
Analizë thelbësore e bazuar në fakte historike. Paraqitja e sfidave me të cilat janë 
ballafaquar muslimanët si dhe vënia e theksit te shqiptarët, duke ofruar zgjidhje 
konkrete për të tashmen, të argumentuara me fjalë të Allahut xh.sh dhe Muhamedit 
a.s.  Një udhëzues i përkryer për çdo hatib, që dëshiron denjësisht të bartë emanetin e 
Zotit te gjeneratat e reja për një të ardhme të rehatshme. E gjithë kjo, bukur e thurur 
dhe tërheqëse për ta lexuar. Me lutje te Allahu për autorin Sabaudin Jashari. 

Dr. Qenan Ismaili  
Myfti i Shkupit
Shtator, 2020

Vizatim që paraqet të zvogëluar, me vija, me shenja e me ngjyra, sipërfaqe të Tokës a të 
një trupi qiellor, sisteme yjesh ose dukuri të veçanta të tyre, - ky është shpjegimi i hartës 
që  jep fjalori i gjuhës së sotme shqipe, i botuar më 2002 nga Akademia e Shkencave 
dhe Instituti i Gjuhësisë dhe Letërsisë në Tiranë.  Në kuptimin e përgjithshëm, harta 
është mjet orientues. Nisur nga ky shpjegim, mund të thuhet se autori i librit, i 
ofron ligjëruesit islam bashkëkohor shqiptar hartën se si duhet qasur problematikës 
së ligjërimit dhe jo vetëm, ligjëruesi në hapësirat shqiptare. Por, kushti i ligjërimit 
dhe veprimit të suksesshëm bashkëkohor të Islamit tek shqiptarët, sipas autorit të 
këtij libri, arrihet vetëm duke respektuar me vendosmëri burimet bazë të fesë islame, 
traditën e pasur shkrimore, ligjërimore dhe jetësore (praktike) të dijetarëve shqiptarë 
të traditës dhe jo vetëm. 
Me një fjalë, autori u bën me dije ligjëruesve të sotëm islamë se duke respektuar të 
kaluarën, e ndërtojnë të tanishmen dhe mund ta planifikojnë të ardhmen. Prandaj 
themi se, libri me titull: “Hartë e ligjërimit islam bashkëkohor tek shqiptarët”, 
është një ndihmesë e konsiderueshme për orientimin e ligjëruesit bashkëkohor islam 
te shqiptarët në hartën e madhe të problemeve dhe sfidave të hapësirës shqiptare.

Dr. Nuridin Ahmedi
Historian

Instituti Albanologjik - Prishtinë

Libri në fjalë nuk do të jetë vetëm një klauzolë e ndërtimit të një ligjërimi, ai po ashtu 
do t’i mundësojë lexuesve një lexim të drejtë edhe të prioriteteve mbi të cilin do të 
duhet të ndërtohej jo vet ligjërimi po edhe vet mendimi. Me një metodologji deduktive 
libri dikton një rrugë të sigurt të ndërtimit të një diskursi fetar të mbushur me vlera 
të pastra si fetare po ashtu edhe kombëtare. Ky diskurs është mëse i nevojshëm për 
trojet tona shqiptare.

Mr. Korab Hajra
AKEA

parathënie i

I
shin vitet e para të rënies së regjimit komunist dhe në vendin tonë tashmë kishin 
filluar të ndjeheshin efektet e para të lirisë. Shqiptarët përballeshin me shumë të 

panjohura, për të cilat vetëm kishin dëgjuar të flitet, ndërkohë mundësia për të pasur 
një njohje të mirë të çdo të reje që sillte vërshimi i lirisë ishte gati e pamundur. Mbi 
të gjitha në ato vite të para mbizotëronte dëshira për të njohur, provuar dhe shijuar 
çdo gjë të ndaluar nga regjimi i mëparshëm. Mes këtyre dëshirave padyshim ishte dhe 
nevoja e brendshme për të njohur, shijuar dhe shprehur lirshëm besimin në Zot, atë 
besim që iu mohua përdhunshëm këtij populli dhe për të cilin ai dinte shumë pak. 
Por mbi të gjitha shqiptarët e atyre viteve, si shumë të tjerë akoma edhe sot, nuk ishin 
të qartë se çfarë i priste në liri? Kush ishin ata dhe çfarë dëshironin? 

Pas kauzës së dështuar për ndërtimin e socializmit dhe “njeriut të ri”, për të cilat të 
themi të drejtën shumë nuk i besonin dhe as nuk ishin të qartë se çfarë synonin, befas 
një mori zgjedhjesh dhe alternativash u shfaqën. Padyshim elita e re politike e atyre 
viteve nxitoi të përcaktonte një kurs pro perëndimor dhe pro europian të shqiptarëve, 
duke induktuar tek ata, nëpërmjet ligjërimit të fuqishëm politik këtë frymë si kahun 
e vetëm dhe të duhur në të cilin duhet të ecnin shqiptarët. Perëndimi qe “feja” dhe 
“besimi” i radhës që gjeti ithtarët e tij të rinj mes bijve të këtij kombi. Ndërkohë arena 
shpirtërore e besimit në Zot u la e lirë dhe për të tashmë mund të kujdeseshin rojtarët 
e rinj të shpirtrave, të cilët vërshuan nga jashtë apo ngritën shpinën e kërrusur nga 
brenda, pas dekadave të dhunës ateiste. 

Kanë kaluar tre dhjetë vjeçar që nga ai ndryshim madhor në jetën e kombit dhe 
përpjekjet nuk kanë reshtur nga të gjitha anët për t’i dhënë atij një identitet të ri, qoftë 
ky i rigjetur, qoftë i ribërë apo i sajuar nga idetë e eksportuara ngado. 

Në këtë arenë idesh, ideologjish, identitetesh e përkatësish, shumë kush duket se ka 
busullën e tij orientuese, ideologjike e strategjike, ndërkohë mes tyre, janë muslimanët 
ata që duken sikur janë të vetmit të cilëve u mungon kjo busull. 

Edhe pse shumë prej tyre dhe në veçanti prijësit e tyre fetar duket se janë të qartë 
se çfarë besojnë dhe dëshirojnë, ata në realitet nuk kanë një busull apo manual të 
qartë doktrinar e strategjik gjithëpërfshirës, se çfarë duhet të bëjnë dhe si duhet ta 
bëjnë rimëkëmbjen e identitetit islam të këtij kombi, apo pjesës më të madhe të tij. 
Mes shumë të tjerash, punës për rimëkëmbjen e jetës fetare, gjithsesi jo të vogël, i ka 
munguar edhe elementi sfidues intelektual, sfidë kjo e cila jo vetëm do të duhej të 
trondiste themelet doktrinarë të shoqërisë së sotme moderne e postmoderne shqiptare, 
por edhe do të ofronte alternativën e drejtë islame në këtë drejtim.

Këto vite të gjata tranzicioni, në çdo aspekt, nuk kanë qenë vetëm lodhje, përkushtim 
dhe kontribut pa një vizion dhe plan të qartë pune, por edhe përvojë dhe reflektim 
për një pjesë gjithsesi të vogël të hoxhallarëve dhe udhëheqësve të rinj shpirtëror të 
muslimanëve të këtij vendi. Hoxha i nderuar Sabaudin Jashari, është njeri nga ata të 
pakët që jo vetëm ka reflektuar dhe përsiatur gjatë gjithë këtyre viteve për të gjetur 
busullën e duhur orientuese të asaj që është arma më e fortë, e para dhe e fundit, mbi 
të cilën ngrihen fetë, pra predikimi dhe ligjërimi fetar, por edhe është përpjekur si 
rrallë kush ta shkruajë atë dhe ta rendisë në mënyrë të detajuar. Libri që keni në dorë 
është i pari në llojin e vetë ndoshta, nga dora e një shqiptari, që preokupohet për 
fenë dhe kombin e tij njëkohësisht dhe që si synim madhor ka t’iu kthejë njerëzve 
rolin e humbur të besimit në jetën e tyre, e cili do t’ua bëjë këtë jetë dhe tjetrën më 
të mirë e të lumtur. Përmes një analize dhe paraqitje logjike e fetare libri tenton të 
vendosë një hartë të qartë të asaj se çfarë duhet të ketë parasysh dhe duhet të bëj një 
besimtar dhe në veçanti një thirrës islam, për të përmbushur misionin e tij të lartë 
që i ka vënë vetes, çlirimin e njerëzve nga vargonjtë e skllavërisë së kësaj bote, drejt 
lirisë së mëshirës dhe begatisë së pafundme që ofron Krijuesi. Libri që keni në dorë 
edhe pse duket teorik në gjuhën dhe artikulimin e tij, ai është hartuar për të pasur 
vlerë praktike, sepse në të janë përfshirë çështjet dhe temat më kryesore për të cilat ka 
nevojë dhe duhet të ketë parasysh një njeri që fton njerëzit për tek Zoti. Dhe natyrisht 
këto çështje ai i trajton nën dritën e realitetit shqiptar me të cilin ne jetojmë sot. Libri 
prek tema tepër të rëndësishme dhe madje të nxehta në disa raste, por aktuale për 
sfidat me të cilat ndeshet një thirrës islam në këtë vend, për të cilat hoxha i nderuar 
ka qasjen dhe jep qëndrimin e tij sesi duhen trajtuar ose çfarë qëndrimi duhet mbajtur 
dhe si duhet vepruar. 

Natyrisht ky është një libër manual dhe reflektime përvojash dhe përsiatjesh ideore 
dhe konceptuale, ndaj ai do të jetë një libër të cilit autori mendoj se do t’i kthehet 
e rikthehet vazhdimisht, për të shtuar, ndryshuar, plotësuar dhe përmirësuar, pa 
ndryshuar thelbin e tij, sepse është një libër i cili është shkruar me synimin për t’i 
rezistuar kohës. 

Lus Allahun që kjo përpjekje serioze e autorit të jetë një shtysë frytdhënëse për 
faktorin islam shqiptar në drejtim të shqyrtimit, orientimit dhe unifikimit të disa prej 
çështjeve me rëndësi jetike për ligjërimin islam në këto troje. 

Justinian Topulli 

parathënie ii

F
alënderimet qofshin për Allahun xh.sh., Krijuesin e njeriut në formën më të 
bukur, Udhëzuesin e tij për në rrugën e drejtë. Paqja dhe bekimet qofshin mbi 

më të zgjedhurin e të zgjedhurve, Muhammedin a.s, që u dërgua dëshmitar, përgëzues, 
paralajmërues, ftues për te Zoti dhe fanar ndriçues.

Thirrja për te Zoti është fjala më e mirë, është misioni më fisnik, është detyra më e 
shenjtë dhe është kontributi më i prekshëm që bëhet për përmirësimin e një shoqërie. 
Të ftosh për te besimi i drejtë, të punosh për mbjelljen, shëndoshjen dhe mbrojtjen e 
vlerave, të lodhesh për të kuptuar sa më drejt natyrën e kësaj bote dhe të lësh gjurmë 
në zhvillimin e saj, të synosh gjithmonë kënaqësinë e Krijuesit dhe shpëtimin në 
botën tjetër, janë prioritete që nuk i zhvendos dot as vendi e koha, e nuk i zbehin dot 
as mundësitë dhe rrethanat. Pikërisht për këto arsye, misioni udhëzues i profetëve 
mbetet gjithmonë më i larti, për këtë qëllim dijetarët, hoxhallarët dhe thirrësit kanë 
nderin dhe barrën të quhen ndryshe trashëgimtarë të pejgamberëve, mbajtës dhe 
përcjellës të amanetit të tyre. 

Duke u nisur nga sa më sipër, besoj se çdo kontribut që shkon në orientimin, 
ripërtëritjen, përmirësimin dhe shëndoshjen e ligjërimit udhëzues fetar, është gjithmonë 
i duartrokitur dhe i vlerësuar pozitivisht. Libri që keni në dorë është pikërisht njëri 
prej këtyre kontributeve shumë të nevojshme, e në të njëjtën kohë është një punë e 
vlerësuar dhe e falënderuar. 

Të kesh në dorë një hartë, të dish ta lexosh atë, të vazhdosh udhëtimin me hartën 
në dorë, por me këmbët në rrugë, janë elementë të domosdoshëm për çdo udhëtar që 
synon të mbërrijë në destinacion. E ndërsa harta e udhëzimit në dorën e të dërguarve 
ishte e veçantë se mbajtësit e saj kishin privilegjin dhe përgjegjësinë e shpalljes hyjnore, 
harta e udhëzimit që ndodhet në dorën e dijetarëve, hoxhallarëve dhe ftuesve, ka nevojë 
për dy aftësi të rëndësishme që të na dërgojë në destinacionin e duhur. Asaj i duhet 
një lexues dhe kuptues i mirë i shenjave orientuese, ashtu siç i nevojitet, jo dikush që 
ju flet njerëzve nga lart, por dikush që me hartë në dorë zbret në terren dhe po nga 

terreni pason hapat në rrugëtimin drejt destinacionit të synuar. Mendoj se libri që 
keni në dorë është një përpjekje serioze e autorit dhe një kontribut i vlerësuar, për 
të lexuar sa më drejt e sa më qartë shenjat orientuese të hartës së ligjërimit fetar dhe 
pastaj për të zbritur “me këmbë në tokë” në rrugëtimin tonë drejt udhëzimit të vetes 
dhe atyre që na pasojnë. 

S’ka dyshim se çdo vepër njerëzore, sado e qëlluar qoftë ajo, nuk shpëton dot nga 
mangësitë dhe relativiteti dhe nuk është e ruajtur nga ndryshimi apo riformulimi i 
mendimeve gjatë rrugës. Kjo është një gjë normale, madje autorët e veprave janë më 
të vetëdijshmit për këtë fakt. Por mendoj se e veçanta e këtij libri, është se autori i tij, 
hoxha Sabaudin Jashari karakterizohet nga arsimi i thellë dhe i gjerë si në lëminë e 
shkencave fetare dhe atyre jofetare, gjë e cila i mundëson atij leximin dhe njohjen sa më 
drejt të shenjave orientuese të hartës së udhëzimit. Nga ana tjetër, ai për një periudhë 
kohore, të paktën njëzet vjeçare, ka parë nga afër realitetin shqiptar, ka prekur me 
këmbë e me dorë terrenin ku zhvillohet aktiviteti fetar, pra e thënë ndryshe, çështjen 
fetare ai është munduar ta lexojë sa më drejt, me hartë në dorë e me “këmbë në tokë”. 

Teksa uroj autorin e librit, kolegun tim, për iniciativën origjinale, për përpjekjen 
e tij që të sjellë një kontribut real në perceptimin dhe zhvillimin e ligjërimit fetar 
në shoqërinë tonë postkomuniste shqiptare, gjej rastin ta falënderoj gjithashtu atë 
edhe për faktin se punimi i tij do të shërbejë si një arsye më tepër për reflektime dhe 
pozicionime, për lexime dhe këndvështrime, qofshin ato mbështetëse apo kritike, e 
të gjitha këto së bashku janë pasuri që brezat pasardhës do të trashëgojnë prej nesh. 
Nga ana tjetër ky punim duhet të jetë një motiv më shumë për vazhdimësinë e kësaj 
eksperience dhe tradite të mirë, ku hoxhallarët e rinj të Shqipërisë, perceptimet dhe 
eksperiencat e tyre përpiqen ti derdhin në kallëpin e realitetit shqiptar dhe brenda 
fushës së veprimtarisë fetare ku ata angazhohen.

Ferid Piku

hyrje

M
e emrin e Allahut, Dritës së qiejve e të tokës. Paqja dhe begatia e Allahut qofshin 
mbi imamin e Profetëve dhe të reformatorëve, mbi atë që fjalën, punën dhe 

veprën e tij e ngriti dhe e lartësoi në nivelin e misionit të tij, Profetin Muhamed a.s.

Çdo mall e ka një vitrinë ku reklamohet dhe prezantohet, po ashtu dhe vitrina 
e Islamit, si ftesë hyjnore gjithëpërfshirëse dhe gjithreformuese, është ligjërimi i tij.

Norma logjike dhe juridike: “Mjetet gëzojnë cilësinë juridike (sheriatike) të qëllimeve”(1), 
në kuadër të diskutimit rreth rëndësisë së ligjërimit islam, gjen një përputhje të 
veçantë. D.m.th., në të njëjtin nivel rëndësie me Islamin si fe hyjnore universale dhe të 
domosdoshme, Allahu ka lartësuar edhe transmetimin e tij si në aspektin e shtjellimit 
teorik ashtu edhe atë metodologjik.

Për rëndësinë e transmetimit Allahu i Madhërishëm i drejtohet Profetit të Tij të 
fundit, ndër shumë ajete kuranore: “O ti i dërguar, transmetoje atë që të është zbritur 
prej Zotit tënd. E nëse nuk e bën, dije se nuk e ke përmbushur misionin tënd”.(2)

Ndërsa në lidhje me metodologjinë, Allahu urdhëron në mënyrë të qartë dhe 
eksplicite, ndër shumë ajete kuranore: “Thirr në rrugën e Zotit tënd me urtësi dhe 
këshillë të mirë dhe polemizo me ta në formën më të mirë”.(3)

Pra, kur flasim për ligjërimin islam, kemi të bëjmë me një çështje të rëndësishme 
po aq sa dhe vetë Islami. Në këtë kuadër, ashtu si çdo epokë e ka të nevojshme të 
ripërtërijë marrëdhënien me Islamin në aspektin e kuptimit dhe të zbatimit, e ka të 

(1) Sadi, Abdurrahman, “El-Kavaidu`l-Fikhije”, f. 132, botim i “Vizaratu`l-Eukaf”, Xhehra, Arabia 
Saudite, 2007.

(2) Kurani: Maide, ajeti: 67. 

(3) Kurani: Nahl, ajeti: 125. 

nevojshme gjithashtu të ripërtërijë metodologjinë e prezantimit të Islamit si fe hyjnore, 
e aftë për t’iu përgjigjur të gjitha nevojave të kësaj bote dhe tjetrës.

Për rrjedhojë, çdo brez dhe çdo epokë e ka të domosdoshme të përcaktojë në mënyrë 
të plotë dhe të qartë metodologjinë adekuate për të paraqitur Islamin dhe sistemin e tij 
parimor dhe vleror, si të aftë për t`i dhënë aktualitetit drejtimin dhe formën e duhur.

Një nga hapat kryesorë të ngritjes së kësaj metodologjie është parashtrimi i një 
doktrine parimore dhe konceptuale që shërben si hartë orientuese e rrugës drejt kësaj 
metodologjie.

Pse ky punim?!
Ky punim i karakterit analitik, me të gjithë idetë dhe temat që ngërthen, është 

konkretizim i disa shqetësimeve të mbartura në mendje, në shpirt e në aktivitetin dhe 
praktikën e përditshme këtu e të paktën njëzet vite më parë, pra që në vitin 2000 e 
këndej. 

Angazhimi me aktivitetin fetar dhe thirrjen islame, në një terren si Shqipëria, 
menjëherë pas përfundimit të studimeve universitare sheriatike në vitin 2000, në 
universitetin islam të Medines Munevereh, pra, në një terren të ndryshëm në shumë 
aspekte nga terreni i studimeve islame, ishte kënaqësi, nder dhe privilegj, edhe për 
arsye të bashkëpunimit me vëllezër ftues të nderuar dhe të respektuar. Por, në të njëjtën 
kohë, përpjekja për të konkretizuar dhe injektuar në aktualitet dijet e përfituara, 
shkaktoi tek unë një konfuzion, amulli dhe pasiguri të cilat në mënyrë të natyrshme 
shtronin para ftuesit në rrugën e Allahut, detyrën e vizatimit të rrugës së thirrjes dhe 
ftesës në këtë rrugë. 

Përvoja e aktivitetit islam dy vjeçar, 2000-2002, në Shqipëri, shërbeu jo pak për 
orientimin e duhur drejt dijeve të nevojshme të përfituara gjatë studimeve master, në 
Universitetin e Ezherit, në Kajro, në vitet 2002-2007.

Këto vite aktiviteti islam dhe nxënie të dijeve burimore islame, të mpleksura 
me aktivitetin e drejtpërdrejtë në fushën e ftesës islame dhe edukimit islam deri në 
momentin që flasim, të  mishëruara gjithashtu edhe me përvojat e suksesshme islame 
të brezave të mëparshëm, të gjitha këto më kanë farkëtuar bindjen në rëndësinë  
e këtyre ideve dhe temave që përmban ky punim. Fryt i kësaj bindje është dhe ndjenja 
e detyrës dhe dëshira për t’i ndarë këto ide dhe tema edhe me të tjerët, kryesisht me 
kolegët ftues dhe hoxhallarë, por edhe me këdo prej myslimanëve, të rinjve dhe të 

rejave që mbartin në kraharoret e tyre shqetësimin real dhe dëshirën e vërtetë për t’i 
ndriçuar mendjet dhe shpirtrat e njerëzisë me dritën e Allahut, Dritës së qiejve dhe 
të tokës, e që mbartin përgjegjësinë dhe nderin për të faktorizuar sistemin e vlerave 
hyjnore, për përmirësimin dhe rregullimin e gjendjes së popullit shqiptar dhe më gjerë.

Motivet 

Janë disa motive shtyse për konkretizimin e këtij punimi:

Shpërndarja e dijes

Profeti Muhamed a.s thotë: “Më i miri prej jush është ai që e mëson Kuranin 
dhe ua mëson atë të tjerëve”(4), gjithashtu urdhëron dhe thotë: “Kush e fsheh një 
dije do të ndëshkohet në Ditën e Kijametit me një fre pre zjarri”.(5) 

Përpjekje për ndriçim

Ftesa dhe edukimi islam, madje dhe ndërtesa e madhe e civilizimit islam mbarëbotëror 
është në vetvete akumulim i kontributit të vazhdueshëm dhe të njëpasnjëshëm të të 
gjithë dijetarëve, ftuesve, edukatorëve dhe reformatorëve islamë ndër breza. Kështu, 
brezat i kanë ndriçuar rrugën njëri-tjetrit deri në ditët tona. Nga kjo premisë rrjedh 
edhe kjo përpjekje modeste, e cila synon të ndriçojë rrugën e ftesës në rrugë të Allahut, 
të atyre që po ndërtojnë tani por edhe të ndërtimtarëve të mëvonshëm… .

Ftesë për bashkëpunim

Është shumë e lehtë të konstatosh dëshirën reale dhe shqetësimin e ndezur të 
popullit shqiptar për t’u përmirësuar, megjithëse kjo dëshirë e ky shqetësim në shumë 
raste shprehet me nota pesimiste e negativiste. Është e lehtë, gjithashtu, të konstatosh 
se të gjithë faktorëve islam shqiptarë u dhimbset vendi i tyre dhe populli i tyre, dhe 
se po bëjnë jo pak për përmirësimin e gjendjes së këtij populli. Mirëpo unifikimi 
i shqetësimeve dhe synimeve madhore, e njëkohësisht vizatimi i rrugës së qartë 
drejt këtyre synimeve është kusht vendimtar për frytdhënien e suksesshme të këtyre 
përpjekjeve. Ky punim, ndër të tjera, është një shtrirje dore ndaj të gjithë faktorëve 

(4) Hadith i vërtetë. Buhariu (5027), Ebu Daudi (1452), Tirmidhiu (2908), Nesaiu në “Sunenu`l-
Kubra”, (7982) dhe Ibn Maxheh (211). 

(5) Hadith i vërtetë. Ebu Daudi (3658), Tirmidhiu (2649), Ibn Maxheh (264), Ibn Hibani (95), 
Hakimi (345) dhe Bejhakiu në “Shuabu`l-Iman”, (1612). 

të ligjërimit islam shqiptar dhe ndaj të gjithë faktorëve të tjerë shqiptarë që përpiqen 
me të vërtetë për përmirësimin e gjendjes së vendit dhe popullit tonë, për të unifikuar 
shqetësimet dhe synimet, por edhe për të vizatuar bashkarisht rrugën drejt tyre.

Nxitje dhe inkurajim

 Idetë dhe temat e parashtuara në këtë punim jemi munduar t’i mbështesim me 
bindjen e thellë në vërtetësinë, vlerën dhe domosdoshmërinë e tyre. Mirëpo qasja 
metodologjike ndaj një pjese jo të vogël të këtyre ideve dhe temave është e karakterit 
thelbësor, pra, duke u mjaftuar me thelbin e idesë dhe temës dhe me argumentet 
e domosdoshme burimorë dhe racionalë. Kështu që janë lënë mënjanë, në shumë 
raste, shumë prej detajeve shtjelluese të cilat mund ta bënin qasjen shteruese, mirëpo 
në kuadër të këtij punimi kjo gjë është e pamundur. Sakaq, shpresoj se do të ketë 
prej kolegëve të sotëm dhe të ardhshëm që do të kenë mundësi të angazhohen me 
shtjellimin e mëtejshëm të këtyre ideve të parashtruara në këtë punim, apo me ide 
të ngjashme me to që nuk i ka përfshirë ky punim, por që gëzojnë rëndësi të veçantë 
për ndriçimin e rrugës së ftesës, edukimit dhe reformimit.

Hartë vetjake

Ky punim përbën gjithashtu një hartë të ardhshme të angazhimit akademik për 
vetë mua. E theksoj edhe një herë se shumë prej këtyre ideve dhe nëntemave të 
parashtruara në këtë punim, duhen shtjelluar e zgjeruar për vetë rëndësinë që kanë 
për aktualitetin, por edhe me synimin për t’ua lehtësuar rrugën brezave reformues të 
ardhshëm. Pra, një nga nijetet e qasjes ndaj këtyre ideve dhe të inkuadrimit të tyre 
në këtë punim është angazhimi i mëvonshëm i imi, kur të krijohet mundësia, për 
shtjellimin, sqarimin dhe zgjerimin e tyre të mëtejshëm.

Rëndësia 

Të gjithë faktorët e ligjërimit islam shqiptar, por edhe të tjerë, tashmë janë të bindur 
në detyrën dhe nevojën e madhe për rregullim dhe reformë të popullit shqiptar, brenda 
tij, por edhe për të pasur dhe gëzuar vendin që i takon ndër popujt e tjerë, veçanërisht 
sot kur bota po përjeton transformime të mëdha dhe kur aspiratat dhe nevoja e botës 
për një rend të ri botëror po duket haptazi.

Duhet patur shumë mirë parasysh, nga të gjithë, se gjatë zhvillimeve dhe 
transformimeve të mëdha globale, popujt e vegjël janë ose më të privilegjuarit ose më të 

rrezikuarit. Kjo varet drejtpërsëdrejti nga qartësia e vizionit të tyre dhe nga gatishmëria 
për të bashkëvepruar ashtu siç duhet me këto ndryshime. Sakaq, iu del për detyrë 
faktorëve reformues, atyre islam para të gjithëve, të përveshin krahët për ndriçimin 
e rrugës dhe mobilizimin e njerëzisë për të ecur në këtë rrugë me bindje dhe vullnet, 
duke qenë të vetëdijshëm për natyrën e ndryshimeve dhe për domosdoshmërinë e 
ndjekjes së rrugës së duhur për përmirësim dhe reformim. 

A është i mjaftueshëm vetëm ky punim?! Absolutisht jo! Por, megjithatë, mendoj 
se mund të shërbejë si shkëndijë për një zjarr ndriçues më të madh. Ku i dihet, mbase 
brezat do ta dëshmojnë…! Shpresoj… . 

Qëllimi 

Qëllimi kryesor i këtij punimi është ofrimi i një materiali të nevojshëm dhe të 
dobishëm, të quajtur hartë, që synon të ndriçojë rrugën e popullit shqiptar drejt 
rregullimit dhe reformimit, me anë të vlerave hyjnore dhe humane, material i cili 
shpresoj t’i shërbejë brezit aktual dhe atyre që vijnë, për një rregullim dhe reformim 
sa më të shpejtë, të plotë e me sa më pak pasoja të dëmshme për popullin shqiptar.

Titulli 

Sintetizimi i këtij titulli ka tre qëllime kryesore:

1. Orientim drejt objektit dhe temës

Mendoj se nëpërmjet titullit është shumë e lehtë të kuptohet se çfarë përmban 
dhe trajton ky punim. Pra, titulli synon që t’ia lehtësojë lexuesit marrëdhënien me 
librin dhe që ai, lexuesi, të dalë shpejt në konkluzionin nëse duhet apo nuk duhet ta 
lexojë atë.

2. Orientim drejt qëllimit të librit

Ky titull synon të lehtësojë marrëdhënien e lexuesit me vetë librin në aspektin e 
përfitimit prej tij duke qenë i vetëdijshëm, që në fillim të kontaktit me këtë libër, për 
arsyen se pse po e lexon dhe çfarë do të përfitojë prej tij. 

3. Largimi i mjegullnajës së “Islamit shqiptar…”

Etiketimet e ndryshme të Islamit si psh: Islami socialist, Islami politik apo Islami 
arab apo Islami turk, nuk janë gjë tjetër vetëm se përpjekje të hershme dhe të dështuara 
orientalistike për ta copëzuar Islamin. Këto orvajtje kanë dështuar për dy arsye të 
thjeshta: arsyeja se Islami është burimor, hyjnor dhe është dërguar për të gjithë njerëzinë 
pa asnjë dallim, dhe arsyeja se Islami është e vetmja fe që arriti të ndërtojë një civilizim 
katërmbëdhjetë shekullor mbarëglobal, me karakter të vërtetë heterogjen. 

Këto përpjekje dështake kanë ndikuar, jo në pak raste, me dashje apo pa dashje, 
edhe në ligjërimin mediatik dhe politik shqiptar. Kjo ka krijuar shumë herë konfuzion 
edhe tek aktorët e ligjërimit islam shqiptar. Ky lloj konfuzioni materializohet përmes 
shprehjes së paaftësisë për të dalluar mes Islamit si fe hyjnore, burimore dhe universale 
e të përjetshme dhe përvojave që Islami krijon në vende dhe kohë të ndryshme. Pra, 
në shumë raste vërejmë, përmes ligjërimeve të ndryshme, një ngatërrim absurd mes 
përvojave të ndryshme lokale, rajonale dhe kohore që njerëzia krijon nga bashkëveprimi 
me Islamin, (në varësi të aftësisë dhe gatishmërisë së njerëzve dhe popujve për të 
bashkëvepruar me Islamin ashtu siç duhet), me Islamin si fe hyjnore dhe universale, 
duke e prezantuar përvojën njerëzore si fe referenciale dhe duke e identifikuar Islamin 
me një përvojë të caktuar.

Pra, shkurt dhe qartë: nuk ka dhe nuk mund të ketë “Islam shqiptar, apo arab, 
apo amerikan, apo europian, apo afrikan apo aziatik”, por ka vetëm një Islam, Islami 
hyjnor, burimor, i përjetshëm, i pashtrembërueshëm, që është i aftë t’u japë formën dhe 
ngjyrat e tij çdo lloj aktualiteti dhe asnjë aktualitet nuk mund të cenojë karakteristikat 
e tij thelbësore.

Por, ka pasur dhe do të ketë përvoja të ndryshme të bashkëveprimit të popujve me 
Islamin, në varësi të kushtit të lartpërmendur: aftësia dhe gatishmëria e duhur për të 
bashkëvepruar ashtu siç duhet me të.

Pra, mund të kemi ligjërim islam dhe përvojë islame tek shqiptarët, por është e 
pamundur të kemi Islam shqiptar.

Metodologjia

Kuptohet edhe nga sa më sipër, se metodologjia e zbatuar në këtë punim është e 
karakterit analitik, induktiv dhe aktual që synon parashtrimin thelbësor të ideve dhe 
problemeve, si dhe argumentimin burimor dhe racional të duhur të tyre. Sakaq, disa 
prej këtyre ideve dhe problemeve, sikurse thamë më lart, janë të parashtruara dhe 
prezantuara vetëm me thelbin, substancën dhe argumentin e domosdoshëm të tyre, 
duke lënë mënjanë shumë prej detajeve dytësore. 

Përbërja 

Ky libër është i përbërë nga dy pjesë. Pjesa e parë përbëhet nga gjashtë kapituj ndërsa 
e dyta nga nëntë. Roli kryesor i pjesës së parë, në përgjithësi, është krijmi i platformës 
konceptuale të kësaj harte orientuese, ndërsa pjesa e dytë synon prezantimin nga afër 
me çështjet më të rëndësishme dhe më të ngutshme të cilave duhet t’u kushtohet 
vëmendje nga ana e faktorëve të ligjërimit islam. 

falënderim

“Të falënderosh njerëzit do të thotë të kesh falënderuar Allahun”(6), thotë Profeti 
Muhamed a.s.. Duke u nisur nga kjo premisë profetike, e ndjej si detyrë t’i falënderoj 
të gjithë ata vëllezër dhe motra, që dhanë kontributin e tyre bujar që ky libër të shfaqet 
me formën që ka.

U jam shumë mirënjohës dy vëllezërve dhe kolegëve të mi bashkëudhëtar, Abedin 
(Rushit) Musallari dhe Behar Kaçeli, të cilët më kanë shoqëruar me konsulencën e 
vyer dhe inkurajimin e tyre të veçantë gjatë gjithë punës për këtë libër. Sheh Abedin 
Musallari, veç konsulencës së vyer, ia ka shtuar forcën dhe seriozitetin këtij libri përmes 
verifikimit dhe redaktimit të ajeteve, haditheve dhe referencave shkencore. Historiani 
dhe hoxha Behar Kaçeli, e ka zbukuruar këtë material me konsulencat dhe këshillat 
të karakterit historik dhe strukturor.

Ky libër ka pas fatin të redaktohet nga Prof. Dr. Rudian Zekthi, i cili është treguar 
shumë bujar, jo vetëm me kohën dhe mundin e tij të derdhur në këtë libër gjatë 
redaktimit, por edhe me debatet dhe diskutimet shumë të bukura e të rëndësishme 
rreth temave dhe ideve që mbart ky libër.

Kolegu i nderuar Dr. Justinian Topulli, më ka nderuar duke pranuar të sintetizojë 
një parathënie për këtë libër, e veç kësaj, leximin e tij kritik e konstruktiv e ka shoqëruar 
me disa shënime dhe vërejtje shumë objektive dhe të dobishme. Po ashtu falënderoj 
kolegun e nderuar Dr. Ferid Piku, i cili i kushtoi vëmendje këtij materiali, duke e 
kurorëzuar leximin e tij me anë të një parafjale orientuese dhe vlerësuese për librin 
dhe autorin.

E kujtoj me respekt dhe konsideratë të veçantë historianin Dr. Nuridin Ahmetin, 
i cili e ka zbukuruar këtë libër me disa referenca të rëndësishme historike, me disa 
propozime dhe vërejtje objektive dhe shumë të vlefshme. Po ashtu falënderoj edhe 
Dr. Qenan Ismailin, Myftiun e Shkupit, që pranoi t’i qaset këtij materiali dhe të japë 
përshtypjen e tij për të.

(6) Hadith i vërtetë. Ebu Daudi (4811), Tirmidhiu (1954, 1955), Ibn Hibani (3407) dhe Ahmedi, 
vëll. 4, f. 113.

I falënderoj edhe vëllezërit dhe motrat Korab Hajraj, Elton Harxhi, Gerd Demneri, 
Albert Kojku, Romeo Ismahilaj, Indrit Lita, Suada Hajredinaj, Erald Skura, Ndriçim 
Visha, Vladimir Kera, Mevlad Çollaku, Qazim Fuçia, Greta Bullari, Fjorentin Ismaili, 
Elham Jashari, Veljan Sina, Erzen Pashaj e shumë të tjerë, të cilët morën mundin për 
ta lexuar a shfletuar këtë material. Vërejtjet dhe këndvështrimet e tyre ia kanë shtuar 
peshën përmbajtjes së këtij libri.

Një falënderim i përzemërt, larg formatit protokollar, shkon për familjen time, 
nga më i madhi deri tek më i vogli. Begatinë e lutjeve dhe inkurajimit të tyre e kam 
ndjerë gjatë gjithë kohës që kam shpenzuar me këtë libër. 



dedikim

...Asaj që bashkë me qumështin e gjirit 
   më mëkoi edhe besimin... 

 Nënës, ia dedikoj...





PJESA E PARË
platformë konceptuale

-i-

parashtrime konceptuale  
rreth ligjërimit islam bashkëkohor

i- Kuptimi 

Metodologjia e prezantimit të Islamit duhet të gëzojë, natyrshëm, të njëjtin 
universalitet me vetë Islamin. Nuk mund të pretendojmë se besojmë në një Islam 
universal, nëse metodologjia e cila i përgjigjet kërkesës së tij për t’u prezantuar dhe 
transmetuar është e kufizuar vetëm në disa mekanizma klasikë, edhe pse forma e 
prezantimit verbal të Islamit konsiderohet dhe mbetet nga më të rëndësishmet.

Për rrjedhojë, në kuadër të objektivit të këtij punimi kam parasysh me ligjërim 
Islam: jo vetëm ligjërimin verbal të shprehur përmes ligjëratave, hytbeve, referateve, 
konferencave dhe kongreseve, por të gjithë veprimtarinë islame që synon të faktorizojë 
Islamin në aktualitetin tonë.

ii- Rëndësia

Nga sa më sipër, del në pah dukshëm rëndësia e kësaj teme, por këtu veçoj një 
pasazh të njërit prej haditheve profetike: “Shko dhe përmbysja të parit atij”.(7)

Një nga rreziqet që i kanoset veprimtarisë islame, në përgjithësi, me gjithë treguesit 
pozitivë dhe shpresëdhënës, është prekja nga fenomeni “akuariumi në mes të oqeanit”. 

(7) Xhabiri (r.a) tregon se i Dërguari i Allahut (Paqja qoftë mbi të) ka thënë: “Allahu i Madhëruar i 
shpalli njërit prej engjëjve: “Shko dhe filan qytet përmbyse mbi banorët e tij”. Engjëlli i tha: “O Allah! 
Në të është filani, i cili nuk ka bërë kurrë mëkate”. Allahu i tha: “Shko dhe përmbysja të parit atij dhe 
më pas atyre, pasi nuk ndjeu njëherë sëmbim në zemër për hatrin Tim”. Vargu i hadithit është i dobët. 
E shënon Taberaniu në “El-Muxhemu`l-Eusat”, (7661) dhe Bejhakiu në “Shuabu`l-Iman”, (7189).

Pyetja madhore, që duhet t’i përgjigjet veprimtaria islame në Shqipëri, është: sa 
i aftë është produkti i kësaj veprimtarie për përmirësimin e gjendjes së shoqërisë 
shqiptare?! Kjo pyetje mund të shtrohet ndryshe: sa e aftë është veprimtaria islame 
për t’i shpëtuar fenomenit të “akuariumit brenda në oqean” dhe për t’u shndërruar 
në një shiringë që injekton produktin e saj brenda në damarë të shoqërisë, si një ilaç 
të aftë për të kuruar ashtu siç duhet sëmundjet e kësaj shoqërie?!

Për të pasur një produkt të tillë duhet, domosdoshmërisht, të ngrihet në nivelin e 
sfidës dhe qëllimit vetë procesi prodhues i këtij produkti, që është mënyra e prezantimit 
të Islamit, pra veprimtaria islame.

iii- Misioni dhe çfarë synon

Misioni i ligjërimit islam shqiptar është i një rëndësie jetike. Madje mendoj se 
pikërisht këtu duhet të përqendrohet vëmendja e të gjithë faktorëve islamë shqiptarë 
për një kohë të mjaftueshme. Përkufizimi dhe përcaktimi i duhur i këtij misioni do të 
shërbente si fanar i orientimit të të gjitha energjive të faktorëve islamë shqiptarë. Kjo 
do të mundësonte shkurtimin e kohës, shtimin e bereqetit në mund dhe përpjekje, 
njëkohësisht shpëtimin dhe ruajtjen nga divergjencat dhe përplasjet anësore e të 
panevojshme.

Misioni i ligjërimit islam konsiston, sipas mendimit tim, në: përqendrimin e 
energjive islame bashkëkohore për të faktorizuar sistemin e vlerave islame për kurimin e 
problemeve të shoqërisë shqiptare përmes edukimit të brezit të ri, dhe jo vetëm, me cilësitë 
e domosdoshme islame dhe humane që e bëjnë këtë brez të denjë dhe të aftë për të realizuar 
me sukses këtë lloj roli.

1- Parimet dhe vlerat që synon të promovojë, të konkretizojë dhe të 
jetësojë në realitetin tonë

Këtu kam parasysh të gjithë ato parime, vlera, norma etike dhe morale, pa të cilat 
feja nuk ka kuptim dhe rrjedhimisht përpjekja për rregullim të shoqërisë mbetet një 
falsitet i shëmtuar. Pra, kemi të bëjmë me ato vlera dhe parime të cilat përbëjnë pistën 
e vetme ku ngrihet rregullimi i shoqërisë.

Thënë ndryshe këto janë parimet që duhen kultivuar në shoqëri, që të kemi realisht 
një shoqëri të rregulluar dhe të reformuar. Pikërisht këto parime dhe vlera duhet të 
përbëjnë në mënyrë të vazhdueshme prioritetin e prioriteteve të ligjërimit islam.

- Besimi i drejtë ose teuhidi. Këtu kam parasysh konceptin e qartë për Allahun, 
dhe të gjithë të vërtetat që burojnë prej Tij. Koncept ky që në sajë të dritës së fuqishme 
të argumentit burimor dhe logjik lëshon rrënjë thellë në zemër, për pasojë monitoron 
në mënyrë të natyrshme dhe spontane të gjithë jetën e njeriut si individ dhe në 
shoqëri. Vetëm nën hijen e këtij konceptimi të teuhidit apo besimit të drejtë, mund 
të shpjegohen efektet rrënjësore dhe të gjithëanshme të reformës globale të brezit të 
parë, sahabeve, në një periudhë kohore aq të shkurtër.

- Promovimi i Kuranit si libri i vetëm garantues i vlerave njerëzore dhe humane. 
Rëndësia e kësaj çështje del në pah veçanërisht në epokën tonë të neoliberalizmit ku 
tendencat janë për të zhlerësuar çdo vlerë. Kjo kërkon angazhim real për një prezantim 
dinjitoz të aspekteve jetikë të Kuranit që përshfaqin aftësinë e Tij për të qenë referencë 
e përjetshme vlerore dhe parimore për mbarë njerëzinë dhe ekzistencën.

- Nevoja e përjetshme e njerëzimit për model si në rrafshin individual, po 
ashtu dhe shoqëror dhe mbarë njerëzor. Pra, angazhimi i duhur për ta prezantuar 
Profetin Muhamed a.s dhe rrugën apo historinë e tij, si shkollë reale në të cilën duhet 
të arsimohet dhe edukohet aktualiteti bashkëkohor. Një nga sferat kryesore që duhet 
të studiohet tek jeta profetike është mënyra se si arriti ta reformojë aktualitetin e tij 
me të gjitha sfidat që pati.

- Ridimensionimi i konceptit të kaderit. Prezantimi i besimit në kader si burim 
force dhe fuqie të pashtershme në përpjekjet për reformimin e shoqërisë dhe përballjen 
me sfidat e kësaj rruge, është një domosdoshmëri akute veçanërisht kur flasim për 
këtë atmosferë pesimizmi, demoralizimi dhe demotivimi që ka kapluar shoqërinë dhe 
veçanërisht të rinjtë.

- Ridimensionimi i besimit në shpërblimin dhe ndëshkimin universal. Elementi 
kryesor që duhet promovuar me të madhe është fakti se ahireti është shumë afër, 
shumë më afër se sa ia merr mendja njeriut. Pas vdekjes vjen kijameti, e vdekja mund 
të jetë në më pak se një sekondë. Në këtë çështje duhet mobilizim shumë serioz që 
diskursi për besimin në botën tjetër, të jetë i argumentuar ashtu siç duhet dhe i ofruar 
në formën më të përshtatshme. Metodologjia kuranore argumentuese-vërtetuese e 
botës tjetër duhet të jetë përthithur mirë kryesisht nga hoxhallarët dhe intelektualët. 

- Vetperceptimi i drejtë. Kjo është nga çështjet më madhore së cilës duhet t’i 
kushtohet vëmendje shumë e madhe si në aspektin e drejtkonceptimit dhe atë të 
drejtpropogandimit. Ky vetperceptim i njeriut sipas Islamit është ngritur mbi këto 
shtylla:

a) Krijesë e përsosur e Allahut.
b) Mëkëmbës i Allahut në tokë.
c) Adhurues i Allahut me çdo qelizë të ekzistencës së tij dhe të veprimtarisë së tij.
d) Njeriu qendër e universit.
e) Shenjtëria e jetës, gjakut, nderit, mendjes dhe pasurisë së tij.
f ) Për të janë dërguar profetë dhe kanë zbritur libra.
g) Njeriu është koha dhe koha është njeriu. Pra ridimensionimi i kohës sipas 

pozicionimit të njeriut në sasi dhe cilësi.
h) Parimi i shpërblimit dhe ndëshkimit. D.m.th Allahu e vlerëson shumë veprën 

njerëzore duke përcaktuar shpërblim dhe ndëshkim. Në shumë raste, pak punë (në 
dukje) shumë shpërblim apo pak vepër shumë ndëshkim.

i) Qenie e lirë. Rikonceptimi i lirisë në kushtet bashkëkohore është një nevojë 
akute. Kështu që duhet një mund i madh për të kapur thelbin e lirisë në këndvështrimin 
islam dhe prezantimi i saj me qëllimin e kurimit të konceptit bashkëkohor neoliberal 
të lirisë. Mirëpo kjo mund të realizohet vetëm duke njohur mirë konceptin e civilizimit 
bashkëkohor për lirinë. Kjo qasje do të na mundësonte të konstatojmë shumë qëndrime 
bashkëkohore pro qasjes islame ndaj lirisë edhe nga mesi i mendimtarëve jomyslimanë 
bashkëkohorë. Kështu qasja bashkëkohore islame ndaj lirisë do të merrte forcë akoma 
dhe më shumë.

j) Qenie e arsyeshme. Trinomi: arsye-shkencë-zhvillim, që përbën pistën e zhvillimit 
të civilizimit bashkëkohor, tregon për pozitën e lartë në të cilën qëndron arsyeja tek ky 
civilizim. Pra, këtu na paraqitet arsyeja si burimi i së vërtetës dhe mekanizmi i vetëm 
i njohjes së saj. Islami, si gjithmonë, është i ekuilibruar në përcaktimin e pozitave të 
gjërave. Mirëpo mjafton të nxirret në pah ashtu siç duhet pozita e arsyes sipas Islamit 
dhe kuptohet vetvetiu se Islami jo vetëm që nuk e ka përçmuar arsyen, por e ka ngritur 
në ato nivele që qasja e civilizimit bashkëkohor nuk i afrohet. 

- Vetëvlerësimi i drejtë që buron nga pikat pararendëse. Një vetëvlerësim i drejtë 
dhe i plotë ka efekt të drejtpërdrejtë në forcën shpirtërore dhe krenarinë e misionit 
islam, gjë që mundëson edhe qëndrueshmërinë përballë sfidave. Mjafton të sjellësh 
ndërmend përballjen e persëve me myslimanët në Kadisije dhe dialogu mes Ribij bin 

Amirit dhe Rustumit(8) për të kuptuar se çfarë ndikimi pati vetëvlerësimi i lartë që 
kultivoi Islami tek brezi i parë.

- Risjellja e vazhdueshme ndërmend e uljengritjeve të umetit përgjatë gjithë 
rrugëtimit të civilizimit islam, është mëse e nevojshme gjithashtu. Mjafton si shembull 
Kudsi, kryqtarët dhe Salahudin Ejupi dhe brezi i tij, si dhe roli i dijetarëve dhe 
edukatorëve në këtë ringritje.

- Umeti i ekuilibruar, dëshmitar për të gjithë njërëzimin. Promovimi i duhur 
i këtij parimi, si element identitar thelbësor i komunitetit të myslimanëve, lartëson 
veprimtarinë islame dhe efektet e saj nga niveli individual dhe grupor në nivel 
komunitar dhe popullor, siç realizon edhe unifikimin e energjive dhe orientimin e 
duhur të tyre, gjë që u përmend edhe më sipër.

-Parimi i universalitetit të Islamit me të katër dimensionet e tij kryesore:
a) Universaliteti i dijes. Të gjitha dijet e dobishme janë të kërkuara në Islam.
b) Universaliteti i Ibadetit. Adhurojmë Allahun me gjithçka të mirë që bëjmë.
c) Universalitetit i punës. Çdo punë e mirë është e vlerësuar dhe e shpërblyer 

në Islam.
d) Universaliteti i ftesës dhe i misionit. Jemi të gjithë ftues kudo ku angazhohemi 

dhe aktivizohemi dhe jemi të gjithë misionarë kudo ku punojmë dhe aktivizohemi.

- Parimi i perfeksionimit të punës, pjesë e ligjit të suksesit kur bashkohet me 
devotshmërinë dhe sabrin

- Parimi i dashurisë, frikës dhe ndrojes nga Allahu në të gjitha situatat si tipar 
i domosdoshëm i individit apo grupeve reformuese.

- Parimi i përgjegjshmërisë humane dhe shoqërore si kusht për rolin dhe misionin 
e mbartur. Kjo përgjegjshmëri buron nga një koncept i drejtë dhe besim i plotë në 
gjthçka u tha më sipër. Pra, është e pamundur të ketë përgjegjshmëri reale në mbartjen 
e përgjegjësive shoqërore vetëm se nën hijen e besimit të drejtë të lartpërmendur.

- Parimi i shenjtërisë së jetës
- Parimi i shenjtërisë së nderit
- Parimi i shenjtërisë së pasurisë

(8) Rustumi e pyeti: “Çfarë ju ka sjellë këtu’? Ribiji i tha: “Ne jemi një popull që na ka nxjerrë Allahu 
për t’ju nxjerrë juve nga padrejtësia e bestytënive tek drejtësia e Islamit, nga skllavëria ndaj njerëzve tek 
adhurimi i Zotit të njerëzve, nga ngushtësia e dynjasë tek gjerësia e dynjasë dhe ahiretit”. Taberiu në 
“Tarikhu`l-Umemi ue`l-Muluk”, vëll. 3, f. 518.

- Parimi i shenjtërisë së familjes
- Parimi i shenjtërisë së mendjes
Të gjitha këto katër të fundit duhet të marrin hapësirën e mjaftueshme në ligjërimin 

islam dhe duhet të gëzojnë vendin e duhur në listën e prioriteteve të këtij ligjërimi, 
jo vetëm për faktin se përbëjnë vlera jetike të fesë, por edhe për faktin se në aktualitet 
janë vlerat më të përdhosura dhe të rrezikuara.

- Parimi i hallallit dhe haramit
- Parimi i të bukurës dhe të shëmtuarës
- Parimi i të vlefshmes dhe të pavlefshmes

- Atdhedashuria. Nuk është e mundimshme të vërtetosh rëndësinë bashkëkohore 
të kësaj teme, kur sjell ndërmend ikjen e vazhdueshme të shqiptarëve, veçanërisht të 
të rinjve. Qasjet ekstreme globaliste e nacionaliste nuk duhet të na errësojnë pozitën 
reale dhe madhore që gëzon kjo vlerë në Islam. Mjafton fakti që nga objektivat kryesor 
të xhihadit është ruajtja e vatanit.

- Solidarizimi shoqëror dhe human. Kjo vlerë është pista kryesore ku shprehet 
realisht devotshmëria ndaj Allahut. Madje kapërcen kufijtë njerëzorë për të përfshirë 
edhe kafshët, insektet dhe bimësinë. Dikush hyri në Xhenet për shkak të largimit të 
një pengese nga rruga(9), dikush hyri në Xhenet për një qen(10), e dikush tjetër hyri në 
Xhehenem për një mace. (11) 

- Vëllazëria fetare dhe humane. Promovuesit kryesorë të kësaj vlere madhore 
duhet të jenë myslimanët për arsye se kjo vlerë nuk është fryt i zhvillimeve të historisë, 
por është vlerë burimore hyjnore. Vëllazërinë humane, pra edhe me jomyslimanët, 
myslimani nuk e trajton në bazë të reciprocitetit, por duke e parë dhe besuar si urdhër 
të Allahut.

- Roli i elitave në ringritjen e popujve. Kjo kategori ka pasur rolin vendimtar 
në ulje-ngritjet e popujve

(9) Hadith i vërtetë. Buhariu (652) dhe Muslimi (1914). 

(10) Hadith i vërtetë. Buhariu (3467) dhe Muslimi (2245). 

(11) Hadith i vërtetë. Buhariu (745) dhe Muslimi (2619). 

Këto janë disa prej parimeve dhe vlerave kryesore të cilat përbëjnë paltformën ku 
duhet të mbështetet përpjekja e faktorëve islamë për reformë shoqërore.

2- Pikat e forta dhe pozitive

- Liria për të punuar për fe.
- Përvojë disa vjeçare e faktorëve islam në terren.
- Popull me gatishmëri pranimi ndaj fesë.
- Rini e etur për fe.
- Formimi i një shtrese elitë si hoxhallarë dhe intelektualë.
- Shumica e popullit shqiptar janë myslimanë.
- Pozitë e admirueshme gjeopolitike.
- Mbështetje perëndimore, kryesisht amerikane.
- Mbështetje dhe vëmendje e veçantë nga ana e Turqisë.

3- Sfidat dhe problemet kryesore me të cilat përballet dhe të cilat duhet 
të kihen parasysh gjatë ushtrimit dhe zbatimit të ligjërimit islam

- Kujtesa komuniste, karakter i theksuar materialist, dyshues, përçmues i fesë, 
mospërfillës.

- Historia islame shqiptare e tjetërsuar dhe deformuar nga komunizmi.
- Problemet ekonomike që shkëpusin vëmendjen nga vlerat.
- Gjithçka, në përgjithësi, e orientuar drejt neoliberalizmit si në koncept, edhe në 

praktikë.
- Institucioni përfaqësues islam jo i përqendruar tek prioritetet.
- Shkolla të ndryshme islame.
 - Ikja e rinisë.
- Pozita inferiore e Shqipërisë karshi popujve të tjerë në Ballkan.

4- Problematikat kryesore të cilave duhet t ’u qaset ligjërimi islam

Këtu duhet theksuar se promovimi i mirëstudiuar dhe mirëprezantuar i parimeve 
dhe vlerave të lartpërmenduara, mundëson edukimin e natyrshëm dhe gradual për 
t’u rregulluar dhe përmirësuar. Mirëpo gjatë këtij rrugëtimi, ligjërimi islam përballet 
me problematika serioze, të cilat jo vetëm nuk duhen neglizhuar por, përkundrazi, 
duhet ngritur zëri me të madhe rreth tyre. Pra, kemi të bëjmë me probleme reale me 
të cilat përballet populli shqiptar

Prej këtyre problemeve 

- Nevoja e madhe e popullit shqiptar për t’iu kthyer Zotit të gjithësisë dhe të gjithë 
të vërtetave të mëdha që kanë të bëjnë me këtë temë, si rruga e vetme për të shpëtuar 
nga të gjithë këto probleme të rrezikshme nga të cilat vuan aktualiteti ynë.

- Ateizmi. Është shumë e nevojshme që qasja ndaj ateizmit të mos jetë thjesht kritike, 
pra thjesht duke e etiketuar si negative, sepse kjo tashmë është e ditur. Kjo qasje duhet 
të jetë e ngritur mbi njohjen e duhur të shkaqeve aktuale të tij, të argumenteve dhe 
arsyetimeve adekuate që e bëjnë të pavlefshëm atë, duke marrë shumë në konsideratë 
faktin se civilizimi bashkëkohor, pjesë e së cilit jemi dhe ne, ndërtohet mbi baza ateiste. 
Kështu që kemi të bëjmë me një çështje goxha të thellë.

- Rreziku i madh që i kanoset popullit tonë nga pavëmendja dhe pasiviteti ndaj 
çka ndodh brenda tij dhe jashtë tij. 

- Pavëmendja dhe shkujdesja ndaj faktit se shumë shpejt do takohemi me Allahun. 
“Unë jam dërguar si paralajmëruesi juaj se ekziston një ndëshkim i dhimbshëm 
shumë i afërt”.(12)

- Reformimi i arsimit si domosdoshmëri për zhvillim dhe ringritje. Myslimanët 
duhet të jenë të parët e interesuar për konsolidimin e arsimit shtetëror, edhe pse duhet 
të japin maksimumin në krijimin e institucioneve arsimore model.

- Qasja e vazhdueshme ndaj problemeve të shëndetësisë. Këtu dhe tek pika para 
saj, nuk kam parasysh vetëm qasjen kritike dhe negative por një qasje objektive, 
motivuese dhe nxitëse

- Problemi i negativizmit, pasivitetit, pesimizmit dhe demoralizimit që ka kapluar 
një shtresë të gjërë të popullit tonë e veçanërisht rininë. Kjo temë duhet të jetë në 
qendër të ligjërimit islam. Nuk mund të ketë zhvillim dhe ringritje nëse një popull 
është i zhytur në pesimizëm dhe demoralizim. E të parët që duhet ta korrigjojnë këtë 
të metë janë hoxhallarët dhe elitat shqiptare të të gjtha kategorive

- Nevoja e të rinjve myslimanë për formim të vazhdueshëm arsimor, fetaro-edukativ, 
shkencor e kulturor

- Nevoja e të rinjve për formim të vazhdueshëm profesional.
- Fenomeni i shkurorëzimit që vazhdimisht paraqitet në rritje.
- Fenomeni i krimit ordiner dhe atij të organizuar që zhvlerëson në mënyrë të 

vazhdueshme jetën e njeriut dhe gjakun e tij.

(12) Hadith i vërtetë. Buhariu (4770) dhe Muslimi (355). 

- Fenomeni i tmerrshëm i korrupsionit dhe nepotizmit, që po e gërryen vazhdimisht 
palcën e popullit tonë.

- Droga dhe hashashi si nëna e problemeve të rinisë shqiptare, si burimi kryesor 
i krimit dhe i vrasjeve.

- Problemi i marrëdhënieve shoqërore, në shumë raste komshiu nuk njeh komshiun.
- Fenomeni i shfrenimit moral që prek kryesisht rininë.
- Ikja e të rinjve.

-ii-

njohja e aktualitetit si domosdoshmëri  
për suksesin e ligjërimit islam shqiptar

B
urimet islame i kushtojnë njohjes së aktualitetit të njëjtën rëndësi që i kushtojnë 
njohjes së të vërtetës që mbartin këto burime. E vërteta e zbritur në këto burime 

hyjnore ka ardhur për t’u realizuar në tokë. Pra, është një e vërtetë sa hyjnore, aq 
edhe humane dhe tokësore, në aspektin e interesave dhe dobive njerëzore që kërkon 
të realizojë dhe që kanë të bëjnë me të dy botët. D.m.th. është hyjnore në burim dhe 
humane dhe tokësore në objektiva dhe zbatim. Kështu që njohja e drejtë e aktualitetit 
është një premisë e domosdoshme për realizimin e saktë dhe të plotë të së vërtetës 
hyjnore të mbartur nga burimet hyjnore, Kurani dhe Suneti.

Jo më kot kjo temë ka marrë shumë vëmendje nga dijetarët myslimanë të të gjitha 
kohërave, veçanërisht prej atyre dijetarëve që simbolizojnë gurët kilometrikë në fazat e 
ringritjes së umetit. Në bazë të këtij parimi Imam Shafiu, Allahu e mëshiroftë, ndërton 
dy medh’hebe (shkolla juridike) atë të Irakut dhe atë të Egjiptit. Ndërsa parimi i 
mirënjohur i Imam Ibnul-Kajimit: “Fetvaja ndryshon me ndryshimin e rrethanave, 
vendeve dhe kohëve”(13) gëzon Ixhma (unanimitet) të dijetarëve myslimanë. 

1- Çfarë synojmë me njohje të aktualitetit

Në përgjithësi, madje dhe në referencat përkatëse shkencore, kur flitet për njohjen 
e aktualitetit, si parakusht i përcaktimit dhe zbatimit të saktë të dispozitës sheriatike, 
vëmendja përqendrohet tek elementët teknikë dhe materialë të aktualitetit. Që do të 
thotë se shqetësimi kryesor nga ku niset përpjekja për të diagnostifikuar aktualitetin, 
është kuadri i ngushtë dhe i kufizuar sheriatiko-juridik. 

(13) Ibn Kajimi, Muhamed ibn Ebi Bekr, “Ialâmu`l-Muvekki`în”, vëll. 3, f. 11, botim i “Daru`l-
Kutubi`l-Ilmije”, Bejrut, 1991.



platformë konceptuale48

Mirëpo duhet ditur mirë se Islami nuk erdhi thjesht si ligj apo juridiksion, edhe 
pse ligji apo sfera juridike është pjesë e tij, por erdhi si mision hyjnor gjithëpërfshirës 
që ka si zanafillë dhe bosht kryesor teuhidin apo lidhjet e drejtpërdrejta me Allahun e 
gjithësisë, lidhje kjo që reflekton në të gjithë qelizat e jetës dhe veprimtarisë njerëzore.

Islami është sistem gjithëpërfshirës dhe universal, që fillon nga besimi dhe adhurimi 
deri tek largimi i pengesës nga rruga, dhe si i tillë kërkohet të zbresë në realitet. Mirëpo 
pikërisht këtu duhet të kuptohet mirë, se struktura mbi të cilën ngrihet Islami nuk 
është aspekti juridik apo ligjor i tij por:

a) Besimi i ngritur mbi konceptimin e saktë për Zotin, Profetin, Botën tjetër,
b) Koncepti i drejtë për njeriun, nga vjen, pse ka ardhë dhe ku do shkojë?!
c) Sfera e vlerave që mbështetet mbi konceptet e drejta për: të mirën dhe të 

keqen, të lejuarën dhe ndaluarën, të bukurën dhe të shëmtuarën

Këto tre shtylla madhore të sistemit islam përbëjnë edhe bazën mbi të cilën 
ndërtohet marrëdhënia me Allahun apo thënë ndryshe përbëjnë skicën orientuese të 
konkretizimit të marrëdhënieve me Zotin e gjithësisë. 

Po ligjet çfarë roli kanë?! Roli i ligjeve, apo sfera ligjore islame, konsiston në ruajtjen 
dhe mbrojtjen e procesit të zbatimit dhe realizimit të sistemit universal islam nga 
devijimi individual apo shoqëror.

Parashtrimi i mësipërm na shërben për të dalë në konkluzion se përcaktimi i fushave 
prioritare të aktualitetit, në aspektin e diagnostikimit dhe njohjes së tij, duhet të 
përputhet dhe të rakordojë me fushat prioritare të vetë fesë që kërkojmë të zbatojmë 
dhe faktorizojmë. 

Theksuam pak më sipër se struktura kryesore e sistemit islam ishte e ndërtuar, në 
mënyrë të koncentruar, nga koncepti i tij për Zotin, për njeriun dhe për vlerat. Janë 
pikërisht këto çështje të domosdoshme që përbëjnë filozofinë e Islamit dhe civilizimit 
të tij dhe mbi këtë filozofi kërkon të zbatohet edhe në aktualitet.

Për rrjedhojë, që zbatimi i këtij sistemi islam të jetë i suksesshëm, sfera kryesore 
e aktualitetit ku duhet të përqendrohet dhe nga ku duhet të fillojë procesi i njohjes 
dhe diagnostikimit është ajo e filozofisë së këtij civilizimi dhe jo detajet dhe aspektet 
materiale të tij. Në të njëjtën kohë duhet pasur parasysh parimi apriori se jeta materiale 

e njeriut dhe sjelljet e tij konkrete janë derivate dhe fryt i të menduarit dhe të besuarit 
të tij. D.m.th. të gjitha fenomenet e civilizimit bashkëkohor, që kanë të bëjnë me 
të sjellurit, të vepruarit dhe të jetuarit nuk janë gjë tjetër veçse rezultat i filozofisë së 
këtij civilizimi në lidhje me Zotin, njeriun, vdekjen, pasvdekjen, vlerën, të drejtën, 
të mirën e të keqen, të moralshmen e të pamorlashmen.

Për këto arsye, rregullimi dhe reformimi i të sjellurit, të vepruarit dhe të jetuarit 
të një shoqërie apo një civilizimi nuk fillon nga kurimi i pjesshëm i dukurive të 
vazhdueshme dhe të larmishme materiale, por fillon nga rregullimi dhe ndryshimi i 
filozofisë së asaj shoqërie për Zotin, njeriun, vlerën. 

E tillë është metodologjia kuranore në qasjen ndaj aktualitetit. Madje pa frikë mund 
të themi se procesi kuranor për diagnostikimin e aktualitetit është i mishëruar me 
procesin e tij për të ndërtuar gradualisht dhe në bazë të prioriteteve, sistemin e tij në 
dy burimet hyjnore. Pra, në të njëjtën kohë që Kurani ngjiz, dalëngadalë, filozofinë e 
tij për Zotin, njeriun dhe vlerën, i qaset me të njëjtën vëmendje dhe masë filozofisë së 
aktualitetit ku ai po ngjizej, duke folur paralelisht për shirkun, mënyrën e konceptimit 
ndaj njeriut dhe ndaj vlerës nga ana e shoqërisë pagane të Mekes. 

2- Në zemër të civilizimit

Theksoj edhe një herë, se duhet pasur mirë parasysh se çdo dukuri apo fenomen që 
ka të bëjë me të jetuarit apo të vepruarit të njeriut, si individ edhe si shoqëri, buron 
drejtpërsëdrejti nga ideologjia e tij për qenien dhe ekzistencën. Pikërisht kjo ideologji 
përbën trurin dhe zemrën e këtij civilizimi. 

Ashtu siç Islami nuk mund të konceptohet pa boshtin e tij ekzistencial, teuhidin, 
ashtu edhe civilizimi bashkëkohor nuk mund të konceptohet pa idenë e tij për Zotin, 
njeriun dhe botën. 

E gjitha kjo përbën një premisë të domosdoshme për përcaktimin dhe përkufizimin 
e një ligjërimi islam të mirëorientuar dhe që i përgjigjet synimeve madhore të fesë, që 
kanë të bëjnë me aktualitetin dhe, për rrjedhojë, marrin përgjigje të gjithë problemet 
reale dhe konkrete me të cilat përballet ky aktualitet dhe nga i cili vuan.

Pasja parasysh e kësaj premise do të shkurtonte shumë distancat mes ligjërimit islam 
dhe sfidave dhe sprovave të aktualitetit, siç do të saktësonte dukshëm prizmat e qasjeve 
ndaj specifikave të ndryshme që kanë të bëjnë me aktualitetin apo me islamin si fe. 

Aktualiteti dëshmon se në shumë raste, protagonistët dhe aktorët e ligjërimit islam, 
me dashje apo pa dashje, duke harruar se ku rreh zemra e këtij civilizimi, zhyten në 
specifika të aktualitetit madje edhe përhumben në to duke u përpjekur t’u japin 
zgjidhje. Mirëpo këto përpjekje ose shterojnë dhe thahen, natyrshëm, gjatë rrugës ose 
kanë si fryt demoralizimin dhe pesimizmin. Si shembulli i atij që mundohet të kurojë 
të sëmurin përmes uljes së temperaturës, duke harruar ose mos ditur se temperatura 
është thjesht simptomë, dhe në fund detyrimisht dështon, sepse i sëmuri vdes, ose 
sepse kuruesit i shteron durimi dhe dorëzohet.

Më konkretisht: fenomeni i kamatës, është fryt i idesë kapitaliste të civilizimit 
bashkëkohor për pasurinë dhe natyrën. 

Fenomenet denigruese të familjes apo shfrenimet morale si homoseksualizmi, droga 
etj., janë fryt i idesë së këtij civilizimi për lirinë individuale.

Fenomeni i luftrave të vazhdueshme mes popujve të fortë dhe atyre të dobët është 
fryt i parimit darvinist të selektimit të specieve, sipas të cilit i forti mbetet e i dobëti 
zhduket nga një përplasje e vazhdueshme mes të dyve për ekzistencë.

Për rrjedhojë përballja reale e ligjërimit islam nuk është në thelb vetëm me kamatën, 
por mbi të gjitha me konceptin e gabuar për pasurinë dhe natyrën. 

Përballja kryesore nuk është me shfrenimet morale por me konceptin e gabuar të 
lirisë individuale. 

Përballja kryesore nuk është me padrejtësinë, por me padrejtësinë e padrejtësive 
që ka të bëjë me konceptin e gabuar për njeriun. 

Kurani na e prezanton pasurinë dhe pronarin e saj, njeriun, si krijesa të Allahut 
për rrjedhojë edhe mënyra se si njeriu duhet të sillet me këtë pasuri është hyjnore. 
Pra njeriu është posedues dhe jo pronar. Është përdorues i udhëzuar nga Krijuesi i 
kësaj pasurie.

Njeriu gëzon në Kuran një qasje abstrakte të zhveshur nga cilësitë materiale të tij. 
Pra, cilësinë njeri e gëzojnë në mënyrë të barazvlefshme të gjithë individët njerëzorë, 
pavarësisht racës, ngjyrës, nivelit shoqëror apo material. Kurse diversiteti mes popujve 
na paraqitet në Kuran si ligj hyjnor që mundëson afrimin dhe jo ndarjen, mundëson 
miqësinë dhe jo armiqësinë.

Kurani na e paraqet njeriun si krijesa më e përsosur, por njëkohësisht si qenie e 
përgjegjshme dhe me mision të përcaktuar, e njëkohësisht e arsyeshme dhe e lirë.  

E vetmja formë e mirëmenaxhimit të lirisë së tij është rakordimi mes kësaj lirie dhe 
përgjegjësisë dhe misionit të tij, me anë të udhëzimeve, normave dhe ligjeve hyjnore. 
Kështu njeriu arrin të shijojë maksimalisht lirinë dhe në të njëjtën kohë mbrohet nga 
keqpërdorimi i lirisë dhe pasojat e saj.

Respektimi i parimit të zemrës së civilizimit mundëson një mirëtrajtim edhe të 
problemeve, e të pyetjeve që aktualiteti dhe aktorët e tij apo civilizimi dhe dinamikat 
e tij shtrojnë ndaj Islamit si fe dhe ligjërimit islam si mekanizëm.

Si për qokë, në shumë raste, për mos thënë në të shumtën e rasteve, edhe aktorët 
e civilizimit bashkëkohor në përgjithësi dhe të aktualitetit tonë në veçanti, i qasen 
Islamit nga prizmi i specifikave të tij materiale apo të elementëve të tij teknikë. 

Shamia apo “ferexheja”, poligamia, mishi i derrit, dispozitat penale, mjekrra apo 
dhënia e dorës mes dy gjinive, xhihadi etj., zënë në aktualitetin tonë, sferën më të 
madhe të të shqetësuarve dhe të interesuarve për Islamin.

Në bazë të parimit të zemrës së civilizimit kuptojmë se, përqendrimi i vazhdueshëm 
i aktorëve të ndryshëm të aktualitetit tonë tek këto elementë materialë, vjen si pasojë 
e të menduarit dhe besuarit materialist të njeriut bashkëkohor. Në të njëjtën kohë 
po i njëjti parim i zemrës së civilizimit, por i kthyer nga Islami, do të mundësonte 
transferimin e vëmendjes dhe kërshërisë, të shprehur tek detajet materiale të Islamit, 
për tek zemra e Islamit si fe, pra, tek Allahu si Zoti i vetëm dhe të gjithë të vërtetat që 
burojnë prej Tij. Për pasojë, jo vetëm do të ndriçonin mendjet dhe zemrat e njerëzve, 
por edhe do të kursenin kohë dhe energji.

3- Karakteristikat kryesore të këtij civilizimi

Civilizimi bashkëkohor dhe aktualiteti ynë, si pasojë e zemrës së këtij civilizimi, 
pra si pasojë e filozofisë së tij, na paraqitet me një personalitet të mishëruar me dy 
karakteristika kryesore:

a) Mentaliteti empirik
b) Karakteri pragmatik

Karakteristika e parë: Mendësi empirike

Trinomi: racionalizëm-shkencë-zhvillim, i lindur në zemër të Europës, zëvendësoi 
fenë e këtij kontinenti, krishterimin dhe institucionet e saj. Ky pohim merr rëndësi të 

veçantë kur sjell ndërmend faktin se deri para këtij zëvendësimi, burimi apo referenca 
e së vërtetës për Europën ishte krishterimi si fe e përfaqësuar nga institucioni i kishës. 
Europa mendoi se ky burim nuk i përgjigjej kërkesave të saj për të ndriçuar rrugën 
e zhvillimit. Kontinenti, i ndikuar së tepërmi nga zhvillimet shkencore dhe humane 
rreth tij, filloi të kërkojë për alternativa të tjera referenciale dhe burimore. Për rrjedhojë 
përfundoi tek ky trinom konvencional. Ky burim i së vërtetës, që fillon me arsyen, 
është produkt historik, pra njerëzor që erdhi si fryt i përpjekjeve të vazhdueshme, e 
në shumë raste të dhimbshme, të Europës për burim të ri të së vërtetës.(14)

Porarsyeja, duke qenë se funksionon në bazë të informacionit që i ofrojnë shqisat 
dhe përvoja njerëzore, shto këtu dhe parimet apriori, e ka të pamundur të kapërcejë 
kufijtë e materiales. 

Kështu që pyetjet e përjetshme e të vazhdueshme: çfarë është e vërtetë dhe çfarë 
është e mirë do të merrnin përgjigje nga ky kuadrat i ngushtë i arsyes.

 
Pa u zgjatur shumë, maksimumi që arriti civilizimi bashkëkohor në lidhje me 

krijimin e burimit të së vërtetës, ishte shpikja e laboratorit si mekanizmi madhor i 
metodologjisë eksperimentale dhe empirike. Për rrjedhojë, e vërteta, sipas civilizimit 
bashkëkohor është ajo çka vërteton laboratori, e çdo pohim tjetër mbetet pretendim 
apo falsitet. Kështu merr përgjigje pyetja rreth burimit të së vërtetës sipas civilizimit 
perëndimor.

Përfytyro se sa sipërfaqe të së vërtetës janë përjashtuar nga struktura e civilizimit 
bashkëkohor dhe sa shumë është larguar, me anë të trinomit arsye-shkencë-zhvillim, 
nga burimi i së vërtetës dhe, rrjedhimisht, nga vetja e tij.

Karakteristika e dytë: Karakter pragmatik

Ndërsa përpjekja e civilizimit bashkëkohor për t’i dhënë përgjigje pyetjes se: çfarë 
është e mirë apo si e dallojmë të mirën nga e keqja, pati si rezultat pragmatizmin, 
ose barazimin e të mirës me dobinë. D.m.th. çka është e dobishme është e mirë e 
çka është e dëmshme është e keqe. Mirëpo pikërisht këtu, pragmatizmi u përball me 
objeksione dhe kundërshti shumë të rrezikshme të cilat, si shkak i neglizhimit të tyre, 
u kthyen në pasoja të rrezikshme dhe shkatërrimtare. 

(14) Guenon, Rene, “Kriza e botës moderne”, SHB LogoKron 2009, shiko veçanërisht kapitullin e I 
dhe IV

Pyetja e parë që i shtrohet pragmatizmit është se kush e përcakton dobinë apo 
kompetencë e kujt është?! Pyetja e dytë që i shtrohet është se sa i mbrojtur është procesi 
i përcaktimit të dobisë nga spekulimi i grupeve të interesit?! Këto e shumë pyetje të 
tjera vazhdojnë ta shoqërojnë pragmatizmin deri në ditët tona. 

Përfytyro se çfarë devijimi ka pësuar e mira si koncept dhe si praktikë në jetën e 
përditshme të njeriut bashkëkohor dhe çfarë pasojash katastrofike ka shkaktuar në të 
gjithë sistemet e jetës së këtij njeriu.

Pra, shkurtimisht, njeriu bashkëkohor e shikon të vërtetën nga një frengji shumë e 
ngushtë e arsyes, duke i hyrë në hak edhe vetë arsyes së tij, dhe e shikon të mirën nga 
vrima shumë e ngushtë e dobisë që tashmë është kufizuar vetëm tek dobia materiale, 
duke e përjashtuar dhe privuar shpirtin totalisht nga dobia e tij e vërtetë.

4- Ndikimi i njohjes së aktualitetit tonë në përcaktimin e metodologjisë 
së ligjërimit islam

Njohja e aktualitetit në bazë të linjave të lartpërmendura dhe veçanërisht njohja e 
personalitetit të këtij civilizimi me dy karakteristikat e tij kryesore, empirizmin dhe 
pragmatizmin, përbën premisën kryesore për përcaktimin e metodologjisë ligjërimore, 
do t’ia shtonte dukshëm efektin ligjërimit islam bashkëkohor, siç do të mundësonte 
edhe shpejtimin e ndikimit në rrafshin horizontal.

-iii-

karakteristikat e civilizimit  
bashkëkohor dhe ndikimi i tij në  
metodën e prezantimit të akides

F
usha e parë e cila do të ndikohej pozitivisht nga njohja e mendësisë empirike 
dhe karakterit pragmatik të civilizimit bashkëkohor, është metoda e prezantimit 

të besimit (akides).

Duhet kuptuar dhe ditur mirë se i gjithë Islami, si ide dhe praktikë, është i ngritur 
mbi platformën e besimit, pra mbi bazën e lidhjeve me Allahun e Madhëruar. “Thuaj: 
namazi im, kurbani im, jeta ime dhe vdekja ime janë vetëm për Allahun, i Cili 
nuk ka shok dhe për këtë jam urdhëruar edhe unë, i pari i myslimanëve”.(15) 

Mirëpo duhet theksuar se kur flasim për besimin, Kurani na e paraqet si një frymë 
dhe shpirt që i jep jetë të gjthë veprimtarisë njerëzore dhe të aftë për ta lidhur dhe 
motivuar edhe veprën më të thjeshtë të njeriut me Zotin e gjithësisë. Madje besimi, 
frymë apo shpirt, i mundëson njeriut të krijojë një harmoni të përkryer mes tij dhe 
gjithçkaje rreth tij dhe gjithësisë në të cilën jeton, dhe ashtu të gjithë sëbashku të 
drejtuar drejt Allahut. “A nuk e shikoni se Allahu ka krijuar për ju çka në qiell e 
çka në tokë dhe mirësitë e Tij të dukshme e të padukshme i ka përsosur për ju”.(16) 

Kjo frymë e strehuar në zemrën dhe shpirtin e besimtarit, na paraqitet në Kuran, 
si energjia pozitive që shndërrohet në akt. Madje na paraqitet si domosdoshmëri për 
aktet e drejtmotivuara njerëzore, në të kundërt veprat njerëzore do të ishin shumë 

(15) Kurani: Enam, ajeti: 162. 

(16) Kurani: Lukman, ajeti: 20. 

mekanike dhe banale. “Besimtarë të vërtetë janë ata që kur përmendet Allahu u 
dridhërohen zemrat e kur iu këndohen argumentet e Allahut, atyre iu shtohet 
besimi dhe tek Zoti i tyre ata mbështeten. Janë ata të cilët falin namazin dhe japin 
nga çka u kemi dhënë. Ata janë besimtarë të vërtetë. Ata janë në grada të larta tek 
Zoti i tyre dhe do të kenë falje dhe furnizim të këndshëm”.(17) 

Kjo frymë dhe ky shpirt që e ka emrin iman, pra besim, përbën edhe burimin 
e vetëm të fuqisë së profetëve të Allahut të Madhëruar për të mbartur me sukses 
privilegjin e veçantë të mesazherit hyjnor dhe peshën e rëndë të këtij misioni. “O ti i 
mbuluar, çohu të falesh gjithë natën, përveç një pjese të saj, që është gjysma ose 
diçka më pak, a diçka më shumë se ajo, dhe lexoje Kuranin ngadalë dhe qartë, 
sepse ne do të të hedhim mbi supe një fjalë me peshë të rëndë. Natyrisht, adhurimi 
natën vepron më fuqishëm dhe fjala është më shprehëse ngaqë ti ditën je vërtet 
shumë i zënë. Prandaj përmende emrin e Zotit tënd dhe përkushtoju krejtësisht 
Atij. Ai është Zoti i lindjes dhe i perëndimit, s’ka zot tjetër përveç Tij, drejtoju 
Atij si rregullues i punëve tua”.(18)

 
Kjo frymë, pra besimi, që është fryt i njohjes së vërtetë të Allahut, përbën strehën e 

vetme ku kthehen profetët dhe misionarët e Allahut kur shkaqet e dynjasë dështojnë 
apo kthehen kundër tyre. “Nëse ju nuk do ta përkrahni atë, (Muhamedin), dijeni 
se atë e ka përkrahur Allahu edhe atëherë kur (politeistët) e detyruan të dalë, 
(nga Meka), kur të dy (Profeti Muhamed a.s dhe Ebu Bekri r.a) ishin në shpellë 
e kur i tha shokut të tij (Ebu Bekrit r.a): mos u dëshpëro se Allahu është me ne”.
(19) “Kur dy grupet panë njëri-tjetrin, shokët e Musait thirrën: “Me të vërtetë na 
zunë!” Ai (Musa) tha: “Kurrësesi! Me të vërtetë, me mua është Zoti im. Ai do të 
ma tregojë rrugën”.(20) 

Transmeton Enes ibn Maliku r.a, se Profeti Muhamed (a.s), në një nga momentet 
më të vështira të jetës së tij, në shpellën Hira, i drejtohet shokut të tij më të ngushtë 
Ebu Bekrit r.a: “O Ebu Bekër! Çfarë mendon për dy persona që të tretë kanë 
Allahun”? (21) 

(17) Kurani: Enfal, ajeti: 2-4. 

(18) Kurani: Muzemil, ajeti: 1-9. 

(19) Kurani: Teube, ajeti: 40. 

(20) Kurani: Shuara, ajeti: 61-62. 

(21) Hadith i vërtetë. Buhariu (3653) dhe Muslimi (2381) dhe Tirmidhiu (3096). 

Kështu na paraqitet Imani apo besimi, që më vonë u quajt akide, në Librin e 
Allahut dhe në sunetin e Profetit të Tij. 

Por edhe nga brezat e parë të selefëve kështu u kuptua dhe u përjetua imani. Ata, 
Allahu qoftë i kënaqur me ta, e kuptuan mirë se privilegji dhe përgjegjësia e misionit 
profetik, për përhapjen e mëshirës së Allahut në të gjithë botën, kishte rënë mbi 
supet e tyre. Njëkohësisht ata kuptuan mirë se sfidat dhe sprovat në rrugën e këtij 
misioni global do të ishin shumë të mëdha. E si jo, ndërkohë që po përballeshin me 
delirin bizantin dhe arrogancën perse, dy civilizimet madhore të asaj kohe që kishin 
pushtuar botën. 

Mirëpo para së gjithash kishin kuptuar se nga Kush e kishin mbartur këtë mision 
dhe privilegj dhe se Kush kishte dalë garant. Kishin kuptuar mirë dhe thellë se çështja, 
e gjitha, fillon tek Allahu dhe mbaron tek Ai. Kishin kuptuar mirë se Zoti i tyre, 
Allahu, ka mundësi për gjithçka; pushtetin dhe sundimin ia jep kujt të dojë, ia heq 
kujt të dojë, se nuk ka forcë dhe fuqi që qëndron përballë forcës dhe fuqisë së Tij. 
“Thuaj O Allah, O Pronari Absolut i sundimit. Ti ia jep sundimin kujt të duash 
e ia heq kujt të duash. Ti lartëson dhe bën krenar kë të duash dhe poshtëron kë 
të duash. Në dorën tënde është e gjithë e mira. Ti ke mundësi për gjithçka. Ti e 
fut natën në ditë e ditën në natë. E nxjerr të gjallin nga i vdekuri dhe të vdekurin 
nga i gjalli dhe furnizon kë të duash pa llogari”.(22) 

Vetëm kështu, pra me këtë lloj qasje ndaj imanit, brezat e parë arritën të çojnë në 
vend amanetin profetik edhe pse sfidat dhe sprovat në rrugën e tyre qenë madhore.

Pra, nëse flasim për metodologjinë e selefëve rreth të kuptuarit të besimit duhet të 
kemi mirë parasysh se kjo qasje përbën thelbin e metodologjisë së tyre. 

Një nga arsyet kryesore se pse tre brezat e parë nuk u angazhuan thuajse fare me 
shumë prej detajeve të akides (dija e besimit), - ndryshe nga brezat e mëvonshëm që jo 
vetëm harxhuan shumë energji por shumë prej tyre u zhytën e u mbytën në to- ishte 
pikërisht kuptimi i tyre i thellë së iman apo besim do të thotë jetë, do të thotë forcë, 
do të thotë vullnet e vetmohim në rrugën e një misioni madhor që kishte ardhur 
mëshirë për të gjithë botën. E për rrjedhojë, jo vetëm nuk e patën të nevojshme, 
por as nuk patën kohë të merren me shumë detaje akaidike që lindën më vonë si 
pasojë e polemikave dhe debateve, që në shumë raste ishin abstrakte dhe shterpe e pa 

(22) Kurani: Ali Imran, ajeti: 26-27. 



platformë konceptuale58

fryt, dhe që nuk gjeneronin asnjëlloj energjie pozitive shtytëse, drejt konsolidimit të 
marrëdhënieve me Allahun dhe qëndrueshmërisë në rrugën e misionit hyjnor.

Si u ruajtën brezat e parë nga polemikat devijuese në akide?!

Dy janë arsyet kryesore se pse tre brezat e parë u ruajtën nga devijimi në akide, 
ndërsa jo pak nga aktorët e brezave të mëvonshëm ranë prè e polemikave dhe debateve 
devijante:

1- Ata e kuptuan se besimi është rruga e tyre drejt Allahut dhe se kjo rrugë duhet 
të ndriçohet domosdoshmërisht me anë të njohjes së drejtë të Tij. Për sakaq nuk e 
panë besimin si temë polemikash dhe debatesh akademike, siç theksuam edhe mësipër.

2- Përqendrimi tek mesazhi i argumenteve kuranore dhe profetike, që flasin për 
cilësitë dhe emrat e Allahut të Madhëruar, dhe jo tek domethëniet e tyre sipërfaqësore.

Ata, veç njohjes së drejtë të Allahut të Madhëruar si Qenie pa fund dhe i Përsosur, 
kishin kuptuar mirë se Allahut nuk i ngjason askush e asgjë. 

Ajeti kuranor: “Si Allahu nuk është asgjë dhe Ai është Dëgjues dhe Shikues”(23), 
ishte orientuesi kryesor i qasjes së tyre ndaj ajeteve dhe haditheve që flasin rreth emrave 
dhe cilësive të Allahut të Madhërishëm. E kështu ata nuk e patën fare të nevojshme të 
ndalen tek hijet kuptimore që mund të lëshonte domethënia sipërfaqësore e termave 
të këtyre ajeteve dhe haditheve por shkuan menjëherë tek mesazhi që këto ajete dhe 
hadithe mbartnin për këta breza dhe për të gjithë brezat deri në Ditën e Kijametit.

Disa shembuj

Allahu i Madhëruar thotë: “Ata që të japin besën ti ( O Muhamed ) në të vërtetë 
i japin besën Allahut, Dora e Allahut është mbi duart e tyre”.(24) 

Kur brezat e parë lexonin apo dëgjonin këtë ajet kuranor, dhe shumë të tjerë si ky, 
ishin të interesuar të merrnin mesazhin që Allahu u kishte përcjellë përmes frazës: 
“Dora e Allahut është mbi duart e tyre”. Pra, ata kuptuan se qëllimi hyjnor nga kjo 
shprehje kuranore është se besa që ata i kishin dhënë Profetit të tyre është e dëshmuar 
dhe e begatuar nga Allahu i Madhëruar. Ndërsa tek termi “dorë” dhe kuptimi i 
tij, nuk patën nevojë të ndalen aspak sepse tashmë e kishin të qartë pamundësinë 

(23) Kurani: Shura, ajeti: 11. 

(24) Kurani: Fet`h, ajeti: 10. 

e ngjashmërisë mes Krijuesit dhe krijesave. Për rrjedhojë, kishin kuptuar se këto 
lloj termash të përdorur nga Kurani ishin mbartës të mesazheve hyjnore që atyre 
u shërbenin për dynjanë dhe ahiretin e tyre, e jo për debate dhe polemika formale.

Allahu i Madhëruar thotë: “Ne e kemi krijuar njeriun dhe e dimë edhe se çfarë 
i pëshpërit atij nefsi i vet, dhe Ne jemi më afër tij se damari i qafës”.(25) 

Nga ky ajet kuranor ata morën mesazhin se çdo gjë është nën mbikqyrjen dhe 
dijen e plotë të Allahut të Madhëruar. Nga kjo dije dhe mbikqyrje nuk përjashtohen 
as ngacmimet e nefsit dhe bisedat e njeriut me veten e tij. Për rjedhojë, ata breza e 
patën shumë më të lehtë betejën e tyre me veten e tyre dhe menjëherë këtë bindje e 
kthenin në pendim të vazhdueshëm, e kjo i lartësonte në nivele të larta të pastërtisë 
shpirtërore. Por edhe në lidhje me këtë ajet kuranor, dhe të gjithë të tjerët si ky, ata 
nuk krijuan aspak hapësirë në mendjen apo kujtesën e tyre, për ngacmimet kuptimore 
sipërfaqësore të realizimit material të kësaj mbikqyrje hyjnore dhe këtij afrimiteti kaq 
të ngushtë të Krijuesit me krijesat e Tij.

Profeti a.s thotë: “Zoti ynë i Lartmadhëruar zbret në qiellin e dynjasë çdo 
natë, kur ka mbetur një e treta e natës, dhe thotë: “A ka prej atyre që Më luten 
t’u përgjigjem?! A ka prej atyre që kërkojnë prej Meje t’u jap?! A ka prej atyre që 
kërkojnë falje prej Meje, t’i fali”?!, derisa shfaqet agimi”.(26) 

Angazhimi i brezave të parë me këtë hadith u konkretizua përmes zgjimit në 
pjesën e fundit të natës, për të falur namaz nate dhe për të kërkuar falje. Pra, ata 
ishin të interesuar realisht për mesazhin profetik në këtë hadith, që ata e kuptuan 
drejt dhe e zbatuan konkretisht. Ndërsa ndërveprimi fizik dhe material, që inspiron 
apo nënkupton hadithi, atyre nuk u interesoi fare, sepse tashmë e kishin të qartë se 
ai ndërveprim është cilësi e krijesave dhe jo e Krijuesit. E rëndësishme për ta ishte të 
kuptonin se, në këtë pjesë të veçantë të natës, afërsia me Allahun merr një kuptim të 
veçantë dhe se duhet shfrytëzuar për afrim me Zotin e gjithësisë. 

Metoda e “Çfarë?!” dhe jo e “Si?!”

Shkurtimisht dhe qartë: metoda e selefëve, pra tre brezave të parë, në lidhje me 
të kuptuarit e ajeteve dhe haditheve që flasin për atributet dhe emrat e Allahut të 

(25) Kurani: Kaf, ajeti: 10. 

(26) Hadith i vërtetë. Buhariu (1145) dhe Muslimi (168). 

Madhëruar është metoda e: “Çfarë?!” dhe jo e: “Si?!”. Pra, ajo që i shqetësonte ata 
ishte se çfarë mesazhi ka dërguar Allahu përmes këtyre ajeteve dhe haditheve, që 
atyre u hynte në punë për t’u afruar me Allahun dhe për të realizuar misionin për të 
cilin ishin krijuar. Ndërsa “Si”-ja atyre nuk u interesoi fare, sepse ajo ka të bëjë me 
mënyrën dhe kjo e fundit ka të bëjë, ose bën sens, me krijesat dhe jo me Krijuesin, 
“Si Allahu nuk është asgjë dhe Ai është Dëgjues dhe Shikues”.(27) Për rrjedhojë i 
përthithën dhe i vunë në jetë ashtu siç duhet mesazhet hyjnore dhe, njëkohësisht, 
nuk humbën kohë dhe energji me ato reflektime kuptimore sipërfaqësore, që jo vetëm 
nuk përbënin prioritet, por as nuk kishin vlerë dhe as të drejtë ekzistence në kuadër 
të pangjashmërisë absolute të Allahut me krijesat e Tij.

Aktualiteti shqiptar dhe mundësia për kthim tek metodologjia e të 
parëvë, selefëve

Asnjë lloj dyshimi nuk mund ta cenojë faktin se komunizmi dhe sistemi i tij enverist, 
ishte belaja dhe sprova më e tmerrshme dhe më e rrezikshme që ka prekur popullin 
shqiptar për 50 vjet resht. Siç nuk ka dyshim se dëmi më i madh dhe më shkatërrimtar, 
ishte shkëputja e popullit shqiptar nga burimi i vlerave hyjnore dhe humane, të cilat 
përbëjnë timonin e anijes njerëzore, pra nga feja. Për pasojë u shkëputën marrëdhëniet 
e brezave të lindur në sistemin komunist dhe postkomunist, me trashëgiminë kulturore 
dhe shkencore që institucionet fetare dhe figurat përfaqësuese të tyre, kishin ngritur 
ndër shekuj. Pjesë e kësaj trashëgimie të humbur dhe të shkatërruar ishte edhe 
metodologjia e konceptimit të besimit, apo akides, apo e referencave burimore islame, 
siç humbën shumë prej librave dhe veprave që trajtonin këtë metodologji.(28) 

Për rrjedhojë, një nga përgjegjësitë madhore dhe me peshë të rëndë, që ra dhe 
vazhdon të bjerë mbi supet e brezit të ri të hoxhallarëve të pas viteve 90-ë, pra 
hoxhallarëve të paskomunizmit, është edhe ngjizja dhe trupëzimi i një metodologjie 
të qartë për prezantimin e besimit apo të akides.

A ka ardhur koha?! 

Janë disa arsye që më bëjnë të pohoj se tashmë jo vetëm ka ardhur koha por është 
bërë domosdoshmëri të përvishen krahët për vizatimin e një metodologjie të qartë 

(27) Kurani: Shura, ajeti: 11. 

(28) Memo Albania, “10 mijë libra. Referuar dëshmisë së Mehdi Krajës”. Arkiv. Videoregjistrim, 
ISKK, 2012. https//www,youtube.com/watch?v=CdOc_Rf_IhI

të prezantimit të besimit të aftë për t’iu përgjigjur kërkesave akute të aktualitetit për 
fenë dhe për Zotin.

Së pari: Nevoja e vazhdueshme e njerëzisë për Zotin e tyre. 

Duhet ditur dhe kuptuar mirë se kësaj nevoje të natyrshme të njerëzimit për besim, 
Allahu i përgjigjet me një metodologji të plotë, të qartë dhe adekuate për deri në 
Ditën e Kijametit. Por kjo metodologji duhet të prezantohet me mënyrën e duhur 
në aktualitetin bashkëkohor, të cilit iu qasëm pak më sipër.

Së dyti: Shtimi i vazhdueshëm i të kthyerve tek besimi

Aktualiteti shqiptar dëshmon tendencat në rritje të vazhdueshme të kthimit të të 
rinjve tek besimi në Allah dhe e para gjë që duhet të kenë të qartë është se si shkohet 
tek Zoti, në një aktualitet si ky i yni ku i riu shqiptar përballet me një dinamikë që 
prodhon vazhdimisht, e me shumicë, modele të llojllojshme jetese.

Së treti: Pjesë e të njëjtit civilizim

Populli shqiptar, ashtu si të gjithë popujt e tjerë të kontinentit, është pjesë e 
civilizimit bashkëkohor perëndimor. Për rrjedhojë bota e tij ideore dhe shpirtërore 
është e ndikuar për mos thënë e ngjizur në këtë atmosferë. Kështu që kjo metodologji 
besimore është e domosdoshme për të krijuar konceptin e duhur të besimit dhe, 
njëkohësisht, për të shpëtuar edhe nga ndikimet ateisto-materialiste që vijnë si pasojë 
e natyrshme e një atmosfere ku edhe pse ekziston liria, koncepti për Zotin nuk gjen 
vend askund në hapësirat shoqërore dhe institucionale ku njeriu rritet dhe edukohet 
natyrshëm.

Së katërti: Brezat myslimanë të aftë për të kuptuar dhe konceptuar drejt

Tashmë, në Shqipëri dhe viset e tjera shqiptare, po rritet brezi i dytë pas rrënimit 
të sistemit enverist-komunist. Këto breza gëzojnë katër karakteristika kryesore:

1- Përkatësi e dukshme fetare e një pjese të gjerë të tyre.
2- Nivel i mjaftueshëm, e në shumë raste i admirueshëm, për të kuptuar dhe 

konceptuar drejt.
3- Breza të inkuadruar në shoqëri, ose si nxënës, ose si studentë, ose si profesionistë 

dhe intelektualë.

4- Misionarizmi që karakterizon një pjesë jo të vogël të kësaj shtrese të përkushtuar 
fetarisht. 

Kështu që mbështetja e këtij misionarizmi me një metodologji të qartë të prezantimit 
të Zotit, do të ishte një kontribut jetik për suksesin e komunikimit misionarist të tyre 
me çka i rrethon

 
Së pesti: Literatura shqipe

Biblioteka islame në gjuhën shqipe, edhe pse nuk është e pasur mjaftueshëm me 
referencat e duhura dhe të përshtatshme, duhet marrë në konsideratë duke qenë se 
tashmë janë sjellur në shqip disa libra dhe vepra të rëndësishme të cilat mund të 
shërbejnë si bibliografi bërthamë, mbështetëse e përpjekjeve metodologjivënëse.

Së gjashti: Institucionet

Faktorë të ndryshëm islamë po bëjnë përpjekje të dukshme për ta ngritur edukimin 
fetar në nivel institucional arsimor. Por një nga sfidat reale me të cilat përballen është 
mungesa e kurrikulave mësimore të mirëstudiuara që ngërthejnë aftësinë e duhur për 
të lidhur njeriun me Zotin e tij dhe njëkohësisht të përshtatshme me gjuhën e këtij 
aktualiteti.

Kush?!

Hoxhallarët dhe të diturit

Aktualiteti shqiptar gjithashtu dëshmon se tashmë është formuar një brez 
hoxhallarësh dhe të diturish, të aftë për të realizuar këtë detyrë madhore që ky 
aktualiteti e kërkon me ngulm. Ky brez hoxhallarësh gëzon tre cilësi kryesore:

1- Dija
Pra gëzon nivelin e duhur dhe të mjaftueshëm të dijeve islame që nevojiten për t’u 

ngritur në lartësinë e duhur të kësaj detyre.

2- Kultura e përgjithshme
Kjo kulturë është e mjaftueshme për të kuptuar filozofonë e aktualitetit, në shërbim 

të së cilit duhet të vihet kjo metodologji.

3- Shqetësimi
Ky brez hoxhallarësh, të paktën një pjesë e konsiderueshme e tyre, ndër të tjera, 

kanë edhe shqetësimin dhe gatishmërinë e duhur për t’u mobilizuar me një detyrë të 
tillë kaq të ngutshme.

Karakteristikat e metodologjisë së prezantimit të besimit apo akides

Në kuadër të kësaj doktrine është e pamundur të inkuadrojmë idenë e plotë të një 
metodologjie të dijes së besimit. Mirëpo e shoh të nevojshme dhe të rëndësishme të 
përmend karakteristikat kryesore të kësaj metodologjie, që shërbejnë si hartë orientuese 
e ngjizjes së saj. Por para se t’i përmend këto karakteristika më duhet të bëj disa sqarime.

Aktualiteti dhe faktet vërtetojnë se kurrikulat arsimore, bashkëkohore, të dijes 
së besimit apo akides, si ato arabe dhe në shqip, janë të përpiluara, në përgjithësi, 
në mënyrë teorike. Qasja akademike dhe abstrakte ndaj elementëve të besimit dhe 
çështjeve të tij është dominante. Për rrjedhojë, këto kurrikula ngërthejnë në vetvete 
disa elementë dytësorë dhe sipërfaqësorë, që tërheqin vëmendjen nga thelbi dhe objekti 
kryesor i tyre që është shtrimi dhe ndriçimi i rrugës së arsyes dhe shpirtit me anë të 
argumentit për t’u lidhur me Allahun dhe të vërtetat e Tij.

Këto elementë janë:

1- Retorikat dhe polemikat rreth çështjeve dytësore dhe anësore të akides, mosdija 
rreth të cilave nuk shkakton ndonjë dëm në çështjet e fesë, dynjasë dhe ahiretit, p.sh 
çështja: a e ka parë Profeti a.s, Allahun e Madhëruar, kur bëri Miraxhin (ngjitjen mbi 
qiellin e shtatë)?! Duke mënjanuar kështu vëmendjen totalisht nga qëllimi kryesor i 
Miraxhit dhe çështjeve madhore të tij.

2- Diskutimet e stërzgjatura rreth shenjave të Kijametit edhe pse njohja e këtyre 
shenjave ka rëndësinë e vet, duke hijëzuar dhe lënë mënjanë qëllimin kryesor, që është 
përkujtimi i vazhdueshëm për takimin me Allahun si dhe paralajmërimi për tu ruajtur 
nga efektet negative të këtyre shenjave. 

3- Risjellje dhe importim, nga e kaluara dhe historia, të polemikave dhe debateve 
akademike të shekujve të mëparshëm XI, XII apo XIII, debate që janë zhvilluar si 
pasojë e shkaqeve dhe rrethanave të atyre shekujve si psh: diskutimi mes mutezileve 
dhe esh’arive për disa detaje të kaderit, apo rreth disa detajeve që kanë të bëjnë me 
atributet dhe emrat e Allahut. 

4- Struktura argumentuese e çështjeve të besimit, e besimit në Zot në veçanti, 
është me karakter retorik dhe religjoz dhe jo vërtetues.

Pra kemi të bëjmë, në rastin e retorikës, në përgjithësi me argumentime dhe 
arsyetime filozofike që kryesisht mbështeten mbi silogjizma: premisa e parë dhe 
premisa e dytë = rezulati. 

Mes argumentimit vërtetues dhe atij përshkrues

Po ashtu kemi të bëjmë, në rastin e argumentave religjozë, me përdorimin e 
argumenteve, ajeteve dhe haditheve, përshkruese të botës tjetër apo të atributeve të 
Allahut. Kurse natyra e civilizimit, pjesë e të cilit është dhe aktualiteti ynë, e cila na 
prezantohet me mendësinë e tij empirike dhe karakterin e tij pragmatik, ka nevojë për 
të nxjerrë në pah dhe për të përdorur ashtu siç duhet, argumentimin vërtetues, i cili 
është dominues në suret e shpallura në Meke dhe i cili i përgjigjej nevojave për besim, 
të një aktualiteti shumë të ngjashëm me aktualitetin tonë, në aspektin e përbërjes 
ideore dhe vlerore. “A nuk e shikon njeriu se Ne e krijuam nga një pikë uji e ai Na 
kthehet me hasmëri të hapur. Madje Na bëri dhe krahasime dhe harroi krijimin 
e vet dhe tha: kush është ai që mund t’i ringjallë eshtrat kur ato janë kthyer në 
hi?! Thuaj: ka për t’i ringjallur Ai që i krijoi ato në fillim dhe Ai di sekretet e 
çdo krijese. Është Ai, i Cili krijoi për ju zjarrin nga pema e njomë dhe e gjelbërt 
e nga ai zjarr ju ndizni dhe ngroheni. Vallë a nuk është në gjendje Ai që krijoi 
qiejt dhe tokën, t’i rikrijojë edhe njëherë. Posi jo. Ai është Krijues i gjithçkaje 
dhe i Dijshëm për gjithçka. Kur Allahu do të bëjë diçka i thotë asaj: bëhu, dhe 
ajo bëhet. I Lartësuar është Allahu, i Cili ka në dorë pushtetin e gjithçkaje dhe 
tek Ai do të ktheheni”.(29) 

Pikërisht ky ajet kuranor, është një nga shumë ajetet që përfaqësojnë metodologjinë 
kuranore të argumentimit vërtetues e cila, është një domosdoshmëri e madhe në 
aktualitetin tonë, për shtrirjen e urës së besimit mes njerëzve dhe Krijuesit të tyre, 
Allahut të Madhëruar

Domosdoshmëria e kësaj metodologjie

Kjo domosdoshmëri buron nga premisat absolute se Islami erdhi si sistem i plotë 
reformues për jetën njerëzore të dy botëve. Mirëpo, ky sistem si bosht të tij ka besimin 

(29) Kurani: Jasin, ajeti: 77-83. 

në Allah dhe të gjithë të vërtetat që burojnë nga Ai. Që do të thotë se, nëse individi 
dhe shoqëria dëshiron ta adoptojë dhe ta bëjë të vetin këtë sistem, ai duhet të dijë 
të implementojë brenda konstruktit të tij ideor dhe shpirtëror boshtin e tij që është: 
besimi në Allah, si ura e vetme e lidhjes me Të. Mirëpo ndërtimi i kësaj ure bëhet, 
natyrisht, sipas një projekti, e ky projekt është pikërisht metodologjia për të cilën  
po flasim.

Shpikje apo përftim në kushte të reja?!

Që të mos keqkuptohemi! Kur flasim për metodologji të re të prezantimit të besimit 
nuk po flasim për shpikje të kësaj metodologjie larg dy burimeve hyjnore të Islamit, 
Kuranit dhe Sunetit, e as për një shkëputje nga metodologjia e brezave të parë, së 
cilës i besojmë shumë dhe së cilës iu qasa mjaftueshëm në kuadër të kësaj doktrine. 
Përkundrazi duhet të kemi mirë parasysh se Allahu na e prezanton besimin, në librin 
e Tij, të mishëruar me metodologjinë e tij. D.m.th. vetë prezantimi i besimit në 
Kuran na përshfaqet përmes një metodologjie të qartë dhe të plotë. Kjo do të thotë 
se nuk do të kishim arritur tek besimi që prezanton Kurani vetëm se, në bazë të një 
metodologjie origjinale kuranore të zbritur nga Allahu i Madhëruar.

Pikërisht ajo që duhet kuptuar këtu është se ajo çka bënë sahabët e Profetit 
Muhamed a.s dhe dy brezat pas tyre, nuk ishte shpikja e një metodologjie besimore 
të re, por zbulimi i kësaj metodologjie në kushtet në të cilat jetonin, aq sa iu përgjigjej 
kapaciteteve të tyre dhe nevojave të tyre për të realizuar misionin e tyre.

Po ne si brez dhe si aktualitet?

Ajo që kërkohet nga ne si brez dhe aktualitet, gjithashtu, nuk është të shpikim 
ndonjë metodologji të re që zëvendëson atë hyjnoren që u jetësua nga brezat e parë, 
por thjesht kërkohet prej nesh të zbulojmë nga kjo metodologji hyjnore burimore, ato 
dimensione të domosdoshme që e bëjnë këtë metodologji besimore të realizojë qëllimin 
e saj madhor, lidhja me Zotin dhe të vërtetat e Tij, në atmosferën e këtij civilizimi, 
apo thënë ndryshe në kushtet aktuale, e në të njëjtën kohë të ketë kapacitetin dhe 
aftësinë e duhur, për të na ruajtur dhe mbrojtur nga pasojat negative dhe shkatërrimtare 
të civilizimit bashkëkohor dhe filozofisë së tij, kryesisht ateizmit dhe dëmet e tij 
madhore në çdo fushë të jetës. 

Njëkohësisht duhet të zbulojmë nga kjo metodologji atë platfomë të domosdoshme 
konceptuale dhe argumentuese që është e aftë për ta transferuar mendjen bashkëkohore 

nga ateizmi materialist tek besimi i Allahut dhe të vërtetat e Tij dhe e aftë për të 
zëvendësuar zemrën artificiale, filozofiko-materialiste, të këtij civilizimi me zemrën e 
vërtetë hyjnore dhe humane të ngjizur me të vërtetat hyjnore që janë sa qiellore, aq 
edhe humane dhe tokësore. 

Pikërisht ashtu siç bëri Profeti a.s dhe brezat e lavdishëm pas tij, që nuk e panë 
besimin apo akiden thjeshtë si temë mësimore apo retorike, por si trampolina e tyre 
për tu ngjitur në nivelet më të larta të misionit hyjnor mbarëglobal, si strehë mbrojtëse 
dhe burim force për t’u përballur me të gjitha llojet e sprovave dhe vështirësive në 
rrugën e tyre drejt Kënaqësisë së Allahut, Zotit të tyre të Vetëm.

Në të vërtetë, ky është standardi më madhor dhe vlerësues i një metodologjie 
besimore bashkëkohore. 

A është e mundur?!

Mundësia e përftimit të një metodologjie të re të prezantimit të besimit ka të bëjë 
me dy çështje kryesore.

1-Universaliteti i Islamit dhe aftësia e Tij gjithëpërfshirëse

Tashmë e kemi përmendur disa herë edhe më sipër se Islami është sistem 
gjithëpërfshirës i të gjitha fushave të jetës dhe i tillë mbetet deri në Ditën e Kijametit. 
Mirëpo ky sistem ka si bosht besimin që edhe ky është i përjetshëm. Për rrjedhojë 
edhe metodologjia kuranore në të cilën është mëshiruar prezantimi i rrugës së besimit 
është domosdoshmërisht gjithëpërfshirëse dhe e përjetshme.

2-Angazhimi

Pra, kemi të bëjmë me një metodologji besimore të aftë për t’iu përgjigjur kërkesave 
të të gjitha kohërave për t’u lidhur me Allahun dhe të vërtetat e Tij, si dhe e aftë për 
të kapërcyer të gjitha pengesat që dalin në këtë rrugë. 

Prandaj, që përpjekjet tona për reformim të shoqërisë të kenë kuptim, atyre duhet 
t’u paraprijë patjetër përpjekja jonë për zbulimin e dimensioneve të duhura për të 
ndërtuar boshtin besimor të këtij sistemi reformues në aktualitetin tonë. Thënë 
ndryshe, duhet një metodologji bashkëkohore e aftë për të ndërtuar urën lidhëse mes 
njeriut, si individ dhe shoqëri, dhe Allahut, Zotin e Vetëm.

Sakaq, nuk mbetet gjë tjetër vetëm se angazhimi serioz i hoxhallarëve bashkëkohës, 
të cilët gëzojnë kapacitetin dhe mundësitë e duhura për të realizuar këtë detyrë. 

Këtij grupi hoxhallarësh i nevojitet:

1- Shqetësim i sinqertë i përkthyer në vullnet që gjeneron hapa konkret.
2- Bashkëpunim i ndërsjelltë me njëri-tjetrin, që karakterizohet nga respekti dhe 

konsiderata vëllazërore, cilësi që mundësojnë dhe unifikimin e qëllimit.
3- Zemërgjerësi në diskutime e polemika.
4- Shtrirje në kohë të këtij projekti.

E nëse këta hoxhallarë gëzojnë këta cilësi, atëherë nuk mbetet gjë tjetër veçse të 
presim frytet e bukura të këtij bashkëpunimi fisnik.

 “Iman” apo “Akide” ?!

Një nga parimet metodike të rëndësishme që duhet pasur parasysh gjatë ligjërimit 
në përgjithësi dhe gjatë përcaktimit të një metodologjie në veçanti, është përputhja 
apo simetria mes terminologjisë së përdorur dhe kuptimeve të synuara nga përdorimi 
i kësaj terminologjie.

Mendoj se ky parim duhet pasur parasysh në përzgjedhjen mes termit “Iman” 
dhe “Akide”, në përpjekjen e sintetizimit të metodologjisë së prezantimit të besimit.

Në këtë kontekst nuk duhet harruar as parimi i konvencionalitetit. Pra, në fund 
të fundit i rëndësishëm është kuptimi për të cilin përdoren termat, kurse termat janë 
produkt edhe i historisë së përdorimit.

Megjithatë personalisht anoj se termit “Besim” duhet t’i jepet përparësi gjatë 
përdorimit ligjërimor dhe metodik, për disa arsye:

E para: Origjinaliteti

Termi “Iman”, në shqip “Besim”, është burimor. Pra është përmendur në mënyrë 
të drejtpërdrejtë në Kuran dhe Sunet. Ndërsa termi “Akide” është produkt historik i 
zhvillimit të dijes përkatëse të besimit.

E dyta: Përputhshmëria

Termi “Iman”, duke qenë dhe burimor, është në përputhje me kuptimin për të 
cilin përdoret. Nëse i referohemi dimensionit të frymës apo shpirtit si element jetik 
që i jep jetë marrëdhënieve me Allahun, për të cilin folëm dhe më sipër, termi “Iman” 
gjen përputhje të plotë. Kur në Kuran përmendet fjala Iman, menjëherë kuptohet 
lidhja e drejtpërdrejtë mes robit dhe Zotit të tij. “Allahu ua shkruajti në zemrat e 
tyre Imanin (besimin) dhe i mbështeti me një frymë prej Tij”. (30) 

Ndërsa historiku i fjalës “Akide” nxjerr si kuptim të parë çështjet studimore të 
fushës së besimit. Pra, termi akide është përdorur dhe vazhdon të përdoret, të paktën 
në fushën studimore akademike, si titull i dijes që ka për objekt temat e dijes së besimit 
dhe jo vetë besimin.

E treta: Shpejtësia e termit

Një nga qëllimet madhore të përdorimit të termit është shpejtësia që shkurton 
distancën mes vetë termit dhe kuptimit të tij.

Termi “Iman”, besim, duke qenë dhe burimor, origjinal, bën një lidhje të 
drejtpërdrejtë me kuptimin thelbësor për të cilin është përdorur në Kuran, pra lidhjet 
me Allahun dhe të vërtetat që burojnë prej Tij, siç bën një lidhje të vetvetishme, të 
natyrshme dhe të organizuar me të gjithë derivatet e fjalës Iman dhe kuptimit madhor 
që mbart, siç janë: “Mumin-Besimtar”, “Muminune-Besimtarët”, dhe të gjithë vetat e 
zgjedhimit të foljes në të tashmen, të shkuarën, dhe në të ardhmen nëse i referohemi 
përkthimit në shqip.(31)

E katërta: Përkthimi 

Në lidhje me përkthimin kam parasysh dy elementë kryesorë:

1- Përkthimi i fjalës “Iman” realizohet me një fjalë të vetme: “Besim” dhe 
kjo mundëson lehtësim jo pak të rëndësishëm në përdorimin universal të fjalës 
nga ligjërimi islam, siç mundëson gjithëpërfshirjen e shtresave që u drejtohet  
ligjërimi islam.

(30) Kurani: Muxhadile, ajeti: 22. 

(31) Ibrahimi, Nexhat, “Fjalor Enciklopedik Islam”, Logos-A, Shkup, Prishtinë, Tiranë, 2017,  
f. 385-386



karakteristikat e civilizimit bashkëkohor 69

2- Dihet se qëllimi madhor i përkthimit është kalimi i kuptimeve nga një gjuhë 
në një tjetër dhe standardi matës i suksesit të një përkthimi është sasia dhe cilësia e 
kalimit të këtyre kuptimeve. Fjala “Besim” e gëzon këtë mundësi më shumë se fjala 
“Akide” për dy arsye: e para sepse është fjalë origjinale shqipe, e dyta sepse edhe në 
përdorimin e përditshëm, përdoruesit kanë parasysh të gjitha ato kuptime që mbart 
dhe mishëron fjala “Iman”.

E pesta: Tradita

Duke iu referuar trashëgimisë shkencore islame, të shkruar në shqip, nga brezi 
i dijetarëve shqiptarë të gjysmës së parë të shekullit XX, gjejmë se fjala “Iman” dhe 
përkthimi i saj në shqip “Besim”, gjen një përdorim të gjërë në lidhje me kuptimin 
e lartpërmendur të fjalës Iman apo Besim.(32) Ndërsa në ato raste kur përdoret fjala 
“Akaid” ka për qëllim, në përgjithësi, dijen apo disiplinën përkatëse që shpjegon çështje 
që kanë të bëjnë me Besimin. Pra kur përmendet fjala Iman apo Besim kanë parasysh 
kuptimin, ndërsa kur përmendet fjala Akaid kanë parasysh dijen formale të besimit.

Karakteristikat e metodologjisë së prezantimit të besimit apo akides

Tashmë kemi arritur tek karakteristikat e metodologjisë së prezantimit të besimit, 
si një përpjekje për të shtruar udhën e ideimit të plotë të kësaj metodologjie besimore, 
që është e aftë për t’iu përgjigjur nevojës për besim të aktualitetit tonë, e aftë për t’iu 
rezistuar sfidave dhe sprovave konceptuale, ideore dhe vlerore të këtij civilizimi.

1-Burimore

Besimi Islam nuk mund të jetë ndryshe vetëm se burimor. Pra, nuk mund të 
ekzistojë besimi i vërtetë dhe i drejtë vetëm nëse buron nga dy referencat hyjnore 
absolute: Kurani dhe Suneti profetik. “Ata, hebrenjtë dhe të krishterët, thanë: do 
të hyjnë në xhenet vetëm hebrenjtë dhe të krishterët. Ato janë pretendimet e tyre. 
Thuaj: na jepni argumentin tuaj për çka thoni nëse jeni të sinqertë”.(33) “Thuaj: 
Zoti im i ka ndaluar poshtërsitë, të dukshmet dhe të padukshmet. Ka ndaluar 
edhe mëkatin dhe dhunën me të padrejtë. Siç ka ndaluar t’i bëhet shok Allahut, 

(32) Shiko librin në vargje: “Besimet e muslimanëvet”, f.1-2; “Botime fetare”, f. 75 të Hafiz  
Ibrahim Dalliut. 

(33) Kurani: Bekare, ajeti: 111. 

ndërkohë që nuk ekziston asnjë lloj argumenti, dhe ka ndaluar të pohoni për 
Allahun atë që nuk e dini”.(34) 

Kjo karakteristikë përfshin tre elementë të domosdoshëm. Pra, kemi të drejtë të 
themi se kemi të bëjmë me metodologji besimore burimore vetëm nëse kjo metodologji 
ngërthen në vetvete këto tre elementë:

a) Argumentimi

Kam parasysh me argumentim, strukturën argumentuese dhe jo thjesht argumentet 
specifike prej ajeteve dhe haditheve. Argumenti burimor, kuranor dhe profetik, që 
flet për besimin, ka si synim kryesor ta lidhë njeriun me Zotin e tij, Allahun dhe ta 
bëjë të jetojë gjithmonë me të. Ky synim ngrihet i gjithi mbi një strukturë të tërë 
argumentuese që përbëhet, vetë struktura, nga dhjetëra e qindra argumente kuranore 
dhe profetike. Pikërisht këtu, në këtë kontekst, gjej rastin të ftoj nxënësit e dijes dhe 
hoxhallarët, ndër ta dhe veten time, për një vëmendje, pse jo dhe studim, të veçantë 
ndaj kësaj strukture argumentuese imanore.

Për të qenë pak më i qartë: qëllimi më madhor dhe më parësor i Allahut të 
Madhëruar në lidhje me krijesat e tij njerëz, është që ata ta njohin dhe ta adhurojnë 
ashtu siç i shkon Madhështisë së Tij. Por nuk mund të ekzistojë jetësimi i plotë i fesë, 
nëse nuk ekziston besimi i plotë në Atë që e ka zbritur këtë fe, Allahun e Madhëruar. 
Mirëpo nuk mund të kemi besim të plotë, nëse nuk kemi njohje të plotë të Allahut 
ashtu siç i shkon Madhështisë së Tij dhe brenda kufijve që na ka përcaktuar Ai Vetë. 
Mirëpo kjo njohje e plotë mbështetet mbi një strukturë argumentuese, e cila duhet 
të perceptohet dhe kuptohet e plotë që të mund të kemi besim të plotë. Që nga ajetet 
e para kuranore, Kurani na tërheq vëmendjen tek kjo strukturë: “Lexo me emrin e 
Zotit tënd i cili krijoi. E krijoi njeriun prej një pike gjaku të ngjizur. Lexo dhe 
Zoti yt është Më Bujari i Cili ia mësoi njeriut lapsin, ia mësoi njeriut atë që nuk 
e dinte”.(35)

Këto ajete të para na prezantojnë me dy prej cilësive të domosdoshme të Allahut të 
Madhëruar: Krijimin dhe Dijen, por këto cilësi na vijnë të shoqëruara me argumentet 
e tyre: njeriu, krijimi i të cilit fillon me një pikë gjaku të ngjizur dhe përdorimi i 

(34) Kurani: Araf, ajeti: 33. 

(35) Kurani: Alak, ajeti: 1-5. 

lapsit i cili i mundëson njeriut të dijë atë që nuk e ka ditur, përmes nxënies së dijes, 
së trashëguar brez pas brezi, e cila ruhet duke e shkruajtur me laps. 

Kështu, dalëngadalë çdo argument zë vendin e vet në strukturën argumentuese e 
cila, kjo e fundit, gjatë formësimit të saj gradual, na mundëson njohjen graduale dhe 
të plotë të Allahut dhe Madhështisë së Tij.

Struktura dhe nënstrukturat

Duhet theksuar, në këtë kontekst, se Kurani është një i tërë. Pra, dijet kuranore 
janë të mishëruara me njëra-tjetrën dhe ato nuk mund të funksionojnë të ndara, 
pavarësisht se për arsye studimore dhe skolastike dijetarët i kanë ndarë.

Në Kuran do të gjejmë shumë lehtë se në të njëjtin ajet kuranor janë të integruara 
dhe të mishëruar besimi në Allah, besimi në botën tjetër, ligji dhe morali. Mjafton të 
sjellësh ndërmend ajetin më të gjatë kuranor, ajetin e borxhit, surja Bekare 282, për 
ta kuptuar lehtë këtë pohim. Sakaq e gjithë struktura argumentuese e besimit është 
e mishëruar dhe integruar në të gjithë Kuranin. 

Ky fakt na shërben të kuptojmë se një argument specifik besimor, normalisht që 
ka kuptim dhe vlerë në vetvete, por kur lidhet për t’u kuptuar në kontekstin e tij dhe 
konteksti i tij me suren përkatëse, suret me grupin e sureve, këto grup suresh me suret 
e shpallura në Meke apo Medine dhe këto me Kuranin si të tërë, do të zbulojmë se 
diapazoni kuptimor i këtyre ajeteve do të zgjerohet sa më shumë zgjerojmë diapazonin 
e qasjes ndaj tij, për ta kuptuar dhe perceptuar të plotë.

b)Frymën

Këtu kam parasysh shpirtin e argumenteve dhe jetën e tyre, e njëkohësisht shpirtin 
e strukturës argumentuese dhe frymën e tyre. Çdo argument në vetvete ka si rol ta 
afrojë dëgjuesin me Allahun e Madhëruar apo me shpërblimin e Tij. Pikërisht kjo 
është ajo çka duhet të nxirret në pah nga sjellja e argumenteve dhe kontekstualizimi i 
tyre. Argumentet kuranore ftojnë për bashkëveprim me to. Ato u thërrasin mendjeve 
për meditim dhe shpirtërave për përjetim dhe përhumbje në Madhështinë e krijimit, 
që vjen si fryt i madhështisë së cilësive dhe atributeve të Allahut. “Në krijimin e 
qiejve dhe të tokës, në ndryshimin e natës dhe të ditës ka argumente për njerëzit 
e mendjes, për ata që kujtojnë Allahun në këmbë dhe ndenjur, edhe kur janë 
shtrirë dhe meditojnë në krijimin e qiejve dhe të tokës dhe thonë: O Zoti ynë! 

Ti nuk i ke krijuar të gjitha këto pa qëllim. I Larmadhëruar je. Na mbro nga 
ndëshkimi i zjarrit”.(36) 

c) Objektivat

Feja, e gjitha është urtësi. Kurani, i gjithi, është urtësi dhe të gjitha versetet dhe 
argumentet e tij synojnë një urtësi të caktuar. Po kështu edhe argumentet kuranore që 
kanë të bëjnë me besimin në përgjithësi dhe besimin në Allah në veçanti. E përmendëm 
dhe më sipër se finaliteti madhor apo objektivi suprem i këtyre argumenteve është 
arritja e besimit të plotë në Allahun e Madhëruar dhe të vërtetat që burojnë prej 
Tij, përmes një njohje të plotë të Allahut të Madhëruar aq sa na takon si krijesa dhe 
brenda kufijve të përcaktuar. 

Atëherë kemi të bëjmë me dy kategori objektivash:

Objektivi Suprem: Të jetuarit kurdoherë me Allahun. 

E gjithë struktura argumentuese besimore ka si objektiv madhor të jetuarit e 
vazhdueshëm të njeriut me Allahun e Madhëruar, në çdo çast e situatë. “Ne e kemi 
krijuar njeriun dhe Ne dimë edhe ngacmimet e nefsit të tij dhe Ne jemi më afër tij 
se damari i qafës së tij”(37); “Ai, Allahu, është Ai që krijoi qiejt dhe tokën, e pastaj 
qëndroi mbi Arsh. Ai e di gjithçka hyn në tokë e gjithçka del nga toka dhe çka 
zbret nga qielli dhe çka ngjitet në qiell dhe Ai është me ju kudo që jeni. E Allahu 
shikon gjithçka punoni. I Allahut është sundimi i qiejve dhe i tokës dhe tek Ai 
kthehen të gjithë çështjet. Ai, Allahu, futën natën në ditë dhe ditën në natë dhe 
Ai di ç’ka në zemra”.(38)

Objektivat specifikë

- Ndriçimi i rrugës së njohjes së Allahut të Madhëruar, përmes meditimit të thellë 
në krijesat e Tij.

- Meditimi në ligjet natyrore dhe shoqërore, mbi të cilat Allahu ka krijuar gjithësinë 
dhe shoqërinë.

- Përgatitja e vazhdueshme për takimin me Allahun.
- Furnizimi i shpirtit me forcën dhe energjinë e duhur, për të realizuar ashtu siç 

duhet misionin individual dhe shoqëror.

(36) Kurani: Ali Imran, ajeti: 190-191. 

(37) Kurani: Kaf, ajeti: 16. 

(38) Kurani: Hadid, ajeti: 4-6. 

- Pajisja e vazhdueshme me fuqinë dhe durimin e duhur, për t’u rezistuar sprovave 
në rrugën e realizimit të misionit për të cilin na ka krijuar Allahu.

Për t’u kthyer në fillim të kësaj çështje, nuk mund të kemi metodologji besimore 
burimore, vetëm nëse në të janë të inkuadruara në mënyrë të ekuilibruar struktura 
e plotë argumentuese e gjallë dhe me jetë e që është e orientuar drejt synimeve dhe 
objektivave më të larta.

2- Sfiduese

Karakteristikë tjetër shumë e rëndësishme është sfidimi. Kjo metodologji besimore 
duhet të jetë e aftë të sfidojë kundërargumentet e besimit. Natyra materialisto-ateiste e 
civilizimit bashkëkohor ka bërë që një nga angazhimet më të rëndësishme intelektuale 
dhe shkencore të jetë mohimi i Allahut, si Zoti i Vetëm dhe Krijuesi i gjithçkaje, si 
dhe mohimi i botës tjetër. Akoma vazhdon të trajtohet darvinizmi si teza e vetme, 
ose të paktën kryesore, për prejardhjen e njeriut nga majmuni dhe jo si krijesë e Zotit 
të gjithësisë. 

Ky fakt është akoma dhe më i farkëtuar në mendësinë dhe karakterin e një pjese 
të gjerë të popullit shqiptar, duke qenë se janë edukuar me frymën ateisto-darviniste 
që në kohën e komunizmit.

Metodologjia kuranore e besimit është e aftë t’iu përgjigjet të gjitha sfidave 
besimmohuese me të cilat përballen të gjithë brezat deri në Ditën e Kijametit. Është 
pikërisht kjo aftësi e cila duhet të karakterizojë metodologjinë e besimit në aktualitetin 
tonë. 

“O Ju njerëz nëse dyshoni në ringjallje, dijeni se Ne ju kemi krijuar prej dheut 
e më pas prej një pike uji, më pas prej një pike gjaku të ngjizur, e më pas prej një 
sa kafshatë mishi që është krijesë e formuluar ose e paformuluar, në mënyrë që 
t’ju sqarojmë dhe lëmë në mitra kë të duam deri në një afat të caktuar e mandej 
ju nxjerrim foshnje derisa të arrini pjekurinë tuaj. Ka prej jush që vdes herët 
e ka prej jush që jetojnë deri në pleqëri të thellë derisa nuk di asgjë prej dijes 
që ka pasur. E ti e sheh tokën e tharë- të vdekur, e kur Ne ia lëshojmë ujin ajo 
gjallërohet, shtohet dhe nga të gjitha llojet rrit bimë të këndshme”.(39) 

(39) Kurani: Haxh, ajeti: 5. 

Metodologjia besimore bashkëkohore mund të jetë realisht sfiduese nëse përballë 
argumenteve dhe arsyetimeve ateiste vë argumentet dhe arsyetimet burimore, që nuk 
lënë hapësira për objeksione dhe kundërshti, ashtu siç bën edhe vetë Kurani.

3- Racionale

Arsyeja kryesore se pse Islami nuk pranon dhunën në përqafimin e besimit dhe 
fesë është se është i arsyeshëm. Racionaliteti nuk është një element që është përfshirë 
nga Kurani thjesht për mos t’i mbetur hatri mendjes njerëzore, por ky racionalitet 
trajtohet nga Kurani si themeli mbi të cilin ndërtohet e gjithë ngrehina e besimit 
islam. Që në momentin e parë të komunikimit hyjnor me njeriun, Allahu i drejtohet 
mendjes njerëzore: “Lexo me emrin e Zotit tënd i cili krijoi, e krijoi njeriun nga 
një pikë gjaku e ngjizur”.(40) E si mund të lexojë ai që nuk ka mend?!

Dija, si parakusht i njohjes së Allahut si Zot të vetëm e të Vërtetë, është premisa e 
domosdoshme për ndërtimin e marrëdhënieve të vetëdijshme me Allahun e Madhëruar 
si Zot i Vetëm që fal dhe mëshiron: “Dije se nuk ka Zot tjetër veç Allahut të 
Madhëruar dhe kërkoji Atij falje për mëkatet e tua”.(41) 

Allahu i Madhëruar e konsideron natyrën dhe gjithësinë, që Vetë i ka krijuar dhe 
përsosur, si arenën e prezantimit të Vetes së Tij te krijesat e Tij, duke i nxitur për 
meditim: “Në krijimin e qiejve dhe të tokës e në ndryshimin e natës dhe të ditës 
ka argumente për njerëzit e mendjes”.(42)

Dialogu dhe polemika në fund të sures Jasin, që Allahu bën me mohuesit e 
ringjalljes, është i gjithi racional: “A nuk e shikon njeriu se Ne e krijuam nga një 
pikë uji e ai Na kthehet me hasmëri të hapur. Madje Na bëri dhe krahasime dhe 
harroi krijimin e vet dhe tha: kush është ai që mund t’i ringjallë eshtrat kur ato 
janë kthyer në hi?! Thuaj: ka për t’i ringjallur Ai që i krijoi ato në fillim dhe Ai 
di sekretet e çdo krijese. Është Ai i cili krijoi për ju zjarrin nga pema e njomë 
dhe e gjelbërt e nga ai zjarr ju ndizni dhe ngroheni. Vallë a nuk është në gjendje 
Ai që krijoi qiejt dhe tokën, t’i rikrijojë edhe njëherë. Posi jo. Ai është Krijues 
i gjithçkaje dhe i Dijshëm për gjithçka. Kur Allahu do të bëjë diçka i thotë 

(40) Kurani: Alak, ajeti: 1-2. 

(41) Kurani: Muhamed, ajeti: 19. 

(42) Kurani: Ali Imran, ajeti: 190. 

asaj: Bëhu, dhe ajo bëhet. I Lartësuar është Allahu i Cili ka në dorë pushtetin e 
gjithçkaje dhe tek Ai do të ktheheni”.(43)

Konfirmimi i kësaj karakteristike, në kuadër të metodologjisë besimore, është një 
domosdoshmëri në komunikimin me dy rrafshe: rrafshi i civilizimit në përgjithësi duke 
ditur se arsyeja është “zoti” i këtij civilizimi dhe e gjithë filozofia e tij është produkti i 
saj. Është domosdoshmëri edhe në rrafshin e aktualitetit shqiptar ku mendësia ateiste e 
trashëguar nga komunizmi gëzon akoma një rol të veçantë në të menduarit e njerëzve 
dhe në të gjykuarit e tyre ndaj besimit në Zot dhe në botën tjetër. 

4- E inkuadruar

Kam parasysh me inkuadrim, mishërimin e të gjithë ligjërimit islam shqiptar dhe 
të gjithë përpjekjeve reformuese të shoqërisë me këtë metodologji besimore, për t’u 
zgjuar njerëzve shqetësimin e lidhjeve me Zotin e tyre dhe për t’i vetëdijësuar për 
qëllimin e ekzistencës së tyre.

Kam parasysh se qëllimi i kësaj metodologjie besimore, nuk duhet të jetë studimi 
skolastik dhe akademik i besimit, por duhet të shërbejë si një mekanizëm madhor dhe i 
domosdoshëm për edukimin e brezave të rinj me besimin e shëndoshë në Zotin e tyre, 
që karakterizohet nga fuqia dhe qartësia dhe që u shërben, ky besim, për të mbartur 
mbi supe misionin reformues brenda në shoqëri pa u dorëzuar përballë joshjeve dhe 
vështirësive të ndryshme. “Atyre, shokëve të Profetit a.s, të cilëve njerëzit u thanë: 
armiqtë janë bashkuar kundër jush prandaj frikësohuni. Por besimi i tyre u shtua 
akoma dhe më shumë dhe thanë: neve na mjafton Allahu. Ai është Mbështetësi 
më i Mirë”.(44) “Nëse ju nuk do ta përkrahni atë, Profetin a.s, dijeni se atë e ka 
përkrahur Allahu kur ata të dy, Profeti a.s dhe Ebu Bekri r.a, ishin në shpellë 
dhe kur Profeti a.s i tha shokut të tij: mos u dëshpëro! Allahu është me ne”.(45)

Vetëm duke e inkuadruar në këtë lloj mënyre, metodologjia e besimit mund të 
marrë vlerën dhe pozitën që i takon, ndërkohë kushtet e aktualitetit tonë jo vetëm që 
e kërkojnë me ngulm këtë lloj inkuadrimi por njëkohësisht e lehtësojnë duke pasur 
parasysh se procesi i formalizimit të dijeve islame shqiptare është akoma në zhvillim 
e sipër.

(43) Kurani: Jasin, ajeti: 77-83. 

(44) Kurani: Ali Imran, ajeti: 173. 

(45) Kurani: Teube, ajeti: 40. 

Kurrsesi nuk duhet të përsërisim fenomenin e disa fazave kritike në jetën e civilizimit 
islam, ku dijet fetare mësoheshin për synime skolastike dhe të ndara nga njëra tjetra. 
Dija islame në përgjithësi mësohej për hir të njohjes dhe jo për hir të ndriçimit të rrugës 
së umetit drejt gradave të larta të misionit, për të cilin e ka krijuar Allahu këtë umet.

Këto janë disa karakteristika kryesore të metodologjisë besimore, të cilat ngërthejnë 
në vetvete disa elementë të tjerë të rëndësishëm që mund të dallohen si karakteristika 
më vete, por për të shmangur zgjatjen i inkuadruam në këto të katërta.

përcaktimi i prioriteteve ligjërimore  
në kushtet e aktualitetit shqiptar

N
uk ka dyshim se njohja e një aktualiteti të caktuar është determinuese në 
përcaktimin e prioriteteve të veprimtarisë në atë aktualitet. Ligjërimit islam 

shqiptar i ka rënë për pjesë të zhvillohet në kuadër të këtyre zhvillimeve bashkëkohore, 
të cilat po i dëshmon i gjithë populli shqiptar.

Koordinim i prioriteteve të ligjërimit islam me prioritetet reale të 
popullit shqiptar

Para se të kalojmë tek detajet e prioriteteve, duhet theksuar se prioritetet e ligjërimit 
islam shqiptar duhet të jenë të rakorduara me prioritetet reale të popullit shqiptar 
në tërësi. 

Këtu natyrshëm lind pyetja: mbi ç’bazë do të arrijnë faktorët e ligjërimit islam 
shqiptar të identifikojnë drejt prioritetet reale dhe të vërteta ndër gamën e gjerë të 
prioriteteve që servir vetë aktualiteti përmes institucioneve të brendshme dhe të 
jashtme?! 

Ky identifikim realizohet duke u nisur nga dy pista:
Pista e parë: parimet hyjnore universale të cilat janë gjykuesja e vetme e drejtë e 

çdo realiteti, i ngushtë apo i gjerë qoftë.
Pista e dytë: niveli i ndikimit në çështjet jetike dhe të domosdoshme të jetës njerëzore 

për të tashmen dhe të ardhmen e shoqërisë dhe të vendit.

Prioritetet

Gjej rastin të theksoj se jo vetëm në përcaktimin e këtyre prioriteteve por edhe në 
pjesët e tjera të këtij materiali, subjektiviteti ka pjesën e vet. 

Prioritete të përhershme dhe të përkohshme

Mendoj se duhet bërë kjo lloj ndarje, për arsye se jo rrallë herë ndodh të harrohen 
prioritetet e përhershme për hir të vëmendjes ndaj të përkohshmeve.

Prioritetet e përhershme

Karakteristika e prioriteteve të përhershme:

a) Universale. Janë të vlefshme për çdo kohë dhe vend.
b) Të përjetshme. Nuk e humbin asnjëherë vlefshmërinë e tyre.
c) Themeltare. Përbëjnë bazat dhe themelet mbi të cilat ngrihen gjithçka ka të 

bëjë me të tashmen dhe të ardhmen e jetës njerëzore.
d) Ndikim universal. Duke qenë themel i gjithçkaje tjetër ato kanë ndikim të 

drejtpërdrejtë në çdo qelizë të jetës njerëzore.
e) Interes i vazhdueshëm. Si rrjedhojë e tre karakteristikave të para, këto 

prioritete meritojnë vëmendje të veçantë dhe të vazhdueshme dhe asgjë tjetër nuk 
duhet të shkëpusë vëmendjen prej tyre.

Cilat janë këto prioritete?!

Prioriteti i parë: Nevoja për besim

Përhershmëria e këtij prioriteti dhe përjetësia e tij buron nga përjetësia e Allahut 
të Madhëruar, nga përjetësia e nevojës së njeriut për Zotin e tij Krijues dhe për të 
gjithë të vërtetat që burojnë prej Tij. Për pozitën dhe rëndësinë e besimit si boshti 
dhe shpirti i çdo përpjekje reformuese, folëm në disa pasazhe të çka më sipër. Kështu 
që nuk ka nevojë për përsëritje. Por vetëm tërheq vëmendjen tek fakti se besimi nuk 
është thjesht një emocion apo ndjenjë, por është energjia e jetës dhe e rrugëtimit 
drejt Zotit dhe misionit që Ai na ka përcaktuar. Ky besim mbështetet mbi tre boshte 
madhore të cilat ngrihen mbi platformën e njohjes së plotë dhe të drejtë:

a) Besimi në Allahun dhe atributet e Tij
b) Besimi në Profetin Muhamed a.s dhe modelin e tij
c) Besimi në shpërblimin dhe ndëshkimin final, botën tjetër.

Të gjithë elementët e tjerë të besimit bashkohen tek këto tre boshte kryesore.

Prioriteti i dytë: Liria 

Tema më madhore që duhet të gëzojë vëmendjen e veçantë të të gjithë faktorëve 
të ligjërimit islam shqiptar, në mënyrë të vazhdueshme, pas temës së besimit është 
liria, për dy arsye:

a) Parimore
Liria përbën shtëpinë e të gjithë veprimtarisë njerëzore: intelektuale, shpirtërore dhe 

materiale. Pra, është streha e sigurisë, pa të cilën kurrsesi nuk mund të ketë zhvillim 
normal dhe gjithpërfshirës të jetës njerëzore. 

Liria është misioni i të gjithë profetëve ndër popuj. Allahu i Madhëruar urdhëroi 
Musain dhe Harunin (a.s): “Shkoni tek Faraoni dhe thoni atij: Ne jemi të dërguarit 
e Zotit të botëve që të lësh të lirë Benu Israilët”.(46) 

b) Historike
Populli shqiptar ka shijuar egërsinë më të ashpër të sistemit komunist 50 vjeçar, nga 

vitet 40 deri në vitet 90 të shekullit XX. Kjo përvojë kaq e rëndë ka shumë mundësi 
të përsëritet nëse harrohet.

Sferat e lirisë

Siç u pohua edhe më sipër, liria është streha e sigurisë së jetës dhe veprimtarisë 
njerëzore. Megjithatë mendoj se tre janë fushat kryesore ndaj së cilave duhet një 
vëmendje e veçantë nga ana e ligjërimit islam shqiptar, të cilat përfshijnë shumë prej 
të drejtave dhe lirive si liria e arsimimit, e krijimit të familjes, për punësim, liria për 
të blerë dhe për të shitur...etj.

1- Liria e besimit dhe e shprehjes së tij

Besimi në Zot është fillesa e gjithçkaje dhe burimi i të gjithë vlerave. Për sakaq 
duhet të largohet çdolloj pengese që përpiqet të ndalojë apo të vështirësojë lidhjet e 
natyrshme të njeriut me Zotin e tij. 

Besimi në Zot është burimi i forcës së njeriut për zhvillimin dhe përparimin e jetës 
së tij. Kështu që nuk duhet heshtur dhe nuk duhet toleruar asgjë që pengon zhvillimin 

(46) Kurani: Shuara, ajeti: 16-17. 

e natyrshëm të jetës njerëzore: “Dhe një burrë që e kishte fshehur besimin e tij 
dhe që ishte prej fisit të Faraonit, tha: a doni të vrisni një burrë (Musain a.s) për 
shkak se thotë: Zoti im është Allahu?! Kurse ai ju ka ardhur me argumenta prej 
Zotit tuaj”.(47) 

Në këtë kontekst, aktorët e ligjërimit islam duhet të ndjekin me vëmendje dhe 
intensivisht zhvillimet në këtë fushë, siç duhet të jenë shumë të ndjeshëm ndaj çdo 
ligji, dukurie apo fenomeni që cenon shprehjen e lirë të besimit. 

Ky sensibilitet duhet të jetë i përgjithshëm dhe jo vetëm ndaj besimit islam. Pra, 
vetë faktorët islamë duhet të jenë të interesuar që të drejtën e besimit dhe të shprehjes 
së tij ta gëzojnë të gjithë dhe duhet të reagojnë njëlloj si në rastin e cenimit të kësaj 
të drejte ndaj myslimanëve dhe ndaj besimeve të tjera në Shqipëri.

2- Liria e mendimit dhe fjalës

Aftësia për të menduar dhe për të folur janë argumentat e Allahut të Madhëruar në 
njeriun. Pra, kemi të bëjmë me të drejta apriori dhe të domosdoshme, pa të cilat jeta 
njerëzore nuk ka kuptim. Siç nuk mund të ketë kuptim ligji i natyrshëm i diversitetit 
mes njerëzve, nëse do të mungonte e drejta e individit për t’i shprehur lirshëm idetë 
dhe opinionet e veta për atë çka duhet dhe nuk duhet. 

Mbi të gjitha, zhvillimit të jetës njerëzore, pa këtë liri, jo vetëm do t’i ulej hovi 
por do t’i cenohej natyrshmëria, gjë të cilën ne si popull e kemi vuajtur në kurriz për 
50 vjet resht. “Jeni populli më i mirë që jeni nxjerrë ndër njerëz. Urdhëroni për 
mirë ndaloni nga e keqja dhe besoni në Allahu”.(48) 

Vëmendja dhe shqetësimi i faktorëve të ligjërimit islam shqiptar, në kuadër të kësaj 
lirie, nuk duhet të jetë e fokusuar vetëm te fjala e lirë fetaro-teologjike, që në përgjithësi 
shprehet nëpër hytbe (ligjërata e së premtes), mësime xhamie, namaze bajrami apo 
seminare dhe konferenca fetaro-islame, por për të gjitha sferat e saj: intelektuale, 
shkencore, akademike, mediatike...etj. 

(47) Kurani: Gafir, ajeti: 28. 

(48) Kurani: Ali Imran, ajeti: 110. 

Cenimi i kësaj të drejte në një fushë të caktuar do të thotë cenim të saj në të gjitha 
fushat e jetës. “Diskuto dhe polemizo me ithtarët e librit në formën më të mirë”(49); 
“Thuaj: “O Ju jobesimtarë! Unë nuk adhuroj atë që ju e adhuroni! As ju nuk jeni 
adhurues të Atij që unë e adhuroj! Dhe unë kurrë nuk do të jem adhurues i asaj 
që ju adhuroni! Por edhe ju nuk jeni adhurues të Atij që unë adhuroj! Ju keni 
fenë tuaj (që i përmbaheni) e unë kam fenë time (që i përmbahem)”.(50)

Aq e shenjtë dhe e rëndësishme është kjo vlerë, pra shprehja e mendimit, saqë 
Kurani që në fillesat e veta, në suret e shpallura në Mekë, hedh themelet e ruajtjes 
dhe garantimit të kësaj të drejte.

3- Liria e veprimit dhe e lëvizjes

Jo më pak e rëndësishme se dy të parat është dhe liria e veprimit dhe lëvizjes. Nuk 
mund të ketë kuptim liria e besimit, e mendimit dhe fjalës nëse njeriu nuk është i lirë 
të lëvizë dhe të veprojë sipas tyre. “Thuaj ecni nëpër tokë dhe shikoni si ka filluar 
krijimi”(51); “A nuk kanë ecur nëpër nëpër tokë që të shikojnë si ishte fundi i atyre 
para tyre”(52); “Kur melaiket ua marrin shpirtin atyre që i kanë bërë padrejtësi 
veteve të tyre u thonë: çfarë ka ngjarë me ju?! Ata do të thonë: ne ishim të dobët 
në tokë. Melaiket do u thonë: a nuk ishte e gjërë toka e Allahut që të emigroni 
në të”.(53)

Domosdoshmëria e kësaj lirie konfirmohet akoma dhe më tepër përballë faktit se 
myslimanët janë umet i ftesës islame. Pra janë popull i urdhëruar prej Zotit të tyre 
dhe i ngarkuar me amanetin për të ftuar njerëzinë për tek Krijuesi i tyre dhe të vërtetat 
që burojnë prej Tij. “Fto në rrugën e Zotit tënd me urtësi dhe këshillë të mirë dhe 
polemizo me ta në formën më të mirë”(54); “Ne të kemi dërguar ty, o Muhamed, 
mëshirë për të gjithë botërat”(55); “Ne ju kemi bërë popull të ekuilibruar që të jeni 
dëshmitarë për njerëzinë dhe Profeti a.s të jetë dëshmitar për ju”.(56) 

(49) Kurani: Ankebut, ajeti: 46. 

(50) Kurani: Kafirun, ajeti: 1-6. 

(51) Kurani: Ankebut, ajeti: 20. 

(52) Kurani: Rrum, ajeti: 9. 

(53) Kurani: Nisa, ajeti: 97. 

(54) Kurani: Nahl, ajeti: 125. 

(55) Kurani: Enbija, ajeti: 127. 

(56) Kurani: Bekare, ajeti: 143. 

Transmeton Xhabiri (r.a) se Profeti Muhamed a.s u drejtohej njerëzve, atyre që i 
ftonte në rrugë të Allahut: “A ka ndonjë burrë që më siguron besën dhe mbrojtjen 
e popullit të tij, sepse kurejshët më kanë penguar që unë të ftoj njerëzit tek fjala 
e Zotit tim”.(57) 

Kufizimet e lirisë

Vazhdimisht është e pranishme pyetja: a duhet kufizuar liria?! Për t’i dhënë 
përgjigjen e duhur kësaj pyetje serioze duhet t’i japim përgjigje pyetjes: Cili është 
kuptimi i lirisë apo ç’është liria?!

Nuk kam ndërmend dhe as nuk është kuadri i duhur i kësaj teme për të ezauruar 
përgjigjen e kësaj pyetje të madhe dhe kaq të diskutuar, por ajo që shërben këtu, për 
t’i dhënë përgjigje pyetjes së parë, është pohimi i dy çështjeve: 

a) Liria nuk është qëllim në vetvete, por është atmosfera e domosdoshme dhe 
e vetme ku njeriu mund të vetërealizohet në mënyrë të natyrshme me të gjitha 
dimensionet e tij, atë intelektual, shpirtëror dhe atë fizik, në nivelin individual dhe 
shoqëror.

b) Liria nuk është koncept abstrakt i cili mund të konkretizohet në mënyrë 
individuale dhe anarkike, çdokush sipas egos, dëshirës dhe lakmisë së tij, por do 
të thotë të drejta dhe detyrime, të cilat shërbejnë për të ndërtuar urat e sakta të 
komunikimit dhe të marrëdhënieve të njeriut me: Zotin e tij, me veten e tij, me llojin 
njeri, me natyrën në të cilën jeton dhe e cila e rrethon, me të shkuarën, të tashmen 
dhe të ardhmen.

Pra, a duhet të kufizohet liria?! Jo! Liria nuk duhet të kufizohet kurrsesi, thjesht ajo 
duhet të kuptohet dhe të zbatohet drejt. E nëse flasim për kufizim, i vetmi kufizim 
është e vërteta dhe e drejta.

Prioriteti i treti: Shenjtëria

Ky prioritet i përhershëm ka të bëjë me katër fusha të domosdoshme të shprehjes 
dhe realizimit të qenies humane edhe si individ edhe si qenie shoqërore. Cenimi i këtyre 
fushave shkakton cenimin e thelbit të njeriut dhe e bën pa kuptim ekzistencën e tij 
si qenie. Për këtë prioritet zgjodha këtë term për të tërhequr që në fillim vëmendjen 
tek paprekshmëria e këtyre elementëve.

(57) Hadith i vërtetë. Ebu Daudi (4734), Tirmidhiu (2925), Nesaiu në “Sunenu`l-Kubra”, (7727) 
dhe Ibn Maxheh (201). 

a) Shenjtëria e gjakut

Shenjtëria e gjakut është sinonim e shenjtërisë së jetës. Kurani kur flet për jetën 
njerëzore, në rast të cenimit të saj, i qaset në mënyrë normative. Pra cenimin e jetës 
së një individi e sheh si cenim të jetës së njeriut si qenie dhe si ekzistencë dhe jo si 
një njeri më pak. “Ai që vret një njeri, që as nuk ka vrarë kënd dhe as nuk ka bërë 
shkatërrime në tokë, sikur ka vrarë të gjithë njerëzinë e kush e ka ngjallur sikur 
ka ngjallur të gjithë njerëzinë”.(58) 

Një nga dëmet më të mëdha që i është bërë njeriut bashkëkohor është anulimi i 
dënimit me vdekje, gjë që ka shkaktuar nënvlerësimin dhe përçmimin e jetës njerëzore, 
dhe në kushtet e mosfunksionimit të drejtësisë në një vend të caktuar vrasja është 
bërë mjeti më i lehtë i “zgjidhjes” së problemeve. Ndërkohë, zbatimi i dënimit me 
vdekje është pikërisht një nga ruajtësit kryesorë të jetës njerëzore. “Në ndëshkimin 
me vdekje ka jetë për ju, o njerëzit e mendjes, që ju të ruheni”.(59) 

b) Shenjtëria e nderit

Dinjiteti njerëzor është titulli i njeriut. Këtë dinjitet e ka fituar nga pozita e lartë që 
Allahu i ka dhënë ndër gjithçka ka krijuar. Dëlirësia, pastërtia shpirtërore dhe fizike, 
finesa në ndjenja në komunikim dhe në sjellje, estetika ne vepër dhe punë, të gjitha 
këto përbëjnë atë që quhet nderi njerëzor. Është pikërisht ky nder që e bën njeriun 
qenie me turp, të frenuar ndaj së ligës dhe së keqes. “Ne e kemi nderuar dhe lartësuar 
njeriun. I kemi mundësuar atij të udhëtojë në tokë dhe në det, e kemi furnizuar 
me të mirat dhe e kemi lartësuar mbi shumë krijesa të tjera që kemi krijuar”.(60) 

Për hir të këtij nderi, Allahu i Madhëruar e ka pajisur njeriun me kapacitetet e 
mjaftueshme të brendëshme për t’u rezistuar joshjeve banale, të cilat kërkojnë ta 
zbresin njeriun nga gradat e larta të dinjitetit dhe fisnikërisë. “Pasha fikun dhe ullirin, 
pasha malin e Sinait dhe pasha këtë Qytet të sigurt (Mekën). Në të vërtetë, Ne e 
krijuam njeriun në trajtën më të përkryer, pastaj e çuam atë (kur nuk beson) në 
gjendjen më të ulët, përveç atyre që besojnë dhe bëjnë vepra të mira: ata do të 
kenë shpërblime të pandërprera”.(61) 

(58) Kurani: Maide, ajeti: 32. 

(59) Kurani: Bekare: 179. 

(60) Kurani: Isra, ajeti: 70. 

(61) Kurani: Tin, ajeti: 1-6. 

Për hir të këtij nderi, Allahu premton shpërblime pa fund për atë që e respekton 
dhe e ruan atë, por njëkohësisht ka njoftuar për një ndëshkim të dhimbshëm në këtë 
botë dhe tjetrën për atë që e cenon. “Allahu urdhëron për drejtësi, bamirësi, punë 
të mirë dhe ndalon nga poshtërsia, e keqja dhe dhuna. Allahu ju paralajmëron 
që ju të kujtoheni”.(62) 

c) Shenjtëria e pasurisë

Pasuria konsiderohet si shtylla kurrizore e jetës materiale njerëzore. “Mos ua 
dorëzoni të paaftëve menaxhimin e pasurive tuaja që Allahu i ka bërë për ju 
mëkëmëbje”.(63) 

Në sipërfaqen e konceptit të hallallit dhe haramit në Islam zë një vend të veçantë 
pasuria materiale si në aspektin e fitimit edhe atë të shpenzimit. “Ata të cilët hanë 
pasuritë e jetimëve me të padrejtë le ta dinë se në barqet e tyre fusin zjarr”.(64) 

Pozitën e pasurisë e vërteton Allahu i Madhëruar dhe Profeti i Tij, duke e bërë 
zekatin shtyllë të Islamit. “Islami është ndërtuar mbi pesë shtylla: Shehadeti, falja 
e namazit, dhënia e zekatit, agjërimi dhe haxhi për atë që ka mundësi”.(65)

Vetëdijësimi për vlerën dhe rëndësinë e pasurisë, si dhe fitimi dhe shpenzimi i saj 
sipas rrugëve të ligjshme hyjnore, duhet të jetë domosdoshmërisht pjesë e pandarë e 
ligjërimit islam gjatë gjithë ekzistencës së tij. “Këmbët e njeriut nuk do të lëvizin 
nga vendi i llogarisë, Ditën e Kijametit, pa u pyetur për katër gjëra: për jetën e 
tij si e ka jetuar, për dijen e tij se çfarë ka punuar me të, për pasurinë e tij se si 
e ka fituar dhe ku e ka shpenzuar, si dhe për trupin e tij ku e ka përdorur”.(66) 

Kjo temë merr vlerë dhe rëndësi akoma dhe më shumë, në aktualitetin dhe realitetin 
tonë shqiptar, ku problemi i korrupsionit përbën rrezik të madh me pasoja shumë të 
rënda në të gjitha fushat e jetës. 

 

(62) Kurani: Nahl, ajeti: 90. 

(63) Kurani: Nisa, ajeti: 5. 

(64) Kurani: Nisa, ajeti: 10. 

(65) Hadith i vërtetë. Buhariu (8), Muslimi (16), Tirmidhiu (2609), Nesaiu në “Sunenu`l-Muxhteba”, 
(5016), Ibn Khuzejmeh (309), Ibn Hibani (158) dhe Ahmedi, vëll. 2, f. 120.

(66) Hadith i vërtetë. Tirmidhiu (2417) dhe Ebu Ja`la (7434).

e) Shenjtëria e familjes

Bërthama e shoqërisë është familja. Për rrjedhojë, forca apo dobësia e një shoqërie 
të caktuar varet nga forca dhe dobësia e bërthamës së saj, familjes. Vetëm shoqëritë 
e ndërtuara mbi themelet e familjes së shëndoshë kanë të drejtë të shpresojnë dhe 
pretendojnë zhvillim dhe përparim human të gjithëanshëm. Sado të mburren 
shoqëritë bashkëkohore postmoderne për përparim shkencor dhe teknologjik të 
përmasave “mega”, ky përparim në mungesë të familjes, jo vetëm mbetet një përparim 
i çekuilibruar, por përbën një rrezik të tmerrshëm për të ardhmen e këtyre shoqërive 
dhe globit mbarë. Vetëm në djepin e familjes njeriu mund të rritet natyrshëm dhe 
të edukuhet dhe kultivohet me vlerat e domosdoshme për të qenë realisht njeri. “O 
ju njerëz, Ne ju kemi krijuar prej një mashkulli dhe një femre dhe ju kemi bërë 
popuj dhe fise që ju të njiheni. Më i nderuari prej jush është ai që është më i 
devotshëm. Allahu është i Dijshëm dhe i Gjithënjoftuar”.(67) Pra, nuk mund të 
kemi komunikim miqësor dhe njohje reciproke vetëm se mes atyre popujve që kanë 
si themel familjen dhe individët e tij janë kultivuar në familje të shëndosha.

Fenomenet bashkëkohore absurde, që bien ndesh drejtpërsëdrejti me familjen, të 
shfaqura në aktualitetin shqiptar, por që janë të importuara prej civilizimit bashkëkohor, 
duhen frenuar, madje duhen zhdukur, me mënyrat më të mira dhe dobiprurëse për 
të ruajtuar shoqërinë shqiptare, dhe më gjërë, nga rrënimi dhe shkatërrimi. Të parët 
që duhet ta marrin mbi supe këtë mision janë faktorët e ligjërimit islam shqiptar, 
të cilët njëkohësisht duhet të shtrijnë urat e komunikimit dhe bashkëpunimit me të 
gjithë aktorët dhe faktorët e tjera shqiptarë, mysliman e jomysliman, që bien dakord 
në këtë shqetësim. Por duhet pasur parsysh se ligjërimi, veçanërisht diskursi verbal, 
duhet të jetë i maturuar dhe i ekuilibruar, duhet të ketë si qëllim vetëdijësimin për 
rrezikun e këtyre fenomeneve dhe jo thjesht diskriminimin dhe diskreditimin e tyre.

Prioriteti i katërt: Interesi madhor kombëtar

Një nga qëllimet madhore të ligjërimit islam është reformimi pozitiv i shoqërisë, 
pra vënia e këtij ligjërimi në shërbim të interesave reale të vendit dhe të shoqërisë. Ky 
interes madhor kombëtar përfshin:

a) Shteti i së drejtës

Ruajtja dhe konsolidimi i shtetit të së drejtës, duhet të zërë majën e hierarkisë së 

(67) Kurani: Huxhurat, ajeti: 13. 

shqetësimit të faktorëve të ligjërimit islam, siç duhet të gëzojë të njëjtën pozitë në 
listën e vlerave me të cilat duhet të edukohen brezat.

b) Pavarësia territoriale

 Një nga detyrimet më të rëndësishme të Islamit është xhihadi i cili hedh hapat e 
para të konkretizimit të tij kur cenohen kufijtë e vendit dhe territori i tij. 

c) Rendi dhe siguria e brendshme dhe e jashtme

Që në fillimet e Kuranit, Allahu i Madhërueshëm betohet në vlerën e rendit dhe 
sigurisë. Këtë vlerë Allahu ua kujton politeistëve të Mekës, të cilët mohonin Allahun 
si Një e të Vetëm, por harronin se rendi dhe siguria, falë së cilës udhëtonin dimër e 
verë për të tregëtuar, ishte mirësi prej Allahut fuqiplotë. “Betohem në sigurinë dhe 
rendin që e gëzojnë kurejshitët dhe në udhëtimet e tyre të dimrit dhe verës. Pra, 
le të adhurojnë Zotin e kësaj shtëpie, i Cili i ushqen pas urisë dhe i siguron prej 
çdo frike”.(68)

 
Allahu tërheq vëmendjen në mënyrë eksplicite tek përgatitja e vazhdueshme dhe me 

mjetet e nevojshme, për ruajtjen e vendit dhe njerëzisë nga armiqësitë dhe agresivitetet 
e mundshme: “Përgatituni ndaj tyre me ç’të mundni, me fuqi të mjaftueshme 
dhe me kuaj të mjaftueshëm, që me këtë fuqi të frikësoni armikun e Allahut dhe 
armikun tuaj”.(69) 

Në këtë ajet kuranor forca dhe fuqia na prezantohet si frenuese dhe frikësuese, sepse 
në origjinë Islami i beson fqinjësisë së mirë dhe nuk do luftë, por njëkohësisht fton për 
të qenë të vëmendshëm ndaj kërcënimeve, prandaj fton për parapërgatitje e cila edhe 
frenon sulmet armike, por edhe mbron vendin dhe popullin kur këto sulme ndodhin.

Prioriteti i pestë: Kultivimi i atdhedashurisë

Mendoj se atdhedashuria duhet veçuar si prioritet i përhershëm, edhe pse mund 
të integrohet dhe nënkuptohet nga prioritetet e përmendura, për disa arsye:

(68) Kurani: Kurejsh, ajeti: 1-4. 

(69) Kurani: Enfal, ajeti: 60. 

- Atdhedashuria është vlerë hyjnore. Allahu na e prezanton njeriun në Kuran si 
qenie e krijuar nga dheu dhe me mision në tokë. “E kur Zoti yt u tha melaikeve unë 
do të krijojë në tokë një mëkëmbës”.(70) Kur Profeti a.s u detyrua të largohet nga 
Meka, iu drejtua këtij qyteti ku kishte lindur dhe ishte rritur: “ Oj Mekë, ti je toka 
më e dashur për mua në faqe të dheut. E nëse nuk do më kishte detyruar populli 
yt të largohem nuk do isha larguar”.(71) 

- Kultivimi i atdhedashurisë në mënyrë të ekuilibruar, është nga mekanizmat 
kryesorë që e mbron njeriun nga inferioriteti i prejardhjes së tij etnike apo vendore. 
Siç përbën një nga burimet kryesore të dëshirës dhe vullnetit të njeriut për të punuar 
për vendin e tij, për ta zhvilluar atë, si dhe për të punuar me devocion për përparimin 
e vendit dhe shoqërisë.

- Kultivimi i atdhedashurisë është një nga rrugët kryesore për ta mbrojtur vendin 
dhe shoqërinë dhe nga tradhëtia e bijve të saj.

- Vlera e atdhedashurisë është një domosdoshmëri e aktualitetit tonë shqiptar për 
të kuruar antipatinë e akumuluar tek një pjesë e gjerë e popullit shqiptar, ndaj vendit 
dhe vetvetes. Kjo antipati vjen si pasojë e shpresës së lënduar në zemrat e shqiptarëve 
nga dështimet e njëpasnjëshme politike, por edhe si pasojë e propagandës qëllimkeqe 
ndaj shqiptarëve, e trashëguar që në fillimshekullin e XX-të. Është pikërisht kjo antipati 
një nga arsyet madhore për emigrimin e shumë shqiptarëve, veçanërisht të rinjve, dhe 
braktisjen e vendit të tyre. 

- Kjo antipati mund të ishte e justifikueshme nëse do të ishte kufizuar me urrejtjen 
ndaj politikave të dështuara drejtuese të vendit. Por problemi qëndron tek fakti 
se kjo urrejtje dhe antipati ka kapërcyer këto kufij, për të cenuar edhe lidhjet e 
njeriut shqiptar me atdheun dhe me vatanin e tij, pra me identitetin etij kombëtar.  
“Oj Mekë, ti je toka më e dashur për mua në faqe të dheut. E nëse nuk do më kishte 
detyruar populli yt të largohem nuk do isha larguar”.(72) Ajo që tërheq vëmendjen, 
në këtë kontekst, tek ky komunikim i Profetit a.s me vendlindjen e tij, është se Profeti 
a.s nuk ia faturoi vendit të tij keqtrajtimin që kishte përjetuar nga populli i tij. E në 

(70) Kurani: Bekare, ajeti: 30. 

(71) Hadith i vërtetë. Tirmidhiu (3925), Ibn Maxheh (3108) dhe Ahmedi, vëll. 4, f. 305. 

(72) Hadith i vërtetë. Tirmidhiu (3925), Ibn Maxheh (3108) dhe Ahmedi, vëll. 4, f. 305. 

disa raste na transmetohet(73) se Profeti a.s dëgjonte me vëmendje dhe mall poezitë që 
shokët e tij recitonin për Mekën apo për Medinen.

- Ky fenomen që ka kapluar zemrat e shumë shqiptarëve, brenda dhe jashtë 
Shqipërisë, duhet kuruar, ndër të tjera, duke e integruar drejpërsëdrejti në ligjërimin 
islam shqiptar dhe me anë të edukimit duhet të kultivohet kjo vlerë në mënyrë 
intensive dhe, me vëmendje të veçantë, tek brezat e rinj, madje që në momentin që 
fëmija fillon të kuptojë.

Globalizmi dhe atdhedashuria

Globalizmi tashmë është një fakt i madh i cili me të drejtë mund të prezantohet 
edhe si vlerë e përjetshme dhe universale, madje dhe hyjnore. “Dhe ju ka bërë 
popuj e fise që të njiheni”.(74) Mirëpo në aktualitetin tonë popujt e fuqishëm dhe të 
mëdhenj, në shumë raste e kanë përdorur dhe vazhdojnë ta përdorin globalizmin si 
justifikim për të sunduar kulturalisht, ekonomikisht dhe politikisht, popujt e vegjël. 
Për rrjedhojë këta popuj të vegjël shkojnë drejt asimilimit dhe tretjes, siç rrezikohet 
të ndodhë me popullin shqiptar nëse nuk kapet situata në kohë. 

Sot, të fortit e globalizmit, pra shtetet e mëdha, i gjejmë të flasin dhe të propagandojnë 
qytetarin e botës, por në të njëjtën kohë punojnë me fanatizëm të madh për të 
konsoliduar identitetin e tyre kombëtar përmes forcimit të ushtrive të tyre, të kulturës 
së tyre dhe të ekonomive të tyre. Sot kemi tregje të hapura ndërkombëtare, por nuk 
gjejmë në të njëjtën kohë shpërndarje të drejtë të pasurisë ndër të gjithë popujt 
ku shtetet e forta tregëtojnë dhe shesin mallin e tyre. Sot kemi rrjet komunikimi 
virtual, global, por në të njëjtën kohë konstatojmë se kultura dhe gjuha dominante 
në këtë rrjet është ajo e prodhuesëve të këtij rrjeti global. Sot, shtetet e mëdha dhe 
të fuqishme flasin për paqen globale, por në të njëjtën kohë këto shtete konkurrojnë 
me njëri-tjetrin në prodhimin dhe monopolizimin e armëve më moderne dhe forcës 
ushtarake, e ndërkohë shtetet e vogla në shumë raste privohen edhe nga armatimet 
dhe ushtritë më modeste. 

(73) Usejli (një nga emigrantët në Medine) tha: “Ah sikur një natë të flija në luginën e Khuza`as, aty 
ku familja më rriti” duke përshkruar me këto fjalë Mekën. Të Dërguarit të Allahut (a.s), i rrodhën 
lotët, u përmallua dhe tha: “O Usejl! Lëri zemrat të qetësohen”. Vargu i hadithit është i dobët. Ibnu 
Haxheri, “El-Isabe”, vëll. 1, f. 93, nr. 214 dhe Ibn Asakiri në “Tarikh Dimashk”, vëll. 18, f. 202.

(74) Kurani: Huxhurat, ajeti: 13. 

Përballë këtyre fenomeneve reale dhe shumë të egra është mëse e udhës, madje 
është i domosdoshëm kultivimi i vlerës së atdhedashurisë dhe krenarisë së identitetit 
kombëtar si një nga mekanizmat kryesorë, madje më kryesori, për t’u ruajtur nga 
përpjekjet asimiluese të qëllimta apo edhe të vetvetishme dhe spontane, të afërta apo 
të largëta.

Prioriteti i gjashtë: Zhvillimi i qëndrueshëm

Thelbi i zhvillimit të qëndrueshëm ka të bëjë me mirëshfrytëzimin e resurseve të një 
vendi dhe të një populli, me synimin e realizimit të mirëqenies të brezit aktual por pa 
cenuar interesat e brezave që vijnë në lidhje me këto resurse.(75) Mund të perifrazohet 
edhe si rritja dhe zhvillimi i resurseve për të garantuar dobinë e tyre të vazhdueshme 
edhe në të ardhmen: “Ai, Allahu ju ka krijuar nga toka dhe ju ka urdhëruar që ta 
lulëzoni atë”.(76) 

Zhvillimi i qëndrueshëm ndryshe mund të quhet edhe si mekanizëm i ruajtjes së 
ekuilibrit në tokë, vlerë të cilën Allahu i Madhëruar e konsideron si të domosdoshme 
për vazhdimësinë e jetës në tokë: “Rahmani! Ai i Cili i ka mësuar njeriut Kuranin. I 
ka mësuar edhe të shprehurit. Dielli dhe hëna udhëtojnë me përcaktim. Ai e ngriti 
edhe qiellin dhe vendosi peshoren, ekuilibrin. Që ju të mos cenoni peshoren. 
Peshoren zbatojeni me drejtësi dhe mos lini mangut në peshore. Ai edhe tokën 
e ka vendosur për krijesat”.(77) 

Pra, ashtu siç ka vendosur Allahu ekuilibrin në qiell e ka vendosur edhe në tokë. 
Por pjesë të përgjegjësisë së ekuilibrit në tokë Allahu ka bërë edhe njeriun, prandaj e 
porosit atë që të mos e cenojë këtë peshore, këtë ekuilibër. Këtë koncept e gjejmë në 
Kuran të shprehur në mënyrë edhe më të drejtpërdrejtë: “Dhe mos shkatërroni në 
tokë pasi është e rregulluar”.(78) 

Madje Allahu i Madhëruar paralajmëron pasojat e shkatërrimit në tokë dhe në det 
për shkak të cenimit të këtij ekuilibri nga dora e njeriut. “Është shfaqur shkatërrimi 

(75) Keta, Majlinda. “Filozofia dhe edukimi filozofik, Ndikimi i tyre në zhvillimin e qëndrueshëm të 
vendit. Vlerësime dhe alternativa”. Paraqitur në kërkim te gradës shkencore “Doktor në Filozofi ”. 
Universiteti i Tiranës. Viti 2015

(76) Kurani: Hud, ajeti: 61. 

(77) Kurani: Rahman, ajeti: 1-8. 

(78) Kurani: Araf, ajeti: 56. 

në tokë dhe det për shkak të punëve të njerëzve dhe Allahu i bën njerëzit të shijojnë 
një pjesë të pasojave të punëve të tyre që ata të përmenden e të kthehen”.(79) 

Transmeton Ebu Ubejde, me transmetime të pranueshme, ne librin e tij “El-Emval-
Pasuritë” se Umer ibnu Hatabi r.a kur e çliroi Irakun, nuk ua ndau ushtarëve tokat 
e gjëra e prodhimtare të Irakut, ushtrisë çlirimtare, siç kishte bërë një herë Profeti 
a.s, por vendosi që tokat të jenë të shtetit, të punohen nga ata që i kishin pasur por 
të paguajnë haraxhin prej 10 % të prodhimit.(80) Këtë vendim Umer Ibnu Hatabi e 
justifikoi me dy arsye:

a) Kishte kuptuar se veprimi i Profetit a.s ishte i lidhur me interesin e përgjithshëm, 
si në shumë raste të tjera, dhe nuk ishte një vendim eksplicit hyjnor. 

b) Interesi i përgjithshëm publik i brezave të mëvonshëm

Të shumtë ishin ata, prej bashkëkohësve të Profetit a.s dhe shokëve të Umerit, që 
këmbëngulën për t’i ndarë, megjithatë Umer Ibnu Hatabi nuk u tërhoq nga vendimi 
i tij duke arsyetuar se ndarja e tokave do të cenonte interesin e brezave të ardhshëm 
dhe argumentoi me ajetin të cilin e përmend Allahu i Madhëruar në të njëjtin grup 
ajetesh që flet për ndarjen e plaçkës së luftës. “ Edhe ata që kanë ardhur pas tyre, 
(pas brezit të bashkëkohësve të Profetit a.s, sahabeve) e thonë: “Zoti ynë, falna neve 
dhe vëllezërit tanë para nesh që u pajisën me besim dhe mos lejo në zemrat tona 
farë urrejtje ndaj atyre që besuan. Zoti ynë Ti je i Butë, Mëshirues i Madh”.(81) 
Pra, Kurani në të njëjtën kohë që u flet për plaçkën e luftës, shokëve të Profetit a.s, 
përmend edhe brezat që do të vijnë pas tyre, për të tërhequr vëmendjen se politika e 
qasjes ndaj plaçkës së luftës dhe tokave të çliruara duhet të jetë e mishëruar edhe me 
strategjinë e garantimit të interesave të brezave që vijnë.

Edukimi me këtë lloj shqetësimi duhet të jetë një nga objektivat madhorë dhe 
të vazhdueshëm të të gjithë faktorëve të ligjërimit islam. Ky shqetësim duhet të 
mishërohet me të gjithë mekanizmat e këtij ligjërimi, duke pasur parasysh se këtë lloj 
shqetësimi e trashëguan brezat e parë të ndershëm njëri pas tjetrit.

(79) Kurani: Rum, ajeti: 41. 

(80) Ebu Ubejdi në “El-Emual”, (133) dhe Ibn Zenxhevejh në “El-Emual”, (185).

(81) Kurani: Hashr, ajeti: 10. 

prioritetet e përkohshme

M
e prioritete të përkohshme nuk kam parasysh çështje që kanë rëndësi vetëm 
për një kohë të kufizuar, por që në kohë ta caktuara duhen theksuar më shumë 

ose sepse janë kthyer në rutinë apo traditë ose sepse rrezikohen nga sfida të ndryshme, 
ose sepse roli i tyre është dobësuar. Pra, kemi të bëjmë me çështje qendrore dhe të 
rëndësishme, madje dhe të domosdoshme por aktualiteti fton për ritheksimin e tyre.

Prioriteti i parë: Vetperceptimi

Për ne si shqiptarë tema e vetperceptimit është jo thjesht e nevojshme, por shumë 
akute dhe e ngutshme. Qasja negativiste dhe inferiore ndaj vetes mbetet prevaluese 
në diskursin e përgjithshëm politik, social, mediatik dhe atë informal e të përditshëm. 

Kjo qasje ka lënë dhe vazhdon të lërë pasoja shumë të rënda tek njeriu shqiptar 
dhe tek sjellja e tij brenda atdheut dhe jashtë tij. Siç ka lënë dhe po lë pasoja shumë 
negative edhe në sjelljen e shteteve të tjera ndaj shtetit dhe popullit shqiptar.

Nuk duhet harruar asnjëherë parimi: “Kush nuk respekton veten nuk e respektojnë 
edhe të tjerët”, ose “Respekto veten të të respektojnë të tjerët”. Shprehjet: “Ne jemi popull 
i poshtër, jemi popull i lig, nuk kemi për të bërë hajr asnjëherë, Shqipëria nuk bëhet me 
shqiptarët, shpresa është tek të huajt, më mirë të vijnë e të na pushtojnë” etj., të gjitha këto 
shprehje janë integruar në komunikimin dhe diskursin e përditshëm që konsumojnë 
shqiptarët si folës dhe si dëgjues. Para tre vitesh, kur filloi vala e emigrimit në masë 
të familjeve shqiptare, kryesisht për në Gjermani, aktorët kryesorë të përdorimit të 
këtyre zhargoneve, për fat të keq, ishin ata që vazhdimisht i shohim të prezantohen 
si opinionbërës.

Frazat kryesore që përdorin politikanët shqiptarë kur grinden me njëri-tjetrin, 
në debate televizive madje edhe në parlament janë: “Shqiptarët kanë të drejtë të ikin 
se ju po e shkatërroni Shqipërinë, Shqipëria ka marrë fund, Shqipëria nuk meriton të 
integrohet në BE” etj. Këto shprehje përsëriten vazhdimisht nga opozitat shqiptare 
dhe për çudi sa herë kur populli shqiptar është pranë ndonjë stacioni të veçantë në 
proceset integruese evropiane apo ndërkombëtare. Akoma dhe më e rëndë është kur 
politikanët shqiptarë, kryesisht opozitarë, me këto zhargone të stampuara na majë të 
gjuhës, komunikojnë dhe me përfaqësuesit ndërkombëtarë.

Pas gjithë kësaj le të përfytyrojmë se çfarë ndikimi të zi e negativ lë ky lloj diskursi 
në zemrën dhe mendjen e njeriut shqiptar dhe në opinionin e njeriut global dhe 
veçanërisht atij europian dhe perëndimor i cili përpiqet “me mish e me shpirt” të na 
integrojë tek unioni i vet. 

Më konkretisht ky lloj diskursi, që vjen si pasojë e keqperceptimit të vetes shqiptare, 
ka dy pasoja shumë të rënda për njeriun shqiptar.

Pasoja e parë është ndjenja e inferioritetit që prek mendjen dhe zemrën e njeriut 
shqiptar.

Pasoja e dytë këndvështrimi përçmues i të huajve, veçanërisht i popujve ballkanikë 
ndaj njeriut shqiptar. 

Këto dy pasoja shkaktojnë dy probleme madhore me efekte të trashëgueshme:

Problemi i parë është se këtë këndvështrim përçmues njeriu shqiptar, duke e 
konsumuar si ushqim të përditshëm që ia jep vetes dhe ia japin të tjerët, e pranon si 
normalitet. Mirëpo ky këndvështrim shndërrohet në sjellje të tjetrit ndaj shqiptarit e 
kështu shqiptari trajtohet nga të tjerët edhe në jetën e përditshme. 

A nuk është shqiptari subjekti i parë i akuzuar në Itali dhe Greqi në raste krimesh?! 
Një nga “të mirat” e integrimit të Rumanisë në BE ishte se italianët e kuptuan më në 
fund se jo të gjitha krimet makabre i bënin shqiptarët. Faktikisht statistikat e fundit 
në Hollandë(82), vërtetuan se shqiptarët zinin vendin e parafundit në pjesëmarrjen në 
krime në këtë shtet, pra me 0.2 %. Megjithatë, për shkak të opinionit të kultivuar nga 
gjuhët tona dhe të tjerëve, shqiptarët dominojnë imazhin e krimit europian.

(82) https://top-channel.tv/english/dutch-statistics-prove-netherlands-unfound-prejudice-towards-
albanians/

Problemi i dytë është rreziku i trashëgimit të këtij vetperceptimi apo opinioni 
për veten, tek brezat që vijnë. Të ther në zemër kur këto zhargone të ulta i dëgjon 
edhe tek adoleshentët dhe të rinjtë, madje dhe tek fëmijët, gjatë bisedave të tyre të 
zakonshme dhe banale. 

Pra kemi të bëjmë me një fenomen shumë të rëndë dhe të rrezikshëm, i cili jo 
vetëm nuk duhet lënë jashtë vëmendjes, por përkundrazi duhet të konsiderohet nga 
çështjet madhore të popullit shqiptar dhe duhet të kapet në kohë. 

Vetëm në sajë të një vetperceptimi të lartë, arriti populli gjerman dhe ai japonez 
të rimëkëmben pas Luftës së Dytë Botërore që i shkatërroi nga themelet. Por, edhe 
pse e rinisën nga zeroja, arritën jo vetëm të ringrihen, por edhe të dalin në krye të 
popujve të zhvilluar dhe kjo në sajë të një vetperceptimi të thellë që u dha fuqi dhe 
motiv për të mos u dorëzuar. 

Për popullin shqiptar vetpërceptimi përbën prioritet madhor bashkëkohor për 
disa arsye:

a) Rikuperimi i efekteve negative që la komunizmi në shpirtin e njeriut shqiptar. 
“Njeriu i ri” i përpunuar nga komunizmi doli nga ai sistem me sindromën e rrezikshme 
psikologjike të keqperceptimit. Mirëpo duhet të vetëdijësohemi plotësisht se “njeriu 
i ri” u krijua nga komunizmi përmes industrisë gjigande të edukimit dhe propagandës 
komuniste që bëri shpërlarjen e trurit shqiptar dhe mbolli në shpirtin e tij inferioritetin 
dhe varfërinë. Përpjekja për ta ndryshuar këtë psikozë dhe për t’ia kthyer popullit 
shqiptar vetperceptimin e drejtë duhet të jetë po kaq serioze dhe intensive. Ky proces 
vetperceptimi duhet të konsiderohet si objektiv madhor dhe strategjik i të gjithë 
institucioneve të shtetit shqiptar, duhet të shndërrohet në politika dhe projekte 
konkrete të të gjithë institucioneve, kryesisht të atyre edukative dhe arsimore. Për 
realizimin e këtij objektivi, duhet që vetë shteti t’i krijojë mundësira dhe hapësira të 
veçanta institucioneve fetare, duke ditur se roli i tyre në këtë çështje është vendimtar.

b) Tashmë po rritet edhe brezi i dytë postkomunist dhe natyrisht brezat edukohen 
i dyti nga i pari e kështu me rradhë. Prandaj duhet ky mobilizim i gjithanshëm 
vetëdijësues për t’i prerë rrugën trashëgimit të këtij karakteri nga brezi i parë tek i dyti.

Pasi Allahu e shpëtoi Musain a.s dhe popullin e tij nga Faraoni, i urdhëroi të hyjnë 
në Palestinë. Por ky popull e braktisi Musain a.s nga frika e armikut pushtues edhe pse 
Musai a.s u garantoi atyre ndihmën e Allahut. Allahu i Madhëruar urdhëroi Musain 
a.s që bashkë me popullin e tij të hyjnë në shkretëtirë për 40 vjet, duke humbur në të 

e duke mos pasur mundësi për të dalë prej saj. Gjatë këtyre 40 viteve Musai a.s dhe 
Haruni a.s u morën intensivisht me brezin e ri, i cili me në krye Profetin Jusha bin 
Nun a.s çliruan Palestinën. Nga kjo u kuptua se problemi kryesor i brezit refuzues 
ishte vetperceptimi dhe vetëvlerësimi negativ që shprehej me frikë, dobësi dhe mungesë 
vetëbesimi, cilësi këto që i kishin trashëguar nga periudha e jetës nën shtypjen dhe 
skllavërimin e Faraonit. “Allahu tha: ajo tokë do të jetë e ndaluar për ta. Do të sillen 
nëpër tokë të humbur, dyzet vjet. Ti mos u keqëso për popullin e shfrenuar”.(83) 

Prioriteti i dytë: Kthimi i shpresës dhe vetëbesimit

Në të njëjtat kushte të rënies së vetperceptimit tek shqiptarët ka rënë edhe shpresa. 
Madje me të drejtë mund të thuhet se në të njëjtin nivel që është cenuar vetperceptimi 
është cenuar dhe shpresa. Kjo pjesë e gjerë e shqiptarëve që vuan nga keqperceptimi, 
në të njëjtën kohë vuan edhe nga humbja e shpresës se vendi i tyre mund të zhvillohet 
dhe se populli i tyre mund të ringrihet. 

Faktikisht, dobësimi i shpresës ka ardhur si pasojë e keqperceptimit të vetes, sepse 
një njeri që e percepton veten si të aftë për të ecur përpara, që i zotëron kapacitetet e 
duhura për ta arritur synimet dhe objektivat dhe u beson këtyre kapaciteteve, në të 
njëjtin nivel do të jetë tek ai edhe shpresa dhe vetëbesimi. 

Mungesa e shpresës për të ardhmen dhe mungesa e vetëbesimit janë prej arsyeve 
kryesore të lënies së vendit tonë nga të rinjtë e kualifikuar dhe të mirëformuar 
profesionalisht, të cilët me fomimin që kanë mund ta ndërtojnë të ardhmen e tyre 
edhe në Shqipëri, edhe pse me vështirësi. E kur diskuton me ta për arsyen e lënies 
së vendit të përgjigjet: na ka shteruar shpresa se ky vend mund të bëhet dhe në këtë 
vend nuk ka të ardhme. 

Paradoksale

Për fat të keq këtë qasje dhe këtë arsyetim e paraqesin paradoksalisht edhe disa të 
rinj myslimanë, të përkushtuar fetarisht, gjë e cila bie krejtësisht ndesh me thelbin e 
besimit: “Nuk i humb shpresat prej mëshirës së Allahut vetëm se populli mohues”.
(84) Si mund të thotë besimtari: “Ky popull nuk bëhet” apo “Nuk ka shpresë për këtë vend” 
ndërkohë i ka besuar Allahut të Madhëruar, të Cilin nuk e kufizon asgjë, mundësitë 

(83) Kurani: Maide, ajeti: 26. 

(84) Kurani: Jusuf, ajeti: 87. 

e Tij i ka pafund dhe atributet e Tij pa limit: “Allahu kur do diçka thjesht i thotë 
bëhu dhe bëhet”.(85) 

Këta të rinj i besojnë Profeti Muhamed a.s si modeli udhërrëfyes për tek Allahu, në 
të gjithë fushat e jetës, por faktikisht elementi më i rëndësishëm që harrojnë është se 
aktualiteti, në të cilin u dërgua Profeti Muhamed a.s, ishte shumë më i vështirë se ky i 
yni, madje pa mëdyshje mund të themi se ka qenë aktualiteti më i vështirë në histori. 
Megjithatë ai aktualitet aq i vështirë, jo vetëm ndryshoi, por arabët u shndërruan nga 
bari delesh e devesh në barinj popujsh dhe ndriçuan tokën me diellin e së vërtetës. 
Pavarësisht vështirësive dhe sprovave të rrezikshme që arabët, bizantinët, çifutët dhe 
persët, ia shkaktuan Profetit a.s dhe shokëve të tij, atij nuk iu luhat aspak besimi, 
shpresa dhe vetëbesimi se përpjekja e tij do të dilte me sukses. Faktikisht ashtu ndodhi. 
Dielli i civilizimit islam ndriçoi botën dhe e reformoi atë mbi bazat e vërteta dhe të 
drejta hyjnore dhe humane.

Të besosh në pamundësinë e ndryshimit do të thotë të kesh rënë prehë e 
determinizmit prangosës, të kesh keqkuptuar caktimin e Allahut dhe për pasojë të 
besosh “de facto” në paaftësinë e Allahut për ndryshimin e gjendjeve. Kurse Allahu 
i Madhëruar premton: “Allahu nuk e ndryshon gjendjen e një populli derisa të 
ndryshojnë ç’ka në shpirtrat e tyre, pra vetet e tyre”.(86) Këtu, në këtë ajet kuptojmë 
se Allahu dëshiron të na respektojë, duke na ftuar që ne vetë të jemi faktorë të 
ndryshimit dhe na e lehtëson rrugën e faktorizimit, duke na treguar edhe formulën e 
thjeshtë dhe shumë thelbësore: “Thjesht kthehu tek vetja dhe rregullo marrëdhëniet me 
vetperceptimin, shpresën, optimizmin, vetëbesimin” e po e bëre këtë dije se Allahun nuk 
e kufizon gjë. Pra, nëse beson se mund të ndryshosh për mirë, do të ndryshosh, për 
ndryshe dije se çdo orvajtje nuk është gjë tjetër vetëm se justifikim i dorëzimit, frikës, 
ligështisë dhe pesimizmit. Allahu i Madhëruar thotë në hadithin kudsij: “Unë jam 
tek mendimi i robit Tim për Mua dhe Unë jam me të kur ai më kujton Mua”.(87) 

Parimi hyjnor dhe universal i ndryshimit të vetvetes, i përmendur tek ajeti 
kuranor i mësipërm, është ftesë për të hequr dorë përfundimisht dhe në mënyrë 
absolute nga të kërkuarit e ndryshimit nga jashtë, grish për përqendrim tek vetja dhe 
ndryshimi i saj, dhe gjëja e parë që duhet ndryshuar është vetperceptimi, vetëvlerësimi, 
vetëbesimi dhe shpresa, cilësi të cilat e ngrejnë njeriun në nivelin e bindjes së paepur 

(85) Kurani: Jasin, ajeti: 82. 

(86) Kurani: Rrad, ajeti: 11. 

(87) Hadith i vërtetë. Buhariu (7405) dhe Muslimi (2675). 

se ndryshimi është i mundshëm dhe se Zoti i gjithësisë nuk e shkel premtimin e Tij:  
“Thuaj: O Allah, Pronari i vërtetë i sundimit, ia jep sundimin kujt të duash dhe 
ia merr kujt të duash, lartëson kë të duash dhe poshtëron kë të duash. Në Dorën 
tënde është e gjithë e mira. Ti ke pushtet për gjithçka”.(88) 

Këto ajete Allahu i zbriti në Medine për të kuruar zemrat e myslimanëve nga 
paranoja dhe bindja e gabuar se sundimi është i përjetshëm në duart e çifutëve dhe 
se gjithçka: politika, ekonomia, kultura, janë vetëm të atyre dhe popujt e tjerë duhet 
të jenë pasues të tyre. 

Dhulkarnejni, kur gjeti popullin e shtypur dhe të dorëzuar që herë pas here sulmohej 
rëndë nga Jexhuxh-Mexhuxhët, thjesht e mësoi popullin e shtypur se si bëhet diga që 
do t’i mbronte nga populli zullumqar dhe faktikisht nuk e bëri ai vetë. Dhulkarnejni 
kuptoi se ajo që i mungonte këtij populli nuk ishin resurset materiale dhe kapacitetet 
njerëzore, por iu mungonte shpresa. Ata i ishin dorëzuar pesimizmit dhe bindjes se nuk 
mundeshin. Tashmë, ndjenja e thellë deterministe se është e pamundur të mbrohemi 
nga ata, sepse ata janë të shumtë në numër, të fortë ushtarakisht dhe të ashpër, kurse 
ne jemi të dobët, e të paktë e ta paaftë, kishte pushtuar zemrën dhe gjakun e tyre. 
Kurse Dhulkarnejni i bindi konkretisht se ata mund të mbroheshin nga ai popull, 
edhe pse këta ishin të paktë në numër e ata të shumtë: “Sa prej grupeve të vogla 
kanë mundur grupe të mëdha, me lejen e Allahut”.(89) 

Këto tema: vetperceptimi, kthimi i shpresës dhe vetëbesimit duhet të konsiderohen 
nga të gjithë shqiptarët në përgjithësi dhe nga faktorët e ligjërimit islam në veçanti, si 
domosdoshmëri madhore, pa të cilat nuk mund të bëhet asnjë hap para në rrugën e 
zhvillimit dhe ringritjes si popull dhe si shtet, madje duhet të trajtohen si platformë 
ku mbështetet çdo përpjekje për zhvillim dhe ringritje.

Prioriteti i tretë: Ateizimi i butë

Përhapja e ateizmit është një rrezik shumë i pranishëm në shoqërinë shqiptare gjë 
të cilën e vëren në komunikimin e përditshëm me njerëzit. Tek moshat e rritura, 50 
vjeç e sipër, është i trashëguar, ndërsa tek moshat e reja, të lindurit pas viteve 90 të 
shekullit XX ateizmi përhapet nga dy shkaqe kryesore: 

(88) Kurani: Ali Imran, ajeti: 26. 

(89) Kurani: Bekare, ajeti: 249. 

Shkaku i parë ka të bëjë me ngjyrat materialiste të theksuara të jetës bashkëkohore, 
të cilat reflektohen nga vetë sistemi materialist në të cilin jetojmë dhe i cili edhe pse 
nuk e mohon Zotin de jure, ai nuk të lë asnjë rrugë konkrete për të shkuar tek Ai. 

Shkaku i dytë është angazhimi jo i mjaftueshëm i faktorëve të ligjërimit islam 
me ftesën islame. 

Këtu do të veçoja dhe specifikoja Jugun e Shqipërisë i cili vuan nga mungesa e 
hoxhallarëve dhe thirrësve islamë të kualifikuar. 

E kam quajtur ateizëm “të butë” për dy arsye, e para: sepse edhe pse nuk kemi të 
bëjmë me një ateizëm agresiv si ai i sistemit komunist, fenomeni i ateizmit përhapet 
pa kuptuar si tumori. Arsyeja e dytë ka të bëjë me simptomat e ateizmit dhe efektet e 
tij, pra mund të kemi raste të besimit në Zot, por Islami dhe feja nuk është referencë 
në asnjë fushë të jetës siç kemi raste të besimit në Zot, po në të njëjtën kohë mohohen 
ato çështje pa të cilat nuk ka kuptim edhe vetë besimi në Zot, siç është besimi në 
botën tjetër, fenomen të cilin kanë rënë dakord ta quajnë “agnosticizëm”

Mekanizmat e zgjidhjes apo të frenimit

Përballë këtij fakti mendoj se katër janë mekanizmat e frenimit dhe përballjes me 
këtë fenomen:

a) Edukimi i kuadrove dhe ftuesve islamë

Faktorët e ligjërimit islam ndër popullin shqiptar duhet ta konsiderojnë fenomenin 
e “ateizmit të butë” si një rrezik madhor për shoqërinë shqiptare dhe si nënën e të gjithë 
të këqijave morale, si në rrafshin individual ashtu dhe familjar e shoqëror, prandaj për 
këtë çështje duhet të ndezin sirenat e alarmit. Pesha më e madhe në këtë përgjegjësi 
bie mbi institucionin përfaqësues zyrtar të myslimanëve, Komunitetin Mysliman. 
Përgjigja më konkrete dhe më parësore ndaj këtij fenomeni duhet të konsiderohet, 
gjithmonë sipas mendimit tim, përgatitja e kuadrove islamë, hoxhallarë, edukatorë 
dhe ftues, të pajisur me dijet dhe aftësitë e duhura për t’u përballur me këtë fenomen, 
të edukuar me shpirtin misionar që dominon pretendimet e nefsit dhe të vetes për 
rehati dhe privilegje, si dhe të motivuar për t’iu përgjigjur nevojave të popullit shqiptar 
për besim dhe fe, kudo që janë ata.

b) Ngritja e institucioneve arsimore fetare, medreseve

Në shërbim të pikës së parë, është domosdoshmëri ngritja dhe hapja e medreseve 
me nivelin dhe kapacitetin e duhur për t’iu përgjigjur nevojave të vendit për kuadër 
fetar. Vetë KMSH duhet të angazhohet seriozisht për krijimin hapësirave të duhura 
dhe të përshtatshme për kualifikimin e duhur universitar, të këtij kuadri, brenda dhe 
jashtë Shqipërisë, në universitetet serioze të botës islame.

c) Mësimi fetar në shkollat publike

Një nga iniciativat shtetërore zyrtare të mbetura për gjysëm është inkuadrimi i 
mësimit fetar në shkollat publike. Për këtë çështje angazhimin më të madh duhet ta 
ketë natyrshëm KMSH, si përfaqësuese e pjesës më të madhe të popullit shqiptar. 
Në këtë drejtim duhet të ushtrojnë trysninë e duhur edhe faktorët e tjerë islamë në 
Shqipëri, siç duhet të shtrihen urat e komunikimit edhe me përfaqësitë e komuniteteve 
të tjera fetare në Shqipëri.

 
Por duhet theksuar se kjo nismë përballet me dy sfida kryesore:

Sfida e parë: Përpilimi i kurrikulave të përshtatshme, për të cilat duhet të punohet 
shumë për të qenë sa më të pranueshme dhe të përthithshme nga brezat e rinj shqiptar.

Sfida e dytë: Kuadri fetar i kualifikuar fetarisht, por edhe në aspektin pedagogjik e 
didaktik dhe i pajisur me dijet e mjaftueshme të shkencave humane, që i mundësojnë 
të njohin mjaftueshëm aktualitetin shqiptar. 

d) Bashkëpunimi me komunitetet e tjera fetare në vend

Fenomeni i ateizmit të butë i rrezikon të gjithë shqiptarët pa përjashtim dhe të 
gjithë komunitetet fetare bashkohen në këtë shqetësim. Mbetet të bashkërendohen 
përpjekjet për hir të një rezultati sa më të kënaqshëm në frenimin e këtij fenomeni 
kanceroz e shkatërrimtar për popujt dhe shtetet.

Prioriteti i katërt: Kompromisi i heshtur me të keqen

Këtë fenomen ndryshe do ta quaja: “Fenomeni i korruptimit të Islamit”. Tregues apo 
simptomë kryesore e këtij fenomeni apo sëmundjeje të rrezikshme, është zhvillimi i 
ligjërimit islam dhe veçanërisht i diskursit islam larg shqetësimeve dhe sfidave reale, 
të brendshme dhe të jashtme, me të cilat përballen shqiptarët si popull dhe si shtet. 

Ky fenomen bie ndesh drejtpërsëdrejti me misionin e Islamit dhe frymën e tij. Roli i 
tij është rregullimi në tokë dhe cilësi kryesore të pasuesve të tij është pikërisht urdhëri 
për të mirë dhe ndalimi nga e keqja: “Ju jeni populli më i mirë që jeni nxjerrë ndër 
njerëz, urdhëroni për të mirë, ndaloni nga e keqja dhe besoni në Allah”.(90) 

Allahu e cilëson Mesazherin e Tij të fundit, Profetin Muhamed a.s, si mëshirë për 
të gjithë botërat, e cila duhet të përcillet ndër breza përmes umetit të tij, myslimanëve. 
“Të kemi dërguar vetëm si mëshirë për botërat”.(91) 

Braktisja e urdhërit për të mirë dhe ndalimit nga e keqja konsiderohet nga Kurani 
si shkaku kryesor i meritimit të mallkimit hyjnor: “Mohuesit prej Benu Israilëve u 
mallkuan nga Daudi dhe Isai i biri i Merjemes. Kjo u ndodhi atyre sepse u bënë 
mëkatarë dhe e tepruan. Veç faktit se nuk ndalonin njëri tjetrin nga e keqja, ata 
e vepronin atë. Sa poshtërsi e madhe ishte veprimi i tyre”.(92) 

Në këtë ajet kuranor kemi një tërheqje vëmendje të veçantë: “Veç faktit se nuk 
ndalonin njëri tjetrin nga e keqja, ata e vepronin atë”.(93) Hapi i parë që bënë 
mohuesit e Benu Israilëve drejt së keqes, ishte pikërisht kompromisi me të keqen, 
duke mos e ndaluar atë. Për rrjedhojë, e keqja u bë normale në mesin e tyre dhe si 
pasojë humbi ndjeshmëria ndaj saj. Rezultat i kësaj të fundit ishte veprimi i së keqes. 
Pra, Kurani na e prezanton urdhërin për mirë dhe ndalimin nga e keqja, si rrjetë 
imunizuese dhe kala të fortifikuar mbrojtëse të shoqërive nga e keqja dhe dëmet e saj. 

Ky fenomen i rrezikshëm dhe shkatërrimtar i shoqërive njerëzore që ka prekur dhe 
popullin shqiptar, mund të luftohet nga faktorët e ligjërimit islam shqiptar përmes 
disa mekanizmave kryesorë, përdorimi i së cilëve duhet të paraprihet nga një proces 
intensiv vetëdijësues dhe edukues, i cili duhet të shtrihet në të gjitha fazat e jetës 
njerëzore nga mosha e fëmijëve deri tek moshat e rritura, duhet të materializohet dhe 
konkretizohet në të gjithë sferat e ligjërimit islam.

(90) Kurani: Ali Imran, ajeti: 110. 

(91) Kurani: Enbija, ajeti: 107. 

(92) Kurani: Maide, ajeti: 78-79. 

(93) Kurani: Maide, ajeti: 79. 

Mekanizmat: 

a) Urdhëri për mirë dhe ndalimi nga e keqja

Kultivimi i përgjegjësisë dhe ndjeshmërisë për gjithçka ndodh rreth besimtarit, 
është shtrati dhe platforma ku mbështetet gatishmëria për të zbatuar urdhërin për mirë 
dhe ndalimin nga e keqja. Mbartja reale e këtij urdhëri kërkon forcë të brendshme 
shpirtërore dhe vullnet të hekurt për faktin se e vë besimtarin përballë me shoqërinë dhe 
zhvillimet e saj të mira apo të këqija. Për rrjedhojë ka dhe pasoja morale dhe materiale. 
Kështu që vetëm një edukim besimor i shtrirë në kohë dhe i lidhur ngushtë me 
Zotin e Përjetshëm, por i lidhur edhe me vetëdijësimin rreth pasojave shkatërrimtare 
shoqërore dhe humane të braktisjes së këtij urdhëri, mundëson angazhimin real të 
myslimanit, si individ dhe shoqëri, për realizimin me sukses të kësaj detyre hyjnore. 
Pikërisht për këtë fakt, edukimit të individit me ndjeshmërinë dhe përgjegjësinë e 
lartë për gjithçka ndodh përreth, duhet t’i kushtohet një rëndësi e veçantë dhe një 
vëmendje e mirëstudiuar, që në vegjëlinë e tij. Siç u përmend edhe më sipër, arsyeja 
pse Allahu na ka bërë popullin më të mirë është pikërisht zbatimi i urdhërit për të 
mirë e ndalimit nga e keqja. “Ju jeni populli më i mirë që jeni nxjerrë ndër njerëz, 
urdhëroni për të mirë, ndaloni nga e keqja dhe besoni në Allah”.(94) Kjo do të 
thotë se njerëzia ka tendenca të vazhdueshme për të devijuar nga rruga e së mirës dhe 
të vërtetës, si dhe për të cenuar, me dashje apo pa dashje, ekuilibrin hyjnor në tokë 
dhe në njerëzi: “Është shfaqur shkatërrimi në tokë dhe det për shkak të punëve 
të njerëzve dhe Allahu i bën njerëzit të shijojnë një pjesë të pasojave të punëve 
të tyre që ata të përmenden e të kthehen. Thuaj: ecni nëpër tokë dhe shikoni se 
si ka qenë fundi i popujve të mëparshëm. Shumica e tyre ishin shokvënës ndaj 
Allahut”.(95) Për këtë arsye njerëzit kanë nevojë për përmendje të domosdoshme e të 
vazhdueshme nga rreziku i këtij devijimi, e këtë detyrë madhore Allahu ia ka ngarkuar 
popullit të Muhamedit a.s, myslimanëve, të cilët sa më shumë angazhohen për këtë 
detyrë, aq më shumë lartësojnë dhe veten e tyre për t’u ngritur në nivelet më të larta 
të përzgjedhjes hyjnore.

Dy parime madhore

Procesi i edukimit të brezave për urdhërin për mirë dhe ndalimin nga e keqja duhet 
të mishërohet domosdoshmërisht me dy parime madhore të cilat do të përmenden 
shkurtimisht në këtë kontekst: 

(94) Kurani: Ali Imran, ajeti: 110. 

(95) Kurani: Rrum, ajeti: 41-42. 

Parimi i parë: parashikimi i pasojave

Ky parim ndryshe mund të quhet ndriçuesi i rrugës gjatë zbatimit të urdhërit për 
të mirë dhe ndalimit nga e keqja. Është ky parim ai që e bën të zgjuar e të mençur 
realizimin e kësaj detyre madhore. Në të kundërt, pasojat do të ishin katastrofike.

Dijetari i shquar, Ibnu`l-Kajjim El-Xheuzije, Allahu e Mëshiroftë, thotë në lidhje 
me këtë parim: “Ndalimi i së keqes kalon nëpër katër raste: 

- Zëvendësimi i së keqes me një të mirë.
- Zëvendësimi i së keqes me një të keqe më të vogël.
- Zëvendësimi i së keqes me një të keqe të barabartë me të.
- Zëvendësimi i së keqes me një të keqe më të madhe se ajo.
Në dy rastet e para e keqja duhet ndryshuar. Në rastin e tretë shihen pasojat, nëse 

janë pozitive ndryshohet, nëse jo, nuk cenohet e keqja. Në rastin e katërt është haram 
ndryshimi i së keqes”.(96) 

Po në të njëjtin libër dhe në të njëjtin kontekst Ibnu`l-Kajjimi thotë: “Kam dëgjuar 
Shejhul-Islam ibnu Tejmijen, Allahu e mëshiroftë dhe ia ndriçoftë varrin, të thotë: 
Një ditë, unë bashkë me disa shokë të mi kaluam pranë disa pushtuesve tartarë të cilët 
po pinin alkool dhe ishin të dehur. Njëri prej shokëve të mi i qortoi. Unë i thashë 
lëri. Allahu e ka ndaluar alkoolin për shkak se pengon nga namazi dhe nga kujtimi i 
Allahut, kurse këta alkooli i ndalon nga vrasja e njerëzve dhe gjakderdhja”.(97) 

Ky parim madhor buron drejtpërsëdrejti nga Libri i Allahut dhe Tradita Profetike. 
Allahu i Madhëruar ndalon në mënyrë eksplicite fyerjen dhe sharjen e idhujve për t’i 
prerë rrugën fyerjeve hakmarrëse të politeistëve: “Dhe mos fyeni çka adhurohet veç 
Allahut se kështu ata do të shajnë Allahun me padrejtësi dhe pa dije”.(98) 

Transmeton Ebu Davudi, Allahu e mëshiroftë, se “Profeti a.s ka ndaluar zbatimin 
e ndëshkimeve penale ndaj atyre që janë në luftë me armikun”.(99) Shkaku i 
pezullimit të këtyre ndëshkimeve është mënjanimi i pasojave më të rënda që mund 
të jetë dezertimi nga Islami ose bashkëpunimi me armikun në shenjë hakmarrje ndaj 
myslimanëve. 

(96) Ibn Kajimi, Muhamed ibn Ebi Bekr, “Ialamu`l-Muvekki`in”, (3/12-13). 

(97) Ibn Kajimi, Muhamed ibn Ebi Bekr, “Ialamu`l-Muvekki`in”, (3/13). 

(98) Kurani: Enam, ajeti: 108. 

(99) Hadith i vërtetë. Ebu Daudi (4408) dhe Tirmidhiu (1405). 

Parimi i dytë: gradualiteti

Ashtu si parimi i parashikimit të pasojave, edhe parimi i gradualitetit është jetik 
për zbatimin me sukses të urdhërit për mirë e ndalimit nga e keqja. Për këtë parim 
do ketë një shtjellim më të gjërë më poshtë, prandaj këtu mjaftohem me cekjen e disa 
pikave themeltare që kanë të bëjnë më shumë me konceptin e gradualitetit.

Është jetike të dihet dhe të kuptohet se janë dy elementë kryesorë që e bëjnë të 
prekshëm dhe real konceptin e gradualitetit, si dhe e nxjerrin këtë koncept madhor 
dhe vendimtar nga rrethi i shtjellimit dhe i tjerrjes abstrakte. Këto dy elementë janë: 
Prioriteti dhe parapërgatitja ose vetëdijesimi paraprak.

Elementi i parë: Prioriteti

Prioriteti ka të bëjë me aftësinë e renditjes së gjërave sipas rëndësisë që kanë. Këtij 
koncepti të veçantë Kurani i ka kushtuar vëmendje të drejtpërdrejtë dhe eksplicite. 
Nuk kishte se si të ishte ndryshe duke pasur parasysh dy fakte;

Së pari: Islami zbritit si fe hyjnore për të ngritur sistemin e tij të plotë, gjithpërfshirës 
e mbarëbotëror, në faqe të dheut dhe nga vetë fjala sistem kuptohet se kemi të bëjmë 
me gjëra qendrore dhe periferike apo me gjëra parësore dhe dytësore apo me gjëra 
thelbësore e parimore, praktike apo teknike. 

Së dyti: aktualiteti ku zbriti Islamin nuk ishte një aktualitet tabula rasa(100), por 
një aktualitet ku jeta familjare, shoqërore, ekonomike, politike e ndërkombëtare ishte 
e ndërtuar sipas një sistemi të caktuar mbi bazën e një ideje dhe vlere të caktuar që 
prezantohej me idhujtarinë, pavarësisht mënyrës se si shprehej kjo idhujtari. Allahu 
i Madhëruar thotë: “A e barazoni shërbimin ndaj haxhilerëve, duke u dhënë ujë, 
dhe mirëmbajtjen e xhamisë së shenjtë, Qabesë, me ata që kanë besuar në Allahun 
dhe Ditën e Kijametit dhe ata që luftuan në rrugë të Allahut?! Kurrsesi nuk janë 
njësoj. Allahu nuk e udhëzon popullin zullumqar”.(101) 

(100) Tabula rasa: kuptimi gjuhësor i kësaj fjale latine është “fletë e bardhë bosh”. Me këtë term, 
Sokrati përshkruante gjendjen fillestare të njeriut, pra se ai lind i pafajshëm dhe i pastër. Sipas një 
teze tjetër, me këtë term nënkuptohet mendja e njeriut, sikur ajo është një faqe e bardhë ku mund 
të shkruhet, fshihet e rishkruhet sjellja e individit. Thënë ndryshe, një mendje e paformatuar dhe e 
gatshme për t`i bërë formatimin sipas dëshirës, ashtu siç formatohet një hardisk i një kompjuteri. 

(101) Kurani: Teube, ajeti: 19. 

Pra, lidhjet me Allahun e Madhëruar përmes besimit në Të dhe besimi në takimin 
me Allahun Ditën e Kijametit, janë prioriteti i prioriteteve të Islamit, ndërsa çdo gjë 
tjetër vjen pas këtyre lidhjeve sado e rëndësishme të jetë ajo gjë. Për sakaq nuk mund 
të ketë zbatim të suksesshëm të urdhërit për të mirë e ndalimit nga e keqja nëse nuk 
merret në konsideratë parimi i prioriteteve. Për ndryshe mund të ndodh si ai që pret 
degën ku ka vënë këmbët e veta. 

Elementi i dytë i gradualitetit: parapërgatitja ose vetëdijesimi paraprak

Baza e marrëdhënieve të myslimanit me Islamin si besim dhe si praktikë është 
vullneti i lirë. Pikërisht për këtë Islami i kushton një rëndësi të dalluar kalitjes paraprake 
të këtij vullneti përmes vetëdijësimit dhe ndërgjegjësimit në lidhje me burimin e këtij 
sistemi, që është Allahu i Madhëruar, dhe në lidhje me shpërblimin dhe ndëshkimin 
final që është bota tjetër, Xheneti dhe Xhehenemi. Pra, parapërgatitja besimore dhe 
zgjimi i natyrshmërisë hyjnore të instaluar në shpirtin e njeriut që në ngjizje të tij, 
është hapi vendimtar i një marrëdhënie të vullnetshme dhe të lirë të njeriut me 
Islamin si besim dhe si sistem. Në këtë kuadër, do të gjejmë një dallim rrënjësor mes 
pjesës së Kuranit të zbritur në Mekë dhe atij të zbritur në Medine. I pari themelon 
marrëdhënien e njeriut me Allahut në rrafshin e besimit, ndërsa i dyti ngre mbi këto 
themele katet e sistemit gjithpërfshirës dhe global islam. I pari zbret në mënyrë direkte 
dhe, në përgjithësi, pa shkak ndërsa i dyti sipas metodologjisë: ata pyesin, për çështje 
praktike dhe ligjore, ndërsa ti, o Muhamed a.s, përgjigju, ata thonë dhe ti thuaju.  
I pari flet në mënyrë eksplicite për Allahun, argumentat e Madhështisë së Tij dhe të 
vërtetat që burojnë prej Tij, ndërsa i dyti flet për normat, rregullat dhe detajet praktike 
dhe juridike. Pra, pasi boshti apo baza humane e shoqërisë profetike u themelua apo u 
kultivua me besim, u bë e gatshme të ndërtohet mbi supet e tij ndërtesa mbarëglobale 
e sistemit gjithpërfshirës islam.

Transmetohet se bashkëshortja e Profetit a.s., Nëna e besimtarëve, Aishja r.a ka 
thënë: “Suret e para që kanë zbritur nga Kurani kanë qenë suret e shkurtra, në të 
cilat flitet për xhenetin dhe xhehenemin dhe pasi njerëzit u kthyen në Islam zbriti 
hallalli dhe harami. Nëse do të kishte zbritur që në fillim: mos e pini alkoolin, do të 
kishin thënë: nuk e lëmë kurrë alkoolin apo të kishte zbritur: mos bëni imoralitet, 
do të kishin thënë: nuk e lejmë kurrë imoralitetin”.(102) 

(102) Buhariu (4993).

b) Ftesa islame

Mekanizmi i dytë i domosdoshëm për t’i prerë rrugën kompromisit me të keqen 
është ftesa islame. Edhe kjo detyrë madhore islame duhet të jetë një nga synimet 
kryesore dhe të domosdoshme të edukimit islam të brezave, jo vetëm për të frenuar 
të keqen, por mbi të gjitha për të përhapur të mirën, e për ta bërë atë sunduese në 
tokë. Zgjimi i shpirtrave dhe ndriçimi i mendjeve njerëzore është obligim hyjnor 
madhor dhe i qartë: “Thuaj: kjo është rruga ime. Unë ftoj në rrugë të Allahu me 
argument të qartë, unë dhe ata që më kanë pasuar mua. I Lartmadhëruar është 
Allahu dhe unë nuk jam prej shokvënësve”.(103) 

Nuk ka nder më të madh, që komuniteti i myslimanëve mund t’i bëjë kësaj shoqërie, 
se sa t’ia çeli sytë ndaj së vërtetës madhore, dritës së Allahut nga ku buron e gjithë e 
mira e kësaj bote dhe e botës tjetër, si dhe nga ku vjen i gjithë shpëtimi në këtë botë 
dhe tjetrën: “Nuk ka më punë mirë se ai që fton në rrugë të Allahut, punon punë 
të mira dhe deklaron se është mysliman”.(104)

Të ftosh njerëzit në rrugë të Allahut, t’i njohësh me Allahun dhe shpërblimin e 
Tij të pafundëm, do të thotë t’u japësh mundësinë për të shpëtuar nga ndëshkimi 
shumë i afërt dhe shumë i dhimbshëm i botës tjetër, i cili fillon për çdokënd sapo 
vdes e kalon nga kjo jetë në tjetrën. 

Kur Allahu i Madhëruar urdhëroi Profetin e Tij, Muhamedin a.s: “Dhe paralajmëroi 
njerëzit e tu më të afërm”(105), Profeti a.s u ngjit në kodrën Safa dhe u thirri njerëzve 
ashtu siç thërret paralajmëruesi i një sulmi armik apo i një rreziku të madh. E kur 
njerëzit u mblodhën, ai u tha: “A keni dëgjuar ndonjëherë ndonjë gënjeshtër prej 
meje”?! Asnjëherë! Thanë njerëzit. “Po nëse do ju thoja se pas kësaj kodre po vjen 
një ushtri armike për t’ju sulmuar, a do më besonit”?! Po! I thanë. “Atëherë, tha 
Profeti a.s, dijeni se unë jam i Dërguari i Allahut për tek ju, për t’ju paralajmëruar 
për një ndëshkim të dhimbshëm”.(106)

Duhet theksuar fakti se ftuesit në rrugë të Allahut janë bedenat e shoqërisë. Ata 
janë paralajmëruesit e rreziqeve që kanosin një shoqëri të caktuar. Thirrësit në rrugë 

(103) Kurani: Jusuf, ajeti: 108. 

(104) Kurani: Fusilet, ajeti: 33. 

(105) Kurani: Shuara, ajeti: 214. 

(106) Hadith i vërtetë. Buhariu (4801) dhe Muslimi (208). 

të Zotit janë si fanarët ndriçues të anijeve të njerëzimit. Ata zgjojnë njerëzinë kur 
atë e kap përgjumja e papërgjegjshmërisë, përkujtojnë njerëzinë kur shpirtin e saj e 
mbulon kuverta e pavëmendjes, ata janë guida e njerëzisë në shkretëtirat dhe xhunglat 
e jetës, drejt destinacionit të paqes dhe sigurisë. Ata janë motivuesit e shoqërisë për t’u 
ringritur pas rënies, për t’u rimobilizuar pas dështimit, për t’u ribashkuar pas përçarjes, 
për t’u mbledhur pas hapërdarjes, për t’u forcuar pas dobësimit, për t’u shëruar pas 
sëmundjes, për t’u pasuruar pas varfërimit, për t’u krenuar pas poshtërimit e për t’u 
çliruar pas pushtimit.

Shoqëritë pa ftues në rrugë të Zotit janë si fëmija jetim, si i verbëri me sy në ballë 
e si tufa pa bari. 

Çdo popull ka ftuesit e vet, të cilët i ftojnë popujt e tyre ose për në humbje e 
shkatërrim, ose për në dritë e përparim. Ftuesit janë prijësit e popujve të tyre në takimin 
me Allahun, Sunduesin Absolut të Ditës së Gjykimit: “Atë ditë do të thërrasim 
popujt me imamin, prijësin e vet”.(107) 

Në këtë kuadër duhet theksuar se një nga detyrat madhore të aktorëve të ligjërimit 
islam shqiptar është edukimi dhe formimi i vazhdueshëm i një numri të mjaftueshëm 
ftuesish, të aftë e të gatshëm për t’i shërbyer misionit të ftesës ndër popullin shqiptar. 
Realiteti shqiptar ka nevojë të ngutshme për ftues të tillë. Edhe pse në mënyrë të 
vazhdueshme shkollohen e diplomohen të rinj e të reja në fushën e studimeve islame, 
kryesisht jashtë Shqipërisë, megjithatë ekzistojnë akoma xhami të mbyllura, siç 
ekzistojnë zona dhe krahina të tëra pa hoxhallarë dhe ftues. 

Këtu e kam fjalën veçanërisht për disa zona në Jug të Shqipërisë, madje edhe në 
ato zona të cilat kanë qenë qendra të vërteta të kulturës dhe të civilizimit islam para 
implementimit të sistemit djallëzor komunist, i cili ka bërë një punë sistematike 
çrrënjosëse të besimit dhe kulturës fetare, kryesisht islame. P.sh: aktualisht e gjithë 
bashkia e Përmetit, e përbërë nga më shumë se 34 fshatra, ka vetëm 4 xhami, përfshirë 
dhe xhaminë e qytetit. Më e dhimbshme se sa kaq është fakti se e gjithë kjo bashki, 
me të gjithë fshatrat e saj, ka vetëm një imam, pra këto 4 xhami mbulohen vetëm 
nga një imam. 

Ky fakt mjafton për të kuptuar errësirën e madhe në të cilën jeton ky popull dhe sa 
larg të vërtetës së kësaj bote dhe tjetrës qëndron ai. Allahu na faltë e na mëshiroftë atë 
ditë kur do takohemi me Të për të dhënë llogari edhe për këtë realitet të dhimbshëm. 

(107) Kurani: Isra, ajeti: 71. 

Por megjithatë duhet kuptuar qartë dhe drejtë se përballë këtij realiteti zgjidhja nuk 
është të qarit e të lënguarit, por mobilizimi real dhe i mirëstudiuar i të gjithë faktorëve 
të ligjërimit islam shqiptar për t’i dhënë zgjidhjen e duhur këtij problemi, si dhe të 
hiqet dorë njëherë e përgjithmonë nga justifikimet: “Nuk kemi mundësi”, “Kur nuk 
ka as mbreti nuk ha”, “Fondet janë prerë”, “Distancat mes qendrës së Shqipërisë dhe 
Jugut janë të largëta”, “Rinia ka ikur”... etj. Madje këtu theksoj se edhe justifikimi: 
“Komuniteti mysliman nuk i bie mprapa këtij problemi e nuk do t`ia dijë” është pa vend, 
karshi përgjegjësisë së madhe që faktorët islam shqiptar kanë ndaj njerëzisë, për t’ua 
çelur sytë për të vërtetën madhore. Ky justifikim është pa vend për dy arsye kryesore 
madhore, edhe pse barra më e madhe e këtij realiteti të hidhur bie drejtpërsëdrejti 
mbi institucionin e KMSH-së: 

Arsyeja e parë: përgjegjësia e mbartjes së misionit fepërhapës në tokë, nuk është 
centrike apo hierarkike. Urdhëri për ftesë në rrugë të Allahut i drejtohet, nga Zoti 
i gjithësisë, të gjithë myslimanëve, si individë dhe si umet. D.m.th nëse kjo detyrë 
realizohet ashtu siç duhet nga institucioni përfaqësues i myslimanëve, atëherë u del për 
detyrë të gjithë faktorëve islamë t’i shtrijnë dorën e bashkëpunimit këtij institucioni, se 
kështu ka edhe më shumë bereqet mundi i derdhur. Në të kundërt, të gjithë faktorët 
islamë shqiptar janë të obliguar të mobilizohen për realizimin e kësaj detyre hyjnore. 
Siç i del për detyrë, në këtë rast, vetë institucionit përfaqësues zyrtar, jo vetëm të mos 
e pengojë përpjekjen fepërhapëse të faktorëve të tjerë islamë, por i del për detyrë të 
hapë rrugën, madje të krijojë kushtet dhe mundësitë e favorshme të suksesit të këtij 
kontributi. Por, për të qenë të sinqertë dhe të ndershëm, aktualiteti dëshmon se 
hapësirat për të kontribuar në fepërhapje janë pa fund dhe nuk ndërpriten nga asnjë 
pengesë për t’u marrë në konsideratë.

Arsyeja e dytë: Ka të bëjë me përvojën profetike në këtë fushë. Profeti a.s e filloi 
fepërhapjen sapo i erdhi urdhëri hyjnor për ta bërë një gjë të tillë. D.m.th. pikënisja 
e angazhimit për zbatimin e këtij urdhëri ishte thjesht urdhëri i drejtpërdrejtë hyjnor, 
me aq sa kishte mundësi: “Fto në rrugë të Zotit tënd”(108), dhe nuk ishin si pikënisje 
mundësitë materiale. E solla këtë pohim për të vënë në dukje një problem shumë 
të rëndësishme aktual, i cili haset vazhdimisht në bisedat rreth ftesës islame dhe që 
shprehet përmes retorikës së arsyetimeve të llojllojshme. 

(108) Kurani: Nahl, ajeti: 125. 

c) Misionarizmi 

Kam parasysh me misionarizëm ndjenjën e lartë të përgjegjshmërisë, e cila e shtyn 
njeriun të jetë faktor për mirë dhe reagues ndaj së keqes kudo dhe kurdoherë, në 
shtëpi, në rrugë, në shkollë, në punë, me të voglin e me të madhin , me të dobëtin 
e me të fuqishmin. Një nga tiparet kryesore të kësaj ndjenje është vazhdimësia dhe 
koherenca. Kjo ndjenjë është element përbashkues i të gjitha kategorive shoqërore, 
e bën njeriun të jetë faktor pozitiv me kohë të plotë dhe në mënyrë permanente dhe 
jo part time, pra, jo me kohë të pjesshme. Në të njëjtën kohë, ajo përbën për njeriun 
sensorin e fuqishëm dhe rrezegjerë që reagon menjëherë ndaj së keqes, afër apo larg 
qoftë ajo, si dhe e mbron njeriun nga ambientimi gradual dhe i pavetëdijshëm me të 
ligën dhe poshtërsinë, sado e vogël të jetë ajo. Fenomenit të ambientimit gradual me 
të keqen, Allahu i ka kushtuar një rëndësi të veçantë, duke na e theksuar se fundi i 
këtij fenomeni është shkatërrimi. “A nuk ka ardhur koha që atyre që kanë besuar 
t’iu dridhen zemrat me kujtimin e Allahut dhe me atë që ka zbritur Allahu, e të 
mos jenë si ata para tyre që u është dhënë libri dhe me kalimin e kohës zemrat e 
tyre u ngurtësuan dhe shumë prej tyre qenë shpërdorues”.(109) 

Ky ajet kuranor tërheq vëmendjen tek disa elementë jetikë që e mbajnë gjithmonë 
të ndezur kandilin e misionarizmit:

Lidhja e vazhdueshme me Zotin e gjithësisë dhe përmendja e vazhdueshme e 
Tij, është burimi i vetëm i ndjenjës së përhershme të misionarizmit

Ekzistenca e vazhdueshme e së keqes në faqe të dheut është një fakt universal 
dhe i domosdoshëm. Që do të thotë se edhe kontakti ynë me të po ashtu është i 
vazhdueshëm. Mirëpo vazhdimësia e bashkëjetesës me të keqen përbën rrezikun e 
madh të ambientimit me të, sepse është prej natyrës së njeriut ambientimi me çka është 
në komunikim dhe kontakt të përhershëm. Përballë çka më sipër, si dhe përballë faktit 
se sjelljet e njeriut janë fryt i ndikimit të zhvillimeve të ambientit të tij, si dhe përballë 
faktit se elementi i parë që ndikohet tek njeriu është ndjeshmëria e tij, pikërisht këtu 
njeriut i lind nevoja për një reference përkujtuese të përtejshme, që kapërcen kufijtë e 
ambientit njerëzor dhe që është i paprekshëm nga ndikimet shumë infektuese të këtij 
ambienti. E nuk mund të jetë tjetër vetëm se hyjnor. Mirëpo duke qenë se kontakti i 
njeriut me të keqen është i vazhdueshëm dhe ndikimi i saj në të është i vazhdueshëm, 
duhet që edhe lidhja e njeriut me referencën transhendentale e përtej njerëzore, pra 

(109) Kurani: Hadid, ajeti: 16. 

me Zotin e gjithësisë, duhet të jetë i vazhdueshme. Për këtë arsye, Kurani i kushton 
këtë vëmendje madhore përmendjes së vazhdueshme të Tij, apo dhikrit. “O ju që 
keni besuar kur të thirret ezani ditën e xhuma vraponi drejt kujtimit, dhikrit 
të Allahut dhe lëreni shit-blerjen. Sapo të mbarojë namazi shpërndahuni nëpër 
tokë dhe kërkoni nga rizku i Allahut, por kujtojeni shumë Allahun e Madhëruar 
që të shpëtoni”.(110) 

Ndriçimi i vazhdueshëm me dritën hyjnore për të reaguar ashtu siç 
duhet ndaj së keqes së pranishme në terren

Një nga sferat kryesore dhe jetike të Kuranit është marrëdhënia dialektike mes 
të mirës dhe të keqes. Mënyra se si i qaset Kurani vëmendjes që duhet t’i kushtohet 
kësaj marrëdhënie është kaq përfshirëse saqë shkrihen dhe unifikohen në të, të gjitha 
shtresat dhe kategoritë njerëzore. “Dhe nga skaji i qytetit erdhi një burrë duke 
vrapuar. Tha: o populli im besojini dhe pasojini të dërguarit. Pasojini ata që nuk 
ju kërkojnë asnjëlloj shpërblimi dhe ata janë të udhëzuar”.(111) 

Identifikimi i vetëm i këtij burri të përmendur në këtë verset kuranor është ngutja 
e tij për të vetëdijësuar njerëzit për të vërtetën madhore që prezantonin të dërguarit. 
Madje unë përfytyroj se ai ka ardhur me një frymë, e ashtu duke iu marrë fryma e 
pa pritur të vijë në vete iu drejtohet njerëzve dhe i fton të besojnë në atë të vërtetë 
madhore. Në këtë lloj niveli misionarizmi e fton Kurani besuesin dhe lexuesin e tij 
dhe na thotë se aq shumë i rëndësishëm është angazhimi pro të mirës e kundër të 
keqes, saqë edhe sekondat që na nevojiten për të normalizuar frymëmarrjen duhet ti 
shfrytëzojmë në këtë mision.

Edukimi i hershëm me këtë misionarizëm e i shtrirë ndër breza

Angazhimi me shijimin e fryteve të dominimit dhe suksesit të së mirës ndaj së keqes 
është një nga shkaqet kryesore të shkatërrimit të karabinasë të së mirës. Thamë pak 
më sipër se dialektika mes të mirës dhe të keqes është e përjetshme. E nëse ithtarët 
e së mirës duan realisht të jenë dominues dhe prevalues në mënyrë të vazhdueshme 
ndaj së keqes, duhet që të jenë të angazhuar vazhdimisht dhe në mënyrë dinamike në 
mbështetje të mirës dhe kundër së keqes. Mirëpo kjo marrëdhënie pro dhe kundër është 
përgjegjësi e të gjithë brezave. Porse duhet ditur dhe kuptuar mirë dhe thellë se çdo 

(110) Kurani: Xhuma, ajeti: 10. 

(111) Kurani: Jasin, ajeti: 20-21. 

brez është mësues dhe edukues i brezit vijues. Që do të thotë se, nëse angazhimi i një 
brezi të caktuar, me shijimin e fryteve të suksesit të së mirës ndaj së keqes, i hyn në hak 
angazhimit të tij me edukimin dhe aftësimin e brezit vijues për t’u pozicionuar ashtu 
siç duhet ndaj të mirës dhe të keqes, pikërisht kjo është një nokdaun (goditje fatale) 
i rrezikshëm i së keqes ndaj të mirës, për shkak të të cilit, brezit që vjen do i duhen 
vite, madje dhe dekada, për t’u ngritur dhe zgjuar nga agonia e atij nokdauni fatal.

Siç duhet ritheksuar se procesi i edukimit të brezave fillon që në fazën e tij të 
hershme, madje që në barkun e nënës, mos më para. Vetëdijësimi i njeriut në lidhje 
me raportin e të mirës dhe të keqes fillon që në momentin kur i këndohet ezani në 
veshin e djathtë dhe ikameti në të majtin, menjëherë pas lindjes... .

Prioriteti i pestë: Devijimet morale

Devijimi moral në Shqipëri është kthyer në fenomen. Domethënë ka dalë sheshit 
dhe nuk besoj se është i nevojshëm argumentimi për këtë çështje. Ndërsa lakuriqësia, 
që identifikohet që në ditët e para të muajve të pranverës, është demonstrimi më i 
thjeshtë i këtij fenomeni.

Devijimi morale ka pesë nivele:

Niveli i parë: Humbja e turpit ose kryeneçësia dhe arroganca ndaj të pasurit turp.
Niveli i dytë: Masivizimi i mungesës së turpit që çon në daljen sheshit dhe në 

publik të paudhësisë.
Niveli i tretë: Përmbysja e standardit të së morlashmes dhe të pamoralshmes dhe 

kthimi i të pamorlashmes në stil jetese.
Niveli i katërt: Të bërit art në imoralitet.
Niveli i pestë: Dominanca përfundimtare e së pamoralshmes dhe inekzistenca e 

luftës ndaj saj, ose paaftësia e të moralshmes për të kthyer standardin e vërtetë vlerësues 
të së moralshmes dhe të pamorlashmes.

Nuk është konteksti i duhur të përpiqem për të përcaktuar se në ç`nivel shthurjeje 
morale është populli shqiptar, por po mjaftohem duke theksuar dy çështje të 
rëndësishme. 

Çështja e parë ka të bëjë me ilustrimin e fenomenit të shthurjes morale. 

Përhapja e lakuriqësisë

Kjo dukuri sa vjen dhe zgjerohet ndër rininë shqiptare. Madje mund të them pa 
frikë se makineria e marketingut të veshmbathjeve jo vetëm se po e shfrytëzon këtë 
fenomen në zgjerim e sipër, por po luan rolin kryesor në përhapjen e këtij fenomeni, 
duke servirur çdo vit modele ekstravagante lakuriqësie. Vala e kësaj dukurie për fat 
të keq përfshin edhe individë rinorë me prejardhje familjare fetare, ose të paktën 
konservatore. E nëse i pyet se pse kjo lloj veshje, do të të përgjigjen se kjo është moda 
dhe ky është trendi. Në këtë kuadër është shumë e lehtë të konstatosh se preja e 
kësaj vale shthurjeje karakterizohet nga imitimi dhe konsumatorizmi i verbër. E nëse 
e pyet dikë prej të rinjve se pse blen pantallona të reja, për më tepër të grisura, kur 
garderobën e ke të mbushur plot, do të të përgjigjet se shokët e tij apo shoqet e saj i 
ndërrojnë pantallonat për çdo javë. E këtu kupton se monitoruesi i sjelljeve të këtij 
të riu nuk është koncepti, apo ideja, apo vlera, por është trendi apo moda, pra ajo 
çka i servirin të tjerët. E po këtu, e kupton se këndvështrimi i tij për veten nuk buron 
nga brenda tij, por vjen nga jashtë tij. Pra, kupton se ai ndjehet bosh e pa identitet 
e përkatësi origjinale.

Përhapja e hashashit

Nuk ka dyshim se shkaktari kryesor, por jo thelbësor, i përhapjes së hashashit ndër 
të rinjtë shqiptarë është sjellja shumë negative dhe çnjerëzore e politikbërjes shqiptare.

Është mëse e vërtetë se trafiku i drogërave dhe i hashashit është kthyer në burimin 
kryesor fitimprurës të shumë prej aktorëve të lartë të shtetit shqiptar. Mirëpo për fat 
të keq, është rinia shqiptare viktima e parë e këtij fenomeni dhe dukurie makabre dhe 
shkatërrimtare. Pra, rinia është ajo që përdoret për ta kultivuar drogën, për ta shitur 
dhe për ta konsumuar. 

Pasojat e kësaj dukurie djallëzore dhe çnjerëzore janë afatshkurtra dhe afatgjata. 
Pasoja e parë dhe më e thjeshta e këtij fenomeni është ajo shëndetësore, pra 

shkatërrim të trupit të të riut, të nervave të tij dhe të trurit të tij.
Pasoja e dytë e këtij fenomeni është me karakter ekonomik dhe social. Shumë 

prej të rinjve shqiptarë e shohin angazhimin me trafikun e drogës dhe të hashashit 
si rrugën më të lehtë dhe më të shpejtë të fitimit të parave dhe të pasurisë, mirëpo 

kjo ka një efekt të jashtëzakonshëm negativ në ecurinë e ekonomisë së vendit dhe në 
shpërndarjen e ekuilibruar të energjive në burimet jetike ekonomike të drejta.

Hasmëria është njëra nga pasojat më të rrezikshme të trafikut të drogërave. Saqë 
është bërë normale tashmë dëgjimi i përnatshëm i kronikave të zeza, që njoftojnë 
përplasjen mes bandave të trafikut të drogës dhe përfundimi tragjik i këtyre përplasjeve 
me vrasjen e të rinjve të shumtë në lulen e moshës. Pa përmendur këtu pasojat dhe 
dhimbjet e rënda që lënë këto përfundime në shpirtin e njerëzve të afërm të këtyre 
viktimave.

Shkatërrimi i brezave është një nga efektet me karakter afatgjatë të këtij fenomeni 
të fëlliqur të trafikimit të drogës dhe hashashit. E përmendëm dhe më sipër se çdo 
brez është edukator i brezit që vijon... .

Homoseksualiteti i legjitimuar

Fëlliqësia e kësaj dukurie të paudhë dhe çnjerëzore ka arritur kulmin jo vetëm 
duke u legjitimuar si e drejtë e mbrojtur nga ligji, por po e servir kërmën e vetë si 
model që duhet ndjekur. Madje madje na prezantohet si e pacenueshme nga kritikat. 

E keqja e kësaj fëlliqësire trashet akoma dhe më tepër me anë të angazhimit të disa 
shoqatave, nën kuvertën e shoqërisë civile, për të mbrojtur të drejtat e tyre, madje 
për të bërë edhe paradë përkrah tyre. Madje çudia më e madhe konsiston në vënien 
si kriter të integrimit në BE, mbrojtjen me ligj të të ashtuquajturave të drejta të këtij 
fenomeni djallëzor. 

Çështja e dytë: ka të bëjë me hapat konkrete të angazhimit me përballjen me këtë 
fenomen dhe frenimin e tij.

Hapi i parë: Trajtimi i fenomenit të shthurjes morale si rrezik madhor për të 
tashmen dhe të ardhmen e shoqërisë dhe vendit.

Hapi i dytë: Mishërimi i veprimtarisë së ligjërimit islam dhe veçanërisht i diskursit 
fetar, verbal dhe të shkruar, me elementë të edukimit dhe vetëdijësimit moral.

Hapi i tretë: Thirrja e intelektualëve myslimanë dhe atyre konservatorë të të gjitha 
drejtimeve, për t’i bërë ballë këtij fenomeni shkatërrimtar.

Hapi i katërt: Bashkëpunimi dhe bashkëveprimi i komunitetit mysliman të 
Shqipërisë me të gjithë komunitetet e tjera fetare, si në rang të institucionit përfaqësues 
edhe në rang të shoqërisë civile.

Hapi i pestë: shtrirja e edukimit të mirëorganizuar, vleror dhe moral, deri tek 
fazat e hershme fëminore.

Hapi i gjashtë: Angazhimi serioz dhe konkret i institucionit përfaqësues të 
myslimanëve për futjen e mësim-besimit fetar në kurrikulat arsimore zyrtare, publike 
dhe private.

Prioriteti i gjashtë: Emigrimi 

Emigrimi i popullit shqiptar në përgjithësi dhe i të rinjve në veçanti i ka kaluar 
kufijtë e të qenurit thjesht një fenomen. Është përmendur edhe më sipër se emigrimi 
i të rinjve shqiptarë, para se të jetë një akt i transferimit nga Shqipëria në vendet e 
tjera të Europës, është një mentalitet me të cilin kanë filluar të ushqehen në mënyrë 
zinxhir brezat njëri pas tjetrit. 

Nuk e shoh të nevojshme, në këtë kontekst, të përmend me detaje pasojat 
katastrofike, që ka ky emigrim masiv, për vendin dhe shoqërinë tonë për të ardhmen 
e afërt dhe atë të largët. 

U bë një kohë mjaft e gjatë, në të cilën jam angazhuar personalisht për të konstatuar, 
ose të paktën për të kuptuar shkaqet reale që i bëjnë të rinjtë shqiptarë të jenë kaq të 
fiksuar pas emigrimit jashtë Shqipërisë. Metoda që kam ndjekur gjatë kësaj orvajtje, 
nuk ka qenë metoda statistikore empirike, por kanë qenë kontaktet personale e të 
drejtpërdrejta me shumë të rinj, aq sa për të kuptuar arsyet reale dhe aq sa për të mos 
qenë konkluzioni iluzionar. Këta të rinj ndahen në tre kategori:

Kategoria e parë: të rinj që kanë emigruar.
Kategoria e dytë: të rinj që po planifikojnë dhe po bëhen gati për të emigruar.
Kategoria e tretë: të rinj që janë në fazën e studimeve universitare apo të mesme 

dhe që mendojnë të emigrojnë.

Karakteristikë kryesore e kategorisë së parë dhe të dytë është se janë mjaft të aftë 
dhe të zotët profesionalisht, pra të aftë për të siguruar jetesën e tyre personale dhe 
familjare edhe në Shqipëri. Tregues për këtë janë rastet e individëve të kësaj kategorie 

që kanë zgjedhur të rrinë në Shqipëri, ku me aftësitë dhe kapacitetet e tyre kanë 
arritur t’ia dalin.

Karakteristikë kryesore e kategorisë së tretë është se kur janë pyetur rreth arsyes se 
pse duan të emigrojnë, përgjigjet, thuajse të gjitha, kanë qenë klishe: kanë ikur dhe 
shokët apo të afërmit e mi, atje je më i sigurtë, atje ka mundësi më tepër, këtu nuk ka 
punë, këtu nuk shtyhet, them ta provoj njëherë... etj si këto. Pra, këto përgjigje tregojnë 
se kjo kategori, në përgjithësi, është e ndikuar nga trendi dhe nuk ka një arsyetim të 
shëndoshë dhe të pjekur në lidhje me ikjen apo emigrimin.

Nuk ka pikë dyshimi se një nga arsyet kryesore të emigrimit të të rinjve shqiptar 
është edhe ajo ekonomike dhe papunësia. Kjo jo vetëm që nuk duhet neglizhuar, 
por përkundrazi duhet pasur parasysh vazhdimisht, jo vetëm për të gjykuar drejt por 
edhe për të bërë punën e duhur në përmirësimin e kësaj gjendjeje, duke e ngritur 
zërin kundër korrupsionit dhe duke ushtruar presion me mënyrat e duhura dhe të 
ligjshme ndaj drejtuesve të vendit për përmirësimin e situatës, duke qenë mëse të 
vetëdijshëm se përmirësimi i gjendjes ekonomike në vend është rruga kryesore për 
t’ia bërë të dashur rinisë shqiptare vendin dhe vatanin e tyre, e të mos mbajnë sytë 
jashtë kufijve të Shqipërisë.

Nga kjo përvojë, e shtrirë në disa vite, e krijuar nga diskutimet e herë pas hershme 
me të rinjtë, rreth emigrimit dhe shkaqeve të tij, personalisht mendoj se arsyet 
dominuese të këtij fenomeni, janë të karakterit konceptual dhe psikologjik edhe pse 
ai ekonomik nuk duhet injoruar kurrsesi:

a)Papunësia

E rendis shkakun e papunësisë si të parin, për hir të një lloj objektiviteti, si dhe 
për t’u treguar sado pak i arsyeshëm me ata të rinj që tashmë kanë emigruar, dhe jo 
sepse besoj se ky është shkaku kryesor. Shumica e të rinjve, që tashmë janë larguar 
nga Shqipëria, i përkasin asaj kategorie që është në gjendje të sigurojë një jetesë 
normale, të nivelit optimal edhe brenda Shqipërisë për shkak të formimin profesional 
dhe intelektual që i karakterizon. Pra, i gëzojnë aftësitë e duhura për një jetesë të 
qëndrueshme edhe brenda vendit. Gjithsesi, problemit të papunësisë do t’i qasemi 
më në detaje, në vijim, në kuadër të shtjellimit të prioriteteve të përkohshme.

b)Frika paranojake

Një nga arsyetimet, e hasur shpesh, është frika nga sprovat e ndryshme të jetës, 
kryesisht nga ato me karakter shëndetësor dhe ligjor dhe konkretisht nga keqfunksionimi 
i shëndetësisë dhe sistemit të drejtësisë. D.m.th.: “Unë kam emigruar ose do të emigroj 
sepse nëse p.sh: sëmurem ose më ndodh ndonjë problem me karakter ligjor ose juridik, 
nuk kam se ku të gjej zgjidhje për shkak të keqfunskionimit të sistemit të drejtësisë 
dhe atij shëndetësor”. 

Në këtë lloj arsyetimi ka tre probleme thelbësore që e dobësojnë dhe ia zbehin 
realizmin.

Problemi i parë është me karakter shpirtëror dhe ka të bëjë me frikën e vazhdueshme 
paranojake nga e nesërmja. Pra ky lloj arsyetimi tregon se njeriu jeton vazhdimisht me 
frikën nga e papritura. Paranoja: “Po sikur të sëmurem” përbën virusin e vazhdueshëm 
që turbullon atmosferën e shpresës dhe optimizmit në të përbrendshmen e individit. 
Problemi bëhet akoma dhe më i pakuptimtë kur e konstaton edhe tek të rinjtë 
myslimanë e të përkushtuar. Kjo nxjerr në pah faktin, se tjetër është të pohosh besimin 
në kaderin e Allahut, e tjetër është ta jetosh në përditshmërinë reale. 

Të menduarit mirë për Allahun e Madhëruar është nga parimet më madhore të 
besimit në të Madhin Allah. Ndërsa shijimi i shpresës, optimizmit, gëzimit, sigurisë, 
pozicionimi me pozitivitet ndaj zhvillimeve të jetës dhe mirëmendimi për të nesërmen 
është nga treguesit e domosdoshëm të besimit të vërtetë në Allahun dhe caktimin e Tij. 
Si mund të ketë frikë për të nesërmen dhe si mund të mendojë keq e me pesimizëm 
për të ardhmen e tij dhe të vendit të tij, një njeri që është lidhur me të Plotfuqishmin 
Allah, me Atë që e ka prezantuar Veten e Tij që në fillim të Kuranit me atributet e Tij: 
Mëshiruesi e Mëshirëploti. Allahu është Ai, i Cili ka në dorë të shkuarën, të tashmen e 
të ardhmen e afërt dhe të largët. Është Allahu Bujari, Fisniku, Furnizuesi në pafundësi, 
që sundon dhe komandon çdo gjë e gjithçka, që na urdhëron të mendojmë mirë për 
Të dhe të jemi optimistë për të ardhmen, sepse ajo është në duar të sigurta dhe askush 
tjetër nuk mund t’i shkaktojë njeriut, mirë apo keq, vetëm se me lejen e të Madhit 
Allah. E pas gjithë kësaj, si mund të pranojë njeriu të jetë skllav i paranojave dhe 
frikërave të pakuptimta?! “Dije se edhe nëse bashkohet e gjithë bota për të të bërë 
ndonjë të mirë, nuk mund të të bëjnë vetëm se nëse ta ka shkruar Allahu. E nëse 
bashkohet e gjithë bota për të të bërë ndonjë të keqe, nuk mund të ta bëjnë atë të 
keqe vetëm nëse ta ka shkruar Allahu. Lapsat janë ngritur e letrat janë tharë”.(112) 

(112) Hadith i vërtetë. Tirmidhiu (2516) dhe Ahmedi, vëll. 4, f. 409. 

Problemi i dytë është me karakter besimor apo doktrinar. Ky problem konsiston në 
keqfunksionimin e marrëdhënieve të njeriut me shkaqet. Frika nga e nesërmja është 
tregues i një lloj “adhurimi” të shkaqeve, pra i një lloj “besimi” të pavetëdijshëm se 
shkaqet funksionojnë vetvetiu, si në aspektin e veprimit edhe në aspektin e largimit të 
efekteve të tyre. Për ndryshe, si mund të justifikohet një frikë e tillë nëse praktikisht 
dhe realisht shkaqet do të trajtoheshin thjesht si të tilla dhe do të besohej realisht, se 
Allahu është Krijuesi i tyre dhe i funksioneve të tyre, se asnjë lloj shkaku, i madh apo 
i vogël, asnjë lloj efekti i tyre, i madh apo i vogël, nuk mund të ndodhë vetëm se me 
lejen dhe urdhrin e të Madhit Allah. Fryt i domosdoshëm i këtij lloj besimi është edhe 
bindja se Allahu nuk cakton për robërit dhe besimtarët e Tij vetëm se të mirën dhe se 
Allahu e mishëron caktimin e Tij ndaj robërve të Tij me drejtësinë, mëshirën, bujarinë, 
dhimbsurinë dhe urtësi të tjera të pafundme për dynjanë e njeriut dhe ahiretin e tij. 

Allahu i Madhëruar e prezanton Veten e Tij që në fillim të Librit të Tij, Kuranit: 
“Falënderimet e plota i takojnë Allahut, Zotit të të gjithë botërave, Mëshiruesit, 
Mëshirëplotit”.(113) Fjala “Rab”, që në shqip e përkthejmë “Zot”, përcjell kuptimin 
e përkujdesjes së vazhdueshme dhe intensive si dhe ndjekjen dhe mbikqyrjen e 
vazhdueshme të të gjitha zhvillimeve dhe efekteve. Këtë kuptim na e sjell Allahu i 
Madhëruar, në kontekstin e marrëdhënieve të Tij me të gjithë botërat. Fjala, “Alemin” 
ka për qëllim jo vetëm ekzistencën materiale të botërave por edhe të dinamikës, 
dialektikës, të efekteve dhe ndërefekteve të pafundme të tyre. 

Mjafton të lexosh një pasazh të vetëm kuranor, ndër qindra të tillë, për të kuptuar 
vëmendjen absolute dhe gjithëdimensionale hyjnore ndaj botërave dhe efekteve dhe 
ndërefekteve të tyre. “Ne ju krijuam, e pse nuk e pranoni të vërtetën?! A e shihni 
atë (spermën) që derdhni?! A jeni ju që e krijoni atë apo ne jemi Krijuesi?! Ne e 
caktojmë vdekjen tuaj dhe askush nuk mund të na pengojë, që t’jua ndryshojmë 
trajtën dhe t’ju rikrijojmë ashtu si nuk e dini (Në ditën e ringjalljes). Sigurisht, 
ju e dini krijimin e parë (prej një pikë fare), atëherë përse nuk mendoni?! A e 
shihni atë që mbillni? Vallë, ju e bëni atë që të mbijë apo jemi Ne që e bëjmë të 
mugullojë? Nëse duam, Ne e lëmë fyçkë dhe ju do të çuditeni (e do të thoni): “Ne 
jemi të dëmtuar, madje jemi krejt të privuar (nga furnizimi)”! A e shihni ujin që 
pini? Vallë, ju e zbrisni atë prej reve apo jemi Ne që e dërgojmë? Nëse duam, Ne 
e bëjmë atë të njelmët (të kripur) , andaj përse nuk jeni mirënjohës?! A e shihni 
zjarrin që ndizni? Vallë, ju i keni bërë drutë (lëndë djegëse) për të apo Ne i kemi 
krijuar?! Ne e kemi bërë atë që t’ju kujtojë (xhehenemin) dhe që t’u sjellë dobi 

(113) Kurani: Fatiha, ajeti: 2-3. 

udhëtarëve (e njerëzve në përgjithësi), prandaj lavdëroje emrin e Zotit tënd të 
Madhërishëm”.(114) 

Veç faktit se Allahu i Madhëruar i ka nën mbikqyrjen e Tij të plotë, botërat dhe 
efektet e tyre, atributi i parë që reflekton në këtë marrëdhënie hyjnore me botërat, 
është ai i mëshirës. Pra, Allahu që ka nën sundim dhe vëmendje absolute gjithçkanë 
dhe efektet e saj, e trajton gjithçkanë dhe efektet e saj me Mëshirën e Tij të plotë dhe 
absolute. Atëherë, pas gjithë këtij fakti absolut e të pamohueshëm, pa të cilin nuk 
ka kuptim besimi në Allahun dhe të vërtetat që burojnë prej Tij, a ka kuptim frika 
paranojake nga e nesërmja?! Absolutisht jo!

Problemi i tretë, që buron nga arsyetimi i mësipërm i emigrimit, ka të bëjë me 
gjykimin e padrejtë për të tashmen e aktualitetit dhe të ardhmen.

Të thuash se sistemi i shëndetësisë dhe ai i drejtësisë ka probleme, ky është një fakt 
i pamohueshëm. Por të japësh gjykimin negativ absolut për këtë çështje, kjo është e 
gabuar. 

Pasoja e parë e këtij gjykimi, veç pesimizmit të vazhdueshëm dhe antipatisë për 
institucionet tona, është mohimi edhe i atyre aspekteve pozitive që ekzistojnë në këto 
institucione. 

Pasoja e dytë është mohimi i vlerave të atyre individëve të ndershëm dhe profesionistë, 
që janë në shtim e sipër, që punojnë dhe aktivizohen për të dhënë maksimumin e 
tyre për kryerjen e detyrës së tyre profesionale dhe për përmirësimin real të gjendjes 
së institucioneve. 

Mendoj se nëse arsyetimi paranojak i mësipërm, do të përballet me faktin se, 
edhe pse shëndetësia dhe drejtësia ka shumë probleme, megjithatë qindra dhe mijëra 
njerëz marrin dhe përfitojnë shërbimet e tyre nga këto institucione, përballë këtij 
fakti paranoja nuk do ndjehej shumë komode. E them këtë të fundit për të tërhequr 
vëmendjen se ne si popull, e veçanërisht rinia, për fazën ku jemi, kemi shumë nevojë 
për optimizëm dhe kthim të vetëbesimit. Për këtë na duhet të identifikojmë me 
objektivitet edhe aspektet pozitive dhe sukseset e individëve të ndershëm që punojnë 
dhe aktivizohen në institucionet e shtetit tonë, pa lënë asnjëherë mënjanë mangësitë 
dhe defektet.

(114) Kurani: Vakia, ajeti: 57-74. 

a)Pesimizmi, vetëbesimi i dobët dhe humbja e shpresës

Shkak tjetër, i një rëndësie të veçantë, i emigrimit janë këto sëmundje, simptomat 
e të cilave shprehen përmes klisheve: “Nuk bëhet Shqipëria, nuk kemi qenë ndonjëherë, 
nuk jemi njerëz, duhet të vijnë të huajt për ta bërë vendin tonë, ky vend ka marrë fund, 
nuk ekziston asnjë rreze shprese...” etj., si këto. Këtij fenomeni i jam qasur disa herë edhe 
më sipër prandaj nuk do zgjatem shumë, por ritheksoj se shkaku kryesor e rënies prè 
ndaj këtyre sëmundjeve, është vetperceptimi i gabuar dhe vetëvlerësimi i padrejtë që 
njeriu shqiptar i bën vetes së tij. Për çudi, njeriu shqiptar vazhdon ta shikojë veten e tij 
në pasqyrën disa dekadëshe, të cilën të tjerët ia kanë përgatitur e ia kanë servirur. Por 
nuk do të mund të shpëtojë prej kësaj skllavërie të keqperceptimit e të keqvlerësimit, 
vetëm nëse këndvështrimi i tij për veten do të burojë nga brendësia e tij dhe nga vlerat 
e tij të së kaluarës dhe të tashmes.

b)Vlerësimi subjektiv dhe i padrejtë i përfitimeve brenda dhe jashtë 
Shqipërisë

Në shumicën e rasteve të diskutimeve rreth përfitimeve të emigrimit, këto të fundit 
janë thjeshtëzuar apo kufizuar tek sasia e parave, eurove apo dollarëve në fund të 
muajit. Këtu, kam konstatuar, një pavëmendje, për të mos thënë verbëri, totale ndaj 
çka sakrifikon në Shqipëri dhe çka sakrifikon jashtë saj për të firuar atë shuk parash. Pa 
kuptuar njeriu, përmes këtij lloj gjykimi stigmatizues, i thjeshtëzon të gjithë aspektet 
e jetës së tij: individuale, shpirtërore, familjare, shoqërore, identitare... etj., me një 
sasi eurosh apo dollarësh në fund të muajit. Nuk është vendi i duhur për t’u futur në 
detaje në lidhje me këtë lloj krahasimi, por nëse do të jemi të drejtë do të konstatojmë, 
përmes një vlerësimi objektiv dhe të sinqertë, se ajo çka humbim duke emigruar është 
shumëfish më e madhe, sesa 2 mijë apo 3 mijë euro apo dollarë në fund të muajit. 

Mbase një ditë do të gjej kohën dhe mundësitë e duhura për të bërë një krahasim 
objektiv dhe shkencor, e të mbështetur mbi statistika, për të nxjerrë në pah fakte që 
vërtetojnë pohimin e mësipërm. Por nuk mund të lë pa shfrytëzuar momentin për të 
ftuar çdo të ri, të ulet me veten, në gjendje transparence, për ta bërë këtë lloj krahasimi 
e për të dalë në konkluzionin e duhur, para se të marrë udhën e emigrimit.

Mënyra e kurimit të emigrimit të verbër

Po e përdor epitetin “i verbër”, për të përjashtuar emigrimin që mbështetet mbi një 
vendim të mirëstudiuar dhe për shkaqe objektive. Nuk ka dyshin se emigrimi, ka qenë, 

është dhe do të jetë nevojë e natyrshme njerëzore. Jo më kot Allahu i Madhërishëm na 
drejtohet në disa ajete kuranore me fjalët: “Ecni nëpër tokë”(115), pra udhëtoni, sepse e 
mira nuk është e kufizuar vetëm në një sipërfaqe të caktuar gjeografike. Përkundrazi, 
Allahu i Madhërishëm është Krijuesi i truallit të shqiptarëve dhe i të gjithë tokës. Është 
Ai që e ka shpërndarë të mirën në faqe të rruzullit tokësor. Mirëpo çka i ka dhënë një 
vendi nuk i ka dhënë një tjetri, dhe është ky fakt që natyrshëm përputhet edhe me 
natyrën ambicioze të njeriut, të cilën Allahu nuk ia ka kufizuar me kufij gjeografikë 
por me kufij moralë dhe vlerorë. Allahu i Madhëruar na udhëzon në shumë ajete 
kuranore të shëtisim nëpër tokë për të kërkuar nga furnizimi i Tij, për të medituar në 
krijesat e Tij, për të nxjerrë mësim nga popujt e zhdukur nga ndëshkimi i Tij, për të 
shpëtuar nga tirania që pengon njerëzinë për të adhuruar Allahun, të lirë. Vetë Profeti 
Muhamed a.s emigroi nga Meka në Medinë, për të krijuar ambientin e duhur për të 
mbjellë dhe kultivuar farën e begatë të besimit, dhe ia arriti, edhe pse u kthye sërish 
në Mekë, të cilën e çliroi nga padrejtësia e politeistëve.

Në vijim, kemi një qasje të shpejtë dhe koncize ndaj paketës konceptuale dhe 
vlerore e cila duhet të integrohet, domosdoshmërisht, sipas medimit tim, në ligjërimin 
islam shqiptar, për një kurim sa më të plotë të problemit të emigrimit të verbër. Kjo 
paketë konceptuale dhe vlerore vlen jo vetëm për brezin aktual të të rinjve por vlen, 
madje në mënyrë edhe më të veçantë, edhe për brezat që vijojnë, të cilëve duhet t’iu 
kushtohet një vëmendje e përqendruar në aspektin e edukimit me këtë paketë vlerash. 
U theksua edhe më sipër se arsyet kryesore të emigrimit janë me karakter konceptual 
dhe shpirtëror, më shumë se konkret dhe praktik. 

Sakaq, kjo paketë vlerore që synon të kurojë emigrimin e verbër, përbëhet nga dy 
kategori: kategoria me karakter konceptual dhe psikologjik dhe kategoria me karakter 
teknik apo praktik.

1- Ngritja e nivelit të vetperceptimit dhe vetëvlerësimit

Në më shumë se një rast i jam qasur temës së vetperceptimit dhe vetëvlerësimit, 
prandaj këtu nuk do zgjatem shumë. Por nuk mund të lë pa theksuar, se një nga 
arsyet kryesore që i bën shumë të rinj të lënë Shqipërinë, është antipatia e theksuar 
ndaj këtij vendi, e shprehur përmes klisheve: “Ne nuk do bëhemi kurrë, jemi 
popull i keq, nuk kemi qenë asnjëherë”...etj. Pikërisht këtu duhet pasur parasysh se 
kjo lloj antipatie e rrezikshme, që rrezikon edhe brezat që vijnë, vjen si pasojë e 
keqperceptimit të vetes shqiptare apo të njeriut shqiptar, e për rrjedhojë edhe të vendit  
të shqiptarëve, Shqipërisë. 

(115) Kurani: Enam, ajeti: 11; Neml, ajeti: 69; Ankebut, ajeti: 20; Rrum, ajeti: 42. 

Personalisht besoj thellë se kjo arsye qëndron në krye të listës së të gjitha arsyeve që 
e bëjnë njeriun shqiptar, e kryesisht të riun shqiptar, të lërë vendin e tij e të pranojë 
të trajtohet vazhdimisht si i huaj në vend të huaj. Prandaj ftoj që këtij shkaku t’i 
kushtohet një vëmendje e veçantë në aspektin e kurimit të tij, duke qenë të vetëdijshëm 
se nuk ka rrugë tjetër kurimi vetëm se përmes ridimensionimit të konceptit për veten 
shqiptare apo për njeriun shqiptar, e këtë mund ta bëjë shumë mirë duke u kthyer 
tek vlerësimi hyjnor, që i është bërë njeriut dhe rolit të tij në gjithësi e në tokë, në 
Kuranin famëlartë. 

Nuk dua të bëhem përjashtues, por e them me bindje se askurrkund tjetër njeriu 
shqiptar nuk mund ta gjejë konceptin e tij të drejtë e të plotë për veten më shumë 
sesa në librin e Zotit të gjithësisë, Kuranin famëlartë. Mjafton një verset kuranor për 
të kuptuar këtë pohim: “A nuk e shikoni se Allahu ka krijuar për ju çka në qiell 
e çka në tokë, e për ju ka krijuar mirësitë e Tij të dukshme e të padukshme”.(116) 
Pra, këtu njeriu na paraqitet ne qendër të vëmendjes hyjnore, gjë që e ka vënë njeriun 
në qendër të gjithësisë dhe jo vetëm në qendër të tokës.

Siç nuk mund të lë pa përmendur edhe njëherë se më kot përpiqen për tu ringritur 
ata popuj dhe shoqëri që vuajnë nga ndjenja e inferioritetit, e që veten e tyre e shohin 
në pasqyra të huaja dhe jo në pasqyrat e veta.

2- Kultivimi i frymës optimiste

Një nga ndjenjat më kontradiktore me besimin në Allahun Fuqiplotë është 
pesimizmi. Ky i fundit shkakton, veç dhimbjes dhe vuajtjes së brendshme, edhe 
inferioritetin, indiferentizmin, dembelizmin dhe dorëzimin përballë vështirësive që 
dalin në rrugën drejt synimeve të larta dhe në përballjen e sprovave të ndryshme. Po 
ashtu, një nga pasojat e rënda të pesimizmit është ndrydhja dhe kalcifikimi i energjive 
dhe kapaciteteve. 

Sa prej të rinjve, posedojnë energji të konsiderueshme dhe kapacitete të 
mrekullueshme, mirëpo pesimizmi ua ndrydh e ua gropos përgjithmonë. Jo më 
kot Allahu i Madhëruar, e ka krahasuar pesimistin me atë që mohon Allahun e 
Madhëruar. “Në të vërtetë, nuk i humb shpresat tek mëshira e Allahut vetëm se 
populli mohues”.(117) 

(116) Kurani: Lukman, ajeti: 20. 

(117) Kurani: Jusuf, ajeti: 87. 

Profeti Muhamed a.s e pëlqente optimizmin dhe e urrente pesimizimin.(118) Prandaj 
duhet pohuar se zhvillimi i popujve ka ardhur nga njerëzit e lirë dhe jo nga skllevërit. 
E kurrsesi nuk mund të quhet i lirë një popull që është i prangosur e i skllavëruar 
nga pesimizmi.

3- Kultivimi i shpresës për të ardhmen

Nuk mund të shkojë larg vetëm se ai që shikon larg dhe në të njëjtën kohë beson 
se mund të arrijë të largëtën. Njeriu është krijuar për një mision të madh: mëkëmbës 
i Allahut të Madhëruar në tokë, lulëzues i tokës dhe ndërtues i sistemit hyjnor në faqe 
të dheut. Sakaq i bie të jetë udhëtar i një rruge të gjatë e të mundimshme, që veç 
lodhjes së natyrshme që shkakton gjatësia e udhëtimin, i dalin përpara shumë pengesa 
e vështirësi. Për rrjedhojë i duhet fuqi dhe forcë e vazhdueshme për të përballuar 
vështirësitë e natyrshme dhe jo të natyrshme të udhëtimit të gjatë e të mundimshëm. 

Me këtë frymë i edukoi Profeti a.s shokët e tij që në momentet e para të Islamit, 
në Mekë. Që në momentet e para të shfaqjes së Islamit në Mekë, personalitetet e 
Mekës dhe paria politeiste e saj, filluan t’i bëjnë rezistencë të dhunshme kësaj feje dhe 
ndjekësve të saj. Habab Ibnu Ereti r.a ishte një nga viktimat e kësaj dhune. I dhunuar 
rëndë dhe i gjakosur shkon tek Profeti Muhamed a.s dhe i ankohet për gjendjen e tij: 
“O profeti i Allahut, a nuk jemi në rrugën e drejtë?! Po, u përgjigj Profeti a.s. Atëherë 
pse nuk i lutesh Allahut të na përkrahë e të na ndihmojë?! Profeti a.s u drejtua pasiqë ishte 
i mbështetur me shpinë nga Qabja dhe i tha: “Para jush janë sprovuar edhe besimtarë 
të tjerë aq sa i zhytnin në gropë të dheut deri në fyt e kokën ua ndanin në dysh me 
sharrë, e megjithatë nuk tërhiqeshin nga feja e vërtetë. Për Zotin e gjithësisë, kjo fe 
ka për të arritur atje ku ka arritur dita dhe nata, (pra në të gjithë botën), dhe nuk 
do të lërë shtëpi guri e leshi, çadër, pa u futur por ju jeni popull që nguteni”.(119) 

E në të vërtetë ashtu ndodhi. Mbi themelet e këtij besimi, të këtij vizioni, të kësaj 
largpamësie të mishëruar me bindjen e palëkundur në premtimin e Allahut, u ngrit 
një civilizim katërmbëdhjetë shekullor, nga i cili u ndriçua e gjithë bota dhe vazhdon 
të ndriçohet akoma edhe në ditët tona nga burimet e tij dhe nga historia e tij e 
mbushur me arritje mbase të papërsëritshme. Në të vërtetë mrekullohet njeriu kur 
me pastërti mediton tek fakti se ndërtesa madhore dhe universale e këtij civilizimi nisi 
nga një gurë themeli i vetëm, Profeti Muhamed a.s, i cili e nisi rrugëtimin e tij, për 

(118) Hadith i vërtetë. Ibn Maxheh (3536) dhe Ahmedi, vëll. 6, f. 130. 

(119) Hadith i vërtetë. Buhariu (6493). 



prioritetet e përkohëshme 121

të lartësuar popullin e tij dhe të gjithë njerëzinë me dritën hyjnore, i vetëm, pa shtet, 
pa banka e pasuri, pa forcë e pa ushtri, por me vizion të qartë, me besim dhe bindje 
të paepur në vërtetësinë e rrugës së tij dhe në premtimin e Zotit të tij, i mbushur 
plot me shpresë dhe optimizëm. Sa të nevojshëm janë për këtë lloj modeli popujt që 
kërkojnë të ngrihen e të ecin me këmbët e veta!!!

4- Kultivimi i krenarisë

Krenaria për njeriun është si katapult që hedh objektet me peshë të rëndë drejt 
një objektivi të shënjuar. Sado vizionar dhe largpamës të jetë njeriu, nëse i mungon 
krenaria, ai do të dobësohet dhe do tërhiqet: që në çastin e parë të frikësimit që mund 
t’i shkaktojnë dashakeqësit dhe trillimet e tyre, që në çastin e parë të kontaktit të tij 
me ata që mund të jenë më të fortë se ai dhe që përpiqen ta frenojnë, apo pengojnë, 
nga vazhdimi i rrugës drejt objektivit të përcaktuar. 

E them me bindje se një nga arsyet kryesore, që e bën rininë shqiptare në përgjithësi 
të hapë sytë drejt gjithçkaje që është joshqiptare e kryesisht perëndimore, është ndjenja 
e akumuluar e inferioritetit e kultivuar ndër disa dekada, veçanërisht gjatë dekadave 
postkomuniste.

Tendencat e shqiptarit postkomunist për të ikur drejt perëndimit menjëherë pas 
rënies së komunizmit, mund të konsiderohen mëse të justifikueshme për shkak të 
varfërisë vlerore, identitare dhe materiale që shkaktoi komunizmi. Por ajo çka ndodhi 
me këtë tendencë, veç indiferentizmit ndaj përgjegjësisë së mirëmenaxhimit të saj, 
ishte se u punua shumë pak ose aspak për mbushjen e këtij boshllëku identitar me 
vlerat origjinale e natyrale, që kanë rrënjë të thella në historinë e popullit shqiptar. 
Pra, përpjekja për ta kthyer shqiptarin tek vetja, ishte dhe vazhdon të jetë, thaujse 
inekzistente, ndërsa tëhuajësimi i shqiptarit i shkaktuar nga sistemi dhe ideologjia 
komuniste u thellua akoma dhe më shumë nga tëhuajësimi materialist bashkëkohor. 

Për të qenë të drejtë dhe objektivë, kjo e fundit i ndodhi shqiptarit jo për shkak të 
perëndimit, por për shkak të vetes. Duke qenë i varfëruar dhe me babëzi të kultivuar 
tmerrësisht nga komunizmi dhe pa busull vlerore, njeriu shqiptar u gjend përballë 
një civilizimi aq vezullues dhe mahnitës, saqë konfuzioni që përjetoi përball këtij 
civilizimi e detyroi atë të merrte atë që mund të merret më së shpejti, anën materiale. 
Kjo e verboi apo e hutoi atë nga çështja më madhore për të cilën kishte nevojë: gjetja 
e vetes së tij. Kjo ishte, dhe vazhdon të jetë, çështja dhe kauza më e madhe e njeriut 

shqiptar, drejt kësaj duhet ta orientojë dinamikën dhe lëvizjet e tij kryesore brenda 
dhe jashtë vendit të tij.

 Kështu, vetëm pasi të gjejë veten e tij do të ketë në dorën e tij standardin e duhur 
për të marrë nga të tjerët më të mirën e tyre dhe për t’i dhënë vendit, shoqërisë 
dhe brezave që vijnë, më të mirën e tij. Pikërisht kjo është kauza madhore drejt së 
cilës duhet të drejtohen përpjekjet e studiuara dhe të mirëorganizuara të të gjitha 
organizmave dhe institucioneve të shoqërisë dhe shtetit shqiptar, të shoqërisë civile e 
të institucioneve shtetërore, të institucioneve fetare dhe atyre arsimore, të përkthyera 
të gjithë këto përpjekje në politika afatshkurtëra, afatmesme e afatgjata, dhe trajtimi 
i kësaj si çështje me karakter strategjik, jetik e të domosdoshëm.

5- Kthim tek historia e vërtetë shqiptare 

Një nga dëmet më të mëdha dhe arritjet më të mëdha djallëzore, që ka bërë 
ideologjia komuniste, është se ka arritur të implementojë në kujtesën kolektive të, të 
paktën, tre brezave shqiptarë, se shqiptarët kanë qenë të pushtuar për pesë shekuj me 
radhë. Ky është një nga shumë prej trillimeve të shëmtuara që komunizmi arriti të 
montojë me sukses në kujtesën kolektive të këtyre brezave. Le të meditojmë sado pak 
në reflektimet psiko-emocionale të këtij trillimi monstruoz në shpirtin dhe emocionet 
e njeriut shqiptar.(120) 

Efekti i parë: Të besosh se ke qenë pesëqind vjet i pushtuar, do të thotë se për të 
gjithë këto vite ke qenë i robëruar, i dirigjuar, i komanduar, i mandatuar dhe përgjatë 
gjithë këtyre shekujve fatet e tua kanë qenë në dorë të huaj. Sakaq i bie që të jetë mëse 
normale që të vazhdosh të jesh i tillë, sepse e gëzon akoma një predispozicion të tillë 
përderisa ke pranuar të jesh i tillë, për pesë shekuj me radhë. 

Prandaj vazhdojmë ta kemi akoma të kollajtë t’ia themi vetes edhe tani në 2020, 
se duhet patjetër të na drejtojnë e të na mbikqyrin të huajt, sepse vetë nuk jemi në 
gjendje të rregullojmë punët tona. Prandaj edhe reformat e ndryshme, madje ato më 
rrënjësoret e me efekt thelbësor, në mënyrën e funksionimit të shtetit tonë, i presim 
të na vijnë nga të huajt, pa marrë parasysh nëse janë adekuate dhe të volitshme për 
aktualitetin vendor. E për rrjedhojë rinia thotë: sa të presim të huajtë të vijnë e të na 
rregullojnë, më mirë po shkojmë ne te të huajt. Pikërisht me këtë pretendim kanë 

(120) Shih: Dritan Egro, “Historia dhe ideologjia-një qasje kritike studimeve osmane në historinë 
moderne shqiptare”, Maluka, Tiranë, 2007

luajtur fort fqinjët tanë. E për rrjedhojë kërrtilen dhe ngërdheshen sa herë që shteti 
shqiptar merr guximin të ngrejë zërin për çështje që kanë të bëjnë me fatet e tij. 

Efekti i dytë: Të besosh se ke qenë për pesëqind vjet i pushtuar do të thotë se 
për pesëqind vjet fatet e vendit tënd kanë qenë në dorën e të huajit, se ti vetë ke qenë i 
paaftë për të drejtuar fatet e tua dhe ato të vendit tënd. Për rjedhojë, dhe për çudinë 
më të madhe, pranojmë të dëgjojmë me lehtësi e kollajllëk se jemi popull pa aftësi 
shtetformuese. Për fat të keq, këtë tezë idiote e citojnë me papërgjegjshmërinë dhe 
papjekurinë më të madhe intelektuale, edhe disa prej atyre që me hir apo pa hir janë 
mobilizuar në kastën e intelektualëve dhe të intelektualbërjes. Pikërisht kësaj teze i 
kanë mëshuar fort në fillimshekullin e XX fqinjët e Shqipërisë, veçanërisht ata serbë.(121)

Efekti i tretë: Të besosh se për pesëqind vjet ke qenë i pushtuar, do të thotë se 
tashmë je tëhuajësuar apo je tjetërsuar dhe transformuar.Vetëm një popull që pranon 
të tjetërsohet dhe të zhbëhet është e mundur të mbahet për pesë shekuj nën pushtim. 
Këtij paradoksi, ideologjia komunisto-ateiste u mundua t’i ikte duke pohuar se populli 
shqiptar ka luftuar për lirinë e tij për pesëqind vjet. D.m.th. kaq i paaftë ka qenë 
populli shqiptar saqë i është dashur pesëqind vjet për të fituar lirinë e tij. Duke iu 
referuar këtij efekti, edhe sot e kemi të lehtë të pranojmë të dëgjojmë se myslimanët 
shqiptarë, që përbëjnë më shumë se 90 % të shqiptarisë janë turq dhe jo shqiptarë. 
Pikërisht kjo ishte teza me të cilët serbët dhe grekët kërkonin t’iu mbushnin mendjen 
kancelarive europiane në fillimshekullin e XX, që t’i lejonin për të pushtuar tokat 
shqiptare e ta tjetërsonin identitetin e dheut shqiptar.(122)

Pas gjithë sa më sipër, duhet pasur mirë parasysh se kjo tezë, me efektet e saj 
djallëzore e dashakeqe, vazhdon të jetë pikëvështrimi kryesor apo i vetëm nga ku 
brezat e rinj e shikojnë dhe sodisin të shkuarën e tyre dhe të baballarëve të tyre, e 
për pasojë me këtë element fals formësojnë identitetin e tyre dhe këndvështrimin e 
tyre për veten dhe këndvështrimin e të tjerëve ndaj tyre. Për pasojë, i bie që njeriu 
shqiptar të vazhdojë ta shikojë me përçmim veten e tij dhe atdheun e tij, e të vazhdojë 
t’i duket vetja e tij më i keq se tjetri dhe tjetri t’i duket superior ndaj tij. Përfytyro se 
çfarë përgjegjësie bie mbi faktorët e ligjërimit islam shqiptar përball këtij fakti!

(121) Malcom, Noel, “Kosova një histori e shkurtër”, Koha-Prishtinë & Shtëpia e librit, Tiranë, 2001, 
f. 96-109

(122) Feraj, Husamedin, “Skicë e mendimit politik shqiptar”, Logos-A, Shkup, Prishtinë, Tiranë, 1999.

6- Po vallë historia e vërtetë ç’thotë?!

Nuk është momenti i duhur, siç nuk gëzoj kapacitetet e mjaftueshme të historianit, 
për të bërë qasjen e duhur që vërteton se historia jonë thotë ndryshe e për rrjedhojë 
edhe efektet do ishin ndryshe. Por për dy gjëra i jap vetes të drejtë t’i pohoj:

E para: Të njëjtën histori katër apo pesë shekullore kanë pasur edhe komshinjtë 
tanë serbë dhe grekë me perandorinë osmane, e megjithatë nuk e thonë me mburrje 
se kemi qenë të pushtuar për kaq e aq shekuj dhe në shumë raste nuk kanë të njëjtën 
qasje me tonën. Kam lexuar nëpër analiza të ndryshme se p.sh. Serbia dhe Hungaria 
këtë periudhë shekullore nuk e quajnë pushtim, por sundim. Kjo qasje e tyre vjen 
padyshim për hir të evitimit të efekteve shumë negative dhe djallëzore të konceptit 
pushtim ndaj memories kolektive të brezave. Kjo tregon se ata kanë ditur të përfitojnë 
nga historia e tyre dhe kanë arritur ta shfrytëzojnë në shërbim të interesit të tyre. 

E dyta: Ka të bëjë me një fakt të thjeshtë e të pamohueshëm që nuk ka nevojë për 
kërkim dhe argumentim shkencor. Themeluesit e shtetit të ri shqiptarë dhe rilindasit 
shqiptarë ishin kuadro të lartë të shtetit osman, që kishin trashëguar brez pas brezi 
ndikimin e madh e të lartë të shqiptarëve në perandorinë osmane.(123)

Tani këtu natyrshëm lind pyetja, se pse ne si shqiptarë akoma pranojmë që brezat 
e rinj të rriten me falsitete të tilla e të pranojmë që identiteti i tyre të formësohet 
me elementë të tillë?! Mos vallë nga pavëmendja dhe papërgjegjshmëria?! Mos vallë 
nga mungesa e guximit shkencor për të rishikuar edhe një herë historinë që përbën 
themelin e identitetit të një populli, apo mos vallë i intereson dikuj tjetër brenda 
dhe jashtë nesh që të vazhdojmë të përzhitemi nga vala e inferioritetit të nxehur 
nga falsitetit i akumuluar ndër dekada, e për rrjedhojë të vazhdojmë ta kemi të 
lehtë ta lëmë e ta boshatisim vendin tonë, duke u munduar të ikim nga vetja e të 
jemi të lehtëshfrytëzueshëm e të lehtëmanipulueshëm e mbase në një të ardhme të 
lehtëpushtueshëm?! Mbase!

7- Përfitimi nga historitë e popujve të mëparshëm

Kalimi i popujve nga gjendja e dobësisë në gjendjen e forcës dhe nga gjendja 
e inferioritetit në gjendjen e lidershipit, është një nga temat më të spikatura e më 
qendrore kuranore, e cila duhet faktorizuar shumë për përmirësimin e vetperceptimit 

(123) Efendi, Vassa, “E vërteta mbi Shqipërinë dhe shqiptarët”, (Përkthim dhe komentim prej Mehdi 
Frashërit), Alsar, Tiranë, 2019

të njeriut shqiptar. Urtësia kryesore e kësaj vëmendje kuranore ka të bëjë me rolin 
dhe ndikimin e madh që ka kjo temë tek njeriu që dëshiron të ngrihet e të lartësohet, 
veçanërisht pasi ka kaluar një gjendje të gjatë dobësie dhe inferioritetit. Një meditim 
dhe një krahasim disi i përqendruar, më ka bërë të gjej shumë pika të përbashkëta 
mes popullit tonë dhe shumë prej këtyre popujve të mëparshëm. 

Islami zbriti fillimisht në gadishullin arab, populli i të cilit kishte si angazhimin 
e tij më të madh ekonomik tregtinë, blegtorinë dhe bujqësinë. Ndërsa në aspektin 
politik ishte i nënshtruar prej kohësh ndaj ndikimit dhe sundimit bizantino-roman 
dhe atij pers. Mirëpo Islami nuk zbriti thjesht si besim që mund të manifestohet në 
disa rite por erdhi, që në fillimet e veta, si sistem universal gjithëpërfshirës dhe mëshirë 
për të gjithë botërat. 

Në fakt, kjo natyrë universale e Islamit në fillimet e veta të kontaktit me popullin 
arab, hasi në kontradiktën e vështirë psikologjike që shfaqej përmes mungesës së 
gatishmërisë të këtij populli për të bashkëvepruar me të. Kjo psikologji ishte gatuar 
prej kohësh me ndjenjën e thellë të inferioritetit dhe të nënshtrimit ndaj persëve dhe 
bizantëve. 

Sakaq kjo psikologji duhej ribërë dhe riformuluar. Besimi në Madhështinë e 
Allahut, Krijuesit të qiejve e të tokës, Sunduesit absolut të gjithësisë, në dorën e Të 
Cilit është i gjithë pushteti e të cilin ia jep kujt të dojë e ia merr kujt të dojë, ky besim 
ishte elementi i parë jetik me të cilin filloi të gatuhej psikologjia e re e një populli 
dëshmitar për të gjithë njerëzinë. 

Krahas kësaj, efektet dhe reflektimet e kësaj Madhështie dhe Sundimi absolut 
hyjnor, Allahu i Madhëruar ua paraqet arabëve, dhe të gjithë njerëzisë, të konkretizuara 
përmes historive dhe ngjarjeve reale të popujve të mëparshëm, të cilët kishin përjetuar 
të njëjtën gjendje inferioriteti ndaj popujve të tjerë arrogantë dhe zullumqarë, e 
megjithatë Allahu i lartësoi dhe i bëri këta popuj të sunduar, superiorë e sundimtarë. 
Në mënyrë eksplicite e të qartë Allahu i Madhërishëm iu drejtohet: “E kështu Ne 
duam ti nderojmë ata që qenë të dobësuar në tokë, e t’i bëjmë prijëtarë e t’i bëjmë 
trashëgimtarë të sundimit”.(124) 

Një nga modelet që Kurani prezanton në mënyrë periodike e në kontekste shumë 
precize është ai i benu israilëve apo çifutëve, si popull i sunduar dhe i skllavëruar për 

(124) Kurani: Kasas, ajeti: 5. 

dekada të tëra dhe i dhunuar, i vrarë e i sakatuar. Allahu i Madhëruar i çliroi nga 
zgjedha e Faraonit dhe i përzgjodhi për misionin e madh të çlirimit të Palestinës nga 
asirët. Mirëpo që në momentin e parë të kontaktit të tyre me lirinë doli si pengesë 
madhore për realizimin e misionit të tyre, psikologjia e tyre e mishëruar me inferioritet, 
frikë, mungesë besimi në vetvete, lakmi, grykësi, dredhi e hipokrizi, si dhe tendenca 
të çuditshme idhujtarie. Të gjithë këto sëmundje që kishin gangrenizuar psikologjinë 
çifute kishin ardhur si pasojë e të jetuarit për një kohë të gjatë nën zgjedhën poshtëruese 
e skllavëruese të Faraonit. 

Prandaj Allahu i Madhëruar i bëri të humbnin dhe të rendnin për dyzet vite 
radhazi në shkretëtirë, ku patën mundësi të jetojnë në kushte më intime me Profetët 
e Allahut, Musain dhe Harunin e profetë të tjerë, të cilët realizuan me sukses misionin 
e tyre të edukimit dhe formësimit të duhur ideor, psikologjik e moral të brezit të ri, 
që realizoi me sukses misionin e çlirimit të Palestinës nga asirët. Pyetjes së natyrshme 
se cila qe formula hyjnore që e bëri këtë popull nga të skllavëruar e të sunduar në 
sundimtar, Kurani i përgjigjet pa ambiguitet: “E kështu, prej tyre, Ne bëmë prijës 
e sundimtarë që udhëzojnë me urdhërin dhe udhëzimin Tonë, pasi duruan dhe 
arritën sigurinë në argumentat tona”.(125) 

Atëherë, kjo formulë hyjnore që nderon popujt e sunduar dhe të skllavëruar dhe 
i bën sundimtarë, përbëhet nga tre elementë madhorë dhe jetikë: 

a) Vizioni i qartë (Udhëzohen me urdhërin dhe udhëzimin Tonë)
b) Durimi në rrugën drejt objektivit (pasi duruan)
c) Siguria e palëkundur në të vërtetën dhe premtimin hyjnor (dhe arritën 

sigurinë në argumentet Tona)

8- Histori të përsëritura

Urtësia e të Madhit Allah ka bërë që këto histori të përsëriten herë pas here, për të 
ndihmuar natyrën njerëzore harrestare të mos mendojë se ato histori kanë qenë thjesht 
legjenda e mite, por të ketë mundësinë të konstatojë efektet e formulës hyjnore të 
ringritjes edhe tek historitë e afërta të popujve, që përjetojnë të njëjtat ngjarje e situata.

Prej këtyre historive që i hyjnë shumë në punë popullit tonë e kryesisht rinisë, 
është gjendja e pasluftës së Dytë Botërore që përjetoi Gjermania e Japonia. Madje 
historia e këtyre dy popujve është akoma dhe më e veçantë, sepse nëse tek historitë e 

(125) Kurani: Sexhde, ajeti: 24. 

popujve të mëparshëm prezantohen vetëm dy gjendje, pra sundimi pas inferioritetit, 
tek historia e Gjermanisë dhe Japonisë na prezantohen tre gjendje: superioritet, 
inferioritet, superioritet. Para Luftës së Dytë Botërore kemi të bëjmë me një Gjermani 
dhe Japoni superiore e sundimtare. Menjëherë pas Luftës së Dytë Botërore na 
paraqiten të shkatërruara krejtësisht e të pushtuara. Megjithatë këto shtete jo vetëm që 
kapërcyen këto gjendje, por arritën të jenë në krye të karvanit të popujve shkencërisht, 
ekonomikisht dhe politikisht. 

Pyetja vjen edhe këtu: si arritën këta popuj ta bëjnë këtë?! Për t`iu përgjigjur kësaj 
pyetje le t’i kthehemi formulës hyjnore të lartpërmendur, sepse ajo formulë është e 
përjetshme e funksionon për të gjithë popujt e për të gjitha kohërat. Por nuk mund 
të lë pa veçuar edhe një herë faktin se populli gjerman e ai japonez investuan shumë 
në vetperceptimin dhe vetëvlerësimin e tyre si dhe në lartësimin e nivelit shpirtëror 
dhe moral, derisa shpëtuan nga prangat e pesimizmit e demoralizimit dhe u lartësuan 
në këto grada të larta zhvillimi që shohim sot...

a) Kultivimi i vlerës së atdhedashurisë

Kemi folur edhe më sipër për konceptin e kësaj teme dhe rëndësinë e saj, prandaj 
nuk po ndalemi këtu. 

b) Nxitja dhe motivimi për arsimim dhe profesionalizëm

Inkorporimi i kësaj teme kaq të rëndësishme në trupin e ligjërimit islam bashkëkohor 
e veçanërisht të atij të diskursit verbal dhe atij të shkruar, për mendimin tim duhet 
të konsiderohet si çështje domosdoshmërie. Duke qenë se çështjen e arsimit e kam 
përmendur edhe më lart, tek prioritetet e përhershme, këtu do të veçoj dy elementë 
të rëndësishëm:

Elementi i parë: Ka të bëjë me drejkonceptimin e universalitetit të dijes. Islami, 
si fe universale, e reflekton universalitetin e tij edhe tek çështja më madhore dhe 
themelore e tij, që është dija. Allahu i Madhëruar na prezanton me pozitën e lartë që 
i ka dhënë mendjes njerëzore aktive, në të njëjtin kontekst ku na flet për mrekullitë 
e krijimit të Tij në qiej dhe në tokë. Në të njëjtën kohë, këto mrekulli na i prezanton 
si pistën kryesore të ngritjes dhe lartësimit të besimit në Të. “Në krijimin e qiejve 
dhe të tokës dhe në ndryshimin e natës dhe të ditës ka argumente për njerëzit e 
mendjes që e kujtojnë Allahun në këmbë e ulur, dhe në anët e tyre, shtrirë, dhe 

meditojnë në krijimin e qiejve dhe të tokës e pastaj thonë: O Zoti ynë, Ti nuk i ke 
krijuar këto kot, i Lartmadhëruar je, prandaj na mbro nga zjarri i xhehenemit”.(126) 

Ky konceptim madhor e bën nxënësin dhe studiuesin e çdolloj dije të dobishme, 
të ndjehet në adhurim të vazhdueshëm të Allahut. Mungesa e këtij koncepti i ka bërë 
shumë të rinj myslimanë të përkushtuar fetarisht, edhe më shumë të papërkushtuarit, 
të ndjehen të kompleksuar dhe me motiv të ulët apo të dobët gjatë gjithë periudhës 
së kërkimit të dijeve shkencore. Kjo ka bërë që shumë të rinj në vend të angazhohen 
maksimalisht me formimin e tyre shkencor dhe intelektual, duke pasur parasysh se faza 
e studimeve akademike është shumë e limituar, harxhojnë apo shpërdorojnë kohën e 
tyre thjesht duke polemizuar rreth të metave të sistemit arsimor. Për të qenë të drejtë, 
duhet pohuar se ky fenomen ka edhe disa arsye të tjera të rrezikshme; dembelizmi 
në kërkimin e dijes dhe paaftësia për të paguar faturën e përballjes me vështirësitë në 
rrugën e kërkimit të dijes. Po ashtu, dhe fiksimi pas emigrimit jashtë vendit është një 
nga arsyet e indiferencës ndaj kërkimit të dijeve shkencore. E kur i pyet shumë prej 
tyre se pse i ke hyrë studimeve universitare përderisa dëshiron të ikësh, të përgjigjet: 
thjesht, ta kem një diplomë në xhep. Ndërkohë, shumë prej të rinjve, myslimanë e 
jomyslimanë, që kanë qenë seriozë gjatë studimeve universitare e parauniversitare, 
kanë mundur që jo vetëm të zënë pozicione të admirueshme në institucionet publike 
dhe private, brenda vendit, por edhe të kenë ndikimin e tyre pozitiv në mënyrën e 
funksionimit të këtyre institucioneve.

Elementi i dytë: Ka të bëjë me vëmendjen që duhet t’i kushtohet formimit 
profesional.

Profeti Muhamed a.s thotë: “Ushqimi më i mirë nga i cili ka ngrënë ndonjëherë 
njeriu është ai që ka prodhuar me duart e tij. Profeti Daud ishte prej atyre që nuk 
hante vetëm se nga produkti i duarve të tij”(127); “Ai që ngryset i lodhur nga puna 
e dorës së tij, flen me gjynahe të falura”.(128)

Profeti Muhamed a.s u takua një ditë me njërin prej shokëve të tij dhe 
e ndjeu ashpërsinë e kallove të dorës së tij. I tha: “Këtë dorë nuk e djeg zjarri  
i Xhehenemit”.(129)

(126) Kurani: Ali Imran, ajeti: 190-191. 

(127) Buhariu (2072). 

(128) Hadith i dobët. Taberaniu në “El-Muxhemu`l-Eusat”, (7520) dhe Asbahani në “Et-Tergibu ue`t-
Terhib”, (1102). Hejthemiu në “Mexhmau`z-Zevaid”, vëll. 4, f. 63, thotë: “E shënon Taberaniu në 
“El-Eusat” dhe në vargun e përcjellësve ka nga ata që nuk i njoh”. 

(129) Hadith i dobët. Khatibi në “Tarikh Bagdad”, vëll. 8, f. 317-318. 

Një nga pasojat e mentalitetit të emigrimit, veç indiferentizmit ndaj formimit 
arsimor dhe akademik, është edhe braktisja e formimit profesional. E kur i thua të 
riut: të paktën merr një zanat, të thotë: emigracioni ku mbledh duhan e domate, më 
sjell më shumë para e fitime. Harron ky qyqar se të punosh në vendin tënd, nga pak e 
për ditë është më mirë se të punosh në fushë të duhanit e të domateve në vend të huaj 
e përkohësisht. Veç kësaj, ky qyqar harron edhe gjëra të tjera shumë të rëndësishme, 
harron se shumë shpejt ka për ta lënë takati e nuk do ketë më mundësi të kërrusë 
kurrizin për të mbledhur duhan e domate. Harron se nëse do merrte një zanat do 
kishte mundësi t’ia trashëgonte edhe fëmijës së tij, kurse thjesht si emigrant pa dashur 
edukon edhe fëmijën e tij me predispozicionin e emigrimit duke mos pasur model 
tjetër. Harron se, edhe nëse je i detyruar të emigrosh, të jesh emigrant me zanat do 
të thotë të kesh mundësi më të mira punësimi edhe në vend të huaj, siç do të thotë 
të jesh i respektuar. Harron se të kesh zanat do të thotë të kesh mundësi të punosh 
dhe të angazhohesh, edhe gjatë asaj kohe kur qëndron në vendin e tij dhe atëherë kur 
nuk ka mundësi të emigrojë. Të gjitha i harron, prandaj i jap të drejtë vetes ta quaj 
emigrim dhe emigrant të verbër.

E në fund të kësaj qasje ndaj prioritetit të gjashtë, ritheksoj domosdoshmërinë 
e integrimit të shpejtë të këtij prioriteti në ligjërimin islam bashkëkohor, pasi në të 
kundërt pasojat mund të jenë të karakterit të pariparueshëm.

Prioriteti i shtatë: Punësimi 

Një nga prioritetet më të rëndësishme të popullit shqiptar në përgjithësi dhe të 
rinisë në veçanti dhe së cilës duhet t’i kushtohet vëmendje e veçantë kuruese nga ana 
e ligjërimit islam, është edhe papunësia. 

Papunësi do të thotë varfëri, keqangazhim, stres e vetvrasje, konflikt, varfëri e dorës 
dhe e shpirtit, do të thotë vjedhje dhe cenim rendi, do të thotë shpërdorim të energjive, 
do të thotë rënie të rinisë prè e veseve të rënda dhe të liga sociale dhe inkriminim 
në organizimet e ndryshme kriminale. Nuk është fare e vështirë të argumentohet ky 
konkluzion nga aktualiteti shqiptar, sepse tashmë dihet se deri në ç`masë ka ndikuar 
papunësia në inkriminimin e shumë të rinjve shqiptarë në mafien e trafikimit të 
drogërave dhe të hashashit.

Kur flasim për të kundërtën e papunësisë, pra punësimin, e kemi fjalën për 
punësimin që i mundëson njeriut jetesën optimale dhe e ngre atë mbi nivelin e 
limiteve të varfërisë, pre e së cilës ka rënë sot, një pjesë jo e vogël e popullit shqiptar.

Nuk ka dyshim se Allahu i ka garantuar jetesën çdo populli, në çdo sipërfaqe toke 
ku jeton. Allahu i Madhëruar thotë: “Dhe tokën Ne e kemi krijuar për njerëzit”.
(130) Siç thotë: “Allahu jua ka nënshtruar tokën, prandaj ecni edhe në majat e saj 
dhe kërkoni nga rizku i Tij”.(131) 

Ah, sa shumë i shijojnë kuptimet e këtyre ajeteve kuranore ata që kanë përveshur 
krahët dhe me shumë zell, shpresë e vetëbesim, i kanë hyrë punës për të siguruar 
rizkun e tyre hallall duke qenë të sigurtë se Allahu jo vetëm që nuk do t’ua humbë 
mundin, por do t’ua shpërblejë shumëfish djersën e tyre. Ata i besojnë fort fjalës së 
Zotit të gjithësisë: “ Në të vërtetë Ne nuk ia humbim shpërblimin atij që e përkryen 
punën e tij”.(132) Siç i besojnë fort fjalës së Madhërishmit Allah: “Në të vërtetë ai që, 
gjatë punës së tij, ka ndroje Allahun dhe duron, le ta dijë se Allahu nuk e humb 
shpërblimin e atyre që e bëjnë mirë punën e tyre”.(133) Bindja e kësaj kategorie në 
shpërblimin e Zotit të tyre ndaj djersës së tyre, peshon më shumë se të gjithë malet e 
dynjasë bashkë. Prandaj asnjëherë nuk ndalen dhe prandaj i sheh gjithmonë aktivë, 
të zellshëm, të gëzuar e të sigurtë.

Korrupsioni si katarsis dhe si idhull

Po vallë, pse populli ynë vazhdon të vuajë nga papunësia dhe varfëria, edhe pse 
e ka begatuar Zoti i gjithësisë me të gjithë të mirat e dynjasë: ujë të ëmbël dhe të 
njelmët, diell në më shumë se 300 ditë të vitit, minerale, gaz dhe karbohidrate, pozitë 
të veçantë gjeografike dhe gjeopolitike, histori shumë të pasur... etj.?!

Përgjigja e parë që të vjen ndërmend është shkaku i korrupsionit. Nuk ka dyshim 
se shkaku kryesor i varfërisë në një shoqëri të caktuar, është prishja e ekuilibrit të 
shpërndarjes së drejtë të pasurisë apo të të ardhurave. Këtë prishës dhe shkatërrues të 
madh njerëzit kanë rënë dakord ta quajnë korrupsion. Por kjo përgjigje nuk është aspak 
shteruese, sepse pas kësaj menjëherë vjen pyetja se cili është shkaku real i korrupsionit?! 
Pikërisht këtu fillon sfida e madhe, tek dhënia e përgjigjes së duhur ndaj shkakut 
të korrupsionit. Nëse do të ndjekim me vëmendje përpjekjet e opinionbërjes dhe 
mekanizmave të saj, do të konstatojmë se korrupsioni si term është kthyer si tabelë 

(130) Kurani: Rrahman, ajeti: 10. 

(131) Kurani: Mulk, ajeti: 15. 

(132) Kurani: Kehf, ajeti: 30. 

(133) Kurani: Jusuf, ajeti:90 . 

qitjeje, së cilës i adresohet çdo mosmbarëvajtje, jo vetëm me karakter ekonomik por 
edhe politik e social, madje edhe mosmbarëvajtjet në fushën e marrëdhënieve të 
jashtme i adresohen korrupsionit. Deri këtu jemi shumë në rregull. Por, dhe gjithmonë 
sipas mendimit tim, duke ia adresuar të gjitha problemet tona korrupsionit, për 
tridhjetë vjetë me radhë, janë shfaqur dy fenomene shumë të rrezikshme dhe me efekt 
tumorial agresiv në të gjitha fushat e jetës së popullit tonë. 

Fenomeni i parë: Korrupsioni si katarsis

Për ta lehtësuar kuptimin e fenomenit në mënyrë banale, po sjell një shembull. Ky 
fenomen më ngjan me një person, që me ngut dhe i shkujdesur, duke hapur derën për 
të hyrë ose dalë, dera i zë dorën dhe lëndohet rëndë. Nga dhimbja e madhe inatin e 
tij e shfryn me derën duke e goditur me grushta apo me shkelma, me sa forcë ka, e 
pas këtyre goditjeve e ndjen veten më të lehtësuar duke qenë i pavëmendshëm, dhe 
për rrjedhojë i paaftë, të konstatojë problemin diku tjetër. Realisht dera ishte ajo që ia 
zuri dorën, por pyetja është, a ishte në të vërtetë dera shkaku i vërtetë ai që ia lëndoi 
dorën apo diçka tjetër?! Pikërisht kjo duhet sqaruar, dhe do mundohemi ta sqarojmë 
më poshtë. 

Pra, dua të them se korrupsioni, neve si popull dhe pa kuptuar, na është kthyer si 
shkaku i shkaqeve të të gjithë belave dhe mosmbarëvjatjeve tona. Pra, na është kthyer 
si linja finale ku përtej saj nuk shkohet më, për rrjedhojë e shkarkojmë të gjithë mllefin 
tonë në të, me të gjitha format e mundshme verbale dhe jo verbale thjesht për të 
shkarkuar ngarkesën shpirtërore negative, duke mos shkuar më tutje. 

Për të kuptuar këtë fakt, mjafton të bësh një meditim të thjeshtë në të gjithë llojet 
e diskursit shqiptar, atë politik dhe ekonomik po se po, por edhe atë social e familjar. 
Madje jo rrallë herë do ta gjesh korrupsionin të përmendet si një nga faktorët kryesorë, 
edhe në analizat e problemeve psiko-sociale të njeriut shqiptar, si individ dhe si person. 
Mirëpo ky fenomen i tmerrshëm rrezikon të çojë në një fenomen tjetër akoma dhe 
më të tmerrshëm e shkatërrimtar.

Fenomeni i dytë: Dorëzimi para korrupsionit dhe “adhurimi i tij”!!!

Një nga format më të liga që kolonizatorët përdorin ndaj popujve të pushtuar është 
imponimi i faktit. Pra, vitet e para të pushtimit kolonizatori investon me të gjitha 
energjitë e tij për ta prezantuar veten e tij me sa më shumë supremaci dhe superioritet, 
për ta bërë të pushtuarin të ndjehet sa më inferior dhe i paaftë para pushtuesit.  

Këtë gjendje e ushqen me mënyra të ndryshme që mund të arrijnë deri në ekstreme të 
rënda. Por çështjes më të rëndësishme që kolonizatori i kushton rëndësi, është zgjerimi 
i limiteve kohore të këtij lloj prezantimi përballë popullit të pushtuar. Pra, sa më gjatë 
ta mbajë në këtë gjendje popullin e zaptuar, aq më të lehtë do ta ketë nënshtrimin e 
tij dhe jetëgjatësinë e sundimit të tij mbi të. Qëllimi madhor i të gjithë kësaj është ta 
bëjë popullin e pushtuar ta pranojë faktin si determinues dhe të bashkëjetojë me të i 
nënshtruar. Në këtë lloj forme, kolonizatori, vështirësinë më të madhe do ta ketë me 
brezin e parë, ndërsa me brezat që vijojnë do ta ketë shumë më të lehtë. Nëse brezi i 
parë do ta shikojë kolonizatorin si pushtues, brezat që vijojnë do ta admirojnë e do 
ta shohin si idhull, i cili jo vetëm se është i pandryshueshëm por përkundrazi do ta 
trajtojnë si prurës të ndriçimit dhe përparimit. Madje, brezat vijues, mund të arrijnë 
deri aty sa të mos e mendojnë veten e tyre pa kolonializatorin e tyre dhe prezencën e tij.

Pyetja është se çka e bëri brezin vijues ta adhurojë pushtuesin?!! Shkaku thelbësor 
që e bëri brezin vijues ta adhurojë pushtuesin e baballarëve të tij, është fakti se ata 
gjithmonë shikonin baballarët e tyre t’ia adresonin pushtuesit të gjithë çka ndodhte prej 
sprovave dhe belave dhe asnjëherë nuk kërkonin arsyen përtej limiteve të tij dhe më 
thellë tij. E kështu brezi vijues e konsideroi kolonizatorin si bërësin e të gjitha ndodhive 
dhe ngjarjeve, i cili edhe pse është i keq ai është i pandryshueshëm e për rjedhojë, kjo 
i bëri ta shohin me madhnim zaptuesin e tyre “madhështor” e “gjithçkabërës” që jo 
vetëm duhet bashkëjetuar me të, por edhe duhet adhuruar duke i dhuruar kurbane. 

Ajo çka i shtyn edhe më shumë drejt këtij nënshtrimi adhurues është edhe historia 
e brezit të baballarëve të tyre me kolonizatorin. E “me të drejtë” thonë: baballarët 
tanë u mobilizuan me ç‘kishin kundër pushtuesit, me pushkë e me topa, me avionë 
e helikopterë, vazhdimisht e kanë sharë, fyer dhe akuzuar, e megjithatë nuk ia arritën 
ta shporrnin e ja ku jemi sot sërish të nënshtruar, prandaj mos u lodhni më kot... .

Pyetja është: a ka të drejtë brezi i dytë?! Përgjigja është: Po!
Por pyetja tjetër është: a është i drejtë qëndrimi i tyre?! Përgjigja është: Jo!
Për të kuptuar Po-në dhe Jo-në lë të bëjmë një retrospektivë të shkurtër të mënyrës 

se si dolëm ne si popull shqiptar prej sistemit komunist.

Ndryshimi i përkatësisë përmes ndryshimit të identitetit

Sistemet politike kanë si themel përkatësinë dhe luajalitetin (besnikërinë) e popujve 
ndaj tyre. Sa më e fortë dhe e konsoliduar të jetë përkatësia dhe luajaliteti ndaj një 
sistemi të caktuar politik, aq më e gjatë është jeta e tij.

Sistemi komunist dhe protagonistët e tij kuptuan shumë mirë, që në gjenezën e tij, 
se populli që synonin të sundonin, nuk ishte tabula rasa, në aspektin e identitetit dhe 
përkatësisë. Pra, ky sistem kuptoi se populli shqiptar ngrihet mbi një shtrat të caktuar 
ideor dhe vleror, që binte ndesh me përmbajtjen ideore dhe vlerore të ideologjisë 
komuniste dhe me synimet e sistemit komunist. Për rrjedhojë e kuptuan se nuk do 
ta kishin të lehtë sundimin e tij.

Objektivi madhor i komunizmit: “Krijimi i njeriut të ri”

Sistemit komunist i duhej ta tjetërsonte dhe ta tëhuajësonte këtë njeri shqiptar që 
të mund të fitonte përkatësinë dhe luajalitetin e tij. Këtë qëllim komunizmi e emërtoi 
me “Krijimi i njeriut të ri”. Ky synim konsistonte në shkëputjen e plotë të popullit 
shqiptar nga identiteti i tij, për t’i dhënë një identitet të ri, pra atë komunist-ateist i 
cili garantonte luajalitetin e plotë të njeriut shqiptar ndaj sistemit enverist.

Hapat e parë të komunizmit 

Siç dihet, hapi i parë që hodhi sistemi komunist ndaj popullit shqiptar qe shkatërrimi 
i opozitës dhe oponentëve të komunizmit, si dhe shkatërrimi i elitës intelektuale, 
politike, shkencore dhe sociale dhe shkatërrimi i familjeve të mëdha. Pas kësaj iu 
kthye popullit. 

Procesi i krijimit të “Njeriut të ri”

Procesi që ndoqi komunizmi për riformulimin e identitetit dhe për rrjedhojë njeriut 
të ri dhe të përkatësisë së popullit shqiptar, përbëhej nga dy nënprocese të sofistikuar:

Nënprocesi i parë: Demonizimi
Nënprocesi i dytë: Shenjtërimi

Nënprocesi i demonizimit

Këtë nënproces, sistemi komunist e përdori ndaj çdo vlere apo institucioni vleror 
që binte ndesh me sitemin ideologjiko-vleror komunist.

Duke qenë se boshti i sistemit vleror shqiptar ishte besimi dhe feja, dhe duke qenë 
se tendencat e para identitare kulturore, pas shkëputjes nga Perandoria Osmane, ishin 
perëndimore, komunizmi këtë proces demonizues e drejtoi ndaj këtyre dy elementëve 
identitarë.

Demonizimi i fesë

Demonizimin e fesë(134) e realizoi përmes goditjes në elementet thelbësore të sistemit 
vleror fetar:

a) Demonizimi i fesë si koncept dhe ide për jetën dhe botën. Komunizmi këtë e 
bëri duke e paraqitur fenë jo vetëm si të paaftë për t’i dhënë përgjigje jetës dhe botës, 
por edhe si shkakun kryesor të prapambetjes së popujve. Slogani “Feja është opium 
për popujt” u përdor si justifikimin kryesor për luftën ndaj fesë dhe besimit.(135) 

b) Demonizimi i praktikave fetare duke i trajtuar si “mbeturina anadollake” të 
mbetura nga periudha pesëqind vjeçare e “pushtimit otoman” dhe që na kujtojnë një 
të kaluar shumë të hidhur.

c) Demonizimi i figurave dhe personaliteteve fetare, duke i satirizuar e degraduar 
dhe dhunuar mediatikisht e materialisht.

d) Demonizimi i historisë islame përmes paraqitjes së historisë pesë shekullore 
islame si pushtim otoman, duke e bërë këtë tezë si pjesë kryesore të kurrikulave 
historike.

e) Shkatërrimi i institucioneve fetare duke ua kufizuar rolin, duke ua konfiskuar 
burimet e të ardhurave deri sa i mbyllën.

f ) Implementimi i ateizmit me kushtetutë, gjë që legjitimoi dhunën ndaj 
objekteve të kultit, personaliteteve fetare dhe praktikave besimore dhe fetare, siç 
legjitimoi përpjekjen e shkatërrimit të sistemit vleror të ndërtuar mbi besimin dhe fenë, 
për ta shkëputur popullin shqiptar për një kohë të gjatë nga ky burim ideor dhe vleror. 

Demonizimi i perëndimit dhe kulturës perëndimore

Këtë nënproces, komunizmi e realizoi përmes disa mekanizmave:
1- Përqendrimi vetëm tek aspektet negative të kulturës perëndimore
2- Krahasime të rreme dhe subjektive mes socializmit dhe kapitalizmit
3- Izolimi total i popullit shqiptar ndaj çdolloj zhvillimi perëndimor
4- Prezantimi i sistemit demokratik perëndimor si sistem skllavërues, ku njerëzit 

vuajnë nga papunësia, siç vuajnë për bukën e gojës.

Nënprocesi i shenjtërimit

Këtë nënproces sistemi komunist e drejtoi ndaj vetes duke përdorur mekanizmat 
e mëposhtëm:

(134) Materiale mbi lëvizjen revolucionare kundër fesë, SHB e librit politik, Tiranë, 1967

(135) Lubonja, Fatos, “Feja dhe shqiptarët”, Përpjekja, nr 20, Tiranë, 2005, f.6-7

1- Paraqitja e liderit komunist Enver Hoxha si zot. Këtë e realizoi duke e paraqitur 
si të pagabueshëm dhe të pakritikueshëm dhe për rrjedhojë si idhull që adhurohej 
qoftë edhe vetëm duke e parë në televizor.

2- Shenjtërimi i fjalëve të Enver Hoxhës(136) të konkretizuara përmes citateve, 
fjalimeve apo veprave të tij të cilat ishin referenca e vetme e fjalëve, veprave, ideve dhe 
qëndrimeve të shqiptarëve. Pra, fjalët e tij u trajtuan si Kurani dhe Bibla e shqiptarëve.

3- Partia komuniste e prezantoi veten e vete si nëna e shqiptarëve. Si një subjekt 
i shenjtë ku fillonte dhe mbaronte gjithçka, si zgjidhësja e të gjitha halleve dhe burimi 
dhe fundi i të gjitha të vërtetave. 

4- Shenjtërimi i ideologjisë dhe ideve komuniste, të cilat synonin të zëvendësonin 
këndvështrimin fetar dhe racional për Zotin, zanafillën e krijimit, të vërtetën, vdekjen 
dhe pasvdekjen. Teoria darviniste për krijimin u kthye në një doktrinë të shenjtë që 
duhej besuar dhe nuk duhej guxuar të kundërshtohej.

5- Shenjtërimi i qëllimit të “Njeriu i ri” dhe trajtimi i tij si finaliteti dhe justifikimi 
i të gjithë reformave ateisto-komuniste.

Rezultati i procesit reformist-komunist

Në të vërtetë, pas gjithë këtij procesi reformist-komunist, u krijua “Njeriu i ri”. Por 
ky “njeri i ri” doli nga komunizmi me dy cilësi realisht dalluese të cilat përfaqësojnë 
tipin e njeriut komunist dhe të cilat i shfaqte në stilin e të menduarit, besuarit dhe 
të jetuarit. 

Këto dy cilësi ishin:

1- Varfëria vleror-shpirtërore.
2- Varfëria materiale.

Pra, ky ishte maksimumi i arritjes komunisto-ateiste përmes procesit të demonizim-
shenjtërimit. 

A është thjesht një e kaluar?! 

Pikërisht kjo pyetje është ajo që më detyroi të bëj këtë retrospektivë për të arritur 
deri tek ky moment. Personalisht besoj thellë se përgjigja e duhur ndaj kësaj pyetje 
do i ndihmonte shumë, jo vetëm faktorët e ligjërimit islam, por të gjithë faktorët 

(136) M.J. Alex Standish, “Roli i Enver Hoxhës në zhvillimin e miteve socialiste shqiptare”, Përpjekja, 
nr. 15-16, Tiranë, 1999, f. 58-66

aktivë shqiptarë zemërdjegur, për të diagnostikuar ashtu siç duhet sjelljen e popullit 
shqiptar postkomunist dhe, për rjedhojë, për të përcaktuar mënyrën e duhur për 
përcaktimin e ilaçit.

Nuk ka pikë dyshimi se kjo arritje djallëzore nuk është dhe nuk duhet trajtuar 
thjesht si një e kaluar. Njeriu shqiptar doli nga sistemi komunist-ateist i mishëruar 
me dy karakteristikat e lartpërmenduara: varfëria shpirtëror dhe varfëria materiale. 
Domethënë, edhe pse ra sistemi ateist-komunist, njeriu shqiptar ishte po ai. Ishte 
ai “Njeriu i ri” që ishte formuar nga procesi demonizues-shenjtërues. Doli nga një 
shtetrrethim dhe mungesë totale lirie, në një hapësirë të gjerë lirie, por i paditur dhe 
i paorientuar për mënyrën se si duhej shfrytëzuar kjo liri. Doli nga një burg 28 mijë 
kilometër katrorësh për të kontaktuar me një botë që i ofron çfarë duhet e çfarë nuk 
duhet. Nuk ka dyshin se problemi nuk qëndron tek liria, por qëndron tek karakteri 
me të cilin njeriu shqiptar kontaktoi me lirinë.

Ç`lidhje ka ky fakt me korrupsionin?!

U tha pak më sipër se tipi i njeriut komunist doli nga sistemi ateist-komunist me 
dy karakteristika: varfëria vleror-shpirtërore dhe varfëria materiale. Siç u theksua edhe 
më lart, këto dy karakteristika përbëjnë psikologjinë e të menduarit, të përjetuarit 
dhe të sjellurit të njeriut shqiptar. Sistemi komunist në të vërtetë u rrëzua apo u 
zhbë por psikologjia mbeti po ajo, sepse njeriu shqiptar ishte po ai. Pikërisht këtu 
duhet theksuar me të madhe se rrëzimi apo ndryshimi i një psikologjie nuk është si 
rrëzimi apo ndryshimi i një sistemi. Përballë kësaj sfide duhet pasur shumë parasysh 
se ndryshimi apo rregullimi i psikologjisë së një populli kërkon po aq kohë, mos më 
shumë, sa i është dashur për ta tëhuajësuar apo shkatërruar atë, por me një kusht të 
domosdoshëm: duhet që investimi në rregullimin dhe përmirësimin e psikologjisë të 
jetë me të njëjtin intensitet dhe devocion, mos më shumë, me të cilin kanë investuar 
ata që kanë punuar për ta tjetërsuar apo shkatërruar këtë psikologji.

Reflektimi i psikologjisë ateisto-komuniste mbi etapën postkomuniste

S’ka dyshim se psikologjia ateisto-komuniste reflektoi në të gjitha dimensionet e 
marrëdhënieve që njeriu postkomunist shqiptar ndërtoi në të gjitha nivelet e reja që 
ofronte atmosfera e lirisë së re postkomuniste.

Është e pamundur, në kuadër që kësaj qasjeje analitike, të mbulohen të gjitha 
dimensionet e reflektimit prandaj do kufizohem në ato kryesoret që kanë të bëjnë me 
korrupsionin, të cilin ne si shqiptar vazhdojmë ta shohim, me të drejtë, si problemin 
kryesor dhe madhor të gjendjes ku jemi. 

Babëzia, pangopësia, lakmia ekstreme si derivate, dhe a është varfëria 
problem në vetvete?!

Para se të cekim dimensionet kryesore të reflektimit të psikologjisë ateisto-
komuniste, duhet theksuar se varfëria materiale është një gjendje e natyrshme e 
zhvillimit njerëzor në të gjithë nivelet e zhvillimit të tij, individual, familjar dhe 
shoqëror. Gjendjen e fukarallëkut si përjetim, por edhe si stad, e lehtëson akoma 
dhe me shumë fakti se nuk është gjendje e përhershme për atë njeri, apo shoqëri, që 
bëjnë përpjekjen e duhur për të ndryshuar atë gjendje materiale dhe për të kaluar 
nga niveli i varfërisë në atë të situatës financiare apo materiale optimale. Domethënë, 
vetë fukarallëku material nuk është shkak absolut dhe determinues për shkatërrimin 
e popujve dhe humbjen e tyre, me kushtin e lartpërmendur.

Këtu lind një pyetje: a ka ndonjë rast kur varfëria materiale mund të çojë në 
shkatërrimin dhe humbjen e popujve?! 

Përgjigja: Po, është e mundur, madje shumë e mundur, atëherë kur varfëria 
shndërrohet në babëzi, lakmi ekstreme dhe pangopësi.

Pyetja lind sërish: kur mund të shndërrohet varfëria materiale në babëzi, lakmi 
ekstreme dhe pangopësi?!

Përgjigja: Atëherë kur varfëria materiale bashkëshoqërohet për një kohë të gjatë 
me varfërinë shpirtërore-vlerore.

Kjo gjendje, e fundit, ishte ajo që i ndodhi popullit shqiptar për pesëdhjetë vjet 
me rradhë dhe nuk ka argument më të mirë për këtë se sa, jo vetëm dëshmia, por 
edhe përjetimet reale të dy brezave që e kanë kaluar atë sistem. 

Tani le të kalojmë tek dimensionet e reflektimit të kësaj psikologjie.

Dimensioni i parë: Marrëdhënia me lirinë e tregut

Është fakt se kasta diktatoriale dhe skllavëruese e popullit shqiptar nuk ishin të 
varfër materialisht, përkundrazi jetonin me këmbët mbi shpatullat e popullit dhe 
ushqeheshin me djersën dhe gjakun e tij. Të tillë, pra në kamje, dolën edhe nga 

sistemi komunist. Mirëpo ata e dinin shumë mirë se si funksiononjnë gjërat, ndër 
to dhe ekonomia e tregut. Por ata edhe pse dolën të pasur materialisht nga sistemi, 
që ndërtuan dhe shkatërruan vetë, ata dolën të varfër na aspektin shpirtëror-vleror. 
Ndryshe nga pjesa dërrmuese dhe e bluajtur e shoqërisë që doli nga sistemi i mishëruar 
me të dy llojet e varfërisë, kasta diktaturëbërëse kishin aftësinë e manipulimit me lirinë 
e tregut dhe shfrytëzimit të saj sërish në interesin e tyre. Pra dolën nga sistemi me dy 
përvoja shumë të rëndësishme: përvoja politike dhe përvoja ekonomike. E nëse pjesa 
dërmuese e shoqërisë doli nga sistemi ateisto-komunist me cilësinë e pangopësisë 
për shkak të skamjes, kasta diktaturiale doli me pangopësinë për shkak të kamjes. 
Për shkak të varfërisë shpirtërore-vlerore, kësaj kaste, rënia e sistemit jo vetëm nuk 
i bëri të pendohen dhe ta shohin si mundësi reflektimi por përkundrazi, u dha një 
mundësi të artë për të manipuluar rëndë me horizontet e reja të lirisë e veçanërisht 
me lirinë e tregut. Kështu që zaptuan hapësira pa fund të kësaj lirie dhe demonstrimi 
më monstruoz i manipulimit me këtë liri ishte ligji 7501 i shpërndarjes së tokave dhe 
pasurive të patundshme, që privoi përfundimisht pronarët realë nga pronat e tyre, por 
njëkohësisht u mundësoi “ekspertëve” të vjetër të vazhdonin përfitimin e padrejtë nga 
gjaku dhe djersa e popullit të bluajtur prej pesë dekadash. Pa përmendur këtu efektet 
ekstremisht negative që pati ky ligj në marrëdhëniet shoqërore dhe familjare, si dhe 
në ecurinë e ekonomisë shqiptare afatmesme dhe afatgjate. E kështu populli shqiptar 
e filloi rindërtimin e tij mbi themelet e një padrejtësie shumë të rëndë ekonomike 
dhe materiale.

Dimensioni i dytë: Marrëdhënia me përgjegjësinë dhe përgjegjshmërinë 
institucionale 

Babëzia, pangopësia dhe lakmia, si fryte të varfërisë afatgjatë dydimensionale: 
materiale dhe shpirtërore, e reflektoi efektin e vet drejtpërsëdrejti edhe në marrëdhëniet 
e njeriut shqiptar me përgjegjësitë institucionale. Nëse në sistemin ateisto-komunist 
vetëkontrolli institucional i njeriut shqiptar monitorohej nga rreptësia e ligjit dhe 
e mekanizmave propagandistikë, po i njëjti njeri shqiptar duke u përballur me një 
dobësi dhe anarki të theksuar institucionale dhe njëkohësisht duke qenë i zhveshur 
nga skrupujt vlerorë dhe moralë, e pa përgjegjësinë institucionale si një shans që 
duhet shfrytëzuar maksimalisht për të shtuar përfitimet materiale me pa të drejtë, si 
dhe për të kompensuar maksimalisht boshllëkun material të përjetuar në sistemin 
ateisto-komunist. Pra, përgjegjësia institucionale jo vetëm që nuk u trajtua në bazë 
të përgjegjshmërisë, sepse ishte e pakultivuar, por përkundrazi u keqshfrytëzua dhe u 
keqpërdor. Është shumë e lehtë këtu të përfytyrosh se sa dëm të madh dhe kolosal i ka 
shkaktuar njeriu shqiptar vetes së tij në aspektin ekonomik afatmesëm dhe afatgjatë, 

po se po, por mbi të gjitha në aspektin profesional dhe institucional. A nuk është 
treguesi më i madh për këtë, edhe në këto momente, emërimi dhe shkarkimi partiak 
i nëpunësve sa herë që partitë politike ndërrojnë pushtetin?! Le të përfytyrojmë 
sado pak se sa dëm të madh i ka shkaktuar njeriu shqiptar procesit të rindërtimit 
të institucioneve duke filluar nga më të thjeshtët deri tek ata me rëndësi jetike dhe 
ekzistenciale për një popull, dhe sa dëm të madh i ka bërë faktorizimit të drejtë të 
burimeve njerëzore të kualifikuara që dolën të tillë nga komunizmi dhe çfarë dëmi 
shkatërrimtar i ka bërë procesit të rritjes dhe formimit të burimeve të reja njerëzore të 
kualifikuara, të cilët veç asaj se janë prekur, shumë prej tyre, nga sëmundja e babëzisë, 
të infektuar nga brezi i dalë nga komunizmi, përballë kësaj situate lemeritëse dhe të 
frikshme, vuajnë nga psikoza e tmerrshme e arratisjes nga vendi i tyre që në momentin 
e parë që u krijohet mundësia.

Dimensioni i tretë: Marrëdhënia me pronën publike dhe me  interesin publik

Se si reflektoi kjo psikologji ateisto-komuniste mbi marrëdhënien e njeriut 
shqiptar me pronën publike dhe interesin publik, kjo mund të kuptohet edhe nga dy 
dimensionet e mësipërme. Por duhet theksuar se sistemi ateisto-komunist e shkatërroi 
në rrënjë konceptin e pronës publike dhe interesit publik tek njeriu shqiptar. Këtë 
e realizoi duke ia shkatërruar konceptin për pronën private dhe interesin privat. Ai 
sistem shtetëzoi gjithçka, edhe pulat në kotec, në emër të pronës publike. Sakaq njeriut 
shqiptar iu kultivua deri në palcë urrejtja ndaj gjithçkaje publike, duke e parë atë si 
shkakun kryesor të privimit nga interesi privat dhe prona private. S’ka dyshim se njeriu 
kultivohet me përgjegjshmërinë dhe përkujdesjen ndaj pronës publike përmes pronës 
private dhe interesit privat. Në kushtet e marrëdhënies normale dhe të natyrshme mes 
privates dhe publikes, njeriu kupton se përgjegjshmëria dhe përkujdesja ndaj pronës 
publike dhe interesit publik është mënyra e vetme për të ruajtur ineteresin privat dhe 
pronën private dhe këtë përgjegjshmëri njeriu e kultivon nga të kuptuarit natyrshëm 
të marrëdhënies dialektike dhe dinamike mes të dy intereseve. Pra, kemi të bëjmë me 
një shkollë të vërtetë, ku individi edukohet natyrshëm për ruajtjen e ekuilibrit mes të 
dy interesave. Mirëpo sistemi djallëzor ateisto-komunist e prishi këtë ekuilibër përmes 
demonizimit të pronës private dhe interesit privat dhe shenjtërimit të çekuilibruar, 
satanist dhe diktatorial të pronës publike. Kështu njeriu shqiptar doli nga sistemi 
komunist me koncept të dëmtuar për privaten dhe publiken, dhe mbi të gjitha doli 
me një psikologji jo normale si ndaj njërës edhe tjetrës. 

Për rrjedhojë, njeriu shqiptar, iu turr publikes jo për të rivënë ekuilibrin mes saj 
dhe privates por tashmë për ta shndërruar në mënyrë monstruoze gjithçka publike, 
në private. E kështu kaluam nga një çekuilibër në një çekuilibër tjetër, për shkak të 

babëzisë, pangopësisë dhe lakmisë ekstreme të kultivuar ndër dekada komuniste. 
Demostrimi më i hapur dhe më i drejtpërdrejtë i psikologjisë së babëzisë, ishte 
shkatërrimi i të gjitha veprave publike prodhuese, kryesisht fabrika dhe uzina të cilat 
populli shqiptar i trashëgoi nga komunizmi si dhe privatizimi i përshpejtuar i të gjitha 
ndërmarrjeve publike, fenomen i cili u përmend, tërthorazi, edhe më lart. 

Dimensioni i katërt: Marrëdhënia me punën si koncept dhe vlerë

Edhe ky dimension mund të merret i nënkuptuar nga dimensionet e mësipërme. 
Por edhe këtu duhet theksuar se një nga dëmet më të mëdha që shkaktoi psikologjia 
e sistemit të kooperativave, fermave, e fabrikave dhe e uzinave të sistemit ateisto-
komunist, ishte dhe dëmtimi i rëndë i konceptit të punës. Qyli dhe parazitizmi ishte 
një simptomë e dukshme e atij sistemi. Po ashtu, duke qenë gjithçka publike, njeriu 
shqiptar dilte në punë vetëm për hir të kafshatës së gojës dhe nga frika e partisë, edhe 
në ato raste kur nuk donte të punonte, e jo për hir të punës apo sepse e konceptonte 
veten si qenie që e do punën dhe se puna është ajo që i jep vlerë.

Dimensioni i pestë: Marrëdhënia me të ardhmen ekonomiko-strategjike 
të brezave, ose shkatërrimi i konceptit të zhvillimit të qëndrueshëm

Një tjetër koncept u dëmtua rëndë në psikologjinë e njeriut shqiptar, ai i zhvillimit 
të qëndrueshëm. Qyli, babëzia, pangopësia dhe lakmia ekstreme, të implementuara në 
psikologjinë e njeriut të ri shqiptar, e bëri atë të vrasë mendjen dhe të mendojë vetëm 
për interesin e tij individual momental e të atypëratyshëm. Me këtë mendësi iu fut edhe 
ndërtimit të sistemit të ri demokratik, pra me mendësinë e egoizmit materialist banal, 
duke harruar apo duke qenë i pavëmendshëm ndaj pasojave katastrofike që lë kjo lloj 
psikologjie sjelljeje ndaj të drejtave materiale dhe ekonomike të brezave që vijojnë... 

Dimensioni i gjashtë: Marrëdhëniet shoqërore-institucionale gjatë 
punës

Ky dimension ka nevojë për një shtjellim më të gjerë, por me leje të Allahut do 
ta bëjmë diçka të tillë në një temë më vete, dhe në këtë kontekst po mjaftohem 
duke përmendur se një nga fushat kryesore dhe më jetike për funksionimin e duhur 
dhe të drejtë të institucioneve të një shteti, është fusha e marrëdhënieve shoqërore 
të vetë kuadrit të angazhuar në këto institucione. Zoti i gjithësisë thotë në Kuran: 

“Bashkëpunoni në të mirë e devotshmëri dhe mos bashkëpunoni në mëkat dhe 
armiqësi”.(137) 

Bashkëpunimi i ndërsjelltë dhe i mirëorientuar, i ngritur mbi vlerën dhe virtytin 
është një domosdoshmëri madhore për mirëfunksionimin e organeve dhe institucioneve 
të një populli dhe shteti. Që të realizohet kjo, duhen me patjetër dy vlera madhore: 

1- Orientimi i institucioneve drejt një vizioni dhe qëllimi të qartë, që ka të bëjë 
me mirëqenien reale të popullit dhe lartësimin e rolit të tij.

2- Edukimi i funksionarëve të këtyre institucioneve, bij të këtij populli, me 
besimin e thellë në këtë vizion dhe rol dhe me devocionin e pastër ndaj interesave të 
popullit dhe vendit të tyre.

Pas edukimit me këto dy vlera madhore këta kuadro dhe funksionarë të edukuar, 
do ta shikojnë dhe konsiderojnë, për pasojë, bashkëpunimin e sinqertë dhe të pastër 
me njëri-tjetrin si një domosdoshmëri madhore për ta çuar popullin dhe shtetin e 
tyre drejt vizionit të tij dhe realizimit të interesave të tij madhorë dhe kështu do të 
gjejnë forcë të dalin mbi veten dhe të sundojnë egot e tyre, për hir të interesit madhor 
të vendit të tyre.

Pas gjithë sa më sipër...!

Pas gjithë sa më sipër kthehemi edhe njëherë tek pyetja e shtruar më lart, në kuadër 
të kësaj nënteme, pra “punësimi”. 

A është realisht korrupsioni shkaku kryesor i papunësisë në vendin tonë, dhe i 
shumë mosmbarëvajtjeve të tjera të karakterit social dhe organizativ të shoqërisë sonë, 
apo korrupsioni në vetvete është pasojë e diçkaje tjetër thelbësore dhe është sjellje 
apo moral që paraqitet si derivat apo simptomë e një sëmundje me karakter vleror 
dhe psikologjiko-shpirtëror?!

Nga gjithë sa më sipër mua, personalisht, më rezulton se korrupsioni, dhe për 
pasojë të gjithë reflektimet e tij gjithëdimensionale të lartpërmenduara, nuk është 
gjë tjetër vetëm se fryt i drejtpërdrejtë i psikologjisë me të cilën doli populli ynë nga 
sistemi ateist-komunist pesëdhjetëvjeçar. Për pasojë, e vetmja mënyrë e shpëtimit 
nga “të adhuruarit” e tij dhe çlirimit nga zgjedha e tij, është kurimi në thelb dhe 
nga themelet e psikologjisë së korrupsionit, sipas kurës konceptuale, shpirtërore dhe 
praktike të larpërmendur. 

(137) Kurani: Maide, ajeti: 2. 

A është zgjidhja tek ndërrimi i partive?!.

Për rrjedhojë, sado të përpiqemi si popull të gjejmë zgjidhjen thjesht tek ndërrimi 
i partive në pushtet, duke e lënë në harresë apo duke e nënvlerësuar dhe lënë pas 
dore zgjidhjen e lartpërmendur, nuk do të bëjmë gjë tjetër përveçse zgjatjes së jetës 
së fenomenit tumoral të korrupsionit dhe infektimin e brezave të rinj me virusin e 
tij, Zoti na ruajtë!

Prioriteti i tetë: Arsimi 

Një nga temat më të trajtuara të ligjërimit islam, veçanërisht atij verbal, është 
çështja e dijes dhe të nxënit të saj. Hytbet, kujtesat, seminaret, simpoziumet e të tjerë 
mekanizma të ligjërimit islam verbal e kanë dijen dhe nxënien e saj temë qendrore.

Duke qenë se temës së arsimit, si prioritet, i jam qasur disa herë më sipër në sfera 
të ndryshme, në vijim do të përqendrohem tek disa çështje me karakter problematik.

Kalimi nga ligjërimi verbal tek ai praktik

Allahu i Madhëruar i ka zbritur të gjitha udhëzimet e tij për t’u vënë në jetë. Kurani 
sa më shumë i mëshon një çështje të caktuar dhe sa më shumë i kushton rëndësi, aq më 
shumë bën thirje për ta vënë në zbatim dhe për ta konkretizuar në jetën e përditshme. 
Për rrjedhojë, por edhe duke iu referuar nevojave akute të aktualitetit, përkthimi i 
kësaj çështje në realitet, përmes politikave, projekteve dhe institucioneve arsimore të 
mirëfillta, është një domosdoshmëri shumë e ngutshme.

Çështje strategjike kombëtare

Arsimi është pista e domosdoshme nga ku fluturon avioni i zhvillimit dhe lartësimit 
të çdo populli. 

Sakaq nuk ka kuptim të flitet për zhvillim pa vëmendje të plotë ndaj arsimit 
dhe pa e vënë arsimin konkretisht në krye të listës së prioriteteve të zhvillimit 
të vendit dhe të shoqërisë. Të tillë duhet ta trajtojnë edhe faktorët e ligjërimit  
islam shqiptar. 

Treguesit

Ky shqetësim ka disa tregues:

a) Furnizimi i institucioneve arsimore me kuadër cilësor

Nxitja dhe inkurajimi i burimeve njerëzore, me të cilat angazhohen faktorët e 
ligjërimit islam, drejt specializimit në fushën e mësuesisë, duhet të jetë një nga politikat 
qendrore të këtyre faktorëve. Dihet tashmë se elementi qendror i procesit mësimor 
dhe atij të edukimit, është mësuesi. Është ai që e formon dhe e orienton brezin e ri 
drejt lartësimit apo drejt shkatërrimit. Është ai që i jep vlerë institucionit arsimor 
apo ia ul vlerën atij. Është ai që ia bën të dashur brezit të ri dijen, shkencën, moralin, 
qytetarinë, familjen, punën, respektin për tjetrin... etj., apo i zhvlerëson në sytë e brezit 
të ri këto vlera madhore. Sakaq, ashtu siç zë një vend të veçantë në ligjërimin islam 
verbal pozita e dijes, ashtu duhet të gëzojë një vëmendje të veçantë dhe profesioni 
i mësuesit dhe edukatorit, si dhe nxitja për t’u lartësuar në pozitat e tyre dhe për ta 
parë këtë pozitë si një mision dhe adhurim madhor me efekte madhore për njerëzinë 
në Dynja dhe Ahiret dhe jo thjesht si një profesion.

b) Intelektualët dhe arsimi si çështje strategjike kombëtare

Një nga detyrat madhore të faktorëve të ligjërimit islam është nxitja dhe inkurajimi 
i shtresës intelektuale shqiptare në përgjithësi dhe asaj myslimane në veçanti:

1- Për t’u vetëdijësuar sa më parë të jetë e mundur për rëndësinë vendimtare që 
ka arsimi në zhvillimin sasior dhe cilësor të vendit dhe shoqërisë tonë, si dhe për ta 
pasur si temë kryesore dhe qendrore të diskutimeve të tyre mediatike. Duke besuar 
fort se sa më shumë vonohet vëmendja ndaj kësaj çështje, aq më shumë zgjerohet 
hendeku mes shoqërisë shqiptare dhe zhvillimit të saj sasior dhe cilësor dhe aq më 
shumë vonohet edhe roli jonë si popull ndër popujt e tjerë, veçanërisht në kuadër të 
këtyre zhvillimeve madhore globale dhe rajonale që po ndodhin me kaq shpejtësi.

2- Ushtrimi i një presioni real dhe të studiuar ndaj pushtetit dhe institucioneve 
përkatëse, për ta ngritur konkretisht çështjen e arsimit në nivelin më të lartë të 
prioriteteve strategjike kombëtare.

c) Programet mësimore

Përkthimi “copy-paste” i programeve dhe kurrikulave mësimore është një nga 
problemet reale me të cilat përballet sistemi arsimor në Shqipëri. Problemi nuk 
qëndron tek përkthimi në vetvete, por tek mungesa e koherencës mes përmbajtjes së 
këtyre kurrikulave dhe shqetësimeve dhe problemeve reale me të cilat përballet populli 
shqiptar në përgjithësi dhe rinia në veçanti. Mënyra e vetme e mënjanimit të kësaj 
mungese koherence, është përzgjedhja e këtyre kurrikulave arsimore për t’i shërbyer 
në mënyrë të drejtpërdrejtë edukimit të brezit të ri, për t’u shërbyer ashtu siç duhet 

synimeve dhe objektivave madhore dhe strategjike të shoqërisë shqiptare dhe të shtetit 
shqiptar. Pikërisht, edhe kjo është një nga çështjet kryesore për të cilat duhet të ngrejnë 
zërin dhe duhet të angazhohen faktorët e ligjërimit islam si dhe shtresa intelektuale.

d) Rrogat e mësuesve

Niveli i trajtimit financiar të një shtrese të caktuar, duam apo s’duam, është një nga 
treguesit më realë të vëmendjes së një shteti ndaj asaj shtrese. Ky parim vlen edhe për 
sistemin arsimor. Pra, niveli i investimit tregon drejtpërsëdrejti për nivelin e interesimit, 
siç tregon nëse çështja është vënë në renditjen e duhur të listës së prioriteteve apo jo.

Për të vërtetuar çka më sipër, përtej diskutimit teoriko-logjik, mjafton të sjellësh 
ndërmend se si trajtohen financiarisht shtresa e mësuesve në vendet realisht të 
zhvilluara. P.sh. Japonia dhe Gjermania janë dëshmia më e qartë e këtij realiteti. Për 
rrjedhojë, kjo lloj politike do të kurojë natyrshëm një nga sfidat më të rrezikshme që 
po kalon arsimi shqiptar, që ka të bëjë me nivelin e dobët të studentëve që përzgjedhin 
specialitetet e mësuesisë. 

e) Projektet arsimore të faktorëve islamë shqiptarë dhe sfidat e arsimit.

Një nga treguesit pozitivë, të vetëdijësimit të faktorëve islamë në Shqipëri, është 
edhe orientimi i tyre drejt projekteve arsimore, pra drejt hapjes së shkollave dhe 
universiteteve. 

Përballë këtij fakti, faktorëve të ligjërimit islam dhe iniciativave të tyre arsimore, 
iu shtrohet një pyetje e madhe që kërkon domosdoshmërisht përgjigje, nëse realisht 
duan që këto iniciativa të jenë një shtesë cilësore për zgjidhjen e sfidave me të cilat 
përballet arsimi shqiptar dhe, për rrjedhojë, e ardhmja e brezave. 

Kjo pyetje shtrohet: Si vallë do t’i shpëtojnë këto projekte arsimore ndikimit të 
atmosferës së përgjithshme të cilën përjeton arsimi shqiptar dhe si do të ruhet nga 
sëmundjet e tij?!

Sfida më madhore e këtyre iniciativave!!

Sfida e këtyre iniciativave është e njëjta sfidë nga e cila vuan sistemi arsimor shqiptar.

Kjo sfidë ka të bëjë me faktin se sistemi arsimor aktual, maksimumi që mund të 
realizojë është të formojë dhe kultivojë, nëse mund ta përdorim këtë fjalë, nxënësin 

apo studentin “profesionist”, por jo nxënësin apo studentin “njeri dhe rob të Zotit”. 
Pra, sistemi aktual arsimor ka në qendër të vëmendjes së tij furnizimin e tregut me 
makineri të reja pune dhe jo qenien humane nga e cila pritet të kthehet në shoqëri 
për të shtuar vlerën e humanitetit njerëzor.

Me të parin, ne si shoqëri mund të realizojmë shumëçka prej zhvillimeve materiale 
por kurrsesi nuk mund të bëjmë një zhvillim rrënjësor dhe substancial të njeriut 
shqiptar dhe shoqërisë shqiptare. Kurrsesi nuk mund të kemi një formim dhe edukim 
të tillë, nëse në qendër të vëmendjes të procesit arsimor nuk do të jetë nxënësi apo 
studenti “njeri dhe robi i Zotit”

Pikërisht kjo është sfida madhore e projekteve arsimore të faktorëve të ligjërimit 
islam shqiptar. 

Por si zgjidhet vallë kjo sfidë dhe ky problem?! Vetë sfida përmban brenda vetes 
zgjidhjen e saj... .!

Prioriteti i nëntë: Ekonomia dhe alternativat 

Tema e ekonomisë dhe alternativave të saj duhet të jetë gjithashtu një nga temat 
qendrore të ligjërimit islam shqiptar. Nuk e shoh fare të nevojshme të hyj e të shtjelloj 
rëndësinë e kësaj teme. Mjafton si dëshmi fakti se zekati është shtylla e dytë praktike 
e Islamit dhe një nga pesë shtyllat e tij qendrore: “Faleni namazin dhe jepeni 
zekatin”(138), “Islami është ngritur mbi pesë shtylla”(139), siç mjafton si dëshmi fakti 
se një nga urdhërat më madhor islam është kërkimi i rizkut hallall dhe të ushqyerit 
me hallall: “Hani nga të mirat e lejuara dhe punoni punë të mira”.(140) 

Mendoj se ligjërimi islam duhet t’i kushtojë vëmendje kësaj teme në dy sfera: sfera 
e edukimit dhe e vetëdijësimit dhe sfera e krijimit të alternativave ekonomike.

Sfera e edukimit dhe e vetëdijësimit

Edukimi dhe vetëdijësimi në këtë kuadër kalon nëpër disa linja:

a)Konceptimi i ekuilibruar dhe universal i pasurisë dhe ekonomisë

Ekonomia sipas Islamit jo vetëm që nuk është çështje e dorës së dytë, por përkundrazi 

(138) Kurani: Rrahman, ajeti: 10. 

(139) Hadith i vërtetë. Buhariu (8), Muslimi (16), Tirmidhiu (2609), Nesaiu në “Sunenu`l-Muxhteba”, 
(5016), Ibn Khuzejmeh (309), Ibn Hibani (158) dhe Ahmedi, vëll. 2, f. 120.

(140) Kurani: Muminun, ajeti: 51. 

është nga temat më madhore që gëzon një interesim të veçantë kuranor dhe profetik, 
siç u përmend edhe më sipër. 

Ajeti më i gjatë kuranor, ajeti 282 i sures Bekare, rregullon pikërisht një nga 
çështjet më jetike të ekonomisë dhe parasë, pra ka të bëjë me borxhin dhe mënyrën 
e administrimit të tij. 

Problemi më i rrezikshëm nga i cili vuan ekonomia globale edhe në ditët tona, 
kamata, gjen një kurim të plotë në Kuranin fisnik dhe Traditën Profetike, si në rrafshin 
parimor dhe ligjor edhe në atë praktik dhe konkret, nëpërmjet alternativave konkrete 
zëvendësuese të kamatës.

Reformimi ekonomik ka qenë një nga detyrat kryesore të profetëve të Allahut të 
Madhëruar dhe e Profetit të fundit Muhamedit a.s: “Ata thanë: o Shuajb a namazi 
yt të urdhëron të na ndalosh nga adhurimi i asaj që adhuronin baballarët tanë 
dhe të na ndalosh të bëjmë çfarë të duam (pa kriter) me pasuritë tona”.(141) 

Një nga reformat më të rëndësishme që bëri Profeti Muhamed a.s në Medine ishte 
themelimi i tregut.(142) Transaksionet e ndryshme ekonomike, islame, si alternativa 
reale e të përkryera të kamatës, zënë një hapësirë të bollshme në legjislacionin sheriatik 
burimor. 

b)Pasioni dhe respekti për punën dhe djersën e pastër

Kjo çështje përbën në vetvete zanafillën e marrëdhënieve, jo vetëm me paranë dhe 
pasurinë, por me të gjithë llojet e dobive të kësaj bote. Njeriu përpiqet fizikisht e 
materialisht në dynja për të qenë i lumtur. Mirëpo qetësia, kënaqësia dhe të mjaftuarit 
me çka ka caktuar Allahu, është burimi i lumturisë në këtë botë dhe në tjetrën. Profeti 
a.s thotë: “Kënaqu me atë që të ka caktuar Allahu, që të jesh njeriu më i pasur”.(143) 

Pikërisht këtu qëndron edhe sekreti i zgjidhjes së problemit të korrupsionit, i cili 
në vetvete nuk është gjë tjetër përveçse një tendencë për të fituar shpejt e me çdo lloj 
forme, pa marrë parasysh nëse është e lejuar apo jo. 

(141) Kurani: Hud, ajeti: 87. 

(142) Ibn Maxheh (2233) me varg të dobët. Ibn Shebeh përmend disa transmetime në “Akhbaru`l-
Medine”, vëll. 1, f. 288, të cilat janë me vargje të pranuara, por sipas formës mursel. Shiko “Tekhrixhu 
ue dirasetu`l-Ehadithi`l-Merufati fi Kitab Akhbari`l-Medine”, (462). 

(143) Hadith i pranuar. Tirmidhiu (2342).

Edukimi imanor është i vetmi garantues për ndërtimin e saktë të marrëdhënieve me 
pasurinë publike dhe kurrsesi nuk mund të krahasohet ndikimi i këtij lloji edukimi, me 
atë të ligjeve të njëpasnjëshme që miratohen në lidhje me ndëshkimin e korrupsionit. 
Sot jemi dëshmitarë të skandaleve ekonomike dhe aferave korruptive edhe në nivelet 
më të larta të drejtimit, edhe në vendet më të zhvilluara ekonomikisht.

c) Rritja e nivelit të përgjegjshmërisë profesionale dhe institucionale

Ndryshimi mes nëpunësit rrogëtar dhe nëpunësit misionar është thelbësor. I pari 
ka si synim të vetëm rrogën në fund të muajit, ndërsa i dyti ka si synim shëndoshjen 
e institucioneve dhe mbarëvajtjen e tyre, duke qenë i vetëdijshëm se vetëm kështu 
mund t’i shërbehet ashtu siç duhet interesit të përgjithshëm publik. Ky lloj nëpunësi, 
pra i dyti, beson se gjatë gjithë kohës që ushtron detyrën e tij është në adhurim të 
Allahut të Madhëruar, pasi korrektësinë ndaj institucionit dhe shërbimin ndaj robërve 
të Zotit, e shikon si mundësi madhore për t’u afruar me Krijuesin e Tij. 

Kjo kategori, shërbimin ndaj interesit publik nuk e konsideron demagogji, por 
beson thellë se ka të bëjë me një një çështje për të cilën do të japi llogari para Allahut 
të Madhëruar në Ditën e Kijametit.

Modeli i kësaj kategorie nëpunësish është profeti Jusuf a.s, i cili e kishte zemrën të 
mbushur me shqetësimin për t’u shërbyer robërve të Zotit, gjë që e vërtetoi edhe në 
burg, e për hir të këtij shqetësimi e përdori Allahu i Madhëruar për të shpëtuar një 
rajon të tërë nga kriza shkatërrimtare e thatësirës. 

Kjo lloj kategorie e konsideron veten, realisht, si ushtari apo luftëtari në llogore, 
sepse është e vetëdijëshme se nuk ka gjë më shkatërrimtare për një shoqëri dhe një 
shtet sesa papërgjegjshmëria. 

Sfera e krijimit të alternativave ekonomike

Nuk është aspak e lehtë të flitet për alternativat ekonomike, të pastra nga kamata, 
në aktualitetin tonë, ndërkohë që jetojmë në një sistem ekonomik global kamator. 

Por pyetja shtrohet: A është normale që edhe pas tridhjetë vitesh postkomunizëm, 
qasja e ligjërimit islam ndaj shqetësimeve dhe problematikave ekonomike kamatore të 
jetë thjesht pasive?! D.m.th. sa herë diskutohet rreth kamatës dhe pozicionimit ndaj 
saj, përgjigja që ligjërimi islam jep në përgjithësi, deri tani, është: haram dhe kaq.

Në anën tjetër, a duhet të na shtyjë fakti madhor i sistemit kamator aktual, të 
anojmë nga pranimi i kamatës bankare?! Natyrisht jo!

Përballë këtyre dy pozicionimeve të qarta dhe ekstreme karshi njëra-tjetrës mendoj 
se janë disa çështje konkrete dhe njëkohësisht të ngutshme, që në vetvete përbëjnë 
një lloj zgjidhje, për të cilat duhet të angazhohen seriozisht faktorët e ligjërimit islam 
bashkëkohor.

1- Qasja aktuale ndaj kamatës bankare

E kam pohuar edhe në hyrje të këtij punimi analitik, se ky punim nuk është i llojit 
shterues dhe konkludues përfundimtar, edhe pse në jo pak raste konkluzionet janë 
të natyrshme në të, por është i natyrës inkuadruese dhe parashtruese i çështjeve dhe 
problematikave që përfshin, për hir të atyre synimeve dhe qëllimeve të përmendura 
gjithashtu në hyrje. 

Gjej rastin ta ritheksoj edhe një herë këtë pohim këtu, nën këtë pikë të rëndësishme, 
për shkak të ndjeshmërisë që e karakterizon këtë çështje, si dhe për të shmangur 
keqkuptimet dhe keqinterpretimet dhe për të mos hamendësuar ndokush se kjo është 
një përpjekje për të sintetizuar një fetva të caktuar. 

Parashtrimi i kësaj qasje do të kalojë përmes një inkuadrimi të përbërë nga disa 
elementë të renditur logjikisht, duke theksuar se në rrafshin parimor kamata bankare 
sheriatikisht është haram, pra e ndaluar. “Allahu e ka bërë haram kamatën dhe e 
ka bërë hallall tregtinë”.(144) 

2- Kamata si sistem

Elementi kryesor konceptual dhe real që duhet pasur parasysh në lidhje me kamatën, 
është se ky fenomen, sa i vjetër aq edhe i ri, nuk është çështje e përkushtimit personal 
dhe kaq. Për rrjedhojë, nuk kemi të bëjmë me një dukuri e cila kufizohet brenda 
kuadrit individual dhe me të cilën mund të ndërtosh marrëdhënie mbi bazën e lirisë 
personale, pra “Në dua e bëj apo e marr dhe në dua e lë”. Përkundrazi, kamata është 
me karakter publik dhe është element që ka rëndësi për sistemin ekonomik, sa vetë 
sistemi ekonomik. Shprehur ndryshe: kamata për sistemin ekonomik bashkëkohor 
është si puna e gjakut me trupin. “Do të vijë një kohë kur edhe nëse nuk e hani 
kamatën, nuk do të shpëtoni prej pluhurit të saj”.(145) 

(144) Kurani: Bekare, ajeti: 275. 

(145) Hadith i pranuar për shkak të dëshmive përforcuese. Ebu Daudi (3331), Ibn Maxheh (2278), 



prioritetet e përkohëshme 149

D.m.th. kaq rreth e rrotull do ta keni kamatën, na thotë hadithi, sa që edhe nëse 
nuk do të bashkëveproni drejtpërsëdrejti me të, nuk do të mbeteni pa u pluhurosur 
nga efektet e saj. Si dëshmi e vërtetësisë së paralajmërimit të këtij hadithi, mjafton 
fakti se tashmë e gjithë paraja qarkullon, detyrimisht, nëpërmjet sistemit bankar, 
përfshirë këtu edhe fondet e atyre bizneseve, ojf-ve apo kompanive që kapitalin e tyre 
e kanë të pastër nga kamata. 

Në qoftëse edhe për një moment do të përfytyronim një sistem ekonomik dhe 
bankar, pra bashkëkohor, pa kamatë, e gjithë bota do të kalonte në një kolaps ekonomik 
të jashtëzakonshëm dhe zhvillimet në aspektin e sigurisë globale do ishin katastrofike. 

Këtë efekt dhe rrezikshmëri kamata nuk e gëzon vetëm në sistemin aktual ekonomik 
dhe bankar. Përkundrazi, edhe pse sot, në epokën e globalizmit, rëndësia e kamatës 
është shumë më e theksuar, edhe në epokat e kaluara kamata ka qenë në qendër të 
bashkëveprimeve të ndryshme ekonomike mes shoqërive dhe popujve. Për të kuptuar 
qartë dhe thjeshtë mjafton të kthehemi në epokën e shoqërive njerëzore, kur u dërgua 
Profeti Muhamed a.s. 

Pa sforco mund të kuptohet, duke iu kthyer qasjes kuranore ndaj kamatës tek 
versetet kuranore të lartpërmendura, se arsyeja kryesore se pse Kurani është kaq i 
drejtpërdrejtë dhe eksplicit, dhe njëkohësisht i qartë dhe i ashpër ndaj kamatës, është 
ndikimi madhor që kamata kishte në sistemin ekonomik të asaj kohe dhe pozita 
qendrore që gëzonte. 

Pikërisht për këtë shkak, Kurani nuk mjaftohet thjesht me qasjen elementare ndaj 
kamatës, d.m.th. thjesht duke përmendur dispozitën ligjore të ndalimit. Përkundrazi, 
Kurani i qaset me anë të një metodologjie të plotë kuruese, që ngërthen në vetvete 
edhe elementët edukues, nxitës, motivues dhe vetëdijësues se pse duhet hequr dorë 
nga kamata. Por, njëkohësisht, element thelbësor dhe ekzistencial i kësaj metodologjie, 
është ofrimi i alternativës së përshtatshme që zëvendëson plotësisht kamatën në 
aspektin e pozitës dhe përfitimeve: sadakaja, tregtia e pastër, borxhi dhe shumë 
transaksione të tjera të ligjshme, të cilat garantojnë zhvillimin normal dhe të natyrshëm 
të marrëdhënieve ekonomike dhe tregtare dhe, në të njëjtën kohë, garantojnë interesat 
që rrjedhin prej tyre.

Nesaiu në “Sunenu`l-Muxhteba”, (4455), Hakimi (2162), Ebu Ja`la (6233) dhe Ahmedi, vëll. 2, f. 
494. Hakimi thotë: “Dijetarët kanë mendime të ndryshme përsa i përket faktit nëse Hasan Basriu ka 
dëgjuar hadithe nga Ebu Hurejra. Nëse vërtetohet se ai ka dëgjuar hadithe prej tij, atëherë ky hadith 
është i vërtetë”. Dhehebiu thotë: “Hasani e ka dëgjuar këtë hadith nga Ebu Hurejra”.

3- Sistemi alternativ si mrekulli kuranore 

Duke u nisur nga sa më sipër, pra nga pozita vendimtare që gëzonte kamata, 
duhet theksuar se një nga sferat kryesore ku përshfaqet mrekullia kuranore është 
pikërisht mënyra se si e kuroi Kurani çështjen e kamatës, mrekulli e cila na prezantohet 
nëpërmjet pyetjes, se si arriti Kurani të kurojë një problem kaq madhor të ekonomisë 
globale, edhe për epokën kur zbriti, por edhe për të gjitha epokat njerëzore deri në 
Ditën e Kijametit?!. Për t’u theksuar me të madhe është fakti se, ashtu si dhe në 
epokën tonë, edhe njerëzia e epokës kur zbriti Kurani, as nuk e konceptonin se si 
mund të pezullohej kamata dhe se si mund të funksionojë dynjaja pa të: “Ata thanë: 
shitblerja nuk është as më pak e as më shumë se sa kamata”.(146) D.m.th. shoqëria 
ku zbriti Kurani dhe u dërgua Muhamedi (Paqja e Allahut qoftë mbi të), as nuk mund 
të shikonte apo përfytyronte ndonjë ndryshim mes shitblerjes dhe kamatës!

Edhe një herë tek kamata si sistem...!

Ajetet “261-283” të sures Bekare janë pasqyra më e mirë e këndvështrimit 
kuranor ndaj kamatës si sistem, gjë që shfaqet nga mënyra e ligjërimit ndaj palëve në 
bashkëveprim me kamatën, si dhe nga mënyra e kurimit të saj.

Në lidhje me mënyrën e ligjërimit, duket qartazi se Allahu i Madhëruar u drejtohet 
palëve gjithmonë në numrin shumës: ata të cilët..., ju të cilët..., o ju që keni besuar..., 
ata të cilën hanë kamatën..., ata thonë se tregëtia është tamam si kamata...etj. Pikërisht, 
nga ky lloj ligjërimi dhe komunikimi kuranor shihet qartë se kamata ishte një fenomen 
i shtrirë gjërë e gjatë në marrëdhëniet ekonomike mes shoqërive dhe popujve.

4- Mënyrat e kurimit të fenomenit të kamatës

Ndërsa mënyra e kurimit përbëhet nga dy elementë:
 

1- Kurimi besimor i cili edhe ky përbëhet nga tre elementë:

Elementi i parë: Përmes inkuadrimit të vazhdueshëm të emrave dhe cilësive të 
Allahut në ligjërimin drejtuar palëve bashkëvepruese më kamatën, për t’ua tërhequr 
vëmendjen tek fakti se Allahu është Mbikqyrës i plotë i këtij fenomeni dhe dëmeve 
të tij.

(146) Kurani: Bekare, ajeti: 275. 

Elementi i dytë: Përmes premtimit të shpërblimit të madh dhe të garantuar prej 
Allahut të Madhëruar ndaj sadakasë së sinqertë, duke pasur parasysh se motivi madhor 
i përdorimit të kamatës është shtimi i fitimit. Ndërsa Allahu i Madhëruar e transferon 
shqetësimin e shtimit të pasurisë tek bujaria e Tij e pashtershme.

Elementi i tretë: Përmes paralajmërimit për një ndëshkim të dhimbshëm për 
atë që nuk heq dorë nga kamata dhe shpallja e luftës nga ana e Allahut dhe Profetit 
të Tij. Pikërisht tek ky element i fundit shfaqet edhe më qartazi natyra e kamatës si 
sistem, sepse kur flitet për shpallje të luftës kjo bëhet mes palëve, mes shteteve, pra 
mes sistemeve.

2- Kurimi praktik. Në kuadër të ajeteve të lartpërmendur, “261-263” të sures 
Bekare, janë sjellë tre nga alternativat kryesore:

Alternativa e parë: Sadakaja apo zekati, i cili është me natyrë sa imanore aq edhe 
ekonomike për rëndësinë e madhe dhe jetike që gëzon si alternativë si për mënyrën 
e mbledhjes së pasurisë, ashtu edhe për shpërndarjen e drejtë të saj: “...që të mos 
jetë pasuria monopol vetëm i të pasurve prej jush”.(147) Përmes këtij ajeti kuranor, 
Allahu i Madhëruar na tërheq vëmendjen tek një prej dëmeve më të rënda të sistemit 
kamator: thellimi i hendekut mes të pasurve dhe të varfërve sepse kamata shton pasurinë 
e të pasurve duke monopolizuar paranë dhe thellon gjendjen e varfërisë të të varfërve. 
Kështu, pa kuptuar, përmes kamatës shoqëria kalon në skllavëri, pra një shtresë që ka 
në dorë të gjithë paratë dhe një shtresë që punon për të shtuar dhe majmur kapitalin 
në dorën e monopolizuesve të parasë.

 
Alternativa e dytë: Borxhi, edhe kjo alternativë ka rol të drejtpërdrejtë e vendimtar 

në zëvendësimin e kamatës në kuadër të sistemit ekonomik. Pikërisht kjo alternativë 
ngërthen në vetvete të gjitha llojet e transaksioneve islame të lejuara, pra të gjitha 
mënyrat e ofrimit të borxhit, duke filluar nga borxhi i thjeshtë apo i mirë e duke 
vazhduar me Mudarabe, Murabeha, Mushareke, Bejus-selem apo Bejus-selef... etj. 
Të gjitha këto mënyra të ofrimit të borxhit, veç faktit se realizojnë një zhvillim të 
natyrshëm të kapitalit dhe punës, njëkohësisht garantojnë shtimin e vazhdueshëm të 
fitimit, madje më shumë se sa kamata, e në të njëjtën kohë vënë në pozita të barabarta 
apo të përafërta kapitalin dhe krahun e punës, në aspektin e fitimit dhe humbjes apo 
riskut dhe, në të njëjtën kohë, këto alternativa të borxhit evitojnë plotësisht rrezikun 

(147) Kurani: Hashr, ajeti: 7. 

e madh dhe shumë cinik, që shkakton kamata si në rrafshin ekonomik, por edhe atë 
social dhe politik.

Alternativa e tretë: Tregtia e pastër, e cila mundëson zhvillimin e natyrshëm të 
kapitalit dhe të mallit, mbi bazën e drejtësisë dhe përfitimit të fryteve të pastra të 
kapitalit dhe djersës.

Nga e gjithë qasja e lartpërmendur kuranore ndaj kamatës, tashmë është e qartë se 
kur flitet për kamatën, kemi të bëjmë me një fenomen financiar dhe ekonomik, efekti 
i të cilit, veçanërisht në aktualitetin tonë, dhe jo vetëm, ka një shtrirje me karakter 
jetik në të gjithë kapilarët e jetës, e jo vetëm të jetës ekonomike dhe financiare por 
edhe në atë sociale politike, vendore, lokale dhe ndërkombëtare.

5- Gradualiteti, si pjesë e domosdoshme e metodologjisë kuruese

Për rrjedhojë të sa mësipër, qasja aktuale ndaj sistemit kamator, jo vetëm nuk duhet 
të jetë e ngutshme dhe sipërfaqësore e teorike, por gjatë kësaj qasje duhet të merret 
në konsideratë, domosdoshmërisht, metodologjia kuranore e gradualitetit e cila është 
garantuesi i vetëm, bashkë me krijimin e alternativave, për një pozicionim sa më të 
pjekur jo vetëm ndaj fenomenit të kamatës, por ndaj çdo lloj fenomeni tjetër negativ, 
të ngjashëm me të në aspektin e shtrirjes së ndikimit të tij.

Do të kisha dashur që ky punim të më lejonte një hapësirë më të madhe e të 
mjaftueshme për një shtjellim shterues, brenda kapaciteteve të mia shkencore, të 
metodologjisë kuranore dhe profetike të gradualitetit si mekanizëm i domosdoshëm 
për kurimin me sukses të efekteve negative të fenomeneve me karakter sistemi. Por do 
të mjaftohem më poshtë me disa pika kryesore të kësaj teme, duke pasur parasysh se 
edhe më lart, tek nëntema e urdhrit për mirë dhe ndalimit nga e keqja, kam përmendur 
dy-tre elementë kryesorë të saj, duke premtuar, në radhë të parë vetes sime, se në një 
të ardhme jo të largët do i përkushtohem ashtu siç duhet dhe ashtu siç i takon, kësaj 
teme kaq të rëndësishme dhe jetike për konceptimin e saktë të fesë dhe ligjeve të saj, 
në kushtet e aktualitetit tonë. Kjo temë është edhe më e domosdoshme për ta zbritur 
fenë në aktualitet dhe për të shëruar me sukses dhe pa pasoja të rënda anësore të gjithë 
problemet nga të cilat vuan sot shoqëria njerëzore, në të gjitha sistemet jetësore.

A është e vlefshme metodologjia e gradualitetit edhe pas përfundimit të 
zbritjes së Kuranit dhe plotësimit të tij?!

Kjo është një pyetje sa e thjeshtë dhe thuajse retorike, për shkak se përgjigjen 
pozitive e gjen në Kuran dhe sunet, në të njëjtën kohë është edhe e komplikuar në 
aspektin e zbatimit dhe përdorimit të saj në aktualitetin tonë.

Problemi madhor qëndron në faktin se në jo pak raste do të gjejmë njerëz të 
dijes islame, madje dhe studiues me kapacitete shkencore islame të admirueshme, të 
ngrejnë zërin fort, në mbështetje të metodologjisë së gradualitetit, por kur shtrohet 
diskutimi rreth çështjeve reale, si p.sh kamata, zëri i tyre meket menjëherë dhe euforia 
dhe guximi i tyre shteron aty për aty.

6- Alternativa si standard i gradualitetit

Personalisht mendoj se arsyeja kryesore e mungesës së guximit shkencor për t’iu 
qasur fenomeneve të tilla, si ai i kamatës, me anë të metodologjisë së gradualitetit, është 
mungesa e standardit apo matësit sheriatik, me anë të cilit arrijmë të përcaktojmë se 
deri në ç’nivel mund ta trajtojmë, për shembull kamatën, me anë të gradualitetit, të 
ndërtojmë marrëdhëniet me të dhe të bashkëveprojmë me të, po në bazë të gradualitetit, 
dhe kur të arrijë ai nivel lind e drejta apo bëhet e detyrueshme t’i themi kamatës, stop?!!

Vallë, cili është standardi?!!

Të gjithë elementët përbërës të metodologjisë së gradualitetit, duke përfshirë këtu 
edhe shembujt konkretë, si fazat e ndalimit të alkoolit dhe të kamatës, si dhe fazat e 
mbulimit të femrës myslimane e shumë shembuj të tjerë, të çojnë drejt konkluzionit 
se standardi apo matësi është krijimi i alternativës.

Islami ka ardhur për zgjidhje

Parimi, të cilin duhet ta theksojmë dhe ta shqiptojmë me të madhe, është se 
Allahu i Madhëruar nuk e ka zbritur Islamin për Veten e Tij, por e ka zbritur 
atë për t’ua lehtësuar jetën robërve të Tij: “Allahu do për ju lehtësimin dhe jo  
vështirësimin”.(148) Pra, Islami ka ardhur për t’u sjellë pasuesve të tij zgjidhje reale në 
të gjitha fazat e marrëdhënieve të tyre me fenë e tyre dhe nuk ka ardhur thjesht për 

(148) Kurani: Bekare, ajeti: 185. 

t’ju thënë: ky është urdhri hyjnor apo ndalesa hyjnore! Bëni si të doni! Madje mos 
harroni se ju pret një ndëshkim i dhimbshëm, nëse iu shkon mendja që të shkelni 
urdhrin e Zotit. 

Për ta kuptuar këtë le të shtrojmë pyetjen, se çfarë do të kishte ndodhur dhe si do 
të kishte qenë pozicionimi i arabëve në përgjithësi dhe i myslimanëve në veçanti nëse 
Kurani, që në fillimet e veta, do të kishte ndaluar kamatën?!

Kësaj pyetje i përgjigjet nëna e besimtarëve, Aishja r.a e cila thotë: “Suret e para që 
kanë zbritur nga Kurani kanë qenë suret e shkurtra, në të cilat flitet për xhenetin 
dhe xhehenemin dhe pasi njerëzit u kthyen në Islam zbriti hallalli dhe harami. 
Nëse do të kishte zbritur që në fillim: mos e pini alkoolin, do të kishin thënë: 
nuk e lëmë kurrë alkoolin apo të kishte zbritur: mos bëni imoralitet, do të kishin 
thënë: nuk e lejmë kurrë imoralitetin... dhe surja Bekare dhe Nisa kanë zbritur 
pasi jam martuar me Profetin Muhamed a.s (sqarim: dihet se martesa e Aishes r.a 
me Profetin Muhamed a.s ka qenë në Medine pas hixhretit)”.(149) 

Pra, nga ky hadith kuptohet se Islami erdhi që pasuesit e tij të ndërtojnë një 
marrëdhënie të vetëdijëshme dhe të vullnetshme me të. Islami merr në konsideratë 
faktin se për një bashkëveprim të suksesshëm të pasuesve të tij me ligjet e tij, nevojiten 
dy llojë force: forca e parë që i nevojitet njeriut për tu shkëputur nga sjelljet e 
mëparshme që nuk përputhen me Islamin dhe forca e dytë që i duhet për të zbatuar 
dhe vënë në jetë ligjet dhe normat e reja të Islamit. 

Islami nuk harron asnjëherë se zëvendësimi i sistemit të jetesës kërkon një kthesë 
të madhe dhe të jashtëzakonshme, e cila nuk mund të ndodhë vetëm se me një fuqi të 
madhe, që tejkalon kufijtë e forcës gravitacionale që sistemi i mëparshëm i jetesës ka 
ushtruar ndaj njerëzve për një kohë të gjatë. Mirëpo që të ndodhë kjo, kërkohet një 
parapërgatitje e cila ka si shtrat të domosdoshëm vetëdijësimin dhe ndërgjegjësimin e 
brendshëm, të cilin mund ta realizojë vetëm njohja e duhur e Allahut të Madhëruar, 
e Atij që e ka zbritur urdhrin dhe ndalesën, besimi i thellë në atë se ligji i Tij është 
absolutisht më i mirë dhe më i plotë se çdo ligj tjetër, si dhe besimi i thellë në 
kompensimin e Tij në këtë botë dhe shpërblimin e Tij të pafundëm në botën tjetër. 

I gjithë ky proces, që të japë ndikimet e veta kërkon kohë dhe nuk mund të ndodhë 
brenda një dite e një nate. Veç kohës e cila i duhet këtij procesi vetëdijësimi, kërkohet 

(149) Hadith i vërtetë. Buhariu (4993).

dhe një element tjetër i domosdoshëm, pra duhet që njeriu të largohet nga kampi i së 
keqes apo të transferohet prej tij. Atij i duhet streha e re në të cilën do të transferohet 
dhe do të jetojë stilin e ri të jetës. Pra atij i duhet alternativa.

7- Kurani dhe alternativat

Kurani, përmes shoqërimit të procesit të ndalimit të objekteve të palejuara, apo të 
dëmshme, me ofrimin e alternativës, nxjerr në pah dy çështje shumë të rëndësishme:

Së pari: realizon dy prej objektivave të tij shumë të rëndësishëm: 

Objektivi i parë, ai i dhënies zgjidhje për gjithçka e për çdo problem: “Kuranin e 
kemi zbritur sqarim për gjithçka”(150), “Nuk kemi lënë gjë mangut në Libër”. (151) 

Objektivi i dytë, ai i lehtësimit të jetësimit dhe zbatimit të fesë: “Allahu do për 
ju lehtësimin dhe nuk do vështirësimin”(152), “Allahu nuk ka vënë në fenë tuaj 
vështirësi”(153), “Allahu do t’ju lehtësojë barrën, sepse njeriu është krijuar i dobët”(154)

Së dyti, konfirmon aftësinë e tij për të qenë sistem universal për të gjitha kohërat 
dhe aktualitetet, përndryshe do të kishte mbetur një libër me natyrë abstrakte dhe 
demagogjike. Pra, Allahu i Madhëruar me urtësinë dhe përsosmërinë e Tij, e ka zbritur 
këtë libër për të qenë realisht sistem i përsosur i jetës dhe i aftë për t’iu përgjigjur 
nevojave njerëzore të të gjitha fazave dhe epokave të zhvillimit njerëzor.

Për ta konkretizuar bindjen e lartpërmendur, do të mjaftonte të meditojmë pak 
tek këto dy ajete kuranore të mëposhtme, njëri flet për alkoolin e tjetri për kamatën.

Alkooli

“E prej frutave të palmave dhe vreshtave ju përfitoni atë çka ju deh por edhe 
furnizim të mirë. Në këtë fakt ka argument për njerëzit që mendojnë”.(155) 

(150) Kurani: Nahl, ajeti: 89. 

(151) Kurani: Enam, ajeti: 38. 

(152) Kurani: Bekare, ajeti: 185. 

(153) Kurani: Haxh, ajeti: 78. 

(154) Kurani: Nisa, ajeti: 28. 

(155) Kurani: Nahl, ajeti: 67. 

Është realisht për t’u çuditur nga fakti se objektin e parë, të përfituar nga hurmat 
dhe rrushi, që përmend Allahu i Madhëruar është pija dehëse dhe pastaj përmend 
furnizimin e mirë. Edhe pse renditja ka ardhur me lidhësen “ue” e cila nuk tregon 
për renditje të domosdoshme, që domethënë se mund të ishte përmendur furnizimi 
i mirë përpara, megjithatë Allahu i Madhëruar asgjë nuk e bën pa urtësi.

Le të meditojmë pak! 

Ky ajet kuranor është i sures Nahl, e cila është mekase. Mekasit e pinin verën më 
shumë se sa ujin, me të gdhiheshin e me të ngryseshin. Sakaq karshi kësaj vëmendje 
të përqendruar konkretisht ndaj alkoolit nga ana e realitetit mekas, Kurani merr në 
konsideratë aktualitetin, sepse lënda kryesore për të cilën përdoreshin hurmat dhe 
rrushi ishte realisht nebidhi (lëngu i fermentuar i hurmave) dhe vera. Por njëkohësisht, 
Kurani, me shumë takt fut në kontekstin e këtij lloj përdorimi edhe dobitë e tjera dhe 
tërheq vëmendjen tek një formë tjetër përdorimi të dobishëm. Pra, që në fillimet e veta 
në Mekë, Kurani fillon të ndjekë politikën e domosdoshme të ofrimit të alternativës, 
duke tërhequr vëmendjen tek format e lejuara të shfrytëzimit të këtyre frutave. 

Normalisht Allahu nuk e bën çka më sipër, se ia ka frikën ndokujt apo se druhet 
nga ndokush, i Lartësuar është Ai nga kjo e metë, as nuk e bën nga pamundësia për t’i 
nënshtruar njerëzit t’i binden, ndërkohë që Ai mund t’i transformojë zemrat e robëve 
si të dojë. Por Allahu e bën këtë së pari nga mëshira e Tij ndaj robëve të Tij dhe së 
dyti sepse duke qenë se këtë Kuran e ka zbritur si udhëzim të përjetshëm dhe për të 
gjthë aktualitetet, bashkë me urdhërat dhe ndalesat, udhëzimet dhe rekomandimet, 
në këtë libër ka zbritur edhe metodologjinë e jetësimit dhe aktualizimit të këtyre 
udhëzimeve në të gjithë llojet e realiteteve dhe aktualiteteve.

Kamata

“E çka e jepni prej pasurive për ta shtuar nga pasuritë e njerëzve, ajo nuk 
shtohet tek Allahu. E ata që japin, prej pasurisë, si zekat me të cilin synohet 
kënaqësia e Allahut, ata janë të shumëfishuarit”.(156) 

Ky ajet kuranor i sures Rum, e cila është mekase, gjithashtu tërheq vëmendjen tek 
parimi i alternativës. Tërheqja e vëmendjes, me shumë finesë, tek zekati apo sadekaja, 
si formë përfaqësuese e formave alternative të shfrytëzimit të pasurisë, të cilat e kënaqin 

(156) Kurani: Rrum, ajeti: 39. 

Allahun, konfirmon edhe një herë pozitën e veçantë të metodologjisë së ofrimit të 
alternativave zëvendësuese, të objekteve të ndaluara apo të dëmshme.

E veçanta e këtij ajeti është se ai përfaqëson fazën e parë, prej katër fazave, të qasjes 
së Kuranit ndaj kamatës. Pra, është ajeti i parë në lidhje me ndalimin e kamatës. 
Pikërisht edhe këtë fazë e prezanton Kurani me anë të prezantimit të alternativës.

Hadithi i Xhabirit r.a

Transmeton Xhabir ibn Abdullahu se Profeti (a.s) në Haxhin e Lamtumirës, ndër 
të tjera ka thënë se : “Kamata e xhahilijes (epoka paraislame) është e ndaluar dhe 
kamata e parë që e shfuqizoj, është ajo e xhaxhait tim Abasit”.(157) 

Në këtë hadith të bën përshtypje shumë fakti se kjo deklaratë e Profetit Muhamed 
a.s vjen dy vjet pasi ishte çliruar Meka, domethënë dy vjet pasi banorët e Mekes ishin 
bërë myslimanë.

Ky hadith kaq i veçantë konfirmon dy çështje shumë të ndjeshme:

E para me karakter parimor dhe që ka të bëjë me konsiderimin e aftësisë dhe 
gatishmërisë së një aktualiteti të caktuar, për ta pranuar dhe zbatuar një ligj apo 
dispozitë të caktuar. 

Meka u çlirua në vitin e tetë të Hixhrit, d.m.th. pasi shteti islam ishte ngritur 
në Medine dhe dispozitat e ligjit të ndalimit të kamatës kishin hyrë në fuqi. Këtë të 
fundit na e konfirmon edhe hadithi i Fudales i transmetuar nga imam Muslimi, në 
betejën e Hajberit në vitin e shtatë të Hixhrit, muajin Muharem, hadith në të cilin 
Profeti a.s ndalon sahabet të këmbejnë, me njëri-tjetrin, floririn me flori vetëm se 
me të njëjtën sasi.(158) 

Megjithëse ndalimi i kamatës ishte tashmë fakt i njohur ndër myslimanët në 
Medine, Profeti a.s nuk e ndaloi kamatën që në vitin e çlirimit të Mekes, pra në vitin 
e tetë. Madje as në haxhin e vitit të nëntë kur dërgoi Ebu Bekrin dhe Aliun r.a për të 
deklaruar dy ndalesa: tavafin lakuriq dhe ndalimin e politeistëve nga tavafi. 

(157) Hadith i vërtetë. Muslimi (1218), Ebu Daudi (3334), Tirmidhiu (3087), Nesaiu në “Sunenu`l-
Kubra”, (4085) dhe Ibn Maxheh (3055).

(158) Hadith i vërtetë. Muslimi (1591)

Pra, kamata u ndalua në Mekë në vitin e dhjetë, gjatë haxhit të Profetit a.s, Haxhit 
të Lamtumirës, dhe këtë e konfirmon akoma dhe më shumë deklarata e Profetit 
a.s, në hadithin e Xhabirit r.a: “Kamatën e parë që shfuqizoj dhe e deklaroj të 
jashtëligjshme është ajo e xhaxhait tim Abasit”.(159) Kjo do të thotë se deri në atë 
moment kamata e Abasit r.a kishte qenë funksionale.

Në kuadër të kësaj çështje duhet theksuar, se është e pamundur që mekasit të mos 
kenë dëgjuar, se Islami e ndalon përdorimin e kamatës dhe se kamata është e shpallur 
e jashtëligjshme në Medine. E megjithatë ata, edhe pasi hynë në Islam, e përdorën 
kamatën për dy vjet rresht. Pra e gjitha kjo tregon se mekasve iu duheshin këto dy 
vite për tu parapërgatitur gradualisht, shpirtërisht dhe sociologjikisht, për mirëpritjen 
e dispozitës shfuqizuese të kamatës.

E dyta, në kuadër të hadithit të lartpërmendur, ka të bëjë me alternativat e kamatës. 
Në Medinë tashmë, ndër shumë sisteme të tjera islame, ishte ngritur dhe ishte plotësisht 
funksional, edhe sistemi ekonomik dhe financiar. 

Profeti Muhamed a.s, ndër shumë reforma që kishte bërë në Medine, kishte ngritur 
edhe tregun e Medines të quajtur “El-Menakha” ose “ Es-Sabk”, hapësira e cila ndodhet 
edhe sot në perëndim të Xhamisë së Profetit a.s dhe në veri të xhamisë “Gamame”.(160)

Duke pasur parasysh se myslimanët, në fillimet e veta në Medine, e zhvillonin 
tregtinë në tregun e çifutëve, arsyeja kryesore e ndërtimit të këtij tregu të posaçëm për 
myslimanët, ishte çlirimi përfundimtar i ekonomisë së myslimanëve nga dominanca e 
ekonomisë së çifutëve, edhe për arsye se nuk kishte përputhje ligjore në shumë aspekte 
mes dy ekonomive, e një prej këtyre aspekteve ishte kamata. 

Në këtë treg myslimanët do të kishin mundësinë, gjithashtu, të praktikoheshin për 
të zbatuar me sukses ligjet, normat dhe udhëzimet ligjore islame që përbënin tashmë 
sistemin e ri ekonomik islam. 

(159) Hadith i vërtetë. Muslimi (1218), Ebu Daudi (3334), Tirmidhiu (3087), Nesaiu në “Sunenu`l-
Kubra”, (4085) dhe Ibn Maxheh (3055).

(160) Ibn Maxheh (2233) me varg të dobët. Ibn Shebeh përmend disa transmetime në “Akhbaru`l-
Medine”, vëll. 1, f. 288, të cilat janë me vargje të pranuara, por sipas formës mursel. Shiko “Tekhrixhu 
ue dirasetu`l-Ehadithi`l-Merufati fi Kitab Akhbari`l-Medine”, (462). 



prioritetet e përkohëshme 159

Kjo ekonomi islame kishte plotësuar tashmë, katër elementët e saj të domosdoshëm: 
a) sistemin ligjor, 
b) hapësirën e zbatimit të këtij sistemi ligjor, pra tregun, 
c) kapitalin real, 
d) palët ndërvepruese në bazë të këtij sistemi dhe në këtë hapësirë, që i besonin 

këtij sistemi dhe posedonin apo kishin në dorë kapitalin e duhur.

Mirëpo pikërisht këtu duhet theksuar se ky sistem ekonomik i Medines, nuk ishte 
ndërtuar brenda një dite dhe një nate, madje as për një vit. Po ashtu edhe medinasit 
nuk ishin bërë pjesë e këtij sistemi as për një ditë e as për një vit, por u ishin dashur 
disa vite, derisa ky sistem dhe bashkëveprimi me të, të marrin formën e duhur e ideale.

Natyrisht, e njëjta politikë duhej ndjekur edhe me mekasit. Pra, që mekasit të 
hiqnin dorë nga sistemi financiar kamator duhej në rradhë të parë, veç parapërgatitjes 
shpirtërore dhe sociale, të mësoheshin, trajnoheshin dhe ambientoheshin edhe me 
sistemin e ri. 

Në këtë linjë tërheq vëmendjen edhe fakti se kamata e parë e shpallur e jashtëligjshme 
nga Profeti a.s, ishte ajo e xhaxhait të tij, Abasit r.a. Kjo ndodhi për dy arsye:

Arsyeja e parë: për t’ua lehtësuar, psikologjikisht, mekasve shkëputjen nga kamata.
Arsyeja e dytë: kamata e Abasit r.a ishte kamata më e shtrirë dhe më me ndikim 

në Meke, dhe me këtë tërheqje të kësaj kamate sistemi kamator në Meke dobësohej 
rëndë dhe njerëzit tashmë duhej të ktheheshin tek një sistem tjetër financiar, për të 
cilin tashmë ishin parapërgatitur edhe psikologjikisht, edhe profesionalisht, duke pasur 
parasysh se edhe marrëdhëniet tregtare mes mekasve dhe medinasve ishin intensifikuar 
mjaftueshëm, veçanërisht gjatë periudhës së haxhit, por edhe gjatë gjithë vitit, gjë që 
u kishte mundësuar atashimin e mjaftueshëm me sistemin e ri ekonomik e financiar 
dhe përthithjen e mjaftueshme të përvojës financiare dhe ekonomike të medinasve.

“Sot e kam plotësuar për ju fenë tuaj....”(161)

“Sot, ua plotësova fenë tuaj, e përsosa për ju mirësinë Time dhe Islamin e kam 
shpallur si fenë e vetme të pranuar prej Meje”.(162) 

(161) Kurani: Maide, ajeti: 3. 

(162) Kurani: Maide, ajeti: 3. 

Ky ajet kuranor, i cili nga shumë prej dijetarëve myslimanë, komentues të Kuranit, 
prezantohet si ajeti i fundit i zbritur në Kuran, përmban një objeksion të qenësishëm 
ndaj gjithçkaje që shprehëm më lart.

 
Objeksioni: Si mund të merret guximi e të thuhet se për zbritjen në aktualitet të 

Kuranit duhet të merret në konsideratë gradualiteti dhe krijimi paraprak i alternativës, 
ndërkohë Allahu i Madhëruar ka zbritur, si ajet të fundit në librin e Tij, këtë ajet 
kuranor me një përmbajtje të tillë?! Pra, mund të thuhet se, pas këtij ajeti kuranor 
nuk mbetet më gjë tjetër vetëm se zbatimi i menjëhershëm i drejtpërdrejtë i fesë.

Ky objeksion bëhet i paqëndrueshëm dhe i pavlefshëm për disa arsye.

Parimisht

Arsyeja e parë ka të bëjë me aspektin parimor. Pra, parimi i gradualitetit mbetet i 
përjetshëm në Kuran dhe në Sunet. 

Ashtu siç gjendet, dhe do të gjendet përjetësisht, në Kuran dispozita ndaluese e 
alkoolit dhe kamatës po ashtu gjendet, dhe do të gjendet përjetësisht, edhe metoda 
që ndoqi Kurani në ndalimin e tyre. 

Pra, në Kuran, ashtu siç është i përjetësuar ajeti ndalues i kamatës dhe i alkoolit, 
po ashtu janë të përjetësuara edhe ajetet kuranore, të zbritura para tyre, dhe të cilat 
përfaqësojnë fazat paraprake dhe parashtruese, gradualisht, të terrenit për ndalimin 
përfundimtar.

I përjetshëm mbetet parimi i gradualitetit, duke qenë i mishëruar, edhe tek hadithi 
i transmetuar nga Ibnu Abasi r.a se Profeti a.s, kur e dërgoi Muadhin si ambasadorin 
e tij në Jemen, i tha: “Ti po shkon tek një popull që janë ithtarë të librit, prandaj 
çështja e parë tek e cila duhet t i ftosh është të dëshmojnë se nuk ka zot tjetër veç 
Allahut dhe se Muhamedi a.s është robi dhe i dërguari i Tij. Nëse ata të binden në 
këtë, njoftoi se Allahu i ka obliguar të falin pesë namaze gjatë një dite dhe nate. 
Nëse të binden dhe në këtë, njoftoi se Allahu i ka obliguar të pasurit të nxjerrin 
zekatin nga pasuritë e tyre dhe t’ua japin të varfërve...”.(163) 

Siç edhe vërehet tek ky hadith kalimi nga njëri detyrim tek tjetri është i lidhur 
ngushtë me parimin apo metodën e gradualitetit, e cila na transmetohet me anë të 
këtij hadithi brez pas brezi.

(163) Hadith i vërtetë. Buhariu (1395) dhe Muslimi (19).

Marrëdhënia e dijetarëve dhe e reformatorëve ndër breza me gradualitetin

Informacioni në lidhje me pozicionimin e liderëve myslimanë dhe dijetarëve 
myslimanë ndaj gradualitetit është i shumtë dhe i bollshëm, por sa për ilustrim mjafton 
të përmendim tre modele të këtij pozicionimi, që përfaqësojnë tre breza të ndryshëm 
të zhvillimeve të dijes islame dhe civilizimit islam.

Umer ibnu Hatabi dhe pezullimi i ndëshkimit të veprës penale të vjedhjes

Është shumë i njohur dhe i shquar qëndrimi i Umer Ibnu Hatabit r.a ndaj 
ndëshkimit të veprës penale të vjedhjes. Në vitin e 17 H. që ndryshe u quajt edhe 
viti i urisë apo i pluhurit, për shkak se pluhuri mbuloi Medinen nga thatësira, Umer 
Ibnu Hatabi, e pezulloi ndëshkimin e veprës penale të vjedhjes, pasi në shumë raste 
njerëzit ishin të detyruar të vidhnin, për shkak të urisë dhe se realizimi i objektivit të 
ruajtjes së pasurisë ishte i pamundur.(164) 

Ky shembull përputhet me gradualitetin në aspektin e objektivit të vetë gradualitetit, 
që është aftësia dhe gatishmëria e njerëzve për ta pasur të mundur bashkëveprimin 
me ligjin hyjnor. Pikërisht këtë koncept madhor na e konfirmon qëndrimi i dy prej 
figurave më të mëdha të dijes islame dhe të politikës së saj: Umer Ibnu Abdul-Azizi 
dhe Ibnu Tejmije

Umer ibnu Abdul-Azizi 

Historianët tregojnë se Abdulmeliku - djali më i mirë i Umer ibn Abdulazizit - i ka 
thënë babait të tij: “O baba! Përse nuk i detyron njerëzit të zbatojnë të gjitha urdhëresat. 
Betohem në Allahun se nuk më interesojnë pasojat që sjell zbatimi i të vërtetës, madje 
edhe nëse na djegin të gjallë”. Ky djalë i ri dhe entuziast ia tha këto fjalë babait të 
tij - të cilit sapo i ishte besuar pushteti - dhe kërkonte, që i ati t`i zhdukte menjëherë 
padrejtësitë dhe të gjitha efektet e saj, pa marrë parasysh ligjin e gradualitetit dhe 
pasojat e rrezikshme që mund të vinin nga zbatimi i menjëhershëm i ligjeve të tilla.

Ja cila ishte përgjigja e babait të përkushtuar, kalifit të drejtë dhe dijetarit muxhtehid. 
Ai i tha: “O biri im, mos u nxito. Allahu i Madhëruar e ka përçmuar alkoolin në dy 
ajete dhe e ka ndaluar herën e tretë. Unë kam frikë t`i detyroj njerëzit ta zbatojnë 
Sheriatin në mënyrë të menjëhershme, pasi ka të ngjarë që ata ta refuzojnë në mënyrë 

(164) Vargu i thënies është i ndërprerë. Abdurrazaku (18990) dhe Ibn Ebi Shejbeh (10/27). 

të menjëhershme dhe kështu do të ketë sprova dhe trazira të mëdha”.(165) Ky kalif i 
drejtë dëshironte t`i trajtonte çështjet me urtësi dhe gradualitet, duke ndjekur kështu 
të njëjtën metodologji që Kurani ka përdorur në ndalimin e alkoolit.

Po ta shikosh me vëmendje, konstaton se arsyetimi i këtij reformatori të madh 
është tregues për thellësinë e mendimit të tij në kuptimin e politikës sheriatike: “...
pasi ka të ngjarë që ata ta refuzojnë në mënyrë të menjëhershme dhe kështu do të ketë 
sprova dhe trazira të mëdha”. Pra, Umer ibn Abdulazizi kërkonte që t`ua mëkonte 
njerëzve Sheriatin “gllënjkë pas gllënjke” dhe t`i orientonte në këtë rrugë hap pas hapi.

Një herë tjetër, po ky djalë besimtar, entuziast, energjik dhe me xhelozi të madhe për 
fenë, hyri tek i ati dhe duke qenë i zemëruar e qortues, i tha: “O prijës i besimtarëve! 
Çfarë do t`i thuash Zotit nesër, kur të të pyesë: “Ke parë një bidat dhe nuk e ke 
zhdukur”, apo: “Ke parë një Sunet të neglizhuar dhe nuk e ke ringjallur”? Umer ibn 
Abdulazizi i tha: “Biri im, Allahu të mëshiroftë dhe të shpërbleftë me të mira. Populli 
yt i ka bërë këto gjëra (bidate) hap pas hapi dhe nëse ti kërkon t`ua heqësh menjëherë, 
mund të ndodhë që të më kundërvihen me ashpërsi dhe mund të ketë gjakderdhje të 
madhe. Betohem në Allahun, se zhdukja e gjithë dunjasë është më e lehtë për mua, 
sesa derdhja qoftë edhe një pike gjaku për shkakun tim. A nuk ke dëshirë, që babai 
yt të ketë mundësi të zhdukë çdo ditë nga një bidat dhe të ringjallë përditë nga një 
sunet”?!(166) Gradualiteti sipas këtij koncepti është mëse i pranueshëm, pasi është ligj 
kozmik dhe ligj sheriatik.

Duam të theksojmë diçka: “Gradualiteti nuk duhet të përdoret si pretekst për 
vonimin e zbatimit të Sheriatit, apo për harrimin e zbatimit të tij me kalimin e kohës. 
Është detyrë të ndiqet politika e Umer ibn Abdulazizit, pra të mos kalojë asnjë ditë, 
pa u zhdukur një bidat dhe pa u ringjallur një sunet. Vetëm kështu konkretizohet 
gradualiteti i synuar. Gradualitet do të thotë: përcaktim i objektivit, përgatitje e planit, 
përcaktim i fazave dhe grumbullim i energjive në shërbim të objektivit të synuar”.(167)

Kur Umer ibn Abdulazizi mori postin e kalifit, djali i tij AbdulMeliku i tha: “O 
baba! Unë kam parë se ti nuk ke zbatuar shumë gjëra, për të cilat kam menduar se sapo 
ta marrësh postin do ti zbatosh brenda ditës. Unë do të doja që ti, t`i kishe zbatuar 

(165) Shiko “El-Muafekat” të Shatibiut, vëll. 2, f. 94.

(166) Ebu Nuajmi, “Hiljetu`l-Eulija”, vëll. 5, f. 283; Ibn Xheuzi, “Sifatu`s-Safve”, vëll. 2, f. 128-129. 
Gjithashtu, shiko librin “Fetava Muasira”, vëll. 2, f. 717-718, botim i “Daru`l-Uefa”, Egjipt.

(167) Kardavi, Jusuf, “Melamihu`l-Muxhetmai`l-Musli`l-ledhi nenshuduh”, f. 177-178, botim i 
“Mektebetu`l-Uehbe”, Kajro, 2012/1432 H.

edhe nëse na vlojnë sëbashku në kazanë vale”! Umer ibn AbdulAzizi i tha: “Biri im! 
Allahu të ka pajisur me virtyte, mirëpo i ke ca mendime adoloshentësh! Unë dua që 
kur t’i ftoj njerëzit të heqin dorë nga diçka, duhet t`u ofroj edhe diçka nga të mirat 
e kësaj dynjaje për t`ua zbutur zemrat, pasi kam frikë se mund t`iu sjell atyre ndonjë 
gjë, e cila do të më dalë jashtë kontrollit”. (168) 

Ibnu Tejmije 

Ai ka thënë: “Dijetari herë urdhëron, herë ndalon, herë lejon dhe herë të tjera 
hesht për ndonjë urdhëresë, ndalesë apo diçka legjitime, siç mund të jetë urdhëri për 
një interes të mirëfilltë apo për të cilën ka bindje se është konkrete, apo ndalimi nga 
një e keqe e mirëfilltë apo për të cilën ka bindje se është konkrete, ashtu siç në rastet 
kur ka përplasje mes interesave zgjedh atë që është më e sakta -siç u tha edhe më lart 
– mirëpo të gjitha këto i bën në varësi të mundësisë që i jepet. 

Përsa i përket rasteve kur ajo që urdhërohet apo ndalohet nuk është e mundur për 
shkak të injorancës apo padrejtësisë dhe është e pamundur të eliminohet padija apo 
padrejtësia, atëherë ka të ngjarë të jetë më e dobishme që të mos urdhërohet kryerja 
e saj (urdhëresës) as të ndalohet (kryerja e ndalesës). Kanë thënë: “Ka shumë çështje 
për të cilat përgjigja është heshtja, ashtu siç ka heshtur Ligjëvënësi në fillimet e Islamit 
për shumë gjëra; nuk ka urdhëruar të kryhen gjëra dhe nuk ka ndaluar të mos kryhen 
gjëra, derisa Islami ngadhënjeu dhe kishte terrenin e tij. 

Ky është edhe roli i dijetarit në sqarimin dhe komunikimin e dispozitave fetare. 
Për shumë gjëra mund të vonohet sqarimi dhe komunikimi derisa të mundësohet 
terreni i përshtatshëm për to. Allahu i Madhëruar e ka vonuar zbritjen e disa ajeteve 
dhe sqarimim e disa dispozitave deri në atë kohë kur i Dërguari i Allahut (Paqja qoftë 
mbi të) të kishte terrenin e përshtatshëm për t`i pranuar dhe për t`i sqaruar. Këtë 
realitet na e tregon vetë Allahu i Madhëruar në ajetin kuranor: “Ne nuk i ndëshkojmë 
pa u dërguar më parë profet”.(169) Argumenti dhe autoriteti i tij vlen për robërit kur 
përmbushen dy kushte: 

1- Mundësia për të poseduar dije të mjaftueshme për të kuptuar atë që Allahu 
ka shpallur

2- Mundësia dhe aftësia për ta zbatuar atë.

(168) Shiko “Sira Umer ibn Abdu`l-Azizi” të Ibn Abdul Hakemit, f. 60 dhe “Sira Umer ibn Abdu`l-
Aziz” të Ibn Xhevziut, f. 43.

(169) Kurani: Isra, ajeti: 15. 

Përsa i përket atij që është i paaftë për të përfituar dituri – siç mund të jetë i 
çmenduri- apo atij që nuk ka mundësi për ta zbatuar atë, ndaj tij nuk vlejnë as 
urdhëresat (farze vaxhibe etj) dhe as ndalesat (haramet, mekruhet etj). Në kohë dhe 
periudha të tilla, nëse kemi persona që mbajnë fenë qofshin dijetarë apo prijës, apo së 
bashku, atëherë ata e komunikojnë atë që i është komunikuar të Dërguarit të Allahut 
(Paqja qoftë mbi të) pjesë pjesë, pak nga pak, siç ka vepruar i Dërguari i Allahut (a.s) 
i cili e ka komunikuar pjesë pjesë, pak nga pak. Dihet se Profeti (a.s) komunikon 
vetëm atë që është e mundur të kuptohet dhe të zbatohet, pasi edhe vetë Sheriati nuk 
ka ardhur përnjëherësh. Siç kanë thënë: “Nëse dëshiron që të të binden, urdhëroji 
me atë që munden të bëjnë”. Ky është edhe roli i reformatorit të fesë dhe ringjallësit 
të sunetit profetik; ai duhet t`u komunikojë njerëzve atë që kuptojnë dhe munden ta 
zbatojnë. Njësoj si ai që pranon Islamin, të cilit nuk mund t`ia komunikosh të gjithë 
fenë sapo ta përqafojë atë dhe as nuk urdhërohet me të gjitha urdhëresat e fesë”.(170)

Pas këtyre tre arsyeve të lartpërmendura përmbledhurazi, mbetet të sqarojmë, duke 
iu kthyer domosdoshmërisht referencave bazike të komentarëve të Kuranit, (Tabariu, 
Kurtubiu, Ibnu Kethiri, Ibnu Ashuri) se kuptimi i plotësimit të fesë dhe mirësisë së 
Allahut ndaj besimtarëve të Tij tek ajeti kuranor: ““Sot e kam plotësuar për ju fenë 
tuaj.”(171) ka të bëjë me të vërtetën e plotësuar dhe të përkryer, të zbritur në Kuranin 
e Allahut të Madhëruar dhe të sqaruar në Sunetin e Profetit a.s. 

Ky kuptim nuk bie kurrsesi ndesh me parimin dhe metodën e gradualitetit dhe të 
krijimit të alternativës, përkundrazi, ato janë pjesë e kësaj feje dhe kësaj mirësie dhe 
gëzojnë përjetësi ashtu si vetë feja dhe burimet e saj.

8- Qarkullimi i brendshëm i kapitalit të pastër

Kam parasysh me këtë alternativë krijimin e një rrjeti të brendshëm të kapitalit 
të pastër. Për të shmangur keqkuptimin, dua të them se një nga alternativat e cila 
mundëson ngushtimin e rrethit të bashkëveprimit me kamatën, është qarkullimi i 
kapitalit të pastër në mesin e myslimanëve të cilët realisht janë të vetëdijësuar për 
dëmin ekonomik, fetar dhe moral të kamatës. Këtu kam për qëllim ata persona, 
ose kompani, që tashmë kanë krijuar kapital të konsiderueshëm, tek i cili mund të 
mbështeten ata vetë dhe që është i mjaftueshëm për të krijuar ura bashkëveprimi mes 
të njëjtit komunitet. 

(170) Ibn Tejmije, Ahmed ibn Abdulhalim, “Mexhmu`u`l-Fetava”, vëll. 20, f. 59-60. 

(171) Kurani: Maide, ajeti: 3. 

Format e qarkullimit të brendshëm të kapitalit janë disa por po mjaftohem vetëm 
me një pjesë të tyre:

a) Stimulimi i dhënies së borxhit të pastër ose të mirë

Këtë formë mund ta realizojnë me lirshmëri dhe elasticitet vetëm ata të cilët i 
besojnë realisht shpërblimit të madh që Allahu ka garantuar për ata që i gjenden pranë 
nevojtarit dhe nuk e lënë vëllain e tyre t’i nënshtrohen nevojës për të shtrirë dorën 
drejt kamatës, që e urren Allahu i Madhërishëm. Këta janë pikërisht ata persona që veç 
asaj se presin shpërblimin prej Allahut që ka në dorë hambarët e qiejve dhe të tokës, 
njëkohësisht gëzojnë përgjegjshmërinë e duhur karshi kësaj çështje dhe karshi fesë së 
tyre, komunitetit të tyre, popullit të tyre dhe vatanit të tyre. Madje kjo kategori nuk e 
kufizon këtë bamirësi dhe gjindshmëri vetëm tek komuniteti i tyre besimor, por tek të 
gjithë ata individë, edhe prej besimeve të tjera, që janë të vetëdijshëm për mprehtësinë 
e kthetrave të kamatës dhe nuk duan të binë pre e saj. Këta janë të vetëdijshëm për 
premtimin e Allahut, madje i besojnë thellë këtij premtimi: “Ato pasuri që i jepni për 
t’i shtuar me kamatë nga pasuritë e njerëzve dijeni se ato tek Allahu nuk shtohen, 
janë të pabereqetshme. Ndërsa ata që japin zekatin, ata janë të shumëfishuarit”(172); 
“Ai që ia lehtëson vështirësinë një myslimani, atij Allahu ka për t’ia lehtësuar në 
dynja dhe ahiret”(173); “Shembulli i atyre që japin në rrugë të Allahut është si një 
kokërr gruri që nxjerr shtatë kallinj, çdo kalli mbart njëqind kokrra. Allahu ia 
shton kujt të dojë. Allahu është Bujar pa fund dhe i Dijshëm”.(174) 

Nxitja edhe inkurajimi i borxhit të mirë mes myslimanëve duhet të jetë pjesë e 
pandashme dhe e vazhdueshme e ligjërimit islam verbal, e hytbeve, e kujtesave, e 
ligjëratave, e simpoziumeve dhe e seminareve. Për të kuptuar akoma dhe më thellë 
rëndësinë e kësaj çështjeje mjafton të kujtojmë herë pas here faktin se Kurani ka 
përcaktuar si një nga kategoritë që meriton zekatin atë të borxhlinjve, kategori e 
cila është përmendur në të njëjtin ajet me kategorinë e xhihadit në rrugë të Allahu: 
“Lëmosha e zekatit është vetëm për të varfrit, për nevojtarët, për ata që janë 
ngarkuar me mbledhjen dhe administrimin e tij, për të tërhequr zemrat e atyre që 
janë të prirur drejt Islamit, për lirimin e skllevërve, për të rënduarit nga borxhet, 

(172) Kurani: Rrum, ajeti: 39. 

(173) Hadith i vërtetë. Muslimi (2699), Ebu Daudi (3643), Tirmidhiu (2646) dhe Ahmedi, vëll. 2, 
f. 252. 

(174) Kurani: Bekare, ajeti: 261. 

për rrugën e Allahut dhe për udhëtarët e mbetur rrugëve. Këto janë detyrat e vëna 
prej Allahut. Vërtet, Allahu është i Gjithëdijshëm dhe i Urtë”.(175)

b) Faktorizimi i borxhit për hapjen e bizneseve të reja

Kjo formë mund të konsiderohet si një nga më të mirat për zgjerimin e sipërfaqes 
së qarkullimit të brendshëm të kapitalit të pastër. Më konkretisht e kam fjalën tek 
orientimi i borxhit për të hapur biznese të reja. Pra, vetë poseduesit e kapitalit duhet 
të jenë të interesuar për të pikasur të rinj e të reja që gëzojnë ambicien, aftësinë dhe 
përgjegjshmërinë e duhur për t’u angazhuar në fushën e biznesit. Këta të rinj e të reja 
që ofrohen me iniciativa të tilla dhe që gëzojnë cilësitë e duhura, duhet të konsiderohet 
nga pronarët e kapitalit si një rast që nuk duhet humbur, për dy arsye: e para, sepse 
është një kontribut real për zgjerimin e sipërfaqes së qarkullimit të kapitalit të pastër 
dhe ky duhet të jetë nijeti, i cili mundëson edhe shpërblimin pafund të Allahut të 
Madhëruar, sepse është një kontribut real për t’i shpëtuar myslimanët dhe njerëzinë nga 
një gjë që Allahu e urren kaq shumë dhe e dyta, me këtë formë pronarët e kapitaleve 
ia shtojnë akoma dhe më shumë zonën e sigurisë vetes, sepse nëse borxhmarrësi sot 
është në pozitën e nevojtarit nesër do të jetë në pozitën e kontribuesit, e nuk i dihet 
mund t’i gjendet në ditë të vështira. Po ashtu, në këtë formë zgjerohet rrethi i dhënësve 
dhe ngushtohet rrethi i nevojtarëve dhe marrësve. Një nga mekanizmat kryesorë për 
realizimin e sa më sipër, është edhe forma e më poshtme.

c) Investimi i zekatit në biznese fitimprurëse në shërbim të nevojtarëve 
që meritojnë zekatin

Nëse do të kishte një bashkëpunim real mes pronarëve të kapitalit të pastër, do të 
mund të ndanin, çdo vit, nga një pjesë të zekatit të tyre për mbështetjen e iniciativave 
të reja të biznesit nga individë ose grupe, që i përkasin kategorive merituese të zekatit.

Roli dhe qëllimi kryesor i zekatit nuk është ulja e dhimbjes së urisë dhe nevojës 
së nevojtarit për një farë kohe dhe mbajtja e tij peng i zekatit të vitit të ardhshëm, 
përkundrazi objektivat madhorë materialë të zekatit si shtyllë e Islamit janë dy: 
shpëtimi i nevojtarit njëherë e përgjithmonë nga kthetrat e nevojës dhe fukarallëkut 
dhe konsolidimi ekonomik i komunitetit të myslimanëve dhe i umetit islam. Pra, 
roli i zekatit nuk është roli i lëmoshës së thjeshtë por roli i një elementi vendimtar 
dhe jetik në ngritjen e komunitetit të myslimanëve dhe i umetit në nivelin e duhur 

(175) Kurani: Teube, ajeti: 60. 

të misionit për të cilin Allahu i ka krijuar myslimanët, misioni i të qenurit dëshmi 
për njerëzinë në faqe të dheut. 

Kam pasur mundësinë reale, dhe për këtë falendëroj Allahun e Madhërishëm, 
që këtë temë ta kem objekt të studimit tim shkencor gjatë mbrojtjes së temës së 
magjistraturës, në Universitetin e Ez’herit ne Kairo, Egjipt. Për këtë temë dhe për atë 
që vijon, është bërë një kongres i posaçëm nga ana e Shtëpisë së Zekatit të Kuvajtit, 
ku janë ftuar dijetarët më të shquar të umetit islam, duke filluar nga Shejh Kardavi, 
Allahu e ruajtë, e shumë të tjerë, si dhe ekspertë të ekonomisë dhe financës. Në këtë 
kongres janë paraqitur disa kërkime me vlerë të veçantë shkencore, pjesa më e madhe 
e të cilave konkludojnë në lejimin e investimit të zekatit, normalisht sipas kushteve 
përkatëse, në hapjen e bizneseve, kapitali i të cilave duhet të jetë pronë e kategorive 
merituese dhe frytet e këtyre bizneseve të vilen për interes të kategorive përkatëse 
merituese të zekatit. Nëse ky punim do ta kishte lejuar, do ta kisha inkuadruar të 
gjithë kërkimin, rreth investimit të zekatit, nën këtë pikë, për shkak të rëndësisë që 
ka, por inshallah do na e mundësojë Allahu që ta nxjerrim si punim në vetvete e të 
jetë në qarkullim. 

Gjej rastin të përmend se nëpërmjet induktimit, mendoj të bollshëm, në fund të 
këtij kërkimi shkencor të titulluar: “Roli i Zekatit në realizimin e objektivave të 
Sheriatit tek pakicat islame nëpër botë”, i cili është në arabisht dhe që shpresoj ta 
përkthej, kam konkluduar në më shumë se pesëdhjetë fusha konkrete, bashkëkohore, 
ku mund të investohet zekati për të krijuar mundësi të reja reale për zhvillimin e 
ekonomisë së kategorive merituese të zekatit. 

e) Investimi në vakëfe

Institucioni i vakëfit është gjithashtu një nga isntitucionet më të rëndësishme 
islame me karakter të mirëfilltë ekonomiko-social. 

E veçanta e këtij institucioni është se hapësirat dhe fushat e shfrytëzimit të tij janë 
të pafundme. Pra, Sheriati nuk ka emëruar fusha të caktuara drejt së cilave duhet 
të drejtohet vakëfi, i cili ka vetëm një kusht: ligjshmëria, që do të thotë se mund të 
përcaktohet për çdo lloj fushe, por e rëndësishme është të jetë e lejuar.

f ) Formimi i fondeve të përbashkëta të zhvillimit

Fondi i zhvillimit është një nga fushat kryesore ku faktorët islamë duhet të kthejnë 
shikimin dhe të investojnë seriozisht. 

Vëmendja ndaj kësaj çështje kalon nëpër tre faza:

Faza e parë është ajo e ideimit. Në këtë fazë, faktorëve islamë iu duhet ta studiojnë 
mirë si ide, duke ngarkuar me këtë detyrë ekspertë të fushës prej kuadrove të besueshëm 
dhe të cilët gëzojnë nivelin e duhur të profesionalizmit dhe të misionarizmit. Në fund 
të këtij studimi, këta ekspertë duhet të dalin në konkluzione të qarta dhe në plane 
dhe projekte konkrete. Në këtë fazë është shumë e rëndësishme të studiohen përvojat 
e suksesshme të këtij lloji, jashtë vendit por edhe brenda vendit, nëse ka.

Faza e dytë është ajo e ndërgjegjësimit. Në këtë fazë realizohet vetëdijësimi i një 
numri sa më të madh të pronarëve të kapitalit të pastër, për rëndësinë e madhe të 
këtij fondi si në zgjerimin e kapitalit të pastër, ashtu edhe në shpëtimin dalëngadalë 
nga kthetrat e kamatës, por në të njëjtën kohë përbën në vetvete një nga mënyrat më 
të mira për shtimin e fitimeve. Në këtë fazë, rol vendimtar për ndërgjegjësimin dhe 
bindjen e pronarëve të kapitalit të pastër për bashkëpunim me njëri-tjetrin, e luan 
ideja e qartë, e përkthyer në projekte dhe plane konkrete.

Faza e tretë është ajo e realizimit. Pra në këtë fazë krijohet fondi dhe orientohet 
konkretisht drejt projekteve të caktuara. Kjo fazë është fazë prove, sakaq, veç nijetit të 
pastër, mbështetjes tek Allahu, shpirtit të iniciativës dhe guximit, kërkon edhe ndjekje 
serioze e intensive dhe durim për t’u shkuar gjërave deri në fund. Të gjitha këto cilësi 
mundësojnë një përpjekje dhe provë të dytë e të tretë, edhe nëse prova e parë dështon.

Një rol të rëndësishëm në këtë aspekt mund të luajë edhe formimi i një dhome 
tregëtie, me anëtarësimin e biznesve apo kompanive me kapitalin e pastër. Gjithsesi 
edhe për këtë çështje duhet të konsultohen ekspertët e fushës. 

g) Themelimi i bankave të pastra nga kamata 

Përvoja e krijuar nga alternativat e mësipërme, veçanërisht nga e dyta dhe e treta, 
është një shtysë shumë e fuqishme, pas ndihmës së Allahu të Madhëruar e pastaj 
shpirtit iniciator e riskues, për të marrë iniciativën e krijimit të një banke me kapitalet 
e pastra të bashkuara. 

Ashtu, si tek alternativa e fondit të përbashkët, edhe kjo fazë ka nevojë për një 
fushatë të sofistikuar studiuese të tregut bankar, e cila duhet të konkludojë në ide dhe 
plane konkrete si dhe për një fushatë të fortë dhe këmbëngulëse për ndërgjegjësimin e 
pronarëve të kapitalit të mirë, për të kaluar më pas në fazën e implementimit të idesë, 
e cila edhe kjo ka nevojë për shtrirje në kohë, ndjekje intensive dhe këmbëngulje.

Nevoja për ekspertë

Ekspertiza, pra specialistët që njohin mirë funksionimin e sistemit bankar, janë 
elementi kryesor për të cilin duhet të investojnë seriozisht faktorët islamë në përgjithësi 
dhe pronarët e kapitalit të pastës në veçanti. Normalisht është e pamundur një iniciativë 
e tillë pa ekspertë.

Ekspertët duhet të jenë domosdoshmërisht nga të dy llojet e ekonomive, asaj 
kapitaliste dhe asaj islame. Pra, bëhet fjalë për ekspertë që njohin mirë bankingun 
kapitalist bashkëkohor, por në të njëjtën kohë njohin shumë mirë parimet e ekonomisë 
dhe financës islame dhe format e qarkullimit të kapitalit sipas Islamit. Nuk është 
kusht që të njëjtët ekspertë të njohin të dy llojet e ekonomisë. Mund të formohet një 
komision i posaçëm me ekspertë nga të dyja fushat.

Kujdes nga emërtimi “Banka Islame”

Ky kujdes duhet treguar për disa arsye:

1- Këto lloj iniciativash, nuk e kanë të lehtë ngjizjen, përballë rezistencës dhe 
konkurrencën në tregun bankar bashkëkohor. Kështu që mundësia e dështimit është 
jo e vogël, që do të thotë: të dështojë një bankë e zakonshme nuk është si të dështojë 
një bankë islame, në aspektin e ndikimit negativ në imazhin e Islamit.

2- Në një treg bankar ku sundon kamata dhe ku çdo bankë e re që formohet 
duhet të bëhet, ligjërisht, pjesë e këtij tregu bankar nëpërmjet “kolateralit” që duhet 
të dorëzojë në bankën qendrore, në kuadër të gjithë kësaj, cilësimi i bankës si “islame” 
duket që stonon shumë dhe i vjen era falsitet.

3- Përvoja e iniciativave të mëparshme të cilat janë detyruar t’i nënshtrohen 
thuajse totalisht stilit të sistemit bankar kamator në aspektin e funksionimit, edhe ky 
fakt na shtyn të mos e shohim si të përshtatshme këtë emërtim.

Atëherë çfarë mbeti islame në këtë lloj iniciative?!

Është mëse e qartë se kjo iniciativë, pra banka e kapitaleve të pastra, e ka të 
pamundur të realizojë në mënyrë të plotë qarkullimin e pastër të kapitalit të pastër 
për shkak të mënyrës së si funksionon sistemi bankar bashkëkohor, duke marrë në 
konsideratë edhe arsyet e lartpërmenduara.

Në kuadër të aktualitetit ku aktivizohet kjo iniciativë, ekzistojnë katër mundësi 
reale dhe shumë të rëndësishme ku mund të kontribuojë kjo iniciativë në shërbim të 
kapitalit të pastër dhe qarkullimit të drejtë e të pastër të tij.

Parimi i besueshmërisë, si pistë reale e ndërtimit të marrëdhënieve mes 
bankës dhe kreditorëve

Para se t’i qasem mundësisë së parë, dua të tërheq vëmendjen se parimi i besueshmërisë 
është një nga bazat vlerore dhe morale mbi të cilën ngrihet marrëdhëniet ekonomike 
dhe financiare në përgjithësi dhe borxhi në veçanti.

Për fat të keq kjo vlerë madhore është e papranishme në marrëdhëniet e bankave 
me klientët e tyre. Pikërisht kjo mungesë e ka rënduar marrëdhënien mes dy palëve 
me llojshmëri garancish dhe kolateralesh dhe për rrjedhojë e ka nxjerrë krejtësisht 
jashtë përdorimit mundësinë e borxhit të mirë.

Mundësia e parë

Mundësia e parë që ofron iniciativa e bankës është krijimi i një rrjeti lidhjesh dhe 
marrëdhëniesh, që bazohet mbi bazën e besueshmërisë.

Mundësia e dytë

Mundësia e dytë ka të bëjë me borxhin e mirë, i cili është i mbështetur mbi 
besueshmërinë dhe humanitetin dhe jo shfrytëzimin, është forma e parë e kontributit 
cilësor dhe të pastër. Në këtë mundësi, dhe në të gjithë të tjerat, luan rol shumë të 
rëndësishëm besueshmëria, e krijuar përmes rrjetit të marrëdhënieve mes bankës dhe 
klientëve të saj dhe mes klientëve me njëri-tjetrin.

Mundësia e tretë

Serioziteti dhe besueshmëria që karakterizon marrëdhëniet mes faktorëve themelues 
të bankës me njëri-tjetrin dhe bankës dhe klientëve, mundëson realisht ngritjen e 
marrëdhënieve në nivelin e duhur të bashkëpunimit, sipas disa formave të pastra të 
bashkëpunimit dhe partneritetit investues. Pra në atmosferën e këtyre marrëdhënieve, 
bëhet më e lehtë funksionimi i transaksioneve dhe investimeve jo kamatore të njohura 
si: Musharaka, Murabeha, Mudarebe, Selef apo Selem, ... etj. Në këto lloj partneritetesh 
ka një bashkëveprim të drejtë mes kapitalit dhe punës, ku edhe fitimi edhe risku 
ndahen mes kapitalit dhe sipërmarrësit, dhe jo sipas marrëdhënies debitore kamatore 
ku kapitali është gjithmonë i fituar dhe riskun e mban mbi supe vetëm sipërmarrësi, i 

cili që në fillim konsiderohet debitor që duhet të nënshkruajë marrëveshjen e kamatës 
bankare.

Një nga përvojat e sukseshme në botën islame është ajo e Dr. Muhamed Junusit, 
i cili fitoi çmimin Nobel në fushën e bankingut islam. Pikërisht kjo lloj përvoje e 
suksesshme duhet studiuar, se si realisht mund të ndërtohen marrëdhëniet e drejta 
mes bankës dhe klientëve të saj dhe si përvojë duhet sjellë edhe në Shqipëri.

Mundësia e katërt

Studimi i fushave të investimit dhe orientimi i kapitalit të pastër drejt tyre, në 
bazë të një bashkëpunimi fitimprurës mes bankës dhe klientëve të saj, është një nga 
mundësitë më të rëndësishme ku mund të kontribuojë aktualisht banka. Pra, banka 
e sheh veten jo thjesht si një vjelës kamatash të borxheve të shpërndara, por si një 
kontribues real për mirëorientimin dhe mirëshfrytëzimin e kapitalit të pastër dhe 
ndihmues i tij.

Mendoj se këto janë çështjet kryesore, në lidhje me prioritetin e ekonomisë, ku 
duhet të përqendrohet, ndër të tjerash, ligjërimi islam bashkëkohor dhe të cilat kanë 
rol real jo vetëm për përmirësimin dhe konsolidimin e komunitetit të myslimanëve, 
por për të gjithë ekonominë e vendit, për të tashmen dhe për të ardhmen. Nuk ka 
dyshim se ka edhe shumë çështje të vlefshme që mund të integrohen në këtë qasje, 
por për momentin po mjaftohem me kaq, duke menduar se thelbi i çështjes dhe i 
problemit është bërë i qartë mjaftueshëm, aq sa për të tërhequr vëmendjen e faktorëve 
të ligjërimit islam, si dhe aq sa për të formuar një shtrat të volitshëm për kërkim më 
të zgjeruar nga studiues të tjerë, apo ekspertë të kësaj fushe që e kanë shqetësim të 
vërtetë çështjen e fesë dhe të vendit të tyre.

Prioriteti i dhjetë: Familja 

Një nga format me të cilat Kurani tregon interesin e veçantë për një çështje të 
caktuar, është edhe detajizimi i asaj çështje. E këtij karakteri është edhe çështja e 
familjes. Kurani i kushton kësaj çështje një vëmendje gjithëdimensionale si në aspektin 
e motivit të ngjizjes së saj: “Prej argumenteve të Allahut është se prej jush krijoi 
bashkëshortet tuaja dhe mes jush vuri dashuri dhe mëshirë”(176), “Ato janë mbulojë 

(176) Kurani: Rrum, ajeti: 21. 

për ju dhe ju jeni mbulojë për to”(177), po ashtu, i kushton vëmendje edhe në aspektin 
e ligjeve, rregullave dhe normave ligjore që garantojnë mbarëvajtjen e saj dhe të fryteve 
të saj, duke përfshirë këtu rregullat e martesës, të jetës bashkëshortore në kurorën e 
martesës, përkujdesjes ndaj fryteve të martesës, pra fëmijëve, siç i kushton të njëjtën 
vëmendje edhe mënyrës së zgjidhjes së konflikteve bashkëshortore, mënyrës së zgjidhjes 
së kësaj kurore, nëse kjo marrëdhënie e humb kuptimin e saj, si dhe rregullave të 
trashëgimisë dhe fazës së passhkurorëzimit. 

Misioni i mëkëmbësisë dhe i adhurimit do ishte i pamundur të realizohet nga ana e 
njeriut, ose të paktën do ishte i paplotë, pa familjen. Allahu i Madhëruar e prezanton 
krijesën e Tij njeri që në fillim të krijimit si “Halife”: “E kur Zoti yt u tha melaikeve 
Unë do të krijoj në tokë një Khalife”(178), pra si mëkëmbës i trashëgueshëm edhe në 
aspektin gjenealogjik edhe në aspektin e aftësimit për mbartjen e misionit dhe për të 
qenë meritues i tij brez pas brezi. Mirëpo të dyja këto objektiva nuk mund të realizohen 
vetëm se nëpërmjet familjes. Pikërisht për këtë Allahu menjëherë pas krijimit të babait 
të njerëzimit, Ademit, krijoi edhe nënën e njerëzimit, Havanë. 

Disa prej devijimeve më të rënda të sjelljes humane janë ato që cenojnë bërthamën 
e shoqërisë njerëzore, familjen, si në aspektin e misionit edhe atë të funksionimit. 
Prandaj edhe një prej ndëshkimeve më të rënda hyjnore, është ndëshkimi ndaj sjelljeve 
amorale që bien ndesh me këtë bërthamë. 

Familja si prioritet i ngutshëm 

Familja duhet të jetë domosdoshmërisht një nga temat kryesore të ligjërimit islam 
bashkëkohor. Madje duhet të konsiderohet nga prioritetet më të ngutshme për disa 
arsye:

1- Pozita e lartë dhe e veçantë e familjes, në burimet hyjnore islame, të cilën e 
cekëm shkurtimisht më lart.

2- Dëmtim serioz i konceptit të familjes në kuadër të civilizimit bashkëkohor

Ky fakt është arsyeja kryesore konkrete që e bën kaq të ngutshëm impenjimin e 
faktorëve të ligjërimit islam me këtë çështje. Civilizimi bashkëkohor me natyrën e vetë 

(177) Kurani: Bekare, ajeti: 187. 

(178) Kurani: Bekare, ajeti: 30. 

materialiste-pragmatike ekstreme dhe me sfondin ideologjik neoliberal, ka shkaktuar 
dy dëmtime të rënda në qëndrimin bashkëkohor ndaj familjes.

Sfondi ideologjik neoliberal i këtij civilizimi, në kuadër të së cilit është dëmtuar 
shumë koncepti i lirisë, ka infektuar rëndë edhe konceptin e familjes duke e trajtuar 
atë ose si kufizuese serioze të lirisë individuale, ose si barrë të rëndë që pengon shijimin 
e hapësirave pa limit që ofron sot koncepti neoliberal për lirinë.

Natyra materialiste-pragmatike ekstreme e civilizimit bashkëkohor ka ndikuar 
rëndë tek vëmendja reale dhe konkrete ndaj familjes si vlerë dhe si sistem, duke e 
transferuar vëmendjen njerëzore, thuajse totalisht, vetëm tek aspekti material i jetës 
dhe rjedhimisht edhe i familjes. Për rrjedhojë e gjithë vëmendja e njeriut bashkëkohor, 
në lidhje me detyrimet familjare, është e përqendruar vetëm tek detyrimet me karakter 
material, duke harruar thuajse totalisht rolin vleror, shpirtëror dhe shoqëror që gëzon 
familja. Kjo qasje ka shkaktuar një avari të dukshme të rolit edukativ të familjes ndaj 
brezave të rinj, duke theksuar me të madhe se në origjinë roli kryesor i familjes është 
pikërisht ai i djepit edukativ për brezat dhe të gjitha detyrimet materiale nuk janë gjë 
tjetër vetëm se mekanizma në shërbim të këtij roli. 

Ku konsiston roli i ligjërimit islam?!

Format e shprehjes së kontributit të faktorëve islam në këtë fushë janë disa, por 
më të rëndësishmet janë si më poshtë:

a) Risjellja edhe një herë në qendër të vëmendjes të konceptit të familjes dhe 
vlerës së saj, për të larguar pluhurin e harresës dhe të pavëmendjes ndaj kësaj vlere 
jetike si dhe restaurimi i konceptit të familjes përmes argumenteve dhe arsyetimeve, 
fetare, racionale, historike dhe aktuale, duke vënë në shërbim të kësaj detyre të gjithë 
mjetet e mundshme, si dhe duke ushtruar presionin e duhur dhe të nevojshëm ndaj 
institucioneve të ndryshme ligjore, shoqërore, civile dhe shtetërore. Një nga pikat 
kryesore ku duhet të përqendrohet kjo vëmendje është koncepti se familja dhe liria 
jo vetëm se nuk janë armiq të njëri-tjerit, por përkundrazi, familja është djepi më i 
domosdoshëm dhe më i përshtatshëm për drejtkonceptimin e lirisë dhe aftësimit për 
mirëshfrytëzimin e saj.

b) Konsolidimi i familjes myslimane dhe puna e studiuar për ta ngritur në nivelet 
më të larta të modelit të familjes së shëndoshë dhe me rol real në edukimin e brezave 
dhe mbarëvajtjen e jetës shoqërore, duke qenë të vetëdijshëm se familja myslimane, 

për popullin shqiptar jo vetëm që është një vlerë madhore dhe jetike, por ka një rol 
vendimtar për rikthimin e vëmendjes të gjthë popullit shqiptar tek kjo çështje madhore 
dhe e domosdoshme për të tashmen dhe të ardhmen e popullit tonë. 

c) Përqendrimi serioz, i studiuar dhe vizionar i vëmendjes ndaj brezit të ri, pra 
ndaj të rinjve dhe të rejave kandidatë për t’u martuar, për t’i edukuar me përgjegjësinë 
fisnike të jetës bashkëshortore dhe familjare, duke ua rrënjosur, përmes edukimit, 
konceptin se familja është një vlerë madhore, në të njëjtën kohë është një jetë me të 
drejta dhe detyrime për respektimin e së cilave duhet të përgatiten. Në shërbim të 
kësaj çështje duhet të vihen kryesisht institucionet arsimore dhe edukative, si dhe të 
improvizohen projekte dhe trajnime të posaçme parapërgatitore për inkuadrimin në 
jetën bashkëshortore dhe familjare.

Prioriteti i njëmbëdhjetë: Femra 

E veçoj femrën si temë më vete, në kuadër të prioriteteve të ngutshme, sepse 
veç faktit të vëmendjes madhore që gëzon në burimet hyjnore islame si vajzë, si 
bashkëshorte, si nënë, si zonjë dhe si faktor real aktiv në shoqëri: “Xheneti është 
poshtë këmbëve të nënave tuaja”(179), por edhe për shkak se femra është subjekti më 
i dëmtuar dhe viktima më e lënduar e neoliberalizmit bashkëkohor ekstrem.

Aktualiteti dhe studimet na tregojnë se propaganda e lirive dhe të drejtave të 
barabarta mes dy gjinive, përmes mekanizmit të egër të lëvizjeve feministe kanë 
shkaktuar, edhe nëse nuk e kanë pasur për qëllim... , dy pasoja shumë të rënda dhe 
denigruese për vetë figurën e femrës e për pasojë edhe të njerëzimit. 

Pasoja e parë ka të bëjë me largimin e gruas nga roli i saj real madhor në shoqërinë 
njerëzore dhe kalimi i marrëdhënieve mes dy bashkëshortëve nga marrëdhënie 
plotësuese në marrëdhënie rivaliteti mes burrit dhe gruas, dhe për pasojë është dëmtuar 
familja dhe brezat. 

Pasoja e dytë ka të bëjë me dëmtimin e figurës së femrës dhe dinjitetit të saj, duke 
e shndërruar në një mjet marketingu dhe komercialiteti të industrisë dhe teknologjisë 
bashkëkohore kapitaliste. Për këtë mjafton të qëndrosh disa minuta përpara televizorit 
për të parë insertet e reklamave e për të kuptuar faktin e mësipërm. 

(179) Hadith i vërtetë për shkak të dëshmive përforcuese. Nesaiu në “Sunenu`l-Muxhteba”, (3104). 

Ku konsiston roli i ligjërimit islam?!

Roli i ligjërimit islam bashkëkohor konsiston në tre pika kryesore

a) Promovimi me të madhe i konceptit dhe këndvështrimit islam për femrën 
dhe për gruan përmes bazës parimore dhe argumentuese, por edhe përmes fakteve 
historike të pafundme.

b) Puna e vazhdueshme me anë të projekteve konkrete dhe reale, për furnizimin 
e vazhdueshëm të shoqërisë sonë me modele të susksesshme dhe të ekuilibruara të 
femrës myslimane, krenare me identitetin dhe rolin që ka përcaktuar Zoti për të, që 
njeh mirë konceptin islam për të dhe të aftë për të pasur rolin që i takon në shoqëri.

c) Njohja nga themelet e sfondit ideologjik dhe filozofik nga ku buron edhe 
qëndrimi i civilizimit bashkëkohor ndaj femrës, për të qenë të aftë për të identifikuar 
pikat e dobëta të këtij qëndrimi ndaj femrës e më pas për t’i restaruar ose deroguar.

Prioriteti i dymbëdhjetë: Integrimi në Europë

Integrimi i Shqipërisë në Europë është pa dyshim tema më e nxehtë e ligjërimit 
publik shqiptar të të gjitha formave dhe shprehjeve, sa që pa frikë mund të thuhet 
se kjo çështje është kthyer në kauzën më madhore të shtetit shqiptar, madje mund 
të thuash se ideja e integrimit europian është shndërruar në fe dhe unioni europian 
trajtohet si parajsa e shumëpritur e shpëtimit përfundimtar. A thua se me integrimin 
në Europë, Shqipëria dhe shqiptarët do të bëhen tjetër popull dhe tjetër shtet sapo të 
hyjnë në të dhe të gjitha problemet e tyre do të zgjidhen si me të kërcitur të gishtërinjve 
apo me shkopin magjik.

Nuk ka fare dyshim se integrimi në Europë për popullin dhe shtetin shqiptar përbën 
një mundësi të madhe në shërbim të zhvillimit të tij si shtet dhe për zgjidhjen e disa 
problemeve serioze të cilat mbase, për shkak të integrimit, do të jemi të detyruar t’u 
japim zgjidhje. Por pyetja madhore, supozive, por jo krejtësisht supozive, shtrohet: 
çfarë do të bënim ne si popull nëse nuk do të kishte ekzistuar fare Unioni Europian, 
apo cili do kishte qenë reflektimi i popullit dhe shtetit shqiptar nëse Unioni Europian 
do të ishte shpërbërë?! Kjo pyetje, edhe pse potencialisht mund të shtrohej në çdo 
moment, thuajse ishte e padëgjuar mbase sepse mungonte edhe guximi për ta shtruar, 
derisa pandemia e Covid 19, befasoi të gjithë botën dhe bëri që në Unionin Europian 
të shfaqet dukshëm ligjërimi centrist dhe shteti komb u shfaq edhe një herë, edhe 

si temë por edhe si realitet, përmes qëndrimeve konkrete të shteteve qendrore dhe 
liderve të Unionit Europian. 

Sido që të vijë puna dhe sido që të jetë fundi i kësaj çështje, duhet të sjellim ndërmend 
se unione të mëdha si ky i BE-së nuk mendohet dhe nuk pritet të shpërndahen kaq 
shpejt dhe se gëzojnë disa komponentë qëndrueshmërie deri në një farë distance kohore 
edhe pse Brexit-i e vë seriozisht në diskutim këtë pohim. Megjithatë, le të mos jemi 
prej atyre që thjesht presin, por le të shtrojmë pyetjen e më poshtme 

Ligjërimi islam: Pro apo kundër integrimit në Europë; apo indiferent?! 

Mobilizimi i faktorëve të ligjërimit islam shqiptar me përgjigjen ndaj kësaj pyetje 
do të ndihmonte të kishin një përgjigje paraprake edhe ndaj rastit apo mundësisë 
së shpërbërjes së BE-së i cili, në fund të fundit, ka pak dekada që është themeluar, 
vazhdon të jetë në zgjerim, d.m.th akoma nuk është pjekur, dhe jo rrallëherë e ka 
vënë veten e vet në diskutim, ndër to siç thamë, edhe prej Covid 19.

Indiferentizmi

Indiferentizmi, faktikisht, ndaj integrimit të Shqipërisë në BE, deri tani ka qenë 
tipar dallues i ligjërimit islam dhe faktorëve të tij në Shqipëri. Pra, qëndrimi pro apo 
kundër nuk është i pasqyruar apo i deklaruar, as në ligjërimin verbal, as në atë të 
shkruar, as përmes studimeve shkencore apo simpoziumeve, seminareve apo uorkshop-
eve të posaçme për këtë temë. 

Normalisht nuk dua, as nuk i jap të drejtë vetes për momentin, ta gjykoj këtë 
qëndrim, sepse mund të gjenden arsye, të paktën sa për justifikim, që arsyetojnë këtë 
lloj qëndrimi.

Por për një gjë, ta paktën parimisht, duhet që faktorët e ligjërimit islam të 
bien dakord, se sa më e rëndësishme të jetë një çështje e caktuar dhe sa më me 
ndikim të jetë për të ardhmen e një populli, aq më i dëmshëm dhe i padrejtë është  
qëndrimi indiferent.

Pro apo kundër ?! 

Shtrimi i kësaj pyetje dhe përpjekja për t’i dhënë përgjigje nga ana e faktorëve 
të ligjërimit islam, mund të duket, me të drejtë si “Koshi mbas të vjelash”, sepse kjo 
çështje jo vetëm që ka dekada që i është imponuar popullit shqiptar, por tashmë jemi 
në fazën kur është vënë në diskutim vetë vazhdimësia e saj.

Unë mendoj se, më shumë se vetë përgjigja ndaj kësaj pytjeje konkrete, është me 
shumë interes për ne si faktorë islamë dhe si popull, por edhe për faktorët e tjerë të 
popullit shqiptar, të kalisim tek vetja jonë guximin intelektual dhe shkencor për të 
qenë sa më racionalë, syçelur dhe të ndriçuar në qëndrimet tona me karakter kaq 
strategjik për të ardhmen e brezave. 

Ky qëllim merr një vlerë akoma dhe më të madhe tani në 2020-ën, në epokën e 
botës pas Covid 19, ku popujt dhe shtetet janë realisht të shqetësuar për mënyrën 
e organizimit të rendit të ri botëror, për rrezatimin e fuqishëm që mund të ketë në 
shfaqjen e fuqive të reja dhe në krijimin e aleancave të reja.

Pse pro dhe pse kundër?!

Edhe kjo pyetje meriton të njëjtin parashtrim që i bëra pyetjes: pro apo kundër, 
përmes paragrafit të mësipërm. 

Nuk kam ndërmend, sepse nuk e lejon edhe kuadri i këtij punimi, të merrem 
konkretisht me përgjigjen e këtyre dy pyetjeve, prandaj ajo që më intereson shumë 
në këtë kontekst kaq të rëndësishëm, është të tërheq, me këmbëngulje, vëmendjen 
e faktorëve të ligjërimit islam dhe të gjithë faktorëve të tjerë shqiptarë, veçanërisht 
shtresës intelektuale, se ekzistojnë domosdoshmërisht baza reale dhe konkrete mbi të 
cilat duhet të ndërtohet qëndrimi i drejtë ndaj mundësive apo alternativave të tilla, 
të cilat siç po duket qartë, do të jenë të vazhdueshme dhe se “fundi i historisë” qenka 
akoma shumë larg, ndërsa ne si popull nuk jemi në kushte komode që të turremi me 
emocionalizma të flakta dhe të ndezuara ndaj alternativave të ndryshme që na ofrohen, 
thjesht sepse na verbojnë me vezullimin e superioritetit disa dimensional, por duhet 
që me qetësinë e urtësisë dhe mençurisë të një populli të vetëdijshëm për fatet e veta, 
të gjykojmë dhe përcaktojmë me gjakftohtësi linjat e interesave tona konkrete dhe 
reale, afatshkurtra dhe afatgjata. 

Realizimi i sa më sipër kërkon që gjykimi të mbështetet apo orientohet nga disa 
piketa të qarta konceptuale, vlerore dhe orientuese, të cilat bashkëveprojnë natyrshëm 
me arsyen e drejtë dhe faktorizojnë emocionalizmin në shërbim të konkluzioneve të 
pjekura dhe vizionare të arsyes kombëtare.

Këto piketa do të mundësonin:

a) Përcaktimi i duhur i interesave të drejta.
b) Rezistenca ndaj presioneve dhe marrja e vendimit me gjakftohtësi dhe jo nën 

trysninë dhe shtypjen e të tjerëve.
c) Përcaktimi i saktë i interesave reale dhe dëmeve reale dhe peshimi i 

mirekuilibruar i tyre.
d) Zgjerimi i mjaftueshëm i diapazonit të largpamësisë. 
e) Krijimi i besueshmërisë dhe i vetëdijes së gjerë, të shtrirë horizontalisht edhe 

tek masat e thjeshta popullore, ndaj këtyre vendimeve me karakter strategjik, gjë që 
do të siguronte unifikimin e qëndrimeve nga ku do të merrnin akoma dhe më shumë 
forcë këto lloj vendimesh.

Cilat janë këto piketa?!

1- Ligjshmëria

Parimi i ligjshmërisë ka parasysh më shumë se sa tekstin e ligjit, të drejtën dhe të 
vërtetën, pra pyetja shtrohet se sa e drejtë apo e padrejtë, apo se sa e vërtetë dhe sa e 
pavërtetë është kjo apo ajo alternativë, e cila na grish t’i bashkohemi. 

Ky kuptim i ligjshmërisë për ne si popull është shumë i rëndësishëm kur bëhet fjalë 
për t’u pozicionuar ndaj ofertave me karakter madhor dhe strategjik kombëtar, sepse 
nëse do ta kufizonim konceptin e ligjshmërisë me kufijtë e ligjit apo tekstit të ligjit, 
kjo do të përbënte problem shumë të madh në ato raste kur ligjin dhe tekstin e tij e 
bën apo formulon më i madhi dhe më i fuqishmi, për rrjedhojë i bie që të verbojmë 
sytë përballë disa të drejtave me karakter historik, që na janë shkelur si popull dhe 
si komb... . Prandaj kur flitet për ligjshmëri, më shumë se sa vetë ligji, duhet të na 
interesojë drejtësia, vlefshmëria dhe vërtetësia, gjë e cila do të na mundësonte të 
insistonim në marrjen e të drejtave tona si popull dhe si komb, qoftë edhe pas një 
kohe të gjatë.

2- Parimi i realizmit

Pra, sa real, konkret dhe sa i madh është për ne si popull interesi që përfitojmë?! 
Ky parim do të na shpëtonte, si popull, nga bërtitjet dhe duartrokitjet të shtyra ose 
nga entuziazmi i karakterit: “E duam Shqipërinë si gjithë Europa”, pa na interesuar 
aspak volumi i interesit dhe dëmit, apo të shtyrë njëkohësisht, ose nga ndjenja e 
inferioritetit ndaj më të mëdhenjve ose nga urrejtja e verbër, histerike dhe e akumuluar 

ndër dekada, ndaj dikuj tjetër me të cilin mund të na lidhin interesa akoma dhe më të 
mëdha, më të garantuara dhe më të sigurta. E pakta gjë, të cilën do na e mundësonte 
ky parim, është ruajtja e miqësive dhe interesave edhe me të tjerët dhe krijimi i sa më 
pak armiqve të panevojshëm.

3- Parimi i interesit më të madh dhe dëmit më të vogël

Ky parim mund të konsiderohet edhe si vazhdim i shpjegimit të parimit të dytë, 
megjithatë mendoj se duhet të veçohet për shkak të rëndësisë jetike që gëzon në marrjen 
e vendimeve dhe qëndrimeve të pjekuara, duke theksuar se në marrëdhëniet mes 
popujve dhe shteteve, apo në marrëdhëniet ndërkombëtare nuk ka vetëm interesa të 
pastra, por në përgjithësi kemi interes më të madh dhe dëm më të vogël, ose pranimi i 
një dëmi më të vogël, për të shmangur një dëm më të madh, edhe pse popujt e mençur 
e të zotë nuk notojnë në moçalin e dëmit, pra vetëm dobësia dhe paaftësia i bën që 
të zgjedhin vetëm mes dy dëmeve. E theksoj këtë, dhe besoj thellë se duhet theksuar 
me të madhe, sepse u bë dekada që populli shqiptar dhe shteti i tij, përballjet me të 
tjerët dhe përzgjedhjet që i është dashur të bëjë, të paktën me komshinjtë, i ka pasur 
gjithmonë brenda territorit të interesave të tij. 

Pikërisht, ndryshimi i kësaj gjendje, në mënyrë të veçantë, duhet të shndërrohet nga 
ne si popull në një objektiv strategjik për t’u synuar dhe realizuar nga brezat që vijnë. 

Nuk duhet të harrojmë asnjëherë se, veçanërisht në civilizimin bashkëkohor, sa 
më e madhe është gatishmëria e një populli për të lëshuar nga interesat e tij aq më i 
madh është agresiviteti i popujve të tjerë për ta zhvatur dhe shfrytëzuar.

4- Qëndrueshmëria 

Jetëgjatësia e marrëdhënieve mes popujve varet në mënyrë të drejtpërdrejtë edhe 
nga natyra e interesave në aspektin e jetëgjatësisë. Sa më jetëgjata të jenë interesat, 
aq më jetëgjata janë dhe marrëdhëniet. Pikërisht këtu kërkohet një qëllim i pastër 
dhe i sinqertë, i zhveshur nga çdo lloj emocionalizmi, për të vlerësuar ashtu siç duhet 
interesat në këtë aspekt. 

Ky parim luan rol vendimtar në përcaktimin e prioriteteve në listën e partnerëve 
strategjikë. Siç përbën thuajse përjashtimin e vetëm nga parimi se në marrëdhëniet 
ndërkombëtare nuk ka miq të përhershëm e as armiq të përhershëm.

Këto janë, sipas mendimit tim, parimet kryesore apo piketat kryesore nga ku 
duhet orientuar për të bërë një gjykim sa më të drejtë në lidhje me temën në fjalë 
edhe pse kjo listë nuk është shteruese. Madje duke iu referuar dijes së marrëdhënieve 
ndërkombëtare, kësaj liste mund t’i shtohen edhe disa parime të tjera me karakter 
historik, pra, që i ka prodhuar dhe provuar zhvillimi historik i njerëzisë dhe i shoqërive. 

Kush duhet ta bëjë këtë gjykim?!

Rëndësia e institucioneve të specializuara

Një nga treguesit kryesorë të forcës apo dobësisë së një populli apo shteti, është 
niveli i angazhimit me interesat strategjik të tij. Në të njëjtën kohë, një nga treguesit 
e vërtetë të angazhimit me këto interesa është niveli i investimit në këtë fushë. 

Forma më e mirë dhe më e dukshme e këtij investimi është ngritja e institucioneve 
të specializuara si universitete, institute dhe qendra kërkimore, akademi...etj.

Dy janë rolet apo objektivat kryesore të këtyre institucioneve:

a) Studimi i vazhdueshëm dhe konsekuent i zhvillimeve reale në fushën e 
marrëdhënieve ndërkombëtare, si dhe i sfidave apo ulje-ngritjeve që ndodhin brenda 
civilizimit bashkëkohor, duke e konsideruar këtë rol si domosdoshmëri për të gjykuar 
drejt dhe saktë mënyrën e pozicionimit të shpejtë apo në perspektivë.

b) Rritja dhe formimi i kuadrove të rinj të specializuar në këtë fushë. Pra, nëse 
duhet apo nuk duhet të bëhemi pjesë e një bashkëpunimi apo jo, gjykimin e kësaj 
çështje duhet ta marrin për sipër institucionet e specializuara të drejtuara nga kuadro 
të specializuar.

Roli i faktorëve të ligjërimit islam në këtë fushë

Normalisht, nuk ka të krahasuar mes rolit të shtetit dhe rolit të faktorëve islamë në 
aspektin e mundësive për t’i shërbyer këtij roli. Megjithatë edhe faktorët islamë kanë 
mundësi të konsiderueshme për të dhënë kontributin e tyre me anë të disa formave.

Para se të përmend format e kontributit, duhet të theksoj se faktorët islamë do 
të fillojnë të kontribuojnë në këtë fushë, vetëm pasi të vetëdijësohen se është pjesë e 
misionit të tyre islam në faqe të dheut edhe angazhimi me çështje të kësaj natyre, si 
dhe të vetëdijësohen se është e papranueshmë të pretendosh se je pasues dhe misionar 
i një feje kaq të madhërishme dhe universale, pra i Islamit, e në të njëjtën kohë të 

konsiderosh interesimin për interesat madhorë të vendit dhe shoqërisë si diçka të 
dorës së dytë apo mos më keq, të konsiderohet si diçka që është jashtë diapazonit të 
misionit islam në faqe të dheut.

Format e kontributit

1- Ngritja e instituteve përgatitore të kuadrove të ardhshëm të aftë për të kontribuar 
me studimet e tyre në këtë fushë.

2- Ngritja e institucioneve arsimore të larta të specializuara në këtë fushë.
3- Orientimi i burimeve njerëzore rinore me të cilët faktorët islamë kanë kontakt 

të vazhdueshëm, që një pjesë e tyre të specializohen në fushën e shkencave sociale 
dhe humane.

4- Mbështetja shkencore e individëve që kanë prirje në këtë fushë, për t’u specializuar 
dhe kualifikuar profesionalisht, si dhe mbështetja e tyre edhe pas studimeve për të 
zënë vendin që meritojnë në institucionet e duhura.

Për në fund të këtij kapitulli

Në kuadër të këtij punimi, këtu jemi në fund të listës së prioriteve të ligjërimit 
islam shqiptar bashkëkohor, normalisht gjithmonë sipas këndvështrimit tim personal. 

Kësaj liste mund t’i hiqen e mund t’i shtohen çështje të caktuara, e kam fjalën 
kryesisht për listën e prioriteteve të përkohshme, sepse kjo e fundit varet edhe nga 
zhvillimet e ndryshme që mund të ndodhin në jetën e një populli. 

Ligjërimi islam në kohë krizash

P.sh., një nga prioritetet që mund të shtohet tek kjo listë është tema: “Ligjërimi 
islam në kohë krizash”, temë kjo e imponuar nga kriza e pandemisë së Covid 19, që 
befasoi të gjithë botën. 

Duke u nisur nga premisa se Islami është fe universale dhe e aftë për t’iu përgjigjur 
çdo lloj sfide, atëherë, në kuadër të diskutimit rreth ligjërimit islam, shtrohet pyetja: 
Cilat janë karakteristikat e ligjërimit islam në kohë krizash, epidemi qoftë apo 
e çdo lloj karakteri tjetër të jashtëzakonshëm ?!. 

Për shkak se konturet e këtij punimi tashmë janë përcaktuar, e shoh të pamundur 
të angazhohem me këtë temë brenda këtij punimi. Megjithatë, i lutem Allahut që të 
më mundësojë një kohë dhe mundësi të posaçme për t’iu kushtuar kësaj teme jo pak 
të rëndësishme, e cila ka të bëjë edhe me menaxhimin e krizave, në mënyrë që faktorët 

e ligjërimit islam të jenë të parapërgatitur për mënyrën e pozicionimit ndaj krizave të 
ndryshme, pra të dinë se si të angazhohen me një krizë të caktuar por, njëkohësisht, 
pa humbur dhe pa harruar linjën kryesore të misionit të tyre.

Megjithatë i shtyrë jo thjesht nga kërshëria, por më shumë nga përgjegjësia, kam 
bërë një lexim dhe meditim të shpejtë në katër prej krizave më të rëndësishme që kanë 
ndodhur në historinë islame profetike:

Embargoja 3 vjeçare e politeistëve të Mekës ndaj Profetit a.s.
Beteja e Hendekut.
Rebelimi i fiseve apo kabileve arabe, në kalifatin e Ebu Bekrit, menjëherë pas 

vdekjes së Profetit a.s.
Viti i urisë, në kalifatin e Umer Ibnu Hatabit.

Pas këtij meditimi të shkurtër, konkludoj në katër prej karakterisikave madhore 
të ligjërimit islam të asaj periudhe:

1) Mobilizim konkret, serioz dhe i drejtpërdrejtë me krizën. Ebu Bekri nisi ushtritë 
nga Medina drejt të gjithë fiseve arabe rebele, për t’i kthyer sërish në shtetin islam.

2) Ruajtje e linjës së përgjithshme të misionit të ligjërimit islam, pa e shkëputur 
vëmendjen qoftë edhe një moment prej saj. Ebu Bekri firmos nisjen e ushtrisë së 
Usames drejt Bizantit në Sham, edhe pse situata në gadishullin arabik ishte shumë e 
rëndë, edhe pse hasi në kundërshtime. Këtë ushtri e kishte bërë gati Profeti a.s. pak 
kohë para se të vdiste.

3) Shfrytëzim maksimal i krizës për të vjelur të gjitha dobitë e mundshme në 
shërbim të kauzës.

4) Nxjerrja e mësimeve të reja dhe pasurimi i vizionit të ligjërimit islam me elementë 
të rinjë ideor, vleror dhe material. 

Ky lloj pozicionimi u mundësoi myslimanëve jo vetëm të rezistojnë ndaj krizave dhe 
t’i tejkalojnë ato, por të dalin akoma edhe më të pasuruar me energji dhe ide të reja, 
për të vazhduar rrugën drejt vizionit hyjnor në tokë dhe për të vazhduar realizimin e 
misionit gjithpërfshirës të të gjitha llojeve të situatave, mision me të të cilin i kishte 
ngarkuar Allahu i Madhëruar.

Siç e shpreha edhe më sipër, për të ruajtuar natyrën e këtij punimi po mjaftohem 
me kaq në lidhje me prioritetet.

-vi-

prioriteti më madhor i ligjërimit  
islam shqiptar në aktualitetin tonë

Në fund të kësaj liste prioritetesh të përhershme e të përkohshme, ligjërimit islam 
shqiptar i shtrohet pyetja natyrshëm: Cili është prioriteti i tij më madhor në aktualitetin 
tonë?!

Për t’iu përgjigjur kësaj pyetje kërkohet një referim i domosdoshëm tek misioni 
i përgjithshëm i ligjërimit islam. Misioni i ligjërimit islam ka dy elementë të 
domosdoshëm: është mision islam dhe është mision bashkëkohor. Duke qenë se 
po diskutojmë për ligjërimin islam shqiptar, me elementin e dytë, atë bashkëkohor, 
kemi parasysh, në kontekstin e këtij punimi, aktualitetin bashkëkohor shqiptar, i cili 
nuk cenon universalitetin e ligjërimit islam në tërësi. 

Pra duhet të pikasim domosdoshmërisht karakteristikat kryesore, burimore e të 
përgjithshme të ligjërimit islam dhe nga e përgjithshmja të kalojmë tek e posaçmja 
dhe lokalja. 

Karakteristikat e përgjithshme e parimore të ligjërimit islam i gjejmë tek burimi 
madhor i Islamit, Kurani, karakteristika që i kemi përmendur edhe tek tema e 
vetperceptimit.

1- Njeriu si mëkëmbës i Zotit në tokë dhe adhurues i tij: “Zoti yt u tha melaikeve: 
Unë do të krijoj në tokë një mëkëmbës”(180), “Xhindet dhe njerëzit i kam krijuar 
vetëm për të më adhuruar”.(181) 

(180) Kurani: Bekare, ajeti: 30. 

(181) Kurani: Dharijat, ajeti: 56. 

2- Islami si mëshirë për të gjithë botërat: “Ne të kemi dërguar vetëm si mëshirë 
për të gjithë botërat”.(182)

3- Umeti dëshmitar për të gjithë njerëzinë: “Kështu ju kemi bërë popull të 
ekuilibruar për të qenë dëshmitarë për të gjithë njerëzinë siç është Profeti a.s 
dëshmitar për ju”.(183) 

4- Garantuesit e drejtësisë në tokë: “O ju që keni besuar jini të qëndrueshëm 
për Zotin, dëshmitarë me drejtësi dhe urrejtja për një popull nuk duhet t’ju bëjë 
të padrejtë ndaj atyre. Jini të drejtë kjo është më afër devotshmërisë”.(184) 

5- Urdhërues për të mirë dhe ndalues nga e keqja: “Jeni populli më i mirë që 
jeni nxjerrë për njerëzit, urdhëroni për mirë, ndaloni nga e keqja dhe besoni në 
Allah”.(185) 

6- Rregullues në tokë: “Qëllimi im është vetëm rregullimi në tokë me sa kam 
mundësi”.(186)

Profeti Muhamed a.s trupëzuesi i misionit kuranor

Është e qartë se Kurani erdhi për t’u vënë në jetë. Sakaq, ai që i konkretizoi dhe u 
dha jetë këtyre karakteristikave, pra i bëri të mishëruar në jetën shoqërore njerëzore, 
ishte Profeti a.s. Madje ky ishte dhe vazhdon të jetë qëllimi i dërgimit të Profetit 
Muhamed a.s. 

Brezi i bashkëkohësve të Profetit, shokët e tij, si trupëzim i këtyre 
karakteristikave

Një nga temat më të rëndësishme e cila meriton domosdoshmërisht vëmendjen 
tonë si faktorë të ligjërimit islam, është brezi i bashkëkohësve të Profetit a.s. 

Profeti a.s erdhi si mësues dhe edukues. Këtë mision të mësimit dhe edukimit duhet 
ta përmbushte tek brezi apo njerëzia tek të cilët u dërgua. Ky edukim duhet të ishte i 
atij karakteri që t’i përgjigjej natyrës së universalitetit dhe përjetësisë së vetë misionit 
të Islamit në tokë. Pra, brezi tek të cili u dërgua Profeti a.s, duhej të edukohej duke 
pasur parsysh tre çështje madhore:

1- Të ishte i denjë dhe i aftë për ta konkretizuar Islamin në jetën e përditshme, 

(182) Kurani: Enbija, ajeti: 107. 

(183) Kurani: Bekare, ajeti: 143. 

(184) Kurani: Nisa, ajeti: 135. 

(185) Kurani: Ali Imran, ajeti: 110. 

(186) Kurani: Hud, ajeti: 88. 

pra të ishin të mishëruar me vlerat islame, apo thënë ndryshe, të ishin të aftë ta 
përfaqësonin Islamin me jetën dhe veprën e tyre.

2- Të ishin të denjë dhe të aftë ta realizonin misionin mbarëglobal, rregullues 
dhe reformator në faqe të dheut, pra të ishin mëshirë për të gjithë botërat.

3- Të ishin model i përjetshëm për të gjithë brezat pas tyre.

Me të vërtetë brezi që edukoi Profeti a.s gëzon pikërisht këto cilësi madhore dhe 
Profeti a.s ndërroi jetë vetëm pasi e realizoi këtë mision.

Pyetje: Cili ishte realisht misioni konkret i Profetit a.s ?!

 Kjo pyetje, në dukje shumë e thjeshtë por shumë thelbësore, shtrohet për dy arsye:
1-	 Arsyeja e parë është përgjigja jo e saktë, të paktën sipas mendimit tim, që i 

jepet kësaj pyetje në përgjithësi.
2-	 Arsyeja e dytë ka të bëjë me faktin se përcaktimi i misionit tonë bashkëkohor 

si faktorë të ligjërimit islam, varet në mënyrë të drejtpërdrejtë nga kjo përgjigje duke 
ditur se Profeti Muhamed a.s është modeli gjithpërfshirës dhe krahas të qenurit të 
interesuar për detajet e sjelljes dhe jetës së tij, duhet të jemi të interesuar për objektivin 
e dërgimit të tij dhe konturat dhe elementët jetikë të misionit të tij. 

Besoj thellë se misioni konkret i Profetit Muhamed a.s, është i përqendruar në këtë 
ajet kuranor: “E kështu ju kemi bërë popull të ekuilibruar për të qenë dëshmitarë 
për të gjithë njerëzinë ashtu siç Profeti a.s është dëshmitar për ju”.(187) 

Pikërisht këtë konfirmoi Profeti a,s në komunikimin e tij publik masiv, me brezin 
apo bashkohësit e tij, në Haxhin e Lamtumirës. Pra, i kërkoi popullit të tij, me 
të cilët kishte punuar dhe ishte munduar për 23 vjet rresht, dhe tek të cilët kishte 
mishëruar vlerat madhore të misionit islam në tokë, u kërkoi të dëshmojnë se Profeti 
a.s e ka realizuar misionin të cilin ia kishte ngarkuar Allahu i Madhëruar: “A e kam 
transmetuar çka më ka ngarkuar Allahu?!” e kur ata iu përgjigjën pozitivisht, ai me 
sytë nga qielli tha: “O Allah dëshmo”.(188)

Pyetja vjen: A do i kishte kërkuar këtë lloj dëshmie madhore, këtij komuniteti nëse 
nuk do ishin në nivelin e këtij misioni?! Kurrën e kurrës nuk do t’ua kishte kërkuar 

(187) Kurani: Bekare, ajeti: 143. 

(188) Hadith i vërtetë. Muslimi (1218). 

një dëshmi të tillë kaq madhështore, dikujt që nuk ka lidhje me vlerat e saj dhe nuk 
janë të denjë ta përfaqësojnë, sepse një nga cilësitë jetike të atij që i kërkohet dëshmia 
është besueshmëria, pra të mos jetë sjellja e tij në kundërshtim me objektin e dëshmisë. 

Ai ua kërkoi dëshminë pikërisht atyre që ishin në nivelin e vlerave të këtij misioni, 
atyre që i kishte edukuar për 23 vjet resht, për të qenë në nivelin e dëshmisë ndaj 
njerëzisë, pra në nivelin e të qenurit model udhëzues i popujve drejt niveleve më të 
larta të të jetuarit me vlerat hyjnore, për të lartësuar maksimalisht qenien humane 
në Dynja dhe Ahiret.

Pra ky ishte misioni i Profeti a.s., edukimi i umetit dëshmi për të gjithë njerëzinë 
dhe ndërroi jetë vetëm pasi e realizoi këtë mision. 

Elementët garantues të vazhdimësisë

Profeti Muhamed a.s e shprehte vëmendjen e tij ndaj misionit të lartpërmendur të 
edukimit dhe përgatitjes së umetit, apo brezit model, jo vetëm duke u përqendruar 
tek brezi i tij por edhe duke siguruar edhe elementët garantues të vazhdimësisë së 
misionit të dëshmisë në faqe të dheut ndër breza.

Forma kryesore me të cilën i shërbente kësaj çështje, ishte përqendrimi tek brezi 
i ri përmes;

1- procesit të edukimit islam gjithpërfshirës, intelektual, shpirtëror, moral, 
shoqëror

2- përmes edukimit organizativ dhe politik që e realizonte, duke i ngarkuar 
dhe stërvitur me përgjegjësi

Qasja e detajizuar ndaj kësaj nënteme do ta ndriçonte akoma dhe më fort këtë 
fakt, por po mjaftohem me dy-tre shembuj vërtetues. 

Xhafer ibnu Ebi Talibi

Ishte kryesuesi dhe negociatori i delegacionit të muhaxhirëve, emigruesve, të parë 
për në Abisini. Falë nivelit të tij përfaqësues si dhe kuptimit të drejtë e të thellë të 
Islamit, pas ndihmës së Allahut, mbreti i Abisinisë, Nexhashiu, e pranoi delegacionin 
e myslimanëve dhe nuk i dëboi për në Mekë, ku i priste keqtrajtimi i politeistëve. Në 
atë kohë Xhaferi ishte vetëm 24 vjeç. Ra shehid në betejën e Mu’utes, në përballje 
me bizantinët.(189)

(189) Shiko biografinë e tij në “Sijer Ealami`n-Nubela”, vëll. 1, f. 206-217. 

Musab ibnu Umejri

Ambasadori i parë në Islam. E dërgoi profeti Muhamed a.s në Medine, dy vjet 
përpara se të emigronte atje Profeti a.s, si përfaqësuesin e tij dhe si thirrës të medinasve 
në Islam. Kur emigroi Profeti a.s për në Medine, shumica e medinasve kishin hyrë në 
Islam, falë punës së mrekullueshme të Musab Ibnu Umejrit, që është modeli i sakrificës 
për Islamin dhe model i përfaqësimit dhe prezantimit të denjë të tij. Në atë kohë ishte 
vetëm 22 vjeç. Ra shehid në betejën e Uhudit, në përballje me politeistët e Mekës.(190)

Usame ibnu Zejdi

Komandanti i ushtrisë më të rëndësishme që përgatiti Profeti a.s. për tu përballur 
me Bizantin, pak ditë para se të vdiste. Në atë kohë ishte 18 vjeç. Lajmin e emërimit 
të tij si komandant të ushtrisë nuk e pritën mirë disa prej bashkohësve të moshuar 
të Profetit a.s., për shkak të moshës së tij të re. Transmetohet se Profeti a.s nuk është 
parë ndonjëherë aq i mërzitur sa në rastin e këtij reagimi. Profeti a.s i kritikoi dhe 
e shprehu qëndrimin e tij prerazi. Në të njëjtën ditë që u nis Usame Ibnu Zejdi a.s 
me ushtrinë e tij, ku gjendej edhe Umer Ibnu Hatabi, ndërroi jetë Profeti a.s. Pasi 
u emërua Ebu Bekri r.a halife, fiset arabe u rebeluan ndaj shtetit Islam. Disa sahabe 
tashmë ishin kundër vazhdimit të ushtrisë drejt Bizantit për shkak të gjendjes së 
brendëshme të rënduar. Ebu Bekri, duke kuptuar thellë kuptimin e kësaj ushtrie dhe 
të këtij lidershipi, refuzoi të zgjidhte flamurin që Profeti a.s i kishte lidhur Usame 
Ibnu Zejdit, pra urdhëroi Usamen r.a për t’u drejtuar për tek Bizantinët.(191)

Dallimi kryesor mes Halifeve të drejtë dhe shumë prej mbretërve pas 
tyre

Ky lloj shqetësimi, i shndërruar në një politikë dhe metodologji reale të edukimit, 
përbën dallimin kryesor mes liderëve të parë të umetit islam, pra mes Halifeve të drejtë 
dhe shumë prej mbretërve të mëvonshëm. 

Shkurtimisht dallimi mes tyre qëndron në:
- Halifët e drejtë kishin shqetësim trashëgimin e kauzës dhe të misionit.
- Mbretërit pas halifeve, kishin shqetësim trashëgimin e fronit.

(190) Shiko biografinë e tij në “Sijer Ealami`n-Nubela”, vëll. 1, f. 145-148. 

(191) Shiko biografinë e tij në “Sijer Ealami`n-Nubela”, vëll. 2, f. 496-507. 

Për rrjedhojë:

Të parët edukuan liderë dhe misionarë.
Të dytët edukuan pasues të verbër dhe ushtarë.

Shembulli i funksionimit të më sipërm të halifeve të drejtë,  është sjellja e Ebu 
Bekrit me Usame Ibnu Zejdin, komandantit të emëruar nga vetë Profeti a.s. 

Hasan ibn Ali ibn Ebi Talibi

Shembull tjetër shumë i dalluar, që është fryt i edukimit të brezit të halifeve të drejtë, 
është Hasani i biri i Aliut, Allahu qoftë i kënaqur me të dy, i cili u tërhoq nga pushteti 
për t`ia lënë Muavije ibnu Ebi Sufjanit, për hir të unitetit të umetit mysliman, pasi 
ishin përçarë në dy kampe të mëdha, kampi i Irakut dhe Hixhazit që drejtohej nga 
Hasani me kampin e Shamit që e drejtonte Muavija. Ky vit u quajt edhe viti i unitetit.
(192) Këtë akt madhor e fisnik të Hasanit r.a e kishte paralajmëruar edhe Profeti a.s.(193)

Situata në kohën e shumë prej mbretërve pas Hulefave Rashidin ishte ndryshe, me 
disa përjashtime të disa përpjekjeve për reformë, si rasti i Umer Ibnu Abdul-Azizit 
r.a. Një nga arsyet kryesore të përçarjeve politike ishte lufta dhe lakmia për pushtet.

Misioni i përbashkët dhe unifikues i faktorëve të ligjërimit islam 
shqiptar bashkëkohor

Pikërisht nën hijen e misionit profetik të larpërmendur, përcaktohet 
domosdoshmërisht edhe misioni madhor i faktorëve të ligjërimit islam shqiptar 
bashkëkohor, mision që përfaqëson edhe prioritetin e prioriteteve, pra që është i 
përjetshëm dhe njëkohësisht përbën busullën e çdolloj veprimtarie të faktorëve islam 
shqiptar.

E them me të madhe se:

Besimi në këtë mision, është mënyra e vetme që sakrifica dhe përpjekja e faktorëve 
islamë bashkëkohorë të ketë bereqet.

- Është mënyra e vetme që stafeta e misionit islam të kalojë me faqe të bardhë 
nga brezi në brez.

(192) Shiko biografinë e tij në “Sijer Ealami`n-Nubela”, vëll. 3, f. 245-279. 

(193) Hadith i vërtetë. Buhariu (2704). 

- Është rruga e vetme për t’i dhënë përjetësi mundit dhe përpjekjeve, organizimeve 
dhe projekteve, si dhe për të mos i lënë të vdesin me vdekjen e brezit aktual.

- Është rruga e vetme për të përqendruar energjitë, të cilat janë të kufizuara në 
sasi dhe në kohë.

- Është mënyra e vetme për të qenë të ndriçuar dhe të mirë orientuar, edhe kur 
populli ynë dhe njerëzia të jenë të hutuar nga krizat madhore.

- Është kushti i domosdoshëm dhe madhor që faktorët e ligjërimit islam të jenë 
të bashkuar dhe të mirë koordinuar.

- Është mënyra e vetme për këta faktorë, për t’u ruajtur nga përçarjet të cilat 
shtohen vazhdimisht, në varësi të forcimit dhe konsolidimit të faktorëve islam.

- Është mënyra e vetme për të dalë faqebardhë para Allahut të Madhëruar në 
Ditën e Kijametit. 

A nuk do jetë ky shqetësimi kryesor i profetëve të Allahut në ditën e takimit me 
Allahun?! 

Pyetja madhore që Allahu do u drejtojë profetëve të Tij është: kush dëshmon për 
ju se e keni realizuar misionin tuaj?! Do jenë disa profetë a.s që do kërkojnë nga umeti 
i Muhamedit a.s të dëshmojnë për ta. 

A nuk përfundoi profeti Junus a.s në barkun e balenës për shkak të shkëputjes së 
tij nga ky mision për pak kohë?!

A nuk do të jetë ky fakti me të cilin do të krenohet Profeti Muhamed a.s në Ditën 
e Kijametit?! 

Aktualiteti shqiptar si përcaktues e këtij prioriteti madhor

Nuk do të ndalem gjatë për të përshkruar gjendjen e aktualitetit bashkëkohor 
shqiptar dhe kërkesat e tij, sepse disa aspekte të rëndësishme të tij i kam përmendur 
edhe më sipër. 

Dy janë sferat kryesore, sfidat, problemet dhe kërkesat e të cilave përcaktojnë 
drejtpërsëdrejti prioritetin e mësipërm.

Sfera e parë është ajo e ftesës islame, në aspektin e prezantimit të njerëzisë me 
Krijuesin e tyre dhe fenë e Tij, si dhe me objektivin e ekzistencës së njeriut në tokë.

Sfera e dytë është ajo e gjendjes politike, sociale, ekonomike dhe organizative të 
popullit dhe shtetit shqiptar. 

Në kuadër të sferës së dytë, dy janë kërkesat madhore të popullit shqiptar, njëra 
është e brendshme e tjetra e jashtme:

E brendshmja: Krijimi i atmosferës së volitshme brenda territorit të këtij shteti për 
një jetë sa më të qetë, të sigurtë dhe të pranueshme për brezin aktual dhe për brezat 
që vijnë, që këto breza të kenë mundësi të ngrejnë jetën e tyre brenda vendit të tyre 
dhe të mos jenë të detyruar ta braktisin atë.

E jashtmja: Ngritja e nivelit të popullit dhe shtetit shqiptar, për të pasur vendin 
që i takon ndër popujt e tjerë.

Mekanizmi kryesor i realizimit të objektivave të të dy sferave

Objektivat e të dy sferave kanë një emërues të përbashkët; burimet njerëzore 
cilësore.

Të dy sferat karakterizohen nga mundësi të pafundme për të realizuar objektivat 
përkatëse.

Sfera e ftesës gëzon një atmosferë të mrekullueshme e të volitshme tek e cila 
dallojnë tre elementë: 

a) Histori islame shekullore
b) Mbi 70 % e popullsisë është myslimane
c) Liri pa fund për të lëvizur në shërbim të ftesës në rrugë të Zotit

Sfera e gjendjes politike, ekonomike...aktuale

Në këtë aspekt, terreni i shtetit shqiptar është shumë i pasur me resurse ekonomike 
dhe materiale të shumta, të cilat mjaftojnë për shumë më tepër se sa për një jetë 
optimale të popullit shqiptar.

Për të dy këto çështje kam përmendur detaje të mjaftueshme më sipër në kuadër të 
qasjes ndaj prioriteteve të përhershme dhe të përkohshme, prandaj këtu po mjaftohem 
vetëm me konkluzionin.

Realizimi i kërkesave dhe objektivave të dy sferave të lartpërmendura, ajo e ftesës 
islame dhe e gjendjes politike dhe ekonomike, kushtëzohet vetëm me një kusht: 
formimi i duhur në aspektin cilësor dhe sasior i brezit të ri për të qenë i aftë, i denjë dhe 
qëndrestar për të marrë në dorë fatet e popullit shqiptar në të dy këto sfera.

Përqendrimi tek sigurimi i çelësit...!

Për sakaq, nëse do të thoja se çelësi i realizimit të këtij kushti është në dorën e 
faktorëve të ligjërimit islam shqiptar, nuk do të isha i gabuar. Për pasojë, pas gjithë 
sa më sipër, mendoj se nuk ka dyshim se prioriteti i prioriteteve të faktorëve të 
ligjërimit islam shqiptar bashkëkohor, është përqendrimi tek edukimi i brezave të 
rinj, si dhe tek orientimi i energjive dhe kapaciteteve në shërbim të realizimit të 
këtij prioriteti, pa prishur ekuilibrin e vëmendjes edhe ndaj shtresave dhe kategorive 
të tjera të shoqërisë.

Veçoritë e brezit reformator e të aftë për ndryshim pozitiv

Standardi matës i suksesit të përpjekjeve të faktorëve islamë

Ishte pikërisht ai brez, që edukoi Profeti a.s., që mbarti mbi supe, pas vdekjes së 
Profetit a.s., misionin e përhapjes së mëshirës së Allahut në faqe të dheut. Madje këtë 
e bënë që në ditët e fundit të jetës së Profetit a.s., me urdhërin e vetë Profetit a.s., si 
për të na thënë edhe neve sot, e të gjithë brezave deri në Ditën e Gjykimit se nëse me 
të vërtetë e doni Profetin a.s, mos rrini duke qarë për vdekjen e tij, por mobilizohuni 
me të gjitha forcat dhe energjitë për të përhapur fenë me të cilën e dërgoi Allahu i 
Madhëruar. 

Këtë mesazh të drejtpërdrejtë Allahu i Madhëruar ua kishte dhënë brezit që po 
edukonte Profeti i Tij që në vitet e para në Medine, ku shteti islam ishte në vënie 
e sipër të themeleve. Në betejën e Uhudit u përhap lajmi se profeti Muhamed a.s 
u vra. Shumë prej luftëtarëve mysliman i lanë shpatat dhe shumë të tjerë braktisën  
fushëbetejën.(194) Mirëpo ky veprim ishte një precedent shumë i rëndë edhe për të 
ardhmen. Këtu u kuptua se një pjesë e brezit të Profetit a.s. ishin të lidhur me personin 
e Profetit a.s më shumë sesa me misionin me të cilin ishte dërguar. Pra, sipas këtij 
precedenti, i binte që pas vdekjes së Profetit a.s. i gjithë populli mysliman të braktiste 
Islamin dhe sistemin e tij. Për këtë arsye ndërhyri Kurani drejpërsedrejti dhe në 

(194) Taberiu, Muhamed ibn Xherir, “Xhamiu`l-Bejan”, vëll. 2, f. 80. Shiko “Sahihu`s-Sirati`n-
Nebevije”, f. 267, nr. 354.

mënyrë eksplicite: “Muhamedi është thjesht Profet, para tij kanë kaluar, vdekur, 
edhe profetë të tjerë. Po nëse ai vdes apo vritet ju do të dezertoni ?! E kush 
dezerton le ta dijë se i ka bërë dëm vetëm vetes së tij dhe Allahu do t’i shpërblejë 
falënderuesit”.(195) 

Me këtë ajet kuranor Ebu Bekri qetësoi myslimanët e dëshpëruar rëndë, ndër to dhe 
Umeri r.a., nga vdekja e Profetit a.s.(196) Për shkak të moskuptimit të këtij ajeti kuranor, 
shumica e fiseve arabe dezertuan nga islami menjëherë pas vdekjes së Profeti a.s. 

Në të njëjtën kohë ishte ky ajet kuranor burimi i frymëzimit, inspirimit, forcës dhe 
këmbënguljes së Ebu Bekrit në përballjen me sfidën madhore të dezertimit të fiseve 
arabe, të cilët i ktheu edhe një herë në vatrën e Islamit, madje ky ishte ajeti kuranor 
mbi të cilin u mbështet Ebu Bukri për të çuar në vend vendimin e Profetit a.s., në 
lidhje me ushtrinë e Usames r.a.

Kthim tek brezi profetik...

Nuk kemi asnjë mundësi tjetër për të përcaktuar veçoritë e këtij brezi të shumëpritur, 
vetëm se duke u kthyer tek brezi që edukoi vetë Profeti a.s., brez i cili në më pak se 30 
vjet arriti ta bëjë mesazhin e Islamit fanarin ndriçues të të gjithë botës. 

Përballë këtij fakti madhor historik është mëse normale të shtrohet pyetja se cilat 
ishin cilësitë e këtyre njerëzve e të këtij brezi, që u shndërruan nga bari delesh e 
devesh, apo nga njerëz tregtarë që kishin shqetësim thjesht jetesën e tyre dhe ishin të 
nështruar ndaj Persisë e Bizantit për hir të ruajtjes së interesave të tyre të ngushta atje 
thellë në shkretëtirën arabe, në bari popujsh e liderë civilizimesh?! Pra, ku qëndron 
sekreti apo fuqia e këtij brezi që bëri këtë reformë me dimensione globale?! Natyrisht 
sekreti qëndron tek cilësitë e tyre të brendshme dhe të jashtme.

Detajizimi i këtyre cilësive është iniciativë shumë e madhe që nuk e nxë kuadri 
i këtij punimi, por do t’i përmend shkurtimisht këto cilësi me disa sqarime dhe 
argumentime të thjeshta dhe orientuese, për këdo që dëshiron të thellohet më tepër, 
e për të konstatuar akoma dhe më dukshëm sekretin e brezit ndryshues.

Veçoritë e këtij brezi... 

1- Lidhje të forta me Allahun, Krijuesin e tyre, e të gjithë njerëzisë e të 
gjithësisë

(195) Kurani: Ali Imran, ajeti: 144. 

(196) Hadith i vërtetë. Buhariu (1241). 

Këtë lidhje të fortë me Allahun ata e shprehnin përmes dy elementëve:
- Sigurisë së palëkundur në Allahun e Madhërishëm, duke e pasur të lidhur 

mendjen dhe shpirtin e tyre me Të në çdo çast të jetës tyre dhe në çdo moment apo 
situatë.

- Bindje e vazhdueshme dhe gjithpërfshirëse ndaj Zotit të tyre, përmes kthimit 
real dhe konkret tek Allahu për të gjitha situatat e jetës së tyre.

Për ta, çështja e besimit apo akides nuk ishte thjesht objekt studimi. Në kohën 
e tyre nuk pati, dhe nuk mund të kishte, debate dhe polemika kelamiste. Nuk pati 
sepse besimi apo akidja për ta ishte vetë jeta. 

Motoja e jetës së tyre ishte fjala e Allahut të Madhëruar: “Thuaj: namazi im, 
kurbani im, jeta ime dhe vdekja ime janë vetëm për Allahun, Zotin e të gjithë 
botërave i cili nuk ka shok. Për këtë jam urdhëruar dhe unë i pari i myslimanëve”(197), 
po ashtu edhe porosia profetike: “Thuaj: I kam besuar Allahut, pastaj qëndro”.(198) 

Veçoria e atij brezi

Ata kishin një të veçantë të mrekullueshme, e cila na e zgjidh enigmën se si e 
kuptonin aq shpejt fenë dhe se si reagonin dhe bashkëvepronin aq shpejt me të. 
E veçanta e tyre ishte se përbrendësia e tyre ishte e ndezuar nga shqetësimi dhe 
gatishmëria për të qenë vazhdimisht me Allahun. Kjo e veçantë shpjegon edhe një 
herë se pse ai brez nuk humbi shumë kohë në polemika dhe debate, grindje dhe 
përçarje të paudha.

Pikërisht kjo veçori ishte një nga arsyet, që i bëri ta duan takimin me Allahun më 
shumë se gjithçka tjetër, ta konsideronin çdo lloj sakrifice në rrugën e Zotit dhe të 
kauzës e të misionit, qoftë dhe me jetë, si diçka shumë të vogël e të pavlerë karshi 
asaj çka i pret tek Zoti i tyre, e karshi begatisë madhore të dritës së besimit në Zot 
dhe lidhjeve me Të.

Ata kishin kuptuar shumë mirë se përjetësia e vërtetë është tek takimi me Allahun, 
në Xhenetin e Tij. Ky kuptim dhe besim i thellë i bëri që jo vetëm të mos kenë frikë 
përballë forcave të zullumit dhe padrejtësive në faqe të dheut, por përkundrazi, të 
përballeshin me ta me krenari madhore dhe supremaci. 

(197) Kurani: Enam, ajeti: 162-163. 

(198) Hadith i vërtetë. Muslimi (38), Tirmidhiu (2410), Ibn Maxheh (3972) dhe Ahmedi, vëll. 3, 
f. 413. 

Madje ata që dje i shikonin si zotër në tokë, pas këtij transformimi dhe transferimi 
imanor, i shikonin si krijesa të thjeshta e të pavlera, përderisa vazhdonin të jetonin 
larg Krijuesit të tyre. 

Përballë këtij ndryshimi madhor, me të drejtë u habitën dhe u hutuan liderët e 
Persisë dhe të Bizantit e me të drejtë pyetën dhe kërkuan të dinë: “Kush jeni ju e 
çfarë kërkoni?!” Kurse, me qetësinë dhe krenarinë e besimtarit të Allahut, Krijuesit të 
gjithësisë, kjo gjeneratë e re iu përgjigjej: “Ne jemi një popull që na ka nxjerrë Allahu 
për t’ju nxjerrë juve nga padrejtësia e bestytënive tek drejtësia e Islamit, nga skllavëria ndaj 
njerëzve tek adhurimi i Zotit të njerëzve, nga ngushtësia e dynjasë tek gjerësia e dynjasë 
dhe ahiretit”.(199)

2- Moral të fortë e të qëndrueshëm

Morali i tyre ishte moral besimor. Ashtu siç besimi i vërtetë pushton të gjithë 
shpirtin, frymon me të, pushon dhe ecën me të, ashtu ishte dhe morali i tyre. Pra, 
nuk ishte moral i sforcuar apo që ishte thjesht bashkëshoqërues i jetës së tyre dhe në 
ndonjë moment të veçantë edhe mund të braktisej. 

Morali i tyre nuk ishte si xhaketa që vishet dhe zhvishet, por si gjaku që rrjedh 
në deje. Edhe në ato raste kur imuniteti imanor dobësohej dhe virusi i paudhësisë 
cenonte jetën e tyre, ata menjëherë hynin në karantinën e strehës hyjnore, ku me anë 
të terapisë së pendimit, të adhurimit dhe punës së mirë lartësoheshin edhe një herë 
në nivelin e fisnikërisë së të qenurit robi i Zotit me të drejtë. 

Motoja e tyre morale ishte këshilla kuranore që Allahu i Madhërishëm na e 
prezanton përmes këshillës që Lukman Hakimi i dhuroi djalit të tij: “O biri im, dije 
se çfarëdo lloj pune të bësh, sado e vogël të jetë, edhe sa fara më e vogël, e kudo që 
ta kryesh atë, në ndonjë shpellë, në qiej apo në tokë, Allahu do të të ballafaqojë 
me të. Allahu është i gjithëdijshëm e i gjithënjoftuar”.(200)

Sakaq, morali i tyre ishte kudo e kurdoherë i njëjti, i paluhatshëm e i pandryshueshëm 
me ndryshimin e vendit, të rrethanave apo kushteve. Ata kudo ishin robër të Allahut, 
të Cilit vazhdimisht i luteshin me lutjen profetike: “O Allah, Ti që i ke zemrat tona 
në dorë e i rrotullon nga të duash! Na i stabilizo zemrat tona në rrugën Tënde 
dhe në fenë Tënde”. (201)

(199) Taberiu, Muhamed ibn Xherir, “Tarikhu`l-Umemi ue`l-Muluk”, vëll. 3, f. 518.

(200) Kurani: Lukman, ajeti: 16. 

(201) Hadith i vërtetë. Muslimi (2654) dhe Ahmedi, vëll. 2, f. 168.

Ata jetuan dhe vdiqën si robër të Zotit, të qëndrueshëm në moralet e larta hyjnore 
dhe profetike, edhe me të fortin edhe me të dobëtin, edhe me të pasurin edhe me 
të varfrin, edhe kur kishin edhe kur nuk kishin, edhe me të drejtin edhe me të 
padrejtin, edhe me myslimanët edhe me jomyslimanët, edhe me individët, edhe me 
shoqëritë, edhe me shtetet edhe me perandoritë. Drita e tyre udhëzuese ishte fjala e 
Allahut të Madhëruar: “O ju që keni besuar! Jini gjithmonë të drejtë për Zotin 
dhe dëshmoni gjithmonë me drejtësi. E asnjëherë të mos ju bëjë urrejtja që keni 
për ndonjë popull të jeni të padrejtë me ta. Jini të drejtë gjithmonë! Kjo është 
më afër devotshmërisë”.(202) 

Njerëz të besës ndaj misionit hyjnor dhe jo të kompromisit

Ishte pikërisht kjo cilësi që i bëri të qëndrueshëm ndaj joshjeve të ndryshme të 
dynjasë, siç ishte kjo cilësi ajo që i bëri të mos pranojnë asnjë lloj kompromisi në 
kurriz apo në dëm të kauzës hyjnore në faqe të dheut, edhe pse Persia apo Bizanti 
ishin të gatshëm t’u ofronin shumë prej çka posedonin, për të kompromentuar qoftë 
dhe njërin prej tyre. 

Faktikisht historia na tregon jo pak raste përpjekjeje joshjeje dhe kompromentimi, 
por që kanë përfunduar me dështim. Motoja e tyre ishte deklarata e Profetit Muhamed 
a.s drejtuar Mekasve: “Nëse do ma vinin diellin në të djathtën time dhe hënën në 
të majtën, në këmbim të heqjes dorë nga kauza ime, nuk do të kisha pranuar. Ky 
është qëndrimi im derisa të triumfojë kjo çështje me lejen e Allahut apo derisa të 
vdes”.(203) 

3- Dije, shkencë dhe profesionalizëm

Ai brez e kuptoi shumë mirë se dija është themeli i fesë, dynjasë dhe ahiretit. 
Siç kuptuan thellë se faktorizimi dhe shfrytëzimi me përpikmëri i shkaqeve, në çdo 
lloj pune dhe iniciative, jo vetëm se nuk bie ndesh me konceptin e mbështetjes tek 
Allahu, por përkundrazi është nga adhurimet më madhore e më të kërkuara tek Allahu  
i Madhëruar. 

(202) Kurani: Maide, ajeti: 8. 

(203) Vargu i hadithit ka shkëputje. Taberiu në “Tarikhu`t-Taberi”, vëll. 1, f. 545, Ibn Hishami në 
“Es-Siratu`n-Nebevije”, vëll. 1, f. 265 dhe Bejhakiu në “Delailu`n-Nubuve”, vëll. 2, f. 182. 

Motoja e tyre ishte thënia e Allahut të Madhëruar: “E pasi të marrësh vendimin, 
pra të përgatitesh mirë, mbështetju Allahut të Madhëruar”.(204) 

Ata e kishin gjithashtu të qartë se përballjen e suksesshme me sprovat e ndryshme, 
të mëdha apo të vogla, Allahu e ka lidhur, pas mbështetjes tek Ai, në mënyrë të 
drejtpërdrejtë me zbatimin e shkaqeve dhe kërkimin e zgjidhjeve materiale e konkrete. 
Këtë koncept madhor ata e përfituan nga përshkrimi që Allahu i Madhëruar i kishte 
bërë Dhul-Karnejnit në Kuran: “Atij, Dhul-Karnejnit, i dhamë për çdo gjë shkak 
(zgjidhje)”.(205) 

Ata ishin të bindur se sado të mëdha, të fortë e të fuqishëm të jenë faktorët e 
zullumit në faqe të dheut, nuk peshojnë as sa një grimcë përballë forcës dhe fuqisë së 
pashtershme të Allahut të Madhëruar. “Thuaj: O Allah, Ti që ke në dorë të gjithë 
pushtetin. Ti ia jep pushtetin kujt të duash e ia heq kujt të duash. Ti lartëson 
kë të duash dhe poshtëron kë të duash. Në dorën Tënde është e gjithë e mira. Ti 
ke pushtet e mundësi për gjithçka”.(206) Duke u nisur nga kjo bindje e thellë ata iu 
përgjigjën me shumë seriozitet, zell dhe këmbëngulje thirrjes së Zotit të tyre, Allahut 
Fuqiplotë: “Përgatituni ndaj tyre me ç`të mundni, me fuqi të mjaftueshme dhe 
me kuaj të mjaftueshëm, që me këtë fuqi të frikësoni armikun e Allahut dhe 
armikun tuaj”.(207) 

Ata e kishin të qartë gjithashtu se përkryerja e punës është kusht hyjnor për të 
merituar suksesin. “Me të vërtetë Ne nuk e humbin mundin e atij që e përkryen 
punën e tij”.(208) Prandaj përsosjen e punës e konsideronin adhurim dhe rrugë për 
t’u afruar me Allahun e Madhërishëm. 

Ata kuptuan gjithashtu se dija, e mira, dhe shkenca janë mirësi hyjnore dhe 
universale. Prandaj nuk vuajtën nga asnjë lloj kompleksi për ta marrë të mirën dhe 
dijen e dobishme edhe nga jo myslimanët. Madje i morën arritjet e deriatëhershme 
dhe i shtuan dhe i përsosën. Hapja e një hendeku, për t’u përballur me armikun, ishte 
ideja e Selman Farisiut i cili ishte me origjinë perse.

(204) Kurani: Ali Imran, ajeti: 159. 

(205) Kurani: Kehf, ajeti: 84. 

(206) Kurani: Ali Imran, ajeti: 26. 

(207) Kurani: Enfal, ajeti: 60. 

(208) Kurani: Kehf, ajeti: 30. 

Në këtë mënyrë, Islami i dhuroi njerëzisë jo thjesht një të vërtetë abstrakte dhe 
dogmatike, por një të vërtetë që ofron zgjidhje dhe mirësi e dobi konkrete për çdo 
gjë e në çdo fushë. Pra i dhuroi një civilizim botëror model.

 
4- Përgjegjshmëri e lartë sociale dhe politike

Ai brez nuk e njihte shprehjen: “S’ka ç`më duhet mua”. Përkundrazi ata kishin 
ndjeshmëri ndaj gjithçkaje përreth tyre dhe e ndjenin veten përgjegjës për gjithçka që 
ndodhte afër apo larg tyre. Thënia e Allahut të madhëruar: “Ne të kemi dërguar ty 
vetëm si mëshirë për të gjithë botërat”(209) i bëri të kishin dhimbsuri për çdo frymë 
njerëzore në faqe të dheut. 

Besimin e tyre në reflektimin e cilësive dhe të atributeve hyjnore, kudo e ndaj 
gjithçkaje, dhe në universalitetin e Islamit, ata e përkthenin në interesim dhe vëmendje 
konkrete ndaj gjithçkaje në botë, madje edhe ndaj sendeve më të vogla. Kështu i kishte 
edukuar edhe Profeti i tyre Muhamedi a.s: “Besimi është shtatëdhjetë e shtatë gradë, 
grada më e lartë është fjala “La ilahe ilallah” dhe ajo më e ulëta është largimi i 
mbeturinës nga rruga”.(210)

Ndjeshmëria e tyre përfshinte çdo gjë të gjallë në faqe të dheut, sepse Profeti i 
Islamit i kishte njoftuar se: “Një burrë kishte hyrë në Xhenet për shkak të një qeni(211); 
“Një grua kishte hyrë në Xhehenem për shkak të një maceje”.(212) 

Ata nuk e matnin dëmin e cenimit të jetës me numër dhe sasi, por me vlerën e 
jetës dhe gjakut njerëzor në vetvete. Ata e kishin përbrendsuar thellësisht thënien e 
Allahut: “Ai që vret një njeri padrejtësisht sikur ka vrarë të gjithë njerëzinë, e ai 
që e ngjall atë sikur ka ngjallur të gjithë njerëzinë”.(213) 

Ata kishin arritur gradat më të larta të konceptimit të sociologjisë së jetës njerëzore, 
ishin shumë të vetëdijshëm se veprimi më i vogël negativ i një individi mund të ketë 
pasoja katastrofike ndaj të gjithë shoqërisë.

(209) Kurani: Enbija, ajeti: 107. 

(210) Hadith i vërtetë. Buhariu (9) dhe Muslimi (35). 

(211) Hadith i vërtetë. Buhariu (3467) dhe Muslimi (2245). 

(212) Hadith i vërtetë. Buhariu (745) dhe Muslimi (2619). 

(213) Kurani: Maide, ajeti: 32. 

Nu`man ibn Beshiri (r.a) tregon se i Dërguari i Allahut (Paqja qoftë mbi të) ka 
thënë: “Shembulli i atij, i cili qëndron vigjilent dhe i mbron kufijtë e Allahut, si 
dhe shembulli i atij që i shkel këto kufij, është si shembulli i disa njerëzve, të cilët 
kishin hipur në një anije. Disa qëndronin në pjesën e sipërme të anijes, ndërsa 
disa të tjerë qëndronin në pjesën e poshtme të saj. Kur këta të fundit kishin 
nevojë për ujë, ngjiteshin lart dhe e merrnin ujin nga ata që gjendeshin sipër. 
Ata që gjendeshin poshtë në anije, i thanë njëri - tjetrit: “Më mirë po hapim një 
vrimë këtu poshtë (për të marrë ujë), sesa të shqetësojmë ata që gjenden sipër nesh 
(në anije)”. Nëse ata që gjenden lart, i lënë të bëjnë çfarë të duan ata që gjenden 
poshtë, do të mbyten të gjithë, mirëpo nëse i ndalojnë nga ky veprim, atëherë do 
të shpëtojnë veten dhe ata që gjenden poshtë”.(214)

Njëri prej prijësve më të mëdhenj që nxorri ai brez profetik, Umer bin Hatabi, 
e gdhendi thellë në memorien njerëzore dhe myslimane parimin madhor të 
përgjegjshmërisë globale: “Nëse edhe një mushke do i thyhej këmba në breg të lumit 
Eufrat, do kisha frikë se do më kërkojë Allahu llogari se pse nuk ia kam shtruar rrugën”.(215)

Kjo ndjenjë e lartë përgjegjshmërie bëri që përvojat e tyre të kenë vlerën e 
preambulave të përjetshme të të drejtave njerëzore të të gjitha besimeve, racave, 
etnive dhe ngjyrave. “Që kur i keni dhënë të drejtë vetes t’i robëroni njerëzit, ndërkohë 
që nënat e tyre i lindin të lirë”(216), kështu iu drejtua Umer bin Hatabi guvernatorit të 
tij në Egjipt, Amër Bin Asit, pasi ky i fundit kishte dhunuar padrejtësisht njërin prej 
shtetasve të tij jomyslimanë (kopt).

Përgjegjshmëria e këtij karakteri universal, e bëri këtë brez të gdhihen e të ngrysen 
me shqetësimin dhe me misionin për t’i dhënë njerëzisë dhe jo për t’i marrë, për ta 
lartësuar njerëzinë dhe jo për t’u lartësuar në kurriz të tyre. 

(214) Hadith i vërtetë. Buhariu (2493) nga Numan ibn Beshiri (r.a).

(215) Taberiu në “Târikhu`rr-Rrusuli ue`l-Mulûk”, vëll. 2, f. 566 dhe Ibn Sadi në “Et-Tabekâtu`l-
Kubrâ”, vëll. 3, f. 305, transmetojnë, se Umer ibn Khatabi (r.a) ka thënë: “Nëse më humbet një deve 
e punës, kam frikë se Allahu do të më kërkojë llogari për të”. Kjo thënie është e pranuar për shkak të 
dëshmive përforcuese. Shiko “El-Metâlibu`l-Âlije”, vëll. 15, f. 755, nr. 3888.

(216) Ibn Abdulhakem në “Futuh Misr”, vëll. 1, f. 183 dhe Sujuti në “Husnu`l-Muhadara”, vëll. 1, 
f. 193.

Pikërisht ky fakt ka bërë që edhe studiuesit jo shumë dashamirës të Islamit – si 
Gustav le Bon - të thonë: “Nuk ka parë bota invadorë më të mëshirshëm se arabët”, 
pra si muslimanët.(217) 

Për në fund

Këto pra janë cilësitë e brezit profetik, model për të gjithë breznitë deri në Ditën e 
Gjykimit. Brez i cili bëri atë reformë imanore dhe tokësore mbarë globale. Prandaj çdo 
popull që dëshiron të lartësohet fetarisht dhe materialisht, nuk mund të gjejë model 
më të mirë se ai brez. E nëse guxojmë të shtrojmë edhe një herë pyetjen se kur mund 
të themi se kemi rritur një brez me të vërtetë të aftë për të bërë reformë të vërtetë 
pozitive në faqen e këtij dheu shqiptar, por dhe më gjerë, atëherë mjafton t’u kthehemi 
këtyre katër cilësive të lartpërmendura, të cilat do na shërbejnë si standard real për 
të matur ecurinë e suksesit të përpjekjeve të faktorëve të ligjërimit islam shqiptar, 
për të edukuar me të vërtetë brezin e shumëpritur dhe për të realizuar detyrën më të 
ngutshme e unifikuese që e pret kaq shumë aktualiteti shqiptar.

(217) Le Bon, Gustav. “Civilizimi arab”, f. 14, ShB “Hindavi”. Kajro 2012

ligjëruesi islam në fokus,  
karakteristikat e tij të domosdoshme 

K
am parasysh me ligjëruesin islam, hoxhën, dijetarin, mësuesin e fesë dhe 
përhapësin e saj. Por po e përkufizoj me “Ligjërues” sepse ligjërimi diskursiv 

është forma më e dukshme me të cilën prezantohet.

Nuk ka dyshim se elementi kryesor dhe madhor i ligjërimit islam, veçanërisht në 
sferën diskursive, është ligjëruesi. Pa frikë mund të themi se ai është zëdhënësi real i 
Islamit dhe myslimanëve, është ambasadori i tij dhe i tyre për tek shoqëritë njerëzore. 

Ai, pra ligjëruesi, ka rol vendimtar, pas ndihmës së Allahut të Madhëruar, në 
përcaktimin e distancës mes njerëzisë dhe fesë së Allahut, si në aspektin e prezantimit 
dhe njohjes, në aspektin e të kuptuarit dhe konceptuarit, po ashtu dhe në aspektin e 
praktikimit individual dhe shoqëror apo mbarënjerëzor të Islamit.

Ligjëruesi islam është sinonimi më i përafërt i titullit të plotë të ftuesit islam. Tek 
personi dhe personaliteti i tij njerëzia shikon shëmbëlltyrën e Profeti Muhamed a.s. 

Këtë pozitë të lartë ua ka përcaktuar Vetë Allahu i Lartmëdhërishëm: “Besimtarët, 
nga mesi juaj, i lartësojmë ndërsa dijetarët i lartësojmë në grada dhe më të larta”.
(218) Ndërsa Profeti Muhamed a.s i ka konsideruar dijetarët si trashëgimtarët e profetëve: 
“Profetët nuk kanë lënë trashëgimi as dinar dhe as derhem, por kanë lënë këtë 
dije. Kush merr nga kjo dije, le ta dijë se ka marrë një pjesë të madhe”.(219) 

(218) Kurani: Muxhadile, ajeti: 11. 

(219) Hadith i pranuar për shkak të dëshmive përforcuese. Ebu Daudi (3641,3642), Tirmidhiu 
(2682), Ibnu Maxheh (223) dhe Ibnu Hibban (88).

Për hir të formimit të një ligjëruesi të denjë

Duke pasur parasysh rëndësinë e madhe që gëzon ligjëruesi islam në të gjithë 
veprimtarinë e faktorëve islamë, këtyre të fundit, të gjithëve pa përjashtim, iu del për 
detyrë kushtimi i një vëmendje të veçantë ndaj çështjes së ligjëruesit islam.

 
Kjo detyrë duhet të ushtrohet edhe në aspektin sasior, edhe në aspektin cilësor.
 

Në aspektin sasior 

Kjo detyrë, në aspektin sasior, ushtrohet duke iu përgjigjur nevojave, të të gjithë 
sipërfaqes të territorit e të realitetit shqiptar, për ligjërues islamë.

 
Jo spontanitetit

Këtu gjej rastin të tërheq vëmendjen tek fakti, se kjo çështje duhet t’i nënshtrohet 
planifikimit të mirëstudiuar nga ana e faktorëve të ligjërimit islam, të nevojës reale të 
terrenit për ligjërues islamë. Mirëpo ky planifikim duhet të mbështetet mbi studime 
konkrete të nevojave të realitetit dhe të mos i lihet spontanitetit. 

Për voja profetike

Nuk duhet të harrohet në asnjë rast përvoja e mrekullueshme profetike në lidhje 
me këtë çështje. Profeti a.s sapo u stabilizua në Medine filloi dërgimin e emisarëve të 
tij nëpër fiset arabe për t’u mësuar fenë e Zotit. Këtë politikë e ndoqi veçanërisht pas 
marrëveshjes së Hudejbijes. Ndërsa dërgimi i Muadh bin Xhebelit dhe Ebu Dherrit 
në Naxhran dhe në Jemen, janë fakti më domethënës për këtë temë. Madje, pas 
ndihmës së Allahut, falë kësaj politike u parashtrua me sukses terreni i Medines për 
Hixhretin e Profetit a.s, pasi dërgoi Musab bin Umejrin r.a si ligjëruesin e parë islam, 
“Hoxhën” e parë në Medine.

Në aspektin cilësor

Vëmendja ndaj ligjëruesit islam në aspektin cilësor mbetet sfida madhore e faktorëve 
të ligjërimit islam, duke pasur parasysh edhe një herë pozitën kyçe të personalitetit të 
ligjëruesit dhe ndikimet dhe konsekuencat e paraqitjes së tij.

Kam parasysh me aspektin cilësor formimin e mirë e gjithëdimensional të ligjëruesit 
islam për të qenë në gjendje të: 

a) prezantojë Islamin në aspektin diskursiv në të gjithë nivelet shoqërore
b) përfaqësojë Islamin dhe vlerat e tij me personin e tij të brendshëm dhe të jashtëm
c) mbajë qëndrimin e duhur, në kohën dhe vendin e duhur, për çështjet që 

prekin interesin e fesë, të besimtarëve, të vatanit e shoqërisë mbarëshqiptare dhe 
mbarënjerëzore.

Disa kushte të domosdoshme

Për të arritur tek ky nivel i ligjëruesit islam bashkëkohor, duhet që ky ligjërues të 
ngjizet në kushtet e mëposhtme.

1- Përzgjedhja paraprake e saktë

Kushti paraprak i domosdoshëm është pikërisht përzgjedhja paraprake e individit 
kandidat për të qenë ligjërues islam i ardhshëm. Për të kultivuar një bimë të mirë 
nuk mjafton vetëm toka pjellore, por para së gjithash duhet fara e mirë. Pra, sado 
të mira të jenë programet dhe kurrikulat studimore të institucioneve përgatitore të 
ligjëruesëve islam, nëse përzgjedhja e individëve nuk është në nivelin e duhur atëherë 
i gjithë procesi përgatitor do të dështojë.

Nuk po orvatem fare të diskutoj rreth mënyrës se si janë përzgjedhur dhe se si 
vazhdojnë të përzgjidhen individët për ligjërues të ardhshëm, por dua të them se: që 
përzgjedhja e individit të jetë sa më e sukseshme, duhen pasur parasysh një paketë 
kriteresh të domosdoshme, të cilat përbëjnë filtrin e hollë e të saktë nga ku del ky 
individ për të kaluar në fazën parapërgatitore:

a) Nivel i mirë si në aspektin e inteligjencës edhe të arsimimit

Këtu kam parasysh nivelin e zgjuarsisë dhe kthjelltësisë mendore, logjike dhe 
racionale, siç kam parasysh edhe nivelin shkencor, i cili mund të verifikohet edhe me 
anë të nivelit të mesatares së rezultateve në shkollë. 

Nëse nuk do të konsiderohej e mundimshme dhe e ekzagjeruar, do të kisha 
propozuar një test special të inteligjencës që të ketë përmbajtje të përshtatshme me 
rolin dhe funksionin që ky individ do të ketë në të ardhmen. Historia jo shumë e 
largët e fetarizmit shqiptar, deri në vitet 50-60 të shekullit XX, na tregon se hoxhallarët 
e rinj, talebet, para se të emëroheshin për të shërbyer në ndonjë vend, testoheshin 
si në aspektin e dijeve dhe informacioneve fetare edhe në aspektin e zgjuarsisë dhe 

zhdërvjelltësisë retorike që i duhej në diskutimet dhe debatet që zhvilloheshin nëpër 
odat dhe konaqet e asaj kohe.(220)

b) Dëshirë të vërtetë për të studiuar Islamin.

Ky kriter i domosdoshëm është garanci, pas ndihmës së Allahut, për daljen me 
sukses të të gjithë sipërmarjes së formimit të ligjëruesit të ri islam deri në fund. 

Një nga çështjet që duhet t’i bëhet e qartë kandidatit për ligjërues islam dhe për të 
cilën duhet të vetëdijësohet shumë mirë, është se rruga e dijes është xhihad i vërtetë në 
aspektin e vlerës, por edhe në aspektin se është rrugë e gjatë që përfundon me vdekjen 
dhe, njëkohësisht, është sa e bukur dhe e lavdishme po aq e vështirë dhe sprovuese. 
Prandaj kërkon durim, vazhdimësi dhe qëndrueshmëri, duke pasur parasysh parimin 
se sa më e madhe të jetë mirësia, aq më e madhe është sprova. 

c) Dëshirë për të punuar për fenë e Allahut, pas përfundimit të 
kualifikimit bazë.

Ky kriter është garantues, pas caktimit të Zotit, që terreni të marrë frytet e 
shumëpritura nga i gjithë përkushtimi dhe investimi për formimin e ligjëruesit islam. 
Këtu duhet pasur parasysh se investimi për formimin e një ligjëruesi islam është kolosal, 
si në aspektin kohor, po ashtu në aspektin e angazhimeve, në aspektin familjar e social, 
në aspektin financiar, por edhe në aspektin psikologjik. 

Duhet insistuar tek kjo pikë për arsye se me të vërtetë është një humbje shumë 
e madhe angazhimi i burimeve njerëzore të investuara për ligjërues islamë, në fusha 
të tjera që nuk kanë të bëjnë fare me aktivitetin e drejtpërdrejtë të ligjërimit islam. 
E them me bindje se nëse të gjithë, ose pjesa më e madhe e burimeve njerëzore që 
janë shkolluar në fushën e studimeve islame, që nga vitet 90-ë të shekullit XX e deri 
tani, do të ishin angazhuar seriozisht me ftesën dhe veprimtarinë islame në Shqipëri, 
gjendja e Islamit dhe myslimanëve madje dhe e vendit dhe e shoqërisë shqiptare do 
të kishte qenë ndryshe.

(220) “Zani i naltë”, Organ i kominitetit mysliman, Tiranë 2015, vëll. 1, f. 146-147, vëll. 3, f. 194-
195, vëll 4, f. 126-127.

Këto kritere, veçanërisht dy të fundit, duhet të diskutohen në mënyrë shumë 
transparente dhe vëllazërore me kandidatët për ligjërues islam. Marrja e këtyre garancive 
do të mundësonte përqendrimin e energjive dhe kursimin e tyre dhe, njëkohësisht, 
shmangien e zhgënjimit pas një procesi të gjatë investimi dhe stërmundimi për 
formimin e ligjëruesit të ri.

2- Kualifikimi fetar, shkencor dhe social

Dija fetare burimore

U përmend edhe më sipër fakti se ligjëruesi islam është prezantuesi dhe ambasadori 
i Islamit dhe i myslimanëve ndër njerëzinë. Për rrjedhojë dija islame është mekanizmi 
më i domosdoshëm që i duhet atij në realizimin e këtij misioni.

Nuk duhet harruar asnjëherë fakti se dijet fetare tashmë kanë arritur kulmin, ose 
janë afër kulmit të degëzimeve dhe shtjellimeve. Ky pohim ka rëndësi veçanërisht sot, 
në epokën e digjitalizimit e të 5G-së ku informacioni është i aksesueshëm shumë lehtë 
e nga kushdo. Çdo person mund të pretendojë se është i dijshëm e i mirëinformuar 
rreth Islamit, thjesht duke pyetur “shejh” Google sa herë kur të ketë nevojë për ndonjë 
informacion apo detaje. 

E theksoj me të madhe këtë fakt për dy arsye të rëndësishme dhe shumë aktuale:

Arsyeja e parë: përhapja në masë e pseudodijetarëve, të cilët janë të mashtruar 
nga dy apo tre informacione, ku kanë burgosur veten e tyre, apo dy-tre haditheve që 
i japin të drejtë vetes për t’u prononcuar dhe për t’u dhënë përgjigje edhe çështjeve 
më madhore dhe me karakter jetik për Islamin, myslimanët dhe shoqërinë.

Arsyeja e dytë: ka të bëjë me fenomenin e “Hoxha i FACEBOOK-ut”, i cili e mat 
veten me sa like (pëlqime) merr prononcimi apo fjalimi i tij në “pazarin pa gardh” 
të FB-ut. Pikërisht ky fenomen është shumë i rrezikshëm në lidhje më banalizimin e 
konceptit të dijes dhe të dijetarit. 

Në këtë kuadër më vjen ndërmend hadithi i Profetit Muhamed a.s, i cili është sa 
paralajmërues aq edhe real:  “Nuk bëhet Kijameti derisa Allahu ta shkulë dijen. 
Mos mendoni se Allahu ka për ta shkulur dijen siç shkulet bima, por ka për ta 
shkulur me vdekjen e dijetarëve. Për pasojë njerëzit do të kthehen të marrin dijen 

tek të famshmit injorantë, të cilët do të japin fetva pa dije e kështu do të humbin 
veten dhe të tjerët”.(221)

Cilat dije fetare?! 

Atëherë për cilat dije fetare bëhet fjalë?! 
Për të kuptuar se për cilat dijet fetare bëhet fjalë dhe para se të kalojmë tek përgjigja 

konkrete, le të kthehemi pak, domosdoshmërisht, tek brezi i parë që edukoi Profeti 
a.s, brezi i sahabeve për të parë se çfarë dijesh dinin ata. 

Këtu vlen të përmendet fakti se shokët më të afërt dhe më të shquar të Profetit a.s, 
si Ebu Bekri r.a dhe Umeri r.a, kategorizohen tek ata individë që kanë transmetuar 
shumë pak hadithe të Profetit a.s., megjithatë ata konsiderohen fara me të cilën është 
ngjizuar civilizimi islam në faqe të dheut, në aspektin e kontributit dhe mundit që 
kanë dhënë për Islamin. 

Halid bin Velidi është titulluar nga Profeti a.s si “Shpata e Allahut”(222) që triumfoi 
në drejtimin e ushtrive Islame në 100 beteja, duke mos harruar se në pozicionin ku 
ishte, komandant i ushtrive islame, ai ishte dhe përfaqësues i vlerave islame dhe emisar 
i Islamit. Pikërisht Halid bin Velidi ka ditur përmendësh vetëm pak prej sureve të 
shkurtra të Kuranit dhe ka transmetuar shumë pak hadithe të Profetit a.s.(223)

Atëherë, duke ditur se Islami në themel dhe konstrukt ka dijen, cila është dija 
islame nga ku ka buruar kjo forcë kaq e madhe e këtyre kolosëve të Islamit?!

Fryma e Islamit dhe shpirti i tij!!

Mund të përmendim shumë elementë, por këtu në këtë kuadër mjafton të themi 
se ata kishin kuptuar mirë dhe thellë frymën e Islamit dhe shpirtin e tij. Busulla e 
këtyre njerëzve ishte pikërisht qëllimi madhor i zbritjes së Islamit në faqe të dheut: 
“Thuaj namazi im, kurbani im, jeta ime dhe vdekja ime janë vetëm për Allahun, 
Zotin e të gjithë botërëve”.(224) Pra, Islami ishte zbritur që njerëzit të jetojnë si robërit 
e denjë të Zotit në faqe të dheut.

(221) Hadith i vërtetë. Buhariu (100), Muslimi (2673), Tirmidhiu (2654), Ibn Maxheh (52) dhe 
Ahmedi, vëll. 2, f. 162.

(222) Hadith i vërtetë. Buhariu (3757). 

(223) Shiko biografinë e tij në “Sijer Ealami`n-Nubela”, vëll. 1, f. 366-384. 

(224) Kurani: Enam, ajeti: 162. 

Ata e kishin kuptuar shumë mirë mesazhin e dërgimit të Profetit a.s: “Ne të kemi 
dërguar vetëm si mëshirë për tek të gjithë botërat”.(225) Deviza e tyre në faqe të dheut 
ishte: “Ne jemi robër të Zotit që duan të përhapin në faqe të dheut mëshirën e 
Zotit”

Vallë si ia bënin për detajet fetare?! 

Këtu të bën përshtypje fakti se për një kohë jo të shkurtër, Kurani i kishte ndaluar 
shokët e Profetit a.s të pyesnin për detajet fetare e praktike. Po vallë pse?! Nga sa më 
sipër kuptohet se pse! U ndaluan nga detajet, që të kishin mundësi t’i kushtonin 
vëmendjen e duhur shpirtit të Islamit dhe ta përbrendësonin atë dhe të mishëroheshin 
me të, e të ngriheshin në nivelin e tij dhe të gatishmërisë për të jetuar me të dhe për 
të sakrifikuar për hir të tij. 

Megjithatë, për t’u kthyer tek pyetja, sa herë kishin nevojë për të ditur diçka fetare, 
praktike e konkrete ata pyesnin Profetin a.s dhe ai jepte përgjigje shkurt dhe saktë. 
Pra, ata nuk harxhonin shumë kohë me detajet fetare të jetës së përditshme, sepse 
preokupimi i tyre madhor ishte se si të jetonin me Islam dhe se si Islami të shndërrohej 
në një fanar ndriçues për të gjithë njerëzinë, ndërsa për detajet e kishin shumë kollaj, 
pyesnin dhe merrnin përgjigje, sakaq nuk kishin preokupimin për të mbushur trurin 
e tyre me informacion, por kishin shqetësim të mbushnin mendjen e tyre me kuptim 
dhe kraharorin e tyre me iman.

Pra, nga sa më sipër kuptohet se ka një ndryshim madhor mes konceptit të dijetarit 
të vërtetë në kohën e sahabeve dhe konceptit të dijetarit në epokën tonë. Në kohën 
e tyre dijetar ishte ai që kuptonte shumë e punonte shumë, ndërsa në epokën tonë 
dijetar konsiderohet ai që ka shumë informacion dhe flet shumë. Këtë na e përshkruan 
shumë qartë e bukur Ibnu Mesudi, të cilit këmba e tij e hollë i peshonte sa mali i 
Uhudit(226), siç na e transmeton Imam Maliku në Muveta-in e tij: “Ne jemi në një kohë 
kur fukahatë (ata që kuptojnë thellë) janë shumë, ndërsa ata që lexojnë (pa kuptuar) janë 
pak. Respektohen ligjet e Kuranit dhe lihen pas dore shkronjat e tij (janë të angazhuar me 
kuptimin e Kuranit dhe jo thjeshtë me anën e tij formale). Të paktë janë ata që kërkojnë e 
të shumtë ata që japin. E zgjasin namazin dhe e shkurtojnë hytben. Zbatimin e urdhërit 
të Allahut e prevalojnë mbi egot e tyre. Por do të vijë një kohë ndër njerëz kur ata që 

(225) Kurani: Enbija, ajeti: 107. 

(226) Hadith i vërtetë për shkak të dëshmive përforcuese. Ibn Hibani (7194) dhe Ahmedi, vëll. 1, f. 
420-421. 

kuptojnë do të jenë pak, e ata që lexojnë (pa kuptuar) do të jenë shumë. Do t’i kushtojnë 
shumë vëmendje shkronjave të Kuranit (dijeve formale) dhe do të lihen në harresë normat 
e tij. Të shumtë do të jenë ata që pyesin e kërkojnë e ta paktë ata që japin. Do ta zgjasin 
shumë hytben e do ta shkurtojnë namazin. Egoja e tyre prevalon mbi punët e tyre”.(227)

Më konkretisht për dijet fetare të domosdoshme!

Kur flitet për dijet e mirëfillta fetare të domosdoshme bëhet fjalë për dijet reale 
burimore, të cilat quhen burimore ose se pse vijnë nga burimet e Islamit, Kurani 
dhe Suneti, ose sepse orientojnë dhe ndriçojnë rrugën për tek kuptimet dhe synimet 
madhore të burimeve të Islamit.

1- Gjuha arabe

Elementi kryesor përbërës i dijes së ligjëruesit islam s’ka se si të mos jetë gjuha 
arabe. “Atë, Kuranin, e ka zbritur Zoti i të gjithë botërave, përmes shpirtit besnik 
(Xhibrailit), në zemrën tënde që të jeshë prej paralajmëruesve, e ka zbritur në 
gjuhën arabe sqaruese”.(228) 

Gjuha arabe është kallëpi në të cilin janë derdhur kuptimet e Kuranit dhe është 
po ky kallëp ai i cili i shpjegon dhe sqaron kuptimet e tij. D.m.th. nuk kemi rrugë 
tjetër për t’u prezantuar me Kuranin, përmes leximit të tij, siç nuk kemi rrugë tjetër 
për ta kuptuar atë vetëm se përmes gjuhës arabe.

 
Sfida e arabishtes

Ajeti kuranor i mësipërm e përkufizon gjuhën arabe me të cilën ka zbritur Kurani: 
“bilisanin arabijin-me gjuhë arabe” me të qenurit: “Mubiin-sqaruese”. Ky specifikim 
apo përkufizim i llojit të arabishtes kuranore është një sfidë reale për studiuesin e 
shkencave islame. Pra, nuk bëhet fjalë për një arabishte të të folurit dhe të komunikimit 
të përditshëm, madje as për një arabishte që mundëson thjesht kapjen e disa kuptimeve 
këtu e atje apo nëpër të, siç i thonë, por për një arabishte “polumbare” që mundëson 
kapjen dhe konceptimin e duhur të kuptimeve kuranore dhe profetike dhe njëkohësisht 
mundëson përdorimin me sukses të të gjitha dijeve ndihmëse për kuptimin dhe 
konceptimin me sukses të kuptimeve hyjnore burimore. 

(227) Thënie e pranuar. Maliku në “Muvata”, (418) dhe Buhariu në “El-Edebu`l-Mufrad”, (789). 

(228) Kurani: Shuara, ajeti: 192-195. 

Aktualitet

Edhe këtu, në këtë kuadër, nuk dua të ndalem gjatë, dhe nuk i jap të drejtë vetes, 
në përshkrimet e hollësishme të gjendjes aktuale të ligjërimit dhe ligjëruesve islamë 
në lidhje me arabishten, por i jap të drejtë vetes të theksoj me të madhe se arabishtja 
duhet të gëzojë vëmendjen më të madhe të studiuesve dhe ligjëruesve islamë, por mbi të 
gjitha të faktorëve të ligjërimit islam, duke ditur se është mekanizmi kryesor i kuptimit 
të Kuranit dhe të fesë. Për rrjedhojë, është e papranueshme për një ligjërues islam 
paaftësia e strukturimit të një fjalie të rregullt në arabisht apo paaftësia e analizimit të 
saktë të një fjalie arabe edhe nëse ka një strukturë të thjeshtë. Është e papranueshme 
sepse kjo paaftësi ka pasoja katastrofike jo vetëm për kuptimin teorik të Kuranit, por 
edhe për zbatimin dhe zbritjen e duhur në terren.

Ligjëruesi islam dhe leximi i Kuranit

Një nga funksionet kryesore të një ligjëruesi islam është edhe imamllëku, ose prirja 
e besimtarëve në namaz. Për rrjedhojë, pozitë të veçantë zë zbatimi i saktë i rregullave 
të leximit të Kuranit (texhvid) gjatë prirjes së njerëzve në këtë adhurim kaq madhor. 
Është absolutisht e papranueshme për një ligjërues islam mangësia në këtë aspekt. 
Kurani është i përkryer në çdo aspekt, edhe në atë të mënyrës së leximit. 

Muzikaliteti i Kuranit, që është vitrina e parë prezantuese e tij, është i lidhur 
ngushtë madje është i mishëruar me zbatimin e rregullave përkatëse të leximit të tij. 
Bukuria e leximit të Kuranit nuk varet nga kordat e holla zanore të lexuesit, por nga 
aftësia perfeksionuese e lexuesit për t’i nxjerrë ashtu siç duhet shkronjat dhe fjalët e 
Kuranit me strukturën e tij perfekte. “Dhe Kuranin lexoje me tertil (sipas rregullave 
dhe me meditim)”.(229) 

2- Dija e Besimit

Për rëndësinë madhore të kësaj dije në përgjithësi, dhe për për natyrën e aktualitetit 
tonë në veçanti, kam folur mjaftueshëm ma lart në një temë të veçantë, ku është 
theksuar edhe metodologjia bashkëkohore që duhet pasur parasysh në konceptimin 
e besimit apo akides dhe prezantimin e tij, prandaj po mjaftohem me sa më sipër. 
Thjesht tërheq edhe një herë vëmendjen tek karakteristikat e metodologjisë besimore 
bashkëkohore, karakteristika që i ka gëzuar edhe metodologjia besimore e brezave të 
parë profetik. 

(229) Kurani: Muzemil, ajeti: 4. 

3- Objektivat e Sheriatit (ligjit) Islam

Kjo dije, që qëndron në krye të dijeve të domosdoshme, pas arabishtes, shërben 
për kuptimin dhe zbatimin e Sheriatit në jetën reale dhe praktike, ashtu siç fanari u 
shërben anijeve që duan të ankorohen në breg. 

Një nga atributet madhore të Allahut të Madhëruar është i Urti. Sakaq, çdo urdhër 
që ka urdhëruar, çdo ndalesë që ka ndaluar dhe çdo udhëzim që ka udhëzuar e ka 
bërë me urtësi. Për rrjedhojë, çdo kuptim dhe zbatim që devijon objektivin hyjnor të 
urdhërit dhe ndalesës është i gabuar. 

Ibnu`l-Kajjimi, Allahu e Mëshiroftë, në librin e tij të mrekullueshëm “Ialamu`l-
Muvekki’in”, në një kapitull të veçantë të titulluar: “Sheriati është i ndërtuar për 
interesat e njerëzve”, ka thënë: “Ky është një kapitull jashtëzakonisht i dobishëm. 
Për shkak të mosnjohjes së kësaj teme, sheriati është keqkuptuar shumë rëndë 
dhe në emër të tij u kanë shkaktuar njerëzve shumë vështirësi e stërmundime, 
i kanë ngarkuar dhe obliguar njerëzit me çështje që nuk janë prej sheriatit dhe 
nuk gjejnë argument në të. Dihet se sheriati i madhërishëm që synon realizimin 
e gradës më të lartë të interesave të robërve të Zotit, nuk mund t’i kërkojë apo 
obligojë gjëra të tilla. Sheriati është i ndërtuar në themel dhe në bazë mbi dobitë 
dhe interesat e njerëzve në këtë botë dhe në tjetrën. Ai është i gjithi drejtësi, i gjithi 
mëshirë, i gjithi dobi, i gjithi urtësi. Prandaj çdo çështje që devijon nga drejtësia- 
ekuilibri, në padrejtësi-çekuilibër, nga mëshira në ashpërsi, nga interesi në dëm, 
nga urtësia në anarki, nuk është prej sheriatit në asnjë formë, edhe nëse futet 
në të arbitrarisht dhe në mënyrë të sforcuar. Në të vërtetë sheriati është drejtësia 
dhe ekuilibri i Allahut mes robërve të Tij, është mëshira e Tij mes krijesave të 
Tij. Është hija e Tij në tokën e Tij, është urtësia që vërteton Zotin që e ka zbritur, 
siç vërteton plotësisht edhe besnikërinë dhe vërtetësinë e profetit që ka dërguar. 
Sheriati është drita e Zotit me të cilën ndriçohen shikimet e atyre që shohin, 
është udhëzimi për të udhëzuarit, është kura e Tij e përsosur për ata që janë të 
sëmurë, është rruga e Tij e drejtë në të cilën kush udhëzohet, është me të vërtetë 
i udhëzuari në rrugën e të vërtetës”.(230) 

Dobia aktuale e kësaj dije

Imam Shatibiu si themeluesi apo strukturuesi i kësaj dije, i jep kaq shumë rëndësi 

(230) Ibn Kajimi, Muhamed ibn Ebi Bekr, “Ialamu`l-Mueviki`in”, vëll. 4, f. 337. 

kësaj dije saqë pohon se vetëm dy janë kriteret kryesore të një dijetari: gjuha arabe 
dhe objektivat e Sheriatit islam...(231)

Këtu dua të ndalem në pak reshta rreth dobisë, madje domosdoshmërisë aktuale 
të dijes së objektivave të Sheriatit, sepse për rëndësinë e saj në përgjithësi na mjafton 
citimi i lartpërmendur i imamit të shquar të dijes islame, Ibnu`l-Kajjimit.

Roli i objektivave sheriatik në: 

a) Jetën e akides apo besimit

Nuk është e nevojshme ta theksojmë se besimi është shpirti dhe jeta e fesë. Por duhet 
theksuar se në etapa të caktuara të historisë së myslimanëve, pa kuptuar, vëmendja 
është devijuar nga shpirti i besimit dhe thelbi i tij tek aksesorët formalë të tij. Është 
shkëputur vëmendja nga të konsideruarit e besimit si direku i anijes së Islamit, drejt 
trajtimit të tij si aksesor zbukurues të kësaj anije dhe dekoracion të saj. 

E kam fjalën konkretisht tek debatet dhe polemikat e stërzgjatura akaidike rreth 
çështjeve që nuk kanë asnjëlloj lidhje me thelbin dhe qëllimin madhor për të cilin jemi 
urdhëruar të besojmë, për detaje që vetë shtyllat e besimit, të cilave gjoja iu përkasin 
këto detaje, nuk kanë asnjëlloj lidhje. Për të vërtetuar këtë mjafton të sjellësh ndërmend 
se njohja apo mosnjohja e tyre nuk ka fare ndikim në realizimin e misionit hyjnor në 
dynja dhe as në botën tjetër, pra, nuk do na kërkohet llogari për to. 

Vallë a do na kërkohet llogari Ditën e Kijametit nëse kemi pohuar apo mohuar 
se ka apo nuk ka dorë Allahu i Madhëruar, apo se ka dy sy apo shumë sy, nëse zbret 
apo nuk zbret, apo dhe si zbret Allahu i Madhëruar në qiellin e dynjasë në një të 
tretën e natës?!

Brezat e parë, pas Profetit a.s., nuk u futën në këto polemika të pavlera, jo sepse iu 
mungonte guximi intelektual dhe shkencor, as sepse nuk kishin bagazhin e nevojshëm 
të dijes, por sepse ishin realisht të angazhuar me jetësimin real të këtij besimi në jetën 
e përditshme njerëzore: “Besimtarë të vërtetë janë ata që kur kujtohet Allahu iu 
dridhen zemrat e kur iu këndohen atyre argumentet e Tij iu shtohet besimi dhe 
tek Allahu i tyre ata mbështeten, ata që falin namazin dhe nga çka iu kemi dhënë 

(231) Shatibiu, “El-Muafekat”, Ibrahim ibn Musa, vëll. 5, f. 40-41, SHB: Dar Ibni Afan, Al-Khabar, 
Al-Saudija 1997

ata japin. Këta janë besimtarë të vërtetë”(232); “Ihsan është ta adhurosh Allahun 
sikur ti e sheh Atë, por edhe pse ti nuk e sheh Atë, Ai të shikon ti”.(233) Sakaq e kishin 
kuptuar shumë mirë, në kuadër të temës së besimit, se çdolloj angazhimi anësor 
është devijim i shëmtuar nga objektivi madhor i besimit, nga objektivi i të gjithë 
argumenteve që kanë zbritur për këtë besim dhe, në të njëjtën kohë, kishin neveri 
nga këto lloj angazhimesh zhurmuese e të pakuptimta.

Sëmundja e kohës

Koha në të cilën po jetojmë është e prekur nga kjo lloj sëmundje. Pa u lodhur 
shumë konstatohet se shumë energji harxhohen me anë të këtyre angazhimeve dhe 
polemikave anësore në fushën e besimit apo akides. Ndërkohë, duhet që faktorët e 
ligjërimit islam të vetëdijësohen sa më parë, se vetëm në sajë të një imani të thellë e 
të fuqishëm që mundëson kthimin e njeriut tek Zoti i tij dhe tek nënshtrimi ndaj 
tij, mund të lartësohet kjo shoqëri, dhe të gjithë shoqëritë njerëzore, nga ky batak 
materialist-ateist në të cilin ka rënë. 

Dua të them se një nga dëmet e rënda e të kushtueshme që ka shkaktuar ky 
angazhim polemist i pakuptimtë, është shkëputja e vëmendjes të shumë faktorëve të 
ligjërimit islam nga detyra madhore bashkëkohore dhe shumë e ngutshme që është: 
ringjallja e shoqërisë me shpirtin e imanit dhe gjallërimi i jetës së tyre konkrete me jetën 
e besimit. E nëse të gjithë energjitë e këtyre faktorëve do të ishin përqendruar tek ky 
objektiv madhor i besimit, jeta e shoqërisë sonë, dhe jo vetëm, do kishte qenë shumë 
më ndryshe, si në aspektin fetar edhe në atë material.

“Akideja e pastër” si pasaportë...

Një nga simptomat më të qarta të devijimit shumë skajor nga objektivi jetik i akides 
kuranore apo besimit të vërtetë islam në aktualitetin tonë, është pyetja më banale dhe 
më e neveritshme bashkëkohore: “A e ka akiden e pastër?!!!” Kjo pyetje në vetvete 
përbën një bidat të neveritshëm që, kam përshtypjen, nëse do të na dëgjonin brezat 
e parë islamë, do qeshnin me ne dhe do na përçmonin. 

Problemi nuk është tek pyetja në aspektin formal, por tek përmbajtja e objektit të 
saj, pra tek çka kërkon të nxjerrë në pah. 

(232) Kurani: Enfal, ajeti: 2. 

(233) Hadith i vërtetë. Muslimi (8), Ebu Daudi (4695), Tirmidhiu (2610), Nesaiu në “Sunenu`l-
Muxhteba”, (5005), Ibn Maxheh (63) dhe Ahmedi, vëll. 1, f. 27. 

Objekti qesharak i pyetjes...

E kur kthehesh tek objekti i kësaj pyetje kaq të “madhe”, konstaton se ka një 
asimetri të çmendur mes madhështisë së pyetjes dhe elementëve përbërës të objektit 
të saj. Pra, pyetja interesohet për “dorën” e Allahut, “sytë” e Allahut, si “zbret” Allahu 
në qiellin e dynjasë e të tjera çështje si këto... 

Pikërisht këtu është befasia shokuese, sepse kemi të bëjmë me një banalizim realisht 
të neveritshëm të kuptimit madhor të atij imani apo besimi, apo thuaj të asaj akideje, 
që i bëri sahabet dhe brezat e parë të mbajnë male përgjegjësish mbi supe dhe të 
shkulin nga rrënjët tumoret vrastare që kishin pushtuar mendjen, shpirtin dhe jetën 
e trupit të shoqërisë njerëzore.

Kjo lloj “akide”-je si pasaportë...

Akoma më i neveritshëm është fakti kur kjo pyetje kërkohet si pasaportë për të 
përcaktuar nëse je i udhëzuar apo i devijuar, je me të shpëtuarit apo me të humburit, 
je me xhematin e të drejtëve apo të padrejtëve, je prej xhenetlinje apo xhehenemlinjve.

“Akideja e sahabeve...”!!!

Për fat të keq kjo lloj “akideje” legjitimohet në mënyrë shumë cinike, duke na u 
prezantuar si akideja e sahabeve dhe tabiinëve, ndërkohë vetë sahabet dhe tabiinët 
nuk kanë pas asnjëlloj lidhje me këtë lloj “akide”-je e me këto lloj polemikash. Nuk 
ishte, dhe nuk mund të ishte kurrsesi, kjo akideja apo imani nga i cili brezat e parë u 
furnizuan me forcë dhe fuqi për të ndriçuar dynjanë me dritën e Allahut dhe mëshirën 
e Tij. 

Brezat e parë dhe imani

Ata nuk e konceptuan imanin si një grumbull skrapi të çështjeve të polemizueshme, 
që të harxhojnë kohën dhe të shpërdorojnë jetën, por si një lidhje e vazhdueshme 
me Allahun e Madhëruar, në tokë, në det, në qiell dhe në barkun e tokës. Atyre, kur 
lexonin historinë e Junusit a.s në barkun e balenës, iu mbushej zemra me siguri dhe 
qëndrueshmëri dhe as nuk iu shkonte ndërmend të merreshin me polemika kelamiste 
skolastike rreth kësaj teme. Ata ishin prej atyre që pjesën e fundit të natës e kalonin me 
adhurim, namaz dhe dhikër dhe as nuk iu shkonte ndërmend të futeshin në diskutimet 
e lodhshme dhe të bezdisshme kelamiste nëse zbret apo nuk zbret Allahu në qiellin e 
dynjasë, apo nëse thua se zbret e ke “akiden” e pastër, e nëse e interpreton këtë hadith 

apo thua se nuk zbret, e ke “akiden” e prishur. Brezat e parë kanë qëndruar realisht 
larg, madje shumë larg, nga këto çështje dytësore sepse kishin kuptuar dhe ndjerë 
shumë thellë se jeta është shumë e shtrenjtë, sepse Allahu na e ka dhënë ta jetojmë 
për Të, me Të dhe për tek Ai.

Devijim përçarës... .

Është pikërisht ky lloj devijimi monstruoz në konceptimin e imanit apo akides, 
një nga faktorët që vazhdon të thellojë përçarjen në trupin e shoqërisë islame dhe 
umetit islam. Madje personalisht më duket se i dëgjoj nga një kërcitje çarjes së trupit 
të myslimanëve, sa herë që dëgjoj të shtrohet kjo lloj pyetje: “A e ka akiden e pastër”

Cila është “akideja e pastër” që na duhet sot?!

Kjo është pikërisht pyetja thelbësore që duhet t’i japin përgjigjen e duhur të gjithë 
faktorët e ligjërimit islam. Nuk e kam fjalën për rrafshin teorik, por për përgjigjen 
reale dhe konkrete përmes përqendrimit maksimal tek edukimi i vetes dhe shoqërisë 
me atë besim që u edukuan brezat e parë profetikë, me të cilin lartësuan kështjellën 
e përjetshme e ndriçuese mbarëbotërore të Islamit në faqe të dheut. Vetëm kështu do 
të kenë mundësi faktorët islamë të unifikohen, bashkohen e vëllazërohen me njëri-
tjetrin dhe të përqendrojnë energjitë tek misioni me të cilin i ka ngarkuar Allahu 
në faqe të dheut. “Kapuni të gjithë pas litarit të Allahut dhe mos u përçani dhe 
kujtoni mirësinë e Allahut mbi ju kur ju ishit armiq të njëri-tjetrit dhe Allahu 
jua bashkoi zemrat. Po ashtu ishit në tehun e gropës së zjarrit dhe Allahu ju 
shpëtoi prej saj”.(234) 

Shkurtimisht: mbrojtje dhe ruajtje nga devijimi

Siç u mundova të sqaroj edhe më sipër, duke u përqendruar tek çështja e besimit 
apo akides për shkak të rëndësisë që ka, njohja e duhur e objektivave të Sheriatit 
apo Islamit është mbrojtës dhe ruajtës i vërtetë dhe i domosdoshëm, pas ndihmës së 
Allahut, nga devijimet e rënda gjatë konceptimit të duhur të Islamit dhe jetësimit të 
tij të saktë.

Objektivat e Sheriatit si përgjigje ndaj nevojës së mendjes njerëzore 
bashkëkohore

Mendja njerëzore, si substancë, është e njëjta për të gjitha kohërat dhe epokat, 

(234) Kurani: Ali Imran, ajeti: 103. 

por me këtë pikë kam parasysh natyrën e pikënisjeve të procesit logjikues të mendjes 
njerëzore bashkëkohore.

E kam përmendur edhe më sipër, nga fillimi i këtij punimi, se personaliteti njerëzor 
bashkëkohor karakterizohet nga një mendësi empirike, që të vërtetën e mat dhe peshon 
me anë të konkluzioneve laboratorike dhe nga një karakter pragmatik, që të mirën e 
mat dhe peshon me dobinë dhe interesin materialist të rëndomtë apo të prekshëm, 
pavarësisht kuadrit vleror dhe human.

Mirëpo kemi theksuar gjithashtu se një nga format e universalitetit të Islamit 
shprehet përmes aftësisë së tij për t’iu përgjigjur natyrës njerëzore dhe për të sfiduar 
rebelizmat e saj të të gjitha llojeve dhe të gjitha epokave. 

Sfera e objektivave të Sheriatit islam, që përbën edhe boshtin e të gjithë ligjvënies 
islame, është ajo që ka në dorë mekanizmat e duhur për të sfiduar këtë mendësi dhe 
karakter të çuditshëm që ka krijuar civilizimi bashkëkohor, me posmodernizmin dhe 
neoliberalizmin e tij.

Vetëm me anë të mekanizmit të objektivave që synon Sheriati Islam me ligjet e tij 
në sferën e femrës dhe familjes mund t’i rezistojnë faktorët e ligjërimit islam ofensivës 
së ideve ekstremiste neoliberaliste shkatërrimtare në lidhje me femrën dhe familjen. 

E njëjta gjë mund të thuhet edhe në lidhje me kamatën dhe dispozitat penale, të 
cilat kur trajtohen në mënyrë subjektive dhe të shkëputura nga sfera e objektivave të 
tyre, debati përfundon dhe thyhet që në raundin e parë, për më tepër sot kur civilizimi 
bashkëkohor ka përparuar, deri atje ku e dimë të gjithë, në lidhje me sistemin financiar 
dhe në lidhje me sistemin e të drejtave njerëzore.

Dija e objektivave sheriatikë si mundësi e lartësimit nga “grumbulli i 
lëndëve të para” tek “Ngrehina”... .

Një nga mënyrat e dëmtimit të konceptit të dijes islame bashkëkohore është 
përqendrimi i energjive të kërkuesve të dijes, në shumë raste, tek detajet e dijes islame 
në fushat e ndryshme të saj. Pra kemi të bëjmë me shumë informacione fetare, por 
të pasistemuara e të pastrukturuara. D.m.th. kemi shumë informacione dhe shumë 
pak dije.

Duhet pasur shumë mirë parasysh se Islami është një sistem i plotë, në të cilin 
janë të mirëorganizuar të gjithë elementët e tij parësorë dhe dytësorë, të renditura dhe 
strukturuara në mënyrë hierarkike sipas prioriteteve. 

Struktura bazë e Islamit në të gjitha aspektet në përgjithësi, dhe në aspektin ligjor 
në veçanti, është struktura e objektivave të Sheriatit Islam, e cila organizon dhe 
riorganizon, sipas prioriteteve, të gjithë detajet ligjore dhe juridike të Islamit. 

Duhet theksuar termi i riorganizimit të detajeve ligjore dhe juridike, sepse ky 
element ka lidhje të ngushtë me procesin e fetvadhënies dhe mundësinë e ndryshimit 
të fetvasë me ndryshimin e rrethanave dhe kushteve. Ajo që krijon mundësinë e 
këtij fleksibiliteti të mrekullueshëm, janë pikërisht objektivat e Sheriatit, të cilat 
karakterizohen ndër të tjerash me qëndrueshmëri dhe stabilitet. Profeti a.s kishte 
urdhëruar që devetë e humbura të lihen të lira, sepse devetë kanë mundësi t’u 
rezistojnë vetë etjes, urisë dhe rreziqeve të egërsirave.(235) Kurse Halifja i tretë, Osmani 
r.a, urdhëroi të merren dhe të futen në vathën e kafshëve të humbura, e të ruhen derisa 
të vijë pronari, sepse tashmë ishin shfaqur disa njerëz të pandershëm që vinin dorë mbi 
mallin e huaj dhe cenonin edhe devetë e humbura.(236) Në këtë rast ka ndryshuar vendimi 
juridik-ligjor, pra fetvaja, kurse objektivi dhe synimi i saj është i njëjtë: ruajtja e pasurisë. 

Këto janë disa prej dobive më të rëndësishme të dijes së objektivave të Sheriatit 
islam, të cilat nxjerrin në pah nevojën aktuale të faktorëve të ligjërimit islam në 
përgjithësi dhe të ligjëruesve islam në veçanti, për këtë dije.

4- Dija e Usul-Fikhut

Në gjuhën juridike bashkëkohore titulli i kësaj dije mund të përshtatet me: Bazat 
e të drejtës islame, ose burimet e saj.

Kjo dije ndryshe mund të konsiderohet edhe si formula e konceptimit të Islamit 
në aspektin ligjor apo logjik, si dhe për sintetizimin juridiko-ligjor. Për mos thënë se 
një kërkues i dijes islame nuk mund ta meritojë titullin fakih-jurist islam nëse nuk e 
njeh këtë dije, sepse kjo dije përfshin bazat apo burimet nga dalin ligjet islame dhe 
njëkohësisht edhe mekanizmat e përftimit të këtyre ligjeve nga burimet e tyre.

(235) Hadith i vërtetë. Buhariu (6428), Muslimi (1722), Ebu Daudi (1708), Nesaiu në “Sunenu`l-
Kubra”, (5782) dhe Ibn Maxheh (2504). 

(236) Maliku (1526). 

Dija e Usul-Fikhut, si shkallë e parë, dhe ajo e Objektivave të Sheriatit Islam, si 
shkallë e dytë, janë dy shkallët e domosdoshme që kërkuesi i dijes islame të kalojë nga 
niveli i koleksionuesit të informacioneve specifike fetare dhe nga niveli i imituesit të 
thjeshtë të mendimeve të ndryshme sheriatike-ligjore, në nivelin e logjikuesit të këtyre 
detajeve dhe në nivelin e aftësisë vetjake të sintetizuesit të pavarur të këtyre dispozitave.

5- Shkencat kuranore

Kjo dije, edhe pse mund të shkrihet tek gjuha arabe dhe tek Usul-Fikhu, ia vlen të 
veçohet më vete për shkak të rëndësisë që ka në lidhje me disiplinat e domosdoshme, 
njëkohësisht kjo dije mbart çështje të rëndësishme përsa i përket të kuptuarit të 
Kuranit, si dhe metodologjive të ndryshme që janë ndjekur dhe ndiqen për kuptimin 
e tij. Ia vlen të veçohet si dije edhe për shkak të përmasave të gjera që ka marrë ndër 
dijet e tjera islame.(237)

6- Shkencat e hadithit

Kjo dije është ajo që na mbron nga ndotja e burimit të kulluar profetik me elementë 
të huaj dhe të papastër. Pra na mbron nga infektimi i korpusit të shëndoshë të Sunetit 
Profetik nga viruset e shpifjeve dhe trillimeve ndaj tij. Islami është i mbështetur mbi 
argumentin e vërtetë e të saktë dhe nuk ka nevojë për trillime dhe gënjeshtra. 

Suneti i Profetit a.s është burimi i dytë i Islamit dhe ligjeve të tij, kurse dija e 
Shkencave të Hadithit është gardiani i portës së këtij burimi madhor islam.

Duke ditur se kjo dije tashmë është zgjeruar shumë dhe nuk do të mjaftonte një 
jetë e tërë për t’i dalë në fund, i mjafton ligjëruesit islam, në përgjithësi, të ketë idenë 
e kësaj dijeje, të qëllimeve të saj dhe mënyrën e funksionimit të saj dhe të jetë i aftë 
të kuptojë dhe dallojë mes hadithit të saktë dhe të pasaktë, si dhe të dijë dhe të jetë i 
aftë të përdorë ashtu siç duhet parimet e kuptimit të Sunetit të Profetit a.s.

Në të njëjtën kohë u del për detyrë faktorëve të ligjërimit islam, të krijojnë kushtet 
dhe mundësitë për të pasur në mesin e tyre specialistë të veçantë në këtë fushë kaq 
të rëndësishme që të jetë edhe në nivelin e referencës, në këtë fushë, për kolegët e tij, 
ligjëruesit e tjerë islamë.(238)

(237) Do të sugjeroja në këtë fushë, si për arabishtfolësit ashtu edhe për shqipfolësit librin shumë të 
vlefshëm të kolegut të nderuar Abedin (Rushit) Musallari, të titulluar: “Ajka e shkencave kuranore”.

(238) Do të kisha sugjeruar, në këtë fushë librin “Njohuri themelore të shkencës së hadithit” të 
autorit të larpërmendur.

Dijet e dijeve...

E veçoj këtë nëntitull për të tërhequr vëmendjen fuqishëm tek dy mekanizmat 
madhorë, që në aspektin e dijes së vërtetë shtytëse dhe motivuese për mirë edhe në 
aktualitetin tonë, na afrojnë shumë me brezat e parë profetikë. 

Arabishtja dhe Objektivat e Sheriatit 

Këto dy dije janë ato që aktualitetin tonë dhe faktorët e ligjërimit islam në këtë 
aktualitet, do t’i mundësonte të afroheshin aq sa duhet dhe ashtu siç duhet me 
kuptimet burimore hyjnore, njëkohësisht mundësojnë forcën dhe fuqinë e duhur për 
t’i jetësuar në të gjitha rangjet e jetës njerëzore, e në të njëjtën kohë e ruajnë të gjithë 
procesin e ringritjes nga devijimet e rënda dhe me pasoja shkatërrimtare.

Dije gjithpërfshirëse...

Këto dy dije madhore gëzojnë edhe diapazonin e mjaftueshëm dhe fleksibël 
për përfshirjen e të gjitha dijeve të tjera islame të nevojshme, disa prej të cilave i 
përmendëm më lart.

Nuk dua të zgjatem shumë në arsyetimin e këtij orientimi apo këshille, por po 
mjaftohem, në këtë kontekst me mendimin e Imam Shatibiut, Imamit të dijes së 
Objektivave të Sheriatit Islam, që e përmenda edhe më lart... .

7- Kultura shkencore në shërbim të misionin ftues

Këtu bëhet fjalë jo për një kualifikim shkencor në ndonjë fushë të caktuar të 
shkencës, por për një taban të kulturës shkencore e cila ia shton akoma dhe më shumë 
forcën argumentuese ligjërimit fetar. Ky lloj formimi shërben për krijimin e nuhatjes 
dhe intuitës së duhur për të arritur deri tek thelbet e argumenteve natyrore dhe 
shkencore me të cilat Kurani argumenton për madhështinë e Allahut të Madhëruar, për 
vërtetësinë e librit të Tij dhe për ekzistencën e botës tjetër. Kjo lloj kulture mundëson 
gjithashtu edhe ngritjen e nivelit të ligjërimit islam në nivelet e komunikimit të duhur 
intelektual bashkëkohor.

8- Shkencat humane si mekanizmi kryesor për komunikimin me 
aktualitetin

E kam përmendur edhe në pjesën e parë të këtij punimi, se njohja e aktualitetit në 
të cilin jetojmë apo të civilizimit bashkëkohor, pjesë e së cilit jemi edhe ne si popull 

dhe shoqëri, është domosdoshmëri jo më pak e rëndësishme se vetë studimi i Islamit 
me të cilin jemi urdhëruar ta jetojmë e ta jetësojmë. Kurani ka një metodologji të 
veçantë krahasimore mes ideve dhe parimeve të veta dhe ideve dhe parimeve me të 
cilat karakterizohej aktualiteti dhe civilizimi i kohës në të cilën po zbriste. 

Dy arsye madhore

Këtë Kurani e bën për dy arsye madhore:

a) Për të sqaruar të vërtetën hyjnore që përmban në vetvete, pasi krahasimi me 
të kundërtën është një nga format më të mira për realizimin e këtij qëllimi.

b) Për të sqaruar thelbin e kotësisë dhe pavërtetësisë të shumë ideve dhe parimeve, 
mbi të cilat mbështetej ai aktualitet dhe civilizim.

Zemra e civilizimit

Kemi pohuar gjithashtu më sipër se çdo civilizim ka një zemër dhe zemra e tij 
është filozofia mbi të cilën ai ndërtohet dhe e cila përbën frymën dhe shpirtin e tij. 

Kjo zemër ka dy elementë kryesorë: idetë kryesore rreth ekzistencës si dhe vlerat 
të cilat burojnë nga këto ide dhe mbi të cilat ndërtohet jeta sociale dhe humane në 
të gjithë instancat e saj.

Mekanizmi madhor i studimit të civilizimit

Tashmë nuk është e vështirë të kuptohet se mekanizmi madhor i studimit të këtij 
civilizimi janë dijet që mundësojnë njohjen e zemrës së tij, pra bëhet fjalë për shkencat 
sociale me të gjitha disiplinat e tyre.

Dija më e drejtpërdrejtë

Mendoj, siç pohojnë dhe studiuesit, gjë që ma vërteton edhe përvoja personale, se 
dija më e drejtpërdrejtë që mundëson prezantimin me zemrën e civilizimit bashkëkohor 
është dija e filozofisë, e cila ngërthen në vetvete disa elementë të rëndësishëm që 
mjaftojnë për të krijuar panoramën e plotë prezantuese me civilizimin bashkëkohor: 

a) Sfondi historik i mendimit të civilizimit bashkëkohor dhe evoluimi i mendimit 
nga njëra epokë në tjetrën, pra filozofia e lashtë, mesjetare, moderne, bashkëkohore... .

b) Idetë filozofike kryesore të çdo epoke.

c) Mendimtarët eminentë kryesorë të çdo epoke apo personalitetet madhore  
të tyre.

d) Problemet e mendimit filozofik në çdo epokë.

Shkencat e tjera humane si derivate

Nuk ka dyshim se ka edhe disiplina të tjera, në kuadër të shkencave humane, që 
janë të rëndësishme dhe luajnë rol të madh në prezantimin me zemrën e civilizimit 
bashkëkohohor, siç janë: dija e sociologjisë, shkencat juridike, psikologjia, shkencat 
politike, shkencat e komunikimit... etj., por të gjitha pa përjashtim në sfond kanë 
dijen e filozofisë, nga ajo nisen dhe atë kanë si timon orientues.

Këshillë, madje rekomandim...

Pas gjithë sa më sipër, duhet pranuar se kultura e shkencave humane është një 
mekanizëm shumë i nevojshëm, për të mos të thënë i domosdoshëm, me të cilin 
duhet të pajiset ligjëruesi islam bashkëkohor. 

Veç njohjes së aktualitetit apo civilizimit bashkëkohor si premisë e domosdoshme 
e suksesit të ligjërimit islam, kjo do t’i mundësonte ligjëruesit islam përmirësimin 
e mënyrës së ligjërimit, aftësimin komunikativ me të gjitha instancat shoqërore, 
përcaktim të saktë të prioriteteve ligjërimore, konsolidim të pozitës në shoqëri, guxim 
dhe forcë për të përcjellë idenë fetare si dhe aftësi për të ndërtuar ura komunikimi me 
të gjithë shtresat dhe kategoritë e shoqërisë.

Për rrjedhojë...

Këshilloj, madje rekomandoj çdo ligjërues islam apo kandidat për të qenë i tillë, që 
t’i nënshtrohet një periudhe studimore, mundësisht fazë akademike, të mjaftueshme, 
qoftë edhe dyvjeçare, për të studiuar të paktën në njërën prej fushave të lartpërmendura 
të shkencave sociale, dhe veçoj filozofinë për pozitën që gëzon ndër të gjitha disiplinat 
e tjera. Kështu do të ketë mundësinë jo vetëm të jetë në nivelin e duhur ligjërimor, 
por të jetë akoma dhe më i aftë për të kuptuar dhe më shumë vetë Islamin, kuptimi i 
të cilit varet edhe nga niveli kulturor dhe shkencor i atij që i qaset për ta kuptuar dhe 
studiuar atë. Madje do të kisha këshilluar dhe rekomanduar faktorët e ligjërimit islam, 
që këtë çështje ta bëjnë pjesë integrale të politikave të tyre për formimin e kuadrove 
të rinj islamë apo të ligjëruesve islamë duke e përkthyer si një nga kushtet e formimit 
të duhur të ligjëruesve islamë të ardhshëm.

Kriteret e një ligjëruesi ndikues

1- Ligjëruesi islam si model

Karizma e një ligjëruesi islam është të qenurit e tij model i asaj që di dhe beson 
dhe propagandon. 

Nuk ka, dhe nuk mund të ketë, forcë më të madhe tërheqëse dhe ndikuese, pas 
ndihmës së Allahut, se sa përputhja mes idesë dhe veprimit. Është pikërisht kjo çështje 
që mundëson krijimin e urës së besueshmërisë mes popullit të ftuar dhe ftuesit apo 
ligjëruesit islam. “Për ju, tek profeti i Allahut, është modeli më i mirë nëse doni 
me të vërtetë kënaqësinë e Allahut dhe shpërblimin e botës tjetër”.(239) Nuk ka, po 
ashtu, shkatërrimtar më të madh të kësaj ure komunikimi, pra besueshmërisë, se sa 
mospërputhja mes ideve apo parimeve të propoganduara dhe veprës së propoganduesit.

Modeli dhe të qenurit shembull i mirë është si puna e nektarit të luleve, që nëse 
nuk do kishte qenë me aromë të mirë e i ëmbël, nuk do ishte afruar asnjë bletë tek 
lulet. “Mëshira e Allahut të ka bërë (ti profet) të butë me ta (me sahabet), e nësë 
do kishe qenë i ashpër dhe i vrazhdë do ishin larguar prej teje”.(240) 

Një nga sferat kryesore, së cilës duhet t’i kushtohet vëmendje, është ajo e etikës 
që ka të bëjë me estetikën e moralit islam, me përkryerjen e tij, me të bukurën, me 
finesën e sjelljes dhe komunikimit islam, i cili lehtëson komunikimin që në hapat e 
parë të realizimit të tij. Ky aspekt krijon mes ftuesit dhe të tjerëve rehati dhe tërheqje 
ndaj njëri-tjetrit, siç kursen shumë kohë për shkrirjen e akujve dhe shkurton shumë 
distancat mes dy palëve. 

Kur flitet për etikë islame bëhet fjalë edhe për ato aspekte të cilat përbëjnë elementët 
kryesore të jashtëm të cilët krijojnë përshtypjen e parë siç janë: buzëqeshja, dhënia 
e dorës, përzgjedhja e fjalëve çelës, paraqitja e jashtme, mënyra e të ecurit, mënyra e 
të ngrënit, mënyra e ligjërimit në publik, tema të cilat Islami i ka ngritur në nivelin 
e sadakasë, pra të punëve që të afrojnë me Allahun, kurse civilizimi bashkëkohor 
këto elementë i ka bërë pjesë integrale dhe të pandashme të njërës prej dijeve më të 
rëndësishme bashkëkohore, shkencat e komunikimit.

(239) Kurani: Ahzab, ajeti: 21. 

(240) Kurani: Ali Imran, ajeti: 159. 

Ligjëruesi islam në fokus...

Shkurtimisht, dua të theksoj atë që kanë thënë të parët tanë, se ligjëruesin islam, 
apo ftuesin, njerëzit e dëgjojnë me sytë e tyre dhe jo me veshët e tyre. Siç gjej rastin 
të sjell në këtë kontekst thënien e famshme të dijetarëve islamë: “Ndikimi i veprës së 
një personi tek një mijë persona, është më i madh se ndikimi i fjalëve të një mijë personave 
ndaj një personi”.(241)

Rruga e vetme e shpëtimit...

Përballë kësaj sfide jo të lehtë, pra duke ditur se është realisht në fokus, ligjëruesi 
islam ka vetëm dy rrugë shpëtimi, njëra pas tjetrës sipas prioritetit: të jetë vazhdimisht 
i lidhur me Allahun duke i kërkuar ta nxjerrë faqebardhë në misionin e tij, si dhe 
të punojë fort që ta kthejë në natyrshmëri përputhjen dhe simetrinë mes asaj çka 
propogandon dhe asaj që bën apo vepron, pra të qenurit një model i natyrshëm, dhe 
me etikë të lartë, i ftuesit islam duke pasur parasysh hadithin profetik: “Dija vjen 
me të nxënë dhe maturia duke u stërvitur me maturi”.(242)

2- Përzierja me njerëzit

Ligjëruesi apo ftuesi islam është për shoqërinë e tij si kripa për gjellën, apo si fanari 
për anijet. Në të dyja rastet ai duhet të jetë ose në mesin e njerëze ose aty ku mund 
ta shohin dhe ta dëgjojnë njerëzit.

Është e papranueshme për një ftues apo ligjërues islam të mjaftohet vetëm me 
temën e hytbes së xhumasë apo me një ligjëratë aty e këtu. Ligjëruesi islam është si 
drita për sytë dhe si ajri për mushkëritë. Ai duhet të jetojë me hallet e njerëzve dhe 
për hallet e tyre. Ai duhet të jetë me ta kudo ku njerëzia ka nevojë për të dhe për atë 
që Allahu e ka ngarkuar t’ua përcjellë njerëzve, fjalën e Allahut dhe dritën e Tij. 

Nuk kishte sezon më të lumtur për Profetin a.s se sa ditët e Haxhit, kur njerëzit 
vinin nga të katër anët e gadishullit arabik për në Mekë. Kjo ishte një mundësi e 

(241) El-Mezidi, Ahmed ibn Ferid, “Hasan El-Basri, Imamu`z-Zahidin”, f. 170. Kjo thënie i cilësohet 
edhe imam Ebu Hamid Gazaliut.

(242) Hadith i pranuar. Taberaniu në “El-Muxhemu`-Kebir”, (19/395). Bedrul Ajni në librin e tij 
“Umdetu`l-Karrij”, vëll. 2, f. 58 dhe Ibn Haxheri në “Fet`hu1`l-Bari”, vëll. 1, f. 196, e vlerësojnë 
hadithin të pranuar. Buhariu e transmeton pjesën e parë të hadithit si informatë para hadithit numër 
(68).

artë për Profetin ftues në rrugë të Allahut, prandaj ai e shfrytëzonte maksimalisht. A 
nuk u ngjiz fara e Islamit në Medine me delegacionin medinas që kishin ardhur në 
Mekë për të kryer Haxhin...?! Profeti a.s. shkonte çadër më çadër dhe fis më fis për 
t’ua prezantuar fenë e Allahut dhe këmbënguli në këtë formë funksionimi, edhe pse 
shumë prej fiseve arabe në periudhën e Mekës e refuzuan, madje dhe e dhunuan siç 
ndodhi me popullin e Taifit.

“Besimtari që përzihet me njerëzit dhe duron të këqija e tyre është më i mirë 
dhe më i dashur për Allahun se besimtari që izolohet nga njerëzit për t’u ruajtur 
nga të ligat e tyre”.(243) 

Profetin a.s vazhdimisht e gjeje ose duke u falur në Qabe, atje ku kishin mundësi ta 
shikonin të gjithë, e veçanërisht delegacionet që vinin nga jashtë Mekes dhe gjëja e parë 
që bënin ishte tavafi rreth Qabes, ose në rrugë, ose në treg ose edhe në grumbullimet 
e ndryshme që organizonin mekasit. Madje për këtë filluan t’i ankohen politeistët e 
Mekes xhaxhait të Profetit, Ebu Talibit, se “Mirë që ka besuar në një Zot dhe ka mohuar 
idhujt tanë por nuk po na lë rehat as në shtëpitë tona, as edhe në tregun tonë”.(244)

Mirëpo Profeti Muhamed a.s nuk mund të vepronte ndryshe. E si mund të vepronte 
ndryshe ndërkohë që kishte marrë urdhrin e prerë hyjnor: “O ti i mbuluar ngrihu 
dhe paralajmëro”.(245) “I Larmadhëruar dhe i Begatë është Ai, Allahu, që ia ka 
zbritur Furkanin (Kuranin) robit të tij për të qenë paralajmërues për të gjithë 
botërat”.(246)

Thelbësisht...

Ligjëruesi apo ftuesi islam është pronë dhe kapital i shoqërisë së tij dhe i popullit të 
tij, ashtu siç është prijësi i vendit dhe popullit të tij për tek Allahu i Madhëruar. “Atë 
ditë do ta ftojmë çdo popull me imamin (prijësin) e vet”.(247). Sakaq edhe tërheqjen, 
apo vetmimin, apo izolimin e tij momental apo të përkohshëm e të kufizuar, e ka 
për të rigjeneruar energjitë dhe kapacitetet e tij të brendshme dhe të jashtme, për t’u 
kthyer akoma dhe më i dobishëm për te shoqëria dhe populli i tij.

(243) Hadith i vërtetë. Tirmidhiu (2507), Ibn Maxheh (4032) dhe Ahmedi, vëll. 2, f. 43.

(244) Ibn Hishami, Abdulmelik, “Es-Siratu`n-Nebevije”, vëll. 1, f. 298, me tekst të përafërt. 

(245) Kurani: Mudethir, ajeti: 1-2. 

(246) Kurani: Furkan, ajeti: 1. 

(247) Kurani: Isra, ajeti: 71. 

3- Pastërtia e figurës

Nuk ka dyshim, siç përmendëm më sipër, se ligjëruesit islamë, pra ftuesit apo 
hoxhallarët, janë kapital shumë i çmueshëm i shoqërisë. Për shkak të rolit dhe rëndësisë 
së veçantë, ata gëzojnë edhe pozitë të veçantë ndër njerëz, në aspektin e respektit dhe 
ndikimit në shoqëri.

Parim shumë i rëndësishëm...

Sa më shumë aktivizohet ndër njerëz ligjëruesi islam, aq më shumë rritet ndikimi i 
tij. Sa më shumë rritet ndikimi i tij, aq më shumë lartësohen pozitat e tij në shoqëri, 
për rrjedhojë aq më shumë tërheq vëmendjen e faktorëve të lartë apo të mëdhenj të 
ndikimit në shoqëri dhe të drejtimit të saj. Pikërisht këtu fillon sprova reale dhe e 
mundimshme e njëkohësisht e rrezikshme ndaj ligjëruesit islam, ftuesit apo hoxhës, 
pasi në këtë stad është në diskutim realisht pastërtia e figurës së tij.

Historikisht...

Historikisht, figurat fetare, veçanërisht ata me ndikim, kanë qenë objektivat kryesorë 
të politikanëve dhe politikbërësve. Një nga shqetësimet kryesore të një aktori politik 
apo qeverie është shtrirja, konsolidimi dhe zgjatja në kohë e ligjshmërisë. Në shërbim 
të kësaj gjithmonë kanë përdorur mekanizmat e ndikimit ndër njerëz. Natyrisht 
përdorimi i figurave fetare është një nga format më ideale për realizimin e këtij qëllimi.

Problemi i vërtetë qëndron tek fakti se figura fetare, në këtë rast, është grishur 
drejt kompromentimit, sepse në të vërtetë faktorët politikë nëse do ta kishin merituar 
legjitimitetin e tyre në popull me drejtësi, nuk do kishin nevojë për përdorimin e 
figurave fetare.

Nuk është e lehtë...

Duhet të pranojmë se zgjedhja dhe ruajtja e pozicionit të duhur karshi këtij 
fenomeni nuk është e lehtë në atë formë, që Allahu i Madhërueshëm të jetë i kënaqur, 
e në të njëjtën kohë edhe shoqëria, e cila ka shumë nevojë për pastërtinë e figurës së 
ftuesit, të ruajë respektin ndaj personaliteteve të tij më të rëndësishëm. Duhet theksuar 
se figurat fetare janë gjithmonë në shënjestër nga fenomeni i lartpërmendur. Kjo 
mund të vërehet shumë lehtë veçanërisht në raste fushatash elektolale, e në mënyrë 
me speciale kur fushatat elektorale rastisin të zhvillohen gjatë muajit të Ramazanit... . 

Ky ekuilibër bëhet i vështirë, duke pasur parasysh se ligjëruesit islam i kërkohet 
në të njëjtën kohë të jetë faktor në shoqëri dhe, njëkohësisht, të shtrijë dorën e 

bashkëpunimit për mirë me çdolloj faktori në dobi të shoqërisë dhe vendit. Në 
shumë raste faktori që i imponohet figurave fetare dhe faktorëve islam për këtë lloj 
bashkëpunimi janë institucionet drejtuese vendore apo dhe qendrore... 

Qëndrimi i mesëm...

E vetmja mënyrë për të ruajtur ekuilibrin e mesëm në këtë çështje shumë delikate 
dhe për të shpëtuar nga shndërrimi në instrument dhe mekanizëm të rëndomtë për 
realizimin e interesave politike, është qëndrimi me rigorozitet ndaj udhëzimit dhe 
urdhrit kuranor: “Bashkëpunoni në të mirë dhe devotshmëri dhe mos bashkëpunoni 
në mëkat dhe armiqësi dhe kijeni frikë Allahun se Ai ndëshkon rëndë”.(248) 

Rast pas rasti...

Për realizimin me sukses të këtij parimi hyjnor të mrekullueshëm, që përbën 
në vetvete nje ekuilibër të përsosur, duhet që objekti i bashkëpunimit me këto lloj 
instancash të shihet dhe studiohet rast pas rasti. Pragmatizmi, si një nga karakteristikat 
kryesore dhe më reale, të politikbërjes bashkëkohore, e bën të domosdoshëm zbatimin 
e vazhdueshëm të parimit: “rast pas rasti” sepse në kuadër të kësaj natyre pragmatiste 
të politikës, kurrsesi nuk mund të ketë marrëdhënie njëlineare dhe të përhershme, 
duke pasur parasysh se marrëdhënia dhe bashkëpunimi nuk është qëllim në vetvete 
por mjet për të realizuar misionin e mirëbërjes në faqe të dheut. E nëse ky qëllim 
cenohet në një moment të caktuar dhe konstatohet se po abuzohet me personalitetet 
fetare apo faktorët islamë, atëherë duhet të ketë tërheqje të patjetërsueshme, sepse pas 
kësaj është në diskutim thelbi e ekzistencës dhe kuptimit të faktorëve islamë, është në 
diskutim marrëdhënia me Zotin e gjithësisë, i Cili e ka shpërblimin shumë të madh 
por edhe ndëshkimin shumë të rëndë.

Nga Ebu Hanifja tek Imam Gazaliu tek hafiz Ali Korça...

Pozita e këtyre kolosëve të dijes islame dhe reformimit islam shoqëror dhe politik 
është e ditur dhe e njohur, prandaj nuk është e nevojshme të zgjatemi, për të kursyer 
kohën për hir të thelbit.

Ebu Hanifja...

Jetoi në fundin e perandorisë omejade dhe fillimin e perandorisë abasite (shek. 

(248) Kurani: Maide, ajeti: 2. 

I-II Hixhri/ VII/VIII). Pushteti gjyqësor ishte pushteti më i rëndësishëm i shtetit pas 
atij politik pra institucionit të Halifes.

Ebu Hanifja refuzoi disa herë emërimin si gjykatës i lartë edhe pse u torturua 
dhe u burgos disa herë. Arsyeja kryesore ishte se Ebu Hanifja nuk ishte dakord me 
politikën e abasidëve. Por njëkohësisht nuk pranoi ftesën për kryengritje dhe rebelizëm 
ndaj abasidëve për të shmangur pasojat e rënda që mund të shkaktonte kryengritja 
si gjakderdhja etj.(249)

Imam Ebu Hamid Gazaliu...

Imam Gazaliu ushtroi mësimdhënien për katër vite resht në institucionin më të 
rëndësishëm arsimor të hilafetit, në Medresen Nidhamije, në Bagdad (shek.V-VI 
Hixhri/ XI-XII). Kur konstatoi se problemi kryesor i tij dhe i botës islame nuk është 
thjesht tek dijet skolastike apo teorike, por ndryshimi rrënjësor dhe substancial i vetes, 
ai u largua nga kjo pozitë e lartë shkencore dhe refuzoi të gjithë këmbënguljet dhe 
joshjet e pushtetarëve të kohës së tij për të qëndruar. Në dhjetë vjetë shkëputje apo 
izolim, të cilin e kaloi në Sham, përpiloi librin e tij të famshëm: “Ihja Ulumi`d-Din-
Ringjallja e dijeve të fesë”. Ky libër në vetvete ngërthen projektin real për ringritjen 
e umetit.(250) Në të vërtetë myslimanët e rikthyen Kudsin kga kryqtarët vetëm pasi 
edukuan brezat sipas metodologjisë edukative që kishte projektuar Imam Gazaliu dhe 
bashkëkohësit e tij. Pas njëmbëdhjetë vitesh kthehet përsëri në Medresenë Nidhamie, 
për tu larguar sërish pas një viti kur konstatoi se pushtetarët po abuzonin me figurën 
e tij dhe po e përdornin për reklamë dhe dekor. 

Hafiz Ali Korça...

Të shumtë janë figurat islame shqiptare të cilat mund të merren si model në 
kuadër të kësaj nënteme, por sa për ilustrim po veçoj njërin prej tyre, Hafiz Ali 
Korçën.(251) Ky personalitet islam i nderuar e nuhati që herët rrezikun e komunizmit, 
sakaq mprehu penën e tij kundër kësaj mënxyre që kishte dalë për të shkatërruar 
njerëzimin. Pavarësisht se pagoi faturë të rëndë të këtij qëndrimi antikomunist nuk 
pranoi kompromis me të. Në vitin 1925 ai shkroi pamfletin “Bolshevizma a çkatrrim 
i njerëzimit” duke qenë kështu intelektuali i parë shqiptarë që denoncoi krimet dhe 
rrezikun e ideologjisë komuniste.

(249) Shiko biografinë e tij në “Sijer Ealami`n-Nubela”, vëll. 6, f. 390-403. 

(250) Shiko biografinë e tij në “Sijer Ealami`n-Nubela”, vëll. 19, f. 322-314. 

(251) Për më tepër shiko: “Hafiz Ali Korça, jeta dhe vepra”, SHB: Logos A 2006

Këta personalitete islame, dhe shumë të tjerë në historinë islame, janë modeli i 
figurës së pastër dhe i ekuilibrit në fushën e marrëdhënieve të lartpërmendura. 

“Ai që ka frikë Allahun, atij Allahu i jep rrugëzgjidhje dhe e furnizon andej 
nga nuk ia merr mendja, Ai që tek Allahu mbështetet atij i mjafton Allahu. Allahu 
ka për ta realizuar vendimin e Tij. Çdo gjëje Ai i ka përcaktuar kufij”(252), “Kijeni 
frikë Allahut dhe dijeni se Allahu është me të devotshmit”.(253) 

 

(252) Kurani: Talak, ajeti: 2-3. 

(253) Kurani: Bekare, ajeti: 194. 

-viii-

ligjërimi islam shqiptar postkomunist, 
ngjizja dhe karakteristikat 

H
istoriku i zhvillimit të ligjërimit islam shqiptar dhe faktorëve të tij pas rënies 
së sistemit komunist meriton një studim dhe kërkim më vete, për shkak të 

dinamikës së këtyre zhvillimeve, si dhe për shkak të peshës dhe rëndësisë që gëzon, 
duke pasur parasysh se ky ligjërim fillon e zhvillohet menjëherë pas një periudhe 
privimi ekstrem nga liria fetare.

Terreni i ngjizjes

Terreni në të cilin u ngjiz ky ligjërim i ri islam, ishte i ri në aspektin e marrëdhënieve 
me përkushtimin praktik fetar. Theksoj përkushtimin praktik, sepse edhe pse pati një 
shkëputje zyrtare, thuajse prej tre dekadash, nga praktika fetare, lidhjet shpirtërore 
të popullit shqiptar me besimin vazhduan edhe gjatë sistemit diktatorial dhe këtë e 
vërtetoi dyndja e besimtarëve ndaj shtëpive të Zotit menjëherë pas rënies së sistemit 
komunist. Ky boshllëk bëri që të shtohet akoma dhe më shumë nevoja e njerëzisë për 
fenë dhe besimin. Karakteristikë kryesore e periudhës së postkomunizmit ishte pasioni 
i popullit dhe kërshëria e tij për fenë dhe institucionet e saj. Mjafton të përmendësh 
këtu mënyrën se si është celebruar hapja e xhamisë së Plumbit në Shkodër.

Mungesa e kuadrit fetar

Periudha e menjëhershme postkomuniste u përball ndër të tjera edhe me një mungesë 
të theksuar të kuadrit fetar dhe aty për aty u faktorizua kuadri fetar i mëparshëm, 
pra ajo kategori që ishte arsimuar në Medresenë e Tiranës para delegjetimimit të 
zbatimit të fesë, siç u faktorizuan edhe ato kuadro që kishin mësuar fenë në mënyrë 
autodidakte ose nëpër mejtepe.

Lidhje shumë të zbehta me historinë islame shqiptare

Një nga sfidat më të rënda me të cilat u përball rizgjimi islam në Shqipëri ishte edhe 
lidhja shumë e zbehtë me historinë islame shqiptare. Komunizmi kishte punuar fort si 
në aspektin e tjetërsimit të historisë shqiptare, ashtu edhe në aspektin e demonizimit 
të saj. Thënë ndryshe kishte punuar në mënyrë tinzare për tjetërsimin e identitetit të 
kësaj historie. Ky fakt e vështirësoi ndjeshëm vijimësinë e rrugës së ligjërimit islam dhe 
faktorëve të tij duke ditur rolin vendimtar që luan e kaluara dhe lidhjet e natyrshme 
me të në vijimësinë e të tashmes dhe të ardhmes.

Luftë mediatike

Rizgjimi islam i pas viteve 1990 u përball me një luftë mediatike të ashpër. Kjo 
luftë mediatike ishte e orientuar në dy fusha:

 
Fusha e parë ishte ajo e ruajtjes së tezave komuniste, të cilat e paraqitnin Islamin 

si shkakun kryesor të prapambetjes së myslimanëve dhe, pikërisht kjo tezë, u përdor 
për ta paraqitur Islamin si shkak kryesor të vonimit të proceseve të integrimit të 
Shqipërisë në BE dhe institucionet e saj.

Fusha e dytë ishte ajo e kundërshtimit me këmbëngulje të çdolloj ideje apo përpjekje 
të Shqipërisë për të rikthyer marrëdhëniet me botën islame dhe për të shtrirë urat e 
komunikimit me të.

Angazhimi i shoqatave të ndryshme islame dhe arabe

Menjëherë pas rënies së komunizmit në Shqipëri erdhën shumë prej shoqatave 
islame, kryesisht nga Bota Arabe dhe Turqia, të cilat e shtrinë veprimtarinë e tyre në 
disa fusha kryesore: bamirësia, aktiviteti dhe propaganda fetare dhe arsimi fetar islam. 

Duhet përmendur fakti se këto shoqata dhanë një kontribut shumë të vlefshëm 
në të tre këto fusha. Mirëpo në të njëjtën kohë këto shoqata patën ndikimin e tyre 
në mënyrën e qasjes fetare ndaj shumë çështjeve të përkushtimit islam, duke ditur 
se këto shoqata u përkisnin shteteve të ndryshme dhe drejtimeve të ndryshme apo 
shkollave të ndryshme juridike islame.

Formimi i kuadrit jashtë vendit

Vakumi i lartpërmendur dhe nevoja e ngutshme për kuadrot fetarë, bëri që formimi 
i shumicës së këtyre kuadrove të realizohej jashtë vendit dhe kryesisht në: Turqi, Arabi 
Saudite, Egjipt, Siri, Liban, Jemen... etj. Kjo ishte një ndihmë shumë e madhe për 
popullin shqiptar, e veçanërisht për komunitetin mysliman, por edhe këtu duhet 
theksuar se këta të rinj u shkolluan në vende të ndryshme dhe rrjedhimisht në shkolla 
të ndryshme dhe duke pasur parasysh faktin se distanca mes tyre dhe përvojës islame 
të kaluar, ajo fetare dhe institucionale, ishte e largët, efektet e kthimit të këtij kuadri 
në Shqipëri jo në të gjitha rastet qenë pozitive. 

Euforia, mungesa e prioriteteve, ngutja në ftesën e njerëzve, mungesa e largpamësisë, 
qenë disa karakteristika të ligjërimit islam dhe punës së faktorëve të këtij ligjërimi në 
atë fillim të përvojës së re islame ne Shqipëri.

Ç`duhej pasur parasysh dhe a është e mundur sot?!

Pikat e lartpërmendura përbëjnë në vija shumë të trasha panoramën ku filloi të 
zhvillohet ligjërimi i ri islam dhe faktorët e tij. Si pasojë e këtyre rrethanave, por edhe 
për shkak të pavëmendjes, brumi i ligjërimit të ri islam filloi zhvillimin e tij, duke lënë 
jashtë vetes tre prej komponentëve kryesorë dhe të domosdoshëm, që i mundësojnë 
këtij brumi origjinalitetin dhe autenticitetin e tij.

1- Historia e largët dhe e afërme e fetarizmit islam ndër popullin shqiptar

Vetëm në trungun e shëndoshë të historisë së tij, një popull i caktuar mund të 
shartojë me sukses idetë e reja apo të importuara. Në të kundërt, terreni do të mbushet 
me bimë të egra të lloj lloj mendimeve, të cilat këto në vetvete kanë nevojë të shartohen 
për të dhënë frytet e dëshiruara dhe nëse nuk ndodh ky lloj shartimi, pemët e këtyre 
ideve ose do të bëjnë hije kot, ose do të ndikojnë për keq tek pemët përreth për shkak 
të pjalmimit ndërveprues. 

Një nga arsyet kryesore të konfuzionit të lodhshëm që e karakterizoi rizgjimin islam 
në Shqipëri në fillimin e viteve 90-të, ishte lënja në harresë e përvojës së praktikës 
fetare dhe institucionale fetare të brezave të mëparshëm. 

Shkolla e brezave të mëparshëm...

Kjo përvojë apo histori, edhe pse disi e largët, përmban mjaftueshëm dritë dhe 
udhëzim, i cili mund t’i shërbente aq sa duhet dhe ashtu siç duhet përvojës së re 

islame të pas viteve 90-ë. Po të fokusohemi për shembull tek fundi i shekullit të 19-ë 
dhe fillimi i shekullit të 20-ë, do të gjejmë një përvojë shumë të pasur të dijetarëve 
myslimanë dhe institucioneve përfaqësuese islame. Duhet theksuar se kjo përvojë është 
konkretizuar në kuadër të disa zhvillimeve shumë të rëndësishme dhe shumë intensive 
të atyre dekadave, të cilat kanë ngjashmëri shumë të madhe me llojin dhe dinamikën e 
ngjarjeve të postviteve 90-ë të shekullit 20-të. Për rrjedhojë, faktorët e ligjërimit islam 
do të kishin kursyer shumë energji në përpjekjen e tyre për të gjetur rrugën e duhur të 
rizgjimit besimor dhe fetar. Gjatë këtyre dekadave do të gjejmë se dijetarët myslimanë 
dhe hoxhallarët janë angazhuar me çështjet më jetike dhe ekzistenciale të popullit 
shqiptar dhe vatanit të tij, madje kanë qenë në ballë të drejtimit të këtyre zhvillimeve, 
duke marrë vendime dhe mbajtur qëndrime shumë serioze dhe me shumë ndikim. 
Ata janë angazhuar me themelimin e bazave të shtetit të ri shqiptar, institucioneve të 
tij dhe drejtimin me sukses të tyre. Siç mund të konstatohet lehtë tek përvoja e tyre, 
konkretizimi real i bashkëpunimit për të mirën e vendit dhe shoqërisë, me të gjithë 
faktorët shqiptarë, pa dallim besimi dhe feje. Në këtë periudhë do të gjejmë dhe 
përvojën e dijetarëve dhe hoxhallarëve disidentë dhe opozitarë ndaj idesë helmuese 
të komunizmit, i cili më vonë u implementua si sistem. Studimi i kësaj periudhe 
dhe marrja në konsideratë e saj, të mundëson konkluzionin dhe bindjen se ata breza 
dijetarësh dhe veprimtarësh islamë kanë ditur të vendosin prioritetet e duhura për 
angazhimin e suksesshëm të tyre, kanë ndërtuar veprimtaritë dhe bashkëpunimet e 
tyre mbi bazën e këtyre prioriteteve, siç kanë ditur të dallojnë konkretisht çka është 
jetike dhe e domosdoshme për fenë, njerëzinë dhe vendin, e çka është plotësuese.(254) 

Nevoja për këtë përvojë të të parëve, del në pah tek përplasja mes brezit të vjetër 
e të ri të hoxhallarëve, dialektikës së ndezuar mes ideve dhe xhemateve si dhe përmes 
fetvadhënies anarkike dhe të pa institucionalizuar të fillim viteve 90.. E gjitha kjo 
mund të ishte shmangur ose të paktën mund të ishte reduktuar në ato vite, nëse do 
ishte marrë në konsideratë përvoja e kaluar edhe pse distanca me të ishte disi e gjatë. 

2- Respektimi i prioriteteve

Prioritet do të thotë themel. Prioritet do të thotë gjithashtu shtyllë dhe element 
jetik e i domososhëm apo ekzistencial. Prioritet do të thotë gjithashtu vazhdimësi dhe 
përjetësi. Prioritet do të thotë vizion i qartë dhe finalitete të mirëpërcaktuara. Pra, 

(254) Basha, Ali M, “Rrugëtimi i fesë islame në Shqipëri (1912-1967)”, Tiranë 2011. Ahmeti, Nuridin. 
“Krerët fetarë në lëvizjen kombëtare shqiptare”, Prishtinë 2017.

ngritja e një pune mbi prioritetet është një kusht i domosdoshëm për orientimin e 
duhur të energjive dhe realizmin e kësaj pune sipas rradhës së veprimeve për të arritur 
tek synimi final. Të punuarit sipas prioriteteve do të thotë se çdo brez që vijon ndërton 
mbi punën e brezave pararendës dhe jo edhe një herë nga themelet. 

Një nga tiparet dalluese të rizgjimit islam pas viteve 90-ë, ishte angazhimi euforik me 
çështjet dytësore fetare që prekin aspektin sipërfaqësor të fetarizmit, duke i prezantuar 
me forcë si çështje identitare islame, duke lënë në hije çështjet themeltare, parimore, 
jetike dhe identitare islame të cilat përbëjnë jetën e Islamit dhe të përkushtimit në të. 
E gjitha kjo shkaktoi një shpërdorim të rëndë të energjive të faktorëve islamë, e në jo 
pak raste dhe ftohje të marrëdhënieve mes tyre dhe përçarje. 

3- Diagnostifikimi i duhur i aktualitetit

Islami, me aftësinë e tij universale për të ofruar çdo lloj zgjidhje, është si puna e 
farmacisë që i ka të gjitha llojet e ilaçeve. Mirëpo për përcaktimin dhe përdorimin e 
ilaçit të duhur kërkohet, domosdoshmërisht, diagnostikimi i saktë i sëmundjes apo 
nevojës së aktualitetit, të cilin synon ta kurojë apo rregullojë dhe nuk duhet harruar 
asnjëherë se ky është një ligj i domosdoshëm për suksesin e përpjekjeve islame në terren. 

Qasja sipërfaqësore e ligjërimit islam të pas viteve 90-ë, si dhe veprimtaria 
spontane dhe e pakoordinuar e faktorëve islamë ishin treguesi kryesor i hendekut mes 
kësaj veprimtarie dhe nevojave dhe problemeve reale, nga të cilat vuante aktualiteti 
i atyre viteve.

Për pasojë...

Për pasojë, dhe për të qenë të ndershëm me veten, produktit të brumit të ligjërimit 
islam të gatuar në mungesë të tre përbërësve të lartpërmendur, i mungoi forca e duhur 
për tu tregtuar në nivelet e duhura dhe për të qenë markë identifikuese... . 

A është e mundur sot...?!

A është e mundur në ditët tona, edhe pasi kanë kaluar tre dekada, përfshirja e 
këtyre tre përbërësve të domosdoshëm dhe identitarë, në gatimin e brumit të ligjërimit 
islam bashkëkohor shqiptar?!

Po, për disa arsye...

Arsyeja e parë: Aftësia e përjetshme e Islamit dhe burimeve të tij për të ofruar 
zgjidhje. D.m.th. sado të jetë vështirësuar situata dhe të jetë shtrirë në kohë, Islami 
ka aftësinë e bollshme për të na furnizuar me idetë dhe zgjidhjet e domosdoshme për 
të përmirësuar situatën, mjafton të ekzistojë dëshira e sinqertë dhe përpjekjet serioze: 
“Allahu nuk e ndryshon gjendjen e një populli derisa të ndryshojnë veten e tyre”.
(255) 

Arsyeja e dytë: Tre dekada përpjekje e faktorëve të ligjërimit islam në terrenin 
shqiptar, janë mëse të mjaftueshme për t’u përmendur dhe kthjelluar, me kushtin 
e dëshirës së sinqertë, në lidhje me domosdoshmërinë e mbrujtjes së brumit të 
ligjërimit islam me tre komponentët e lartpërmendur për të garantuar origjinalitetin 
dhe përjetësinë e këtij ligjërimi në terrenin shqiptar. 

Arsyeja e tretë: Kuadri fetar i pjekur dhe me përvojë, tashmë i shtuar në terrenin 
shqiptar, është një garanci e madhe për mundësinë e kësaj mbrujtje. Ky brez i kuadrit 
fetar ka pas fatin ta ndjekë zhvillimin e ligjërimit islam shqiptar që në momontet e 
para të ngjizjes së tij e deri në këto momente dhe, duke u rritur bashkë me të, e ka 
shumë më të lehtë të përcaktojë pikat e forta dhe të dobëta të tij, si dhe nevojat e tij 
të domosdoshme apo të rëndësishme të tij. Për rrjedhojë, duke qenë faktori kyç në 
këtë mbrujtje, e ka shumë më të lehtë realizimin e këtij procesi.

Arsyeja e katërt: Shfaqja dukshëm e brezit të ri mysliman, i lindur, rritur dhe 
edukuar në terrenin shqiptar pas rënies së komunizmit. 

Karakteristikë kryesore e këtij brezi është marrja e fesë dhe përkushtimit fetar 
në kushtet origjinale shqiptare, duke i bashkangjitur kësaj karakteristike rolin 
e gjithanshëm të këtij brezi në shoqëri duke u angazhuar natyrshëm në të gjitha 
instancat shoqërore, e gjithë kjo e bën këtë brez të shtrojë përballë ligjërimit islam 
dhe faktorëve të tij pyetjet dhe kërkesat e veta origjinale, që burojnë nga marrëdhënia 
e përditshme me sfidat reale të aktualitetit me të cilin bashkëvepron përditë. Ky fakt 
përbën një presion pozitiv real ndaj faktorëve të ligjërimit islam, për të realizuar ashtu 
siç duhet integrimin e tre elementëve të domosdoshëm të lartpërmedur në dialektikën 
e zhvillimeve të ligjërimit islam.

(255) Kurani: Rrad, ajeti: 11. 

Arsyeja e pestë: Domosdoshmëri aktuale. Islami ka ardhur për të pasur rolin 
rregullues në tokë. Pra ka ardhur për të qenë faktor i përhershëm ndër breza. Mirëpo 
këtë rol nuk mund ta luajë nëse përpjekjet për faktorizimin e tij nuk ngërthejnë në 
vetvete origjinalitetin dhe garancinë e vazhdimësisë dhe rezistencës ndaj sprovave të 
kohërave, si dhe aftësinë për t’iu përgjigjur të gjithë nevojave të aktualitetit. 

Aktualiteti ynë bashkëkohor po dëshmon për ditë e më shumë dështimin e 
vazhdueshëm të të gjitha ideologjive dhe filozofive qasëse ndaj njeriut dhe jetës së 
tij, e në të njëjtën kohë dëshmojnë për nevojën e madhe që kanë për zgjidhjet që 
ofron Islami dhe burimet e tij. E më konkretisht, faktorët e ligjërimit islam duhet 
të besojnë thellësisht se Islami mbart në vetvete aftësinë e padiskutueshme, jo vetëm 
për ta përmirësuar gjendjen e popullit, shoqërisë dhe vendit tonë, por është i aftë që 
t’i dhurojë dhe mundësojë popullit shqiptar, me të gjithë përbërësit e tij, një vend 
dhe pozitë shumë të lavdishme ndër të gjithë popujt e tjerë. Mirëpo këtë mund ta 
realizojnë vetëm ata individë dhe faktorë që gëzojnë dy cilësi: i besojnë thellë këtij 
roli dhe mundësie dhe në të njëjtën kohë, ndër të tjera, punojnë fort dhe pa u ndalur 
për mbrujtjen e ligjërimit islam me komponentët e lartpërmendur.

-ix-

mekanizmat e diskursit  
islam bashkëkohor

K
ëtu kam parasysh ligjërimin e folur islam, pra diskursin verbal islam i cili në 
aktualitetin tonë ka fatin të realizohet nëpërmjet mekanizmave të shumtë e të 

llojllojtë.

Hytbet (predikimi i ditës së premte), ligjëratat, seminaret, simpoziumet, trajnimet, 
uork-shopet, të drejtpërdrejta apo përmes komunikimit virtual, janë disa prej 
mekanizmave kryesorë e të njohur të realizimit të këtij diskursi.

Hytbeja si diskurs dhe facebook-u si mekanizëm...

Por unë do të ndalem vetëm tek hytbeja si diskurs konkret dhe tek fejsbuku dhe 
si motrat e tij si mekanizmi kryesor i komunikimit virtuar. Arsyeja kryesore e ndaljes 
tek këto të dyja nuk është përkufizimi i tyre, sepse ato janë shumë të njohura, por 
disa specifika të cilat mendoj se duhen theksuar herë pas here për shkak të peshës që 
kanë në lidhje me efikasitetin e përdorimit të tyre.

Hytbeja...

Në aspektin e kuptimit fjala hytbe buron nga folja “hatabe”; për të folur dhe për 
të ligjëruar.(256) Pra nga këtu kuptohet qartë se elementi kryesor identifikues i hytbes 
është fjala apo të folurit. 

(256) Fejumi, “El-Misbahu`l-Munir”, f. 92; Muxhemmau`l-Lugati`l-Arabije, “El-Muxhemu`l-Uesit”, 
f. 242-243. 

Natyrisht rëndësia e hytbes varet nga rëndësia e synimit dhe rolit të saj. Hytbeja 
është motivi kryesor i namazit të xhumasë i cili, ky i fundit, është i pakonceptueshëm 
pa hytben. Allahu i Madhëruar e ka lartësuar këtë adhurim në nivelet më të larta të 
obligueshmërisë duke e urdhëruar në mënyrë të drejtëpërdrejtë e shumë eksplicite: 
“O ju që keni besuar kur të bëhet ezani ditën e xhuma shkoni me ngut për tek 
kujtimi (adhurimi) i Allahut dhe lëreni shitblerjen...”.(257) 

Në këtë ajet kuranor është përmendur fjala “Dhikër-kujtim” si objektiv i ezanit 
apo i thirjes për tu drejtuar tek shtëpitë e Allahut. Pra, shkoni në xhami për t’u 
përkujtuar, na thotë tërthorazi ky ajet kuranor. Mirëpo ky përkujtim i ditës së 
xhuma është i pamundur pa hytben. Për të vërtetuar këtë si dhe për të na përkujtuar 
pozitën e lartë të hytbes, Allahu i Madhëruar e konsideron hytben si Kuranin në 
aspektin e vëmendjes ndaj tij gjatë kohës që ai lexohet: “Dhe kur të lexohet Kurani 
dëgjojeni atë me vëmendje dhe qetësi (mos bisedoni me njëri-tjetrin) që të  
mëshiroheni”.(258) Objekti kryesor i këtij urdhëri është faktikisht hytbeja, siç na thonë 
komentuesit e Kuranit si Ibn Abasi(259), Muxhahidi(260), Ata`u(261) etj., dhe është emërtuar 
me Kuran për ta paraqitur si sinonim të tij në aspektin e përmbajtjes dhe rëndësisë.

Ndërsa urdhërat dhe udhëzimet e Profetit Muhamed a.s., në lidhje me hytben që 
përshkruajnë marrëdhënien që duhet të ketë besimtari me të, pra me hytben, krijojnë 
të njëjtën atmosferë dhe ndjesi me gjendjen e besimtarit gjatë dëgjimit të Kuranit 
dhe faljes së namazit: “Nuk i konsiderohet e xhumaja atij që është i shkujdesur 
gjatë hytbes. Po ashtu edhe ai që i thotë shokut të tij në krah: hesht, ka bërë  
shkujdesje”.(262)

Ajeti kuranor i lartpërmendur e ka quajtur hytben “dhikër – përkujtim”, dhe me 
këtë epitet Allahu i Madhëruar ka quajtur edhe Kuranin edhe Sunetin: “Dhe ne ta 

(257) Kurani: Xhuma, ajeti: 9. 

(258) Kurani: Araf, ajeti: 204. 

(259) Ibn Ebi Hatimi në “Tefsiru`l-Kurani`l-Adhim”, vëll. 5, f. 1646 dhe Bejhakiu në “Sunenu`l-
Kubra”, vëll. 2, f. 155.

(260) Abdurrazaku (4056), Ibn Ebi Shejbeh, vëll. 2, f. 478 dhe Taberiu në “Xhamiu`l-Bejan”, vëll. 
10, f. 665. 

(261) Sujuti, Abdurrahman ibn Kemal, “Ed-Durru`l-Menthur”, vëll. 6, f. 724. 

(262) Hadith i vërtetë. Buhariu (394), Muslimi (851), Ebu Daudi (1112), Tirmidhiu (512), Nesaiu 
në “Sunenu`l-Muxhteba”, (1400) dhe Ibn Maxheh (1110).

kemi zbritur dhikrin që tua sqarosh njerëzve atë që u është zbritur”.(263) Në një 
transmetim të Muslimit qëndron: “Ai që prek, gjatë hytbes, qoftë dhe një guralec 
ka bërë shkujdesje”.(264) Nga ky fakt kuptojmë pozitën e lartë që Allahu i ka dhënë 
hytbes së ditës së xhuma.

Përvoja profetike na bën me dije se hytbeja gëzon këtë pozitë, sepse është mekanizmi 
kryesor i prezantimit me udhëzimet e Allahut dhe parimet, urdhëresat dhe ndalesat 
e Tij, pra me fenë e Tij. Ky mekanizëm, pra hytbeja, duhet të jetë në nivelin e duhur 
të prezantimit të udhëzimit gjithëpërfshirës hyjnor, për dynjanë dhe ahiretin, në 
aspektin e frymës së këtij udhëzimi, të synimeve dhe finaliteteve të tij, në aspektin e 
prioriteteve dhe gradualitetit të tij, si dhe në aspektin e aftësisë, urtësisë dhe elasticitetit 
të prezantimit të urdhëresave dhe ndalesave të tij.

Jo thjesht një mekanizëm këshillimor...

Hytbeja, pra, nuk na qenka thjesht një mekanizëm këshillues rutinë, i cili zbut 
zemrat për momentin, dhe i cili dallon me intonacionin e lartë dhe elokuencën joshëse 
në disa minuta të caktuara. Jo nuk është diçka e tillë...!

Hytbeja duke qenë një mekanizëm kuranor në aspektin e rolit, funksionit dhe 
përmbajtjes, duhet të synojë dhe të përmbajë pikërisht atë që synon dhe përmban 
Kurani në lidhje me dynjanë dhe ahiretin, si dhe duhet të gëzojë të njëjtën aftësi 
përcjellëse dhe përçuese të mesazhin hyjnor, që të mund të realizohet me sukses qëllimi 
final i hytbes, i cili është qëllimi final edhe i Kuranit, që është “dhikri”, përkujtimi.

Hytbeja si koncept dhe si fanar ndriçues...

Pra hytbeja nuk është thjesht një dridhje shpirtërore disa minutëshe, apo një histori 
e bukur prekëse, apo një frazë goditëse e thënë bukur. 

Përkundrazi, hytbeja është një koncept madhor, është një themel gjigand, një 
shtyllë e pathyeshme mbi të cilin ngrihet jo vetëm fetarizmi individual, por ngrihet 
mbi të misionarizmi i individit dhe i umetit. 

(263) Kurani: Nahl, ajeti: 44. 

(264) Hadith i vërtetë. Muslimi (851). 

Gjatë hytbes, robi i Allahut kupton dhe kujton vazhdimisht se Allahu është Zoti 
i tij i vetëm, Krijuesi i qiejve dhe tokës, se asgjë nuk funksionon pa lejen e Tij dhe 
gjithçka është në Dorën e Tij.

Gjatë hytbes, njeriu kupton se vlera e tij e vërtetë buron nga burimi i vetëm që 
është qëllimi i ekzistencës, të cilin ia ka përcaktuar Krijuesi i tij, Allahu i Madhëruar, 
pra që është mëkëmbësi i Allahut në tokë dhe adhurues i Tij. 

Gjatë hytbes, robi i Zotit kupton dhe kujton se roli i tij reformues në faqe të dheut 
vazhdon deri në Ditën e Kijametit, prandaj as edhe për një moment të vetëm nuk 
mund të jetë pasiv ndaj çka ndodh rreth tij.

Gjatë hytbes, robi i Zotit kupton dhe kujton se në rrugën e tij të reformimit dhe 
rregullimit dhe të përballjes me të ligën, nuk ka gjë që mund ta ndalë nëse me të është 
Allahu i Madhëruar dhe se Allahu ka premtuar për robërit e Tij rregullues ndihmën 
dhe përkrahjen e Tij, që nuk mund ta mbrapshtojë asnjë gjë.

Gjatë hytbes, robi i Zotit kupton dhe kujton se modeli i tij i përjetshëm dhe 
gjithpërfshirës është dhe mbetet Profeti Muhamed a.s., dhe se nuk ka metodë më 
të drejtë dhe më të plotë në faqe të dheut se modeli i atij Resuli dhe të përzgjedhuri 
alejhi salatu ue selam.

Gjatë hytbes, robi i Zotit kupton dhe kujton se çdo sekondë të jetës së tij që e 
kalon me Allahun dhe për Të, i shkruhet punë e mirë dhe adhurim.

Gjatë hytbes, robi i Allahut kupton dhe kujton se Allahu, Zoti i Tij i vetëm është 
me të kudo që ai është, prandaj duhet ta dojë dhe të ketë drojë prej Tij kudo që të 
jetë, në tokë, në det apo në qiell.

Gjatë hytbes, robi i Zotit kupton dhe kujton se vdekja, Kijameti dhe takimi me 
Allahun janë shumë afër, madje më afër se damari i qafës prandaj duhet të jetojë 
gjithmonë i përgatitur. 

Kjo është hytbeja dhe jo thjesht një dridhje momentale apo një histori e bukur 
apo një frazë e goditur dhe e zbukuruar.

Shkurtimisht dhe thjesht...

Hytbeja është një fanar i vërtetë ndriçues i thellësive të mendjes dhe të shpirtit të 
robit të Allahut, i cili e furnizon në mënyrë të vazhdueshme me siguri të palëkundur, 
gjë që përkthehet në vullnet të fuqishëm i cili, ky i fundit, i përkthehet në fuqi dhe 
energji të pashtershme për të vazhduar me qëndrueshmëri dhe këmbëngulje realizimin 
e misionit hyjnor në faqe të dheut si individ dhe si umet.

Kjo është hytbeja...

Ndërsa argumentet dhe arsyetimet e ndryshme, historitë e shkurta apo të gjata, të 
bukura apo shumë të bukura, format e ndryshme të prekjes dhe mallëngjimit, fjalët 
dhe frazat, paraqitja dhe elokuenca... e të tjera si këto, janë të gjitha mekanizma në 
shërbim të boshtit të hytbes që është koncepti apo parimi fanar-ndriçues i mendjes 
dhe i shpirtit njerëzor, i cili synon të shkurtojë distancën mes njeriut dhe Zotit të tij 
dhe mes njeriut dhe qëllimit apo objektivit që ia ka caktuar Allahu i tij.

Standardi matës i vlerës së hytbes...

Atëherë me çfarë duhet ta masim vlerën dhe efikasitetin e hytbes...?!

“Xhamia plot e përplot” apo “O hoxhë... Allahu ta shpërbleftë se na kënaqe” apo...?!

Nuk ka dyshim se xhamia e mbushur me frekuentues si dhe duatë dhe kënaqësia 
e xhematit frekuentues të hytbes së ditës së xhuma, janë një burim shumë i mirë 
frymëzimi për vetë ligjëruesin ose hatibin.

Mirëpo aq sa janë të vlefshme, janë edhe të rrezikshme ndaj diskursit islam të 
shprehur përmes hytbes. Ato mund të shndërrohen në një rrezik shkatërrimtar dhe 
denigrues i këtij mekanizmi diskursiv kaq të rëndësishëm, pra të hytbes, kur kthehen 
në standard matës të vlerës së hytbes dhe temës apo përmbajtjes së saj. 

Kur ndodh kjo, atëherë me dashje apo jo, monitoruesi i hytbes dhe hatibit bëhet 
numri i xhematit frekuentues dhe pëlqimi i tyre. Në këtë pikë denigrimi i hytbes ka 
arritur kulmin. Atëherë ky mekanizëm kaq fisnik dhe i lartë ka zbritur nga niveli i 
Kuranit, në aspektin e rolit që ka në përcjelljen e dritës së tij, në nivelin e egove të 
frekuentuesve të xhumasë. Pikërisht në këtë moment ky mekanizëm e ka humbur 
përfundimisht rolin dhe funksionin e tij.

Hytbeja mes standardit kuranor dhe nivelit të xhematit...

Jo në pak raste shqetësimi dhe arsyetimi i mësipërm përballet me objeksionin se 
hytbeja duhet të përshtatet me nivelin e xhematit dhe se hatibi është i detyruar t’u 
flasë njerëzve në varësi të nivelit fetar apo intelektual që gëzojnë.

Shkërmoqja e objeksionit përballë përvojës profetike...

Në aparencë ky objeksion duket se qëndron i sigurtë dhe i palëkundur, mirëpo 
kur kthehemi tek përvoja profetike konstatojmë se kemi të bëjmë me një keqkuptim 
të rëndë dhe se vetë objeksioni shkërmoqet dhe tretet.

Profeti a.s edukues i individit dhe i umetit...

Besoj se të gjithë biem dakord se Profeti a.s ishte dërguar si mësues dhe edukator i 
individit dhe i shoqërive, për të qenë të aftë dhe të gatshëm për të realizuar objektivin 
hyjnor në faqe të dheut.

Besoj se biem dakord gjithashtu se mekanizmi kryesor i Profetit a.s për mësimin 
e fesë dhe edukimin e sahabeve me objektivat kuranorë dhe islamë, ka qenë hytbeja 
për të cilën Allahu ka zbritur edhe Kuran, pa mohuar këtu mekanizmat e tjerë siç janë 
ngjarjet e ndryshme dhe fjalimet dhe kujtesat e ndryshme profetike. 

Biem dakord gjithashtu në lidhje me heterogjenitetin e përbërjes së xhematit 
frekuentues të hytbeve profetike.

Pas këtyre premisave shtrohet pyetja: me çfarë standardi i ka përcaktuar Profeti a.s 
temat e hytbeve të tij?! Me standardin e numrit frekuentues, me standardin e pëlqimit 
dhe kënaqësisë të tyre apo me diçka tjetër?!

Misioni i Profetit a.s...

Profeti a.s e përcaktonte temën e hytbes me standardin e misionit me të cilin ishte 
dërguar: edukimi i individit për të qenë mëkëmbës i Allahut në tokë dhe edukimi 
i shoqërisë për të qenë umeti dëshmitar për të gjithë njerëzinë... . 

Këtu nuk po ndalem të sjell argumente, sepse kushdo që e njeh sadopak historinë 
e Profetit a.s dhe ka sado pak dijeni për hytbet e tij, e kupton menjëherë standardin 

profetik për përcaktimin e temës së hytbeve të tij. Mjafton të kthehemi tek hytbeja 
e lamtumirës...(265) 

Po xhemati heterogjen...?!

Po si ia bënte vallë me fenomenin e vazhdueshëm të përbërjes heterogjene të 
xhematit, si në aspektin e nivelit fetar edhe atë intelektual?!

Pikërisht këtu qëndron zgjidhja e keqkuptimit...

Profeti a.s kishte kuptuar mirë prej Zotit të tij, Allahut të gjithësisë, se misioni 
i edukimit duhej të realizohej pavarësisht të gjithave. Siç kishte kuptuar se zgjidhja 
nuk është tek zbritja e temës së hytbes dhe objektit të saj rrafsh me nivelin e xhematit 
frekuentues, sepse kështu i bie të braktisësh misionin edukues islam për shkak të 
nivelit të xhematit, por zgjidhja është tek përzgjedhja e llojit të diskursit, pra e llojit 
të ligjërimit verbal. 

Pra zgjidhja qëndron tek thjeshtimi i konceptit apo i temës me të cilën duhet të 
edukohet xhemati dhe jo tek heqja dorë prej qëllimit madhor e kryesor të hytbes... .

Thjeshtimi i mekanizmit dhe jo i përmbajtjes...

Për ta përmbyllur këtë çështje delikate, sa të rëndësishme aq edhe me risk, duhet 
theksuar se ajo që duhet thjeshtuar, për të përfshirë të gjithë xhematin ferekuentues, 
nuk është tema apo objekti i hytbes, por gjuha dhe diskursi me të cilin i drejtohemi 
këtij xhemati frekuentues. 

Kurrsesi nuk duhet të bjerë ky mekanizëm kuranor kaq fisnik në skllavërinë 
e standardit të numrit dhe të kënaqësive dhe preferencave momentale të disa 
frekuentuesve. Në të kundërt, do të ishte një dëm shumë i rëndë për ligjërimin islam 
dhe një pezullim me pasoja katastrofike të rolit dhe funksionit madhor edukues, 
formues dhe ndërgjegjësues të individit mysliman dhe shoqërisë myslimane.

Nuk duhet harruar asnjëherë se hytbeja është media kryesore dhe më e rëndësishme 
e ligjërimit islam, siç nuk duhet harruar se është mekanizmi madhor i përcjelljes së 
fjalës së Allahut dhe synimeve të Tij për tek robërit e Tij. 

(265) Hadith i vërtetë. Muslimi (1218), Ebu Daudi (1905), Nesaiu në “Sunenu`l-Muxhteba”, (2739), 
Ibn Maxheh (2966) dhe Ahmedi, vëll. 3, f. 320.

Hatibi duhet të jetë shumë i vetëdijshëm për rolin e madhërishëm dhe të rëndë 
të transmetimit të së vërtetës, rol të cilin ia ka ngarkuar në mënyrë të drejtpërdrejtë 
Allahu i Madhëruar dhe për të cilin do të japë llogari para Tij ditën e takimit me Të: 
“O Ti i dërguar, transmetoje të plotë atë që ta ka zbritur Zoti yt, e nëse nuk e bën 
dije se nuk e ke realizuar misionin tënd”.(266) 

“O ti i mbuluar, ngrihu dhe paralajmëro...”.(267) 

Mjetet virtuale, FaceBook-u

Nuk ka dyshim se teknologjia elektronike ka shkurtuar ndjeshëm distancat e 
komunikimit dhe i ka dhënë kohës tjetër shpejtësi dhe dialektikës së zhvillimeve të 
tjera përmasa. 

Nëse për t’u shfaqur në median televizive kërkohet planifikim, prenotim, investim...
etj., në mediat elektronike të gjitha këto janë të panevojshme. Mjafton një regjistrim 
i thjeshtë dhe çdo individ ka mundësi të krijojë hapësirën e tij në këto lloj mediash, 
të komunikojë, të flasë e të shprehet me rehatinë më të madhe.

Kalimi i informacionit në kohë rekord nga subjekti përcjellës tek ai pritës, është 
fenomeni dhe efekti tashmë më i ndjeshëm i teknologjisë elektronike, po ashtu edhe 
krijimi me shpejtësi të madhe të njohjeve dhe lidhjeve virtuale me njerëzinë në të 
gjithë kontinentet e rruzullit tokësor.

Efektet ndaj diskursit islam... 

Kjo është një pjesë e thjeshtë e panoramës së faktit madhor të medias elektronike, 
nga prezantimi i së cilës kam për qëllim të prek shkurtimisht disa efekte shumë të 
rëndësishme reale dhe shumë aktuale ndaj diskursit verbal në përgjithësi, nga të cilat 
duhet të ruhet ligjërimi islam dhe në mënyrë më specifike diskursi islam.

Banalizimi i informacionit

Një nga efektet e medias sociale është banalizimi i dukshëm i informacionit. 
Ky fenomen bie në sy pa u lodhur shumë për ta konstatuar. Mjafton të kalosh disa 
minuta në facebook dhe nëse në fund të këtij notimi në “detin e tij pa fund”, do të 

(266) Kurani: Maide, ajeti: 67. 

(267) Kurani: Mudethir, ajeti: 1-2. 

analizohet me objektivitet materiali i lexuar apo “shfletuar”, përfundimi do jetë jo 
shumë i kënaqshëm. 

Objeksion...

Me të drejtë mund të thuhet se varet si e përdor. Por për të qenë realist, fakti i të 
qenurit të facebook-ut, një “han pa porta” ku çdokush mund të shprehë çfarë të dojë, 
kur të dojë e si të dojë, ky fakt e bën shumë të diskutueshëm këtë objeksion.

Zgjidhja...?

Kjo pyetje shtrohet natyrshëm për aktorët kryesorë të diskursit islam, për ligjëruesit 
dhe hoxhallarët... .

Natyrisht, zgjidhja nuk është as braktisja e këtyre mediave, e as armiqësia ndaj 
tyre. Siç është i vërtetë supozimi se varet se si i përdor. 

Zgjidhja qëndron, sipas meje, tek përdorimi i përgjegjshëm i këtyre mediave, pra 
tek përdorimi i përgjegjshëm i kapitalit kryesor të kësaj media, që është fjala.

Çdo gjë sado e mirë të jetë kur përdoret me shumicë i bie vlerë, madje bëhet e 
neveritshme. 

Mendoj se tendenca për t’u shprehur çdo mëngjes e çdo mbrëmje, gjatë ditës e 
gjatë natës, për gjithçka e për çdo gjë, për diskursin islam dhe aktorët e tij, ligjëruesit 
dhe hoxhallarët, është shumë e dëmshme.

Fjala është jetë, pra që ndërton apo shkatërron jetë, që zbukuron apo e shëmton 
atë. Siç duhet pasur parasysh se fjala është peshorja e vërtetë e atij që e thotë atë. 
Natyrisht, të parët që duhet ta kenë parasysh këtë çështje, janë aktorët e ligjërimit 
dhe diskursit islam. 

Standardet... 

Prandaj, për peshën dhe ndikimin që gëzon fjala në Islam, Kurani dhe Suneti 
profetik i kushton kaq vëmendje duke e organizuar përdorimin e saj me një platformë 
të mrekullueshme standardesh dhe normash:

“Asnjëherë mos ndiq atë për të cilën nuk ke dije sepse dëgjimi, shikimi dhe 
mendja janë përgjegjës për atë dhe do të japin llogari”.(268) 

“ O ju që keni besuar, nëse një i papërgjegjshëm ju vjen me një lajm, verifikojeni 
atë, që të mos i bini ndokujt në qafë e më pas të bëheni pishman”.(269) 

“Kush i ka besuar Allahut dhe ditës së fundit le të flasë mirë ose le të heshtë”.(270)

“Tregues i përkryerjes së fesë së njeriut është heqja dorë prej gjërave që nuk i 
interesojnë”.(271)

“... Nuk ka gjë më të rrezikshme që i hedh njerëzit me kokë në zjarrin e 
xhehenemit se sa gjuhët e tyre”.(272) 

Pozita e shembullit... 

Aktorët e diskursit islam, ligjëruesit dhe hoxhallarët, nuk duhet të harrojnë asnjëherë 
se fjala dhe mënyra e përdorimit të saj është një nga sferat kryesore, ku reflektohet 
modeli i këtyre aktorëve dhe se kanali kryesor që i lidh masat me ta është pikërisht 
fjala. Pra, masat islame, përdorin, në përgjithësi, pikërisht atë fjalor konceptual apo 
verbal që promovojnë ligjëruesit dhe hoxhallarët. Por edhe këtu nuk duhet harruar 
asnjëherë se kontakti i këtyre masave islame me njerëzinë në tërësi është mekanizmi 
kryesor i përhapjes së Islamit. Sakaq rezultati është i kuptueshëm pozitivisht apo 
negativisht. D.m.th. sa më i lartë dhe fisnik të jetë diskursi islam i masave myslimane, 
aq më cilësor dhe pozitiv është ndikimi tek njerëzia dhe e kundërta... .

Diskursi model...

Atëherë cili është diskursi model?!
Mendoj se tre janë standardet kryesore të një diskursi islam bashkëkohor model:

1- Vërtetësia

Vërtetësia është kushti jetik i objektivitetit si dhe selektuesi e filtruesi kryesor i 
asaj që duhet apo s’duhet thënë. Ajo është qëllimi kryesor i fjalës dhe i veprës. Mbi të 

(268) Kurani: Isra, ajeti: 36. 

(269) Kurani: Huxhurat, ajeti: 6. 

(270) Buhariu (6018), Muslimi (47), Ebu Daudi (5154), Tirmidhiu (2500) dhe Ahmedi, vëll. 2, f. 
267. 

(271) Hadith i pranuar. Tirmidhiu (2317), Ibn Maxheh (3976) dhe Ibn Hibani (229). 

(272) Hadith i vërtetë për shkak të dëshmive përforcuese. Tirmidhiu (2616), Ibn Maxheh (3973), 
Ibn Hibani (214) dhe Ahmedi, vëll. 5, f. 230. 

ndërtohet marrëdhënia e drejtë dhe e qëndrueshme me këtë botë dhe dalja faqebardhë 
para Allahut të Madhëruar në Ditën e Gjykimit. Ky kriter është i domosdoshëm për 
të siguruar qetësinë dhe pastërtinë e ndërgjegjes dhe rehatinë e zemrës. “Dhe mos 
ndiq asnjëherë atë për të cilën nuk ke dije, sepse dëgjimi, shikimi dhe mendja 
janë përgjegjëse dhe do të japin llogari”.(273) 

2- Vlefshmëria

Facebook-u, siç e kam përmendur edhe më sipër, është fakt shumë i rëndësishëm, 
por duhet pranuar se është dhe një “han pa porta”. Duke qenë i tillë, shtyn drejt 
diskutimit serioz të përcaktimit me drejtësi të vlerës së asaj çka thuhet në të. Kjo, 
normalisht, nuk është e lehtë të bëhet përballë tendencës së të thënit dhe të shprehurit 
në të të kujtdo e çfarëdo. “Tregues i përkryerjes së islamit të njeriut ëshë heqja dorë 
nga ajo që nuk ka vlerë për të”.(274) 

3- Nijeti apo qëllimi 

Mendoj se në kohën tonë një nga sprovuesit më të fortë të nijetit është Facebook-u. 
“Punët janë sipas nijetit dhe çdokush do shpërblehet në bazë të nijetit të tij”.(275) 
Përballë këtij parimi madhor islam, aktivizimi verbal, i vazhdueshëm dhe me shumicë, 
është me të vërtetë në sprovë të madhe. Le të përfytyrojmë se sa sfiduese është kërkesa 
hyjnore për t’ia bërë hesapin dhe llogarinë çdo fjale që themi ose shkruajmë. Egërsia 
e kësaj sprove varet drejpërsëdrejti nga niveli i angazhimit verbal në Facebook dhe 
simotrat e tij. “(Ditën e Kijametit njeriu do t’u thotë gjymtyrëve të tij) Pse dëshmuat 
kundër meje?! (gjymtyrët do t’i thonë) Nuk folëm ne, por Allahu na bëri që të 
shqiptojmë e të flasim”.(276) 

D.m.th. folësi duhet t’ia bëjë mirë llogarinë çdo fjale, sepse ajo është e regjistruar 
dhe për të do të kërkohet llogari, jo vetëm për përmbajtjen, por edhe për nijetin apo 
qëllimin. “Dikush mund ta thotë një fjalë prej atyre që e kënaqin Allahun dhe për 
shkak të saj hyn në xhenet, edhe pse mund ta ketë thënë pa i kushtuar vëmendje. 

(273) Kurani: Isra, ajeti: 36. 

(274) Hadith i pranuar. Tirmidhiu (2317), Ibn Maxheh (3976) dhe Ibn Hibani (229). 

(275) Hadith i vërtetë. Buhariu (1), Muslimi (1907), Ebu Daudi (2201), Tirmidhiu (1647), Nesaiu 
në “Sunenu`l-Muxhteba”, (75), Ibn Maxheh (4227) dhe Ahmedi, vëll. 1, f. 25. 

(276) Kurani: Fusilit, ajeti: 21. 

Dikush, tjetër, mund ta thotë një fjalë prej atyre që e zemrojnë Allahun dhe me 
të hyn në xhehenem, edhe pse mund ta ketë thënë pa i kushtuar vëmendje”.(277) 

Jo në pak raste Facebook-u shndërrohet në vend të katarsisit apo të vjelljes së vrerit 
dhe inatit, apo të hatërmbetjeve të ndryshme, ku fjala lëshohet si një plumb qorr dhe 
ku shumë kollaj qitësi i saj justifikohet: “Nuk e kisha me ty apo me atë” duke harruar 
apo neglizhuar faktin se Allahu di çka në kraharore dhe se Dita e Kijametit do të 
nxjerrë në pah atë çka fshehin zemrat dhe shpirtrat: “...dhe do të nxirret sheshit ajo 
çka fshehin zemrat”.(278)

Jo në pak raste Facebook-u dhe rrjetet sociale shndërrohen në shtegje të paburrërisë 
e cinizmit, i cili përshfaq mungesën e sinqeritetit dhe të guximit për t’ia thënë tjetrit 
në sy atë që mendon, ashtu siç i ka hije robit të Zotit.

Jo në pak raste Facebook-u shndërrohet në një trend të neveritshëm të përdhosjes 
dhe dhunimit të njërës prej vlerave më të mëdha islame dhe shoqërore, këshillës së 
sinqertë, të cilës Profeti a.s i ka vënë simetri me vetë fenë: “Feja është këshillë”.(279) 

Jo në pak raste rrjetet sociale, kryesisht Facebook-u, kthehet në një ring të frikshëm 
dhe neveritës të “kanibalizmit” të thashethemeve dhe konflikteve verbale, të cilat 
denigrojnë vlerën e urtësisë dhe përgjegjshmërisë.

Falsiteti i famës apo “Ju lutem më jepni një like..., vetëm një like..., aman 
vetëm një...”

Krijimi i një realiteti të ri të ndryshëm nga ai që është në të vërtetë, është një nga 
efektet më të dukshme të FB-kut dhe simotrave të tij. Nuk është e vështirë të kuptosh 
këtë, kur sheh dhe mendon rreth standardeve që përdor bota virtuale për të përcaktuar 
rëndësinë apo famën e aktorëve në këto media.

Like-t (pëlqimet), subscribe-t (nënshkrimet), view-t (shikimet), janë mekanizmat 
matës të famës dhe përcaktimit determinues të figurave publike, të rëndësisë dhe 
ndikimit të tyre. Për pasojë, madje për pasojë të rëndë, vlera e asaj çka publikohet 
prej materialeve të shkruara dhe vizive, nuk matet me vlerën që ka në vetvete por me 

(277) Hadith i vërtetë. Buhariu (6487). 

(278) Kurani: Adijat, ajeti: 10. 

(279) Hadith i vërtetë. Muslimi (55) dhe Ibn Hibani (4575).

like-t, subscribe-t, apo view-t. Po ashtu, edhe rëndësia e personave dhe të asaj çka 
thonë, matet me të njëjtat standarde dhe kur mendon se ky lloj imazhi mund edhe 
të blehet duke i paguar një vlerë të caktuar monetare FB-kut që ta shpërndajë sa më 
shumë një material të caktuar dhe, se sa më shumë paguan, aq më shumë e shpërndan, 
pas gjithë kësaj kupton se një pjesë të konsiderueshme të vlerësimit dhe rëndësisë së 
prezantuar të një fjale apo të një subjekti të caktuar, e zë falsiteti. 

Si pasojë e sa më sipër, opinioni publik furnizohet në mënyrë të vazhdueshme dhe 
pompoze me referenca dhe modele joreale, të cilat në shumë raste karakterizohen nga 
një mospërputhje mes imazhit mediatik dhe vlerës reale të tij. 

Profeti a.s thotë: “Mos mendoni se Allahu ka për ta shkulur dijen siç shkulet 
bima, por ka për ta shkulur me vdekjen e dijetarëve. Për pasojë njerëzit do të 
kthehen të marrin dijen tek të famshmit injorantë, të cilët do të japin fetva pa 
dije e kështu do të humbin veten dhe të tjerët”.(280) 

Përmbajtja e këtij hadithi është përshkrimi më i përshtatshëm dhe më i plotë i 
dëmit të tmerrshëm që shkakton falsiteti i “figurës publike”, Facebook-iste, ndaj 
diskursit islam bashkëkohor.

(280) Hadith i vërtetë. Buhariu (100), Muslimi (2673), Tirmidhiu (2654), Ibn Maxheh (52) dhe 
Ahmedi, vëll. 2, f. 162.

ligjërimi islam dhe projekti kombëtar

Ligjërimi islam si projekt kombëtar

Kjo çështje dhe ato që vijojnë kanë si sfond të domosdoshëm të kuptuarit dhe 
të konceptuarit e Islamit si fe universale. “Të kemi dërguar (O Muhamed) për të 
gjithë njerëzimin, si përgëzues dhe paralajmërues”.(281) Kuran

“I Lartmadhëruar është Allahu i cili ia zbriti robit të Tij (Muhamedit a.s) 
Furkanin (Kuranin) për të paralajmëruar të gjithë botën”.(282) 

Vetëm në sajë të konceptimit universal të Islamit, ligjërimi islam dhe veprimtaria 
e tij mund të transferohet nga të qenurit lokal dhe i kufizuar gjeografikisht, në të 
qenurit mbarëbotëror. Vetëm në saj të këtij konceptimi, veprimtaria islame mund 
të kalojë nga një veprimtari e përqendruar tek sfera religjioze, pra sfera shpirtërore 
dhe ajo e përkushtimit individual, tek një veprimtari islame që synon reformimin e 
të gjithë jetës njerëzore. “Thuaj namazi im, kurbani im, jeta ime dhe vdekja ime 
janë vetëm për Allahun, Zotin e të gjithë botërave. Për këtë jam urdhëruar edhe 
unë i pari i myslimanëve”(283); “Mos shkatërroni në tokë pasi është rregulluar”(284); 
“Unë synoj të rregulloj sa të kem mundësi”(285); “O Shuajb (a.s) a namazi yt të 
urdhëron të na ndalosh të bëjmë me pasuritë tona çfarë të duam?!”(286) 

(281) Kurani: Enbija, ajeti: 107. 

(282) Kurani: Furkan, ajeti: 1. 

(283) Kurani: Enam, ajeti: 162. 

(284) Kurani: Araf, ajeti: 56. 

(285) Kurani: Hud, ajeti: 88. 

(286) Kurani: Hud, ajeti: 87. 

Ligjërimi islam dhe veprimtaria e tij duhet të trajtohet nga ana e faktorëve të këtij 
ligjërimi si projekt i mirëfilltë kombëtar.

Kam për qëllim të them se kjo veprimtari duhet të shihet, veç të tjerash, edhe si 
një kontribut i vyer, madje i domosdoshëm, në përpjekjet e popullit shqiptar për t’u 
ringritur edhe një herë, në të gjithë fushat jetike, dhe për të zënë vendin që i takon 
ndër popujt e tjerë.

Arsyet e misionit kombëtar

Tre janë arsyet kryesore që e bëjnë të domosdoshëm këtë mision:

1- Arsyeja parimore islame 

Myslimani është mëkëmbës i Allahut të tokë dhe është urdhëruar ta lulëzojë 
tokën ku ai jeton. “E kur Zoti yt u tha mekalikeve: “Unë do të krijoj në tokë një 
mëkëmbës”(287); “Allahu është Ai që ju krijoi nga toka dhe ju ka urdhëruar t’i 
jepni jetë asaj e ta lulëzoni”.(288) 

Për hir të ruajtjes së integritetit të vatanit dhe lirisë së popullit të tij, myslimani e ka 
për detyrë të sakrifikojë dhe jetën e tij. “Atyre që po sulmohen me luftë u është dhënë 
leje të luftojnë, sepse u është bërë padrejtësi, e Allahu ka fuqi për t’i ndihmuar dhe 
përkrahur. U lejuan të luftojnë sepse u dëbuan nga vendi i tyre padrejtësisht, vetëm 
pse thanë Zoti ynë është Allahu. E sikur Allahu të mos i zmbrapste disa njerëz 
me disa të tjerë do të ishin shkatërruar e rrënuar manastiret, kishat, sinagogat 
dhe xhamitë, në të cilat përmendet shumë emri i Allahut. Allahu do ta ndihmojë 
patjetër atë që e ndihmon Atë. Allahu është shumë i fuqishëm dhe triumfues”.(289) 

Të parët që duhet ta shijojnë aromën e përkushtimit të muslimanit ndaj fesë së 
tij, janë vendi i tij dhe populli i tij. “Imani është shtatëdhjetë e shtatë gradë. Grada 
më e lartë e tij është të dëshmosh se nuk ka zot tjetër veç Allahut dhe grada më e 
thjeshtë është largimi i mbeturinës nga rruga”(290); “Dikush hyri në xhenet sepse 
largoi një pengesë nga rruga”.(291) 

(287) Kurani: Bekare, ajeti: 30. 

(288) Kurani: Hud, ajeti: 61. 

(289) Kurani: Haxh, ajeti: 39-40. 

(290) Buhariu (9) dhe Muslimi (35). 

(291) Muslimi (1914). 

Puna për lulëzimin dhe zhvillimin e vendit dhe të shoqërisë është një domosdoshmëri 
që e shoqëron myslimanin deri në momentet e fundit të jetës së tij. “Nëse jeni 
dëshmitarë të Kijametit dhe në dorën tuaj keni një filiz, mbilleni atë, nëse mundeni 
ta bëni, para se të bëhet Kijameti”.(292) 

Garantimi i lirive njerëzore dhe konsolidimi i drejtësisë në tokë është një nga 
objektivat madhorë kuranor: “Ata të cilët, kur ua mundësojmë sundimin në tokë, 
mundësojnë faljen e namazit, e japin zekatin, urdhërojnë për mirë dhe ndalojnë 
nga e keqja. Allahut i takon përfundimi i çështjeve”.(293) 

“Mos shkatërroni në tokë pasi është rregulluar”.(294) “Unë synoj të rregulloj 
sa të kem mundësi”.(295)

2- Arsyeja historike

Një nga detyrat madhore të faktorëve të ligjërimit islam bashkëkohor është rikthimi 
tek historia për dy arsye kryesore, për ta njohur mirë atë dhe për ta larguar pluhurin e 
të pavërtetës që e ka mbuluar atë. Qëllimi final i këtij kthimi tek historia është për t’i 
dhënë asaj rolin ndriçues të brezave. 

Një nga argumentet më të fuqishëm të vërtetësisë dhe vlefshmërisë së Islamit, është 
pikërisht historia e tij pesëmbëdhjetë shekullore. Por duhet të kemi parasysh se kur 
përmendet kjo histori islame, shekullore, bëhet fjalë për civilizimin e mrekullueshëm 
që Islami i ofroi botës dhe ku qenia njerëzore e gjeti veten në qendër të këtij civilizimi. 
Ideja kryesore e këtij civilizimi, që është teuhidi (njësimi i Allahut si Zot i vetëm), 
rrezaton në radhë të parë tek pozita qendrore të cilën Allahu i Madhëruar, Krijuesi 
i gjithësisë ia ka dhënë njeriut. “A nuk e shikoni se Allahu ka krijuar për ju çka 
në qiej dhe në tokë dhe mirësitë e tij të dukshme dhe të padukshme për ju i ka 
përsosur”.(296) 

Pra, kuptohet edhe nga sa më lart se kur përmendim historinë islame nuk kemi 
parasysh vetëm lindjen dhe vdekjen e halifeve dhe mbretërve apo perandorëve, as 
vetëm numrin e të vdekurve nëpër beteja, por arritjet e mëdha civilizuese që Islami 

(292) Hadith i vërtetë. Ahmedi, vëll. 3, f. 184 dhe Buhariu në “El-Edebu`l-Mufrad”, (479). 

(293) Kurani: Haxh, ajeti: 41. 

(294) Kurani: Araf, ajeti: 56. 

(295) Kurani: Hud, ajeti: 88. 

(296) Kurani: Lukman, ajeti: 20. 

i ofroi njerëzimit, si në aspektin e të drejtave themeltare humane, po ashtu edhe në 
aspektin shkencor, social, urban dhe civil, politik dhe ushtarak, juridik dhe ekonomik, 
kulturor dhe artistik.

Ky fakt madhor, përbën një argument shumë të fuqishëm se Islami është i aftë për 
t’i ofruar njerëzisë atë që s’mund t’ia ofrojë asgjë dhe askush tjetër veç tij, pra ky fakt 
madhor i ngarkon myslimanët me detyrën e ngutshme për t’ia ofruar njerëzisë Islamin 
edhe një herë si zgjidhësi real i sfidave dhe problemeve konkrete, që janë shumë të 
egra dhe të rrezikshme, e me të cilat po përballet civilizimi bashkëkohor.

Historia islame shqiptare si pasqyrë...

Duhet theksuar me të madhe se jo më kot sistemi i lig komunist punoi shumë 
egërsisht për ta tjetërsuar dhe demonizuar historinë islame shqiptare gjashtë shekullore.
(297) Këtë e bëri për arsyen e vetme, sepse civilizimi islam i ofroi shqiptarëve ato mirësi 
që sistemi komunist asnjëherë nuk mund t’ia ofronte. Arsye tjetër është se sistemi 
komunist nuk do të mund të arrinte ta skllavëronte popullin shqiptar përderisa kishte 
atë identitet ku njeriu shqiptar e shihte veten të lartësuar dhe të lirë. E në të njëjtën 
kohë, vetperceptimi islam që i ofronte kjo histori njeriut shqiptar, ishte një pasqyrë 
shumë e pastër ku shfaqej dukshëm shëmtia e fytyrës reale të ideologjisë komuniste 
ateiste, skllavëruese.(298)

Iu del për detyrë faktorëve të ligjërimit islam shqiptar ta rikthejnë historinë 
islame shqiptare edhe një herë, si burim frymëzimi dhe motivimi për reformimin 
dhe rregullimin e shoqërisë shqiptare dhe vatanit shqiptar.

Një nga boshtet kryesore të kësaj historie, i cili luan një rol të veçantë për inspirimin 
dhe motivimin pozitiv të veprimtarisë reformuese dhe rregulluese të vendit dhe 
shoqërisë, është ai i figurave intelektuale, shkencore, fetare, politike dhe ekonomike 
shqiptare, për gjatë gjithë historisë islame shqiptare.

(297) Fevziu, Blendi, “Historia e gabuar e “të mirit” dhe “të keqit”, Medius, nr 3, IM, Tiranë, 2018, 
f. 19-23

(298) Gurakuqi, Romeo, “Anësimi dhe paragjykimi politik në studimin e historisë,. Rasti i historiografisë 
nën diktaturë”, Politika dhe historia”, përgatitur nga Fatos Tarifa-Romeo Gurakuqi-Ermal Hasimja, 
UET/PRESS, Tiranë, 2012, f. 171-184



ligjërimi islam dhe projekti kombëtar 257

Këtij elementi vendimtar të historisë duhet t’i kushtohet vëmendje përgjatë 
gjithë historisë gjashtë shekullore, ku personalitetet shqiptare të të gjitha fushave, 
veçanërisht shkencore dhe politike, kanë pasur një rol shumë të rëndësishëm, jo vetëm 
në mbarëvajtjen e Perandorisë Osmane, por edhe në drejtimin e saj. Por në mënyrë 
më të veçantë duhet t’i kushtohet vëmendje fundit të shekullit të 19-ë dhe fillimin e 
shekullit të 20-të, ku del më së miri në pah roli vendimtar dhe jetik i figurave islame 
shqiptare për themelimin e shtetit të ri shqiptar dhe drejtimin e tij.(299) 

Pikërisht këtu del në pah ndjeshmëria e thellë ndaj çështjes madhore kombëtare 
dhe njëkohësisht përgjegjshmëria, aftësia dhe mobilizimi i lartë ndaj kësaj çështje. Kjo 
në vetvete përbën për faktorët bashkëkohorë të ligjërimit islam shqiptar, një pasqyrë 
të vërtetë ku duhet të shohin veten dhe veçanërisht figurat fetare islame por edhe 
intelektualët islamë. Siç shfaqet hapur dhe qartë fakti, se këta dijetarë dhe personalitete 
kanë ditur të përcaktojnë mirë listën e prioriteteve të angazhimit të tyre fetaro-islam 
dhe se çështjen e mbarëvajtjes kombëtare, si në aspektin politik edhe në atë shkencor, 
ekonomik dhe social, jo vetëm që nuk e kanë trajtuar si çështje të dorës së dytë, por 
përkundrazi e kanë vënë në krye të listës së prioriteve të angazhimit të tyre. Duke 
studiuar jetën dhe kontributin e tyre i sheh të trupëzojnë me krenari fjalën e Zotit të 
gjithësisë: “Unë synoj të rregulloj sa të kem mundësi”.(300)

3- Arsyeja aktuale

Myslimanët shqiptarë përbëjnë më shumë se 85-90 % të popullsisë shqiptare në 
të gjithë trojet shqiptare. Ky realitet është i mjaftueshëm për të argumentuar barrën 
dhe përgjegjësinë e madhe që bie mbi supet e tyre. Sakaq, të parët që duhet ta kthejnë 
drejt vetes gishtin e përgjegjësisë për rregullimin e vendit, të shtetit dhe të shoqërisë 
shqiptare, janë myslimanët shqiptarë.

Një fakt i rëndësishëm që kultivon optimizëm është edhe shtresa e burimeve 
njerëzore cilësore islame, e cila është rritur dhe kultivuar fetarisht, profesionalisht dhe 
intelektualisht kënaqshëm këto tre dekada të pas viteve 90-ë. U del si detyrë madhore 
dhe e ngutshme, faktorëve të ligjërimit islam shqiptar, veçanërisht personaliteteve 

(299) Ahmeti, Nuridin. “Krerët fetarë në lëvizjen kombëtare shqiptare”, Instituti albanologjik, Prishtinë 
2017. Bartl, Peter. “Myslimanët shqiptarë në lëvizjen për pavarësi kombëtare (1878-1912)”, SHB 
Dituria, 2006

(300) Kurani: Hud, ajeti: 88. 

fetare dhe intelektualëve, shtrimi i rrugës së drejtë, përmes studimeve konkrete, për 
faktorizimin e duhur dhe të saktë të këtyre burimeve njerëzore cilësore në të gjithë 
fushat e domosdoshme të përmirësimit dhe përparimit kombëtar. 

Mënyra e konkretizimit të këtij misioni:

Mënyra kryesore për konkretizimin e këtij misioni është përqendrimi tek edukimi 
i brezave të rinj në dy sfera madhore: 

Sfera e edukimit me përgjegjshmërinë kombëtare dhe sfera e pajisjes me aftësitë 
dhe kapacitetet e duhura, intelektuale, vlerore, organizative dhe profesionale, për 
t’u aktivizuar konkretisht me përgjegjësinë e reformimit dhe rregullimit të popullit 
dhe shoqërisë shqiptare në të gjitha fushat e jetës.

Për të dy këto sfera kemi folur më lart, më me detaje, prandaj nuk po zgjatemi këtu.

ligjërimi islam bashkëkohor  
dhe problemet e rajonit

Tërheq edhe një herë vëmendjen tek fakti se thirrja e faktorëve të ligjërimit islam 
për t’u angazhuar me këto çështje, buron nga një bazë parimore kuranore shumë 
e fuqishme dhe eksplicite që konsiston në paraqitjen e Islamit jo thjesht si një fe e 
karakterit religjioz, por si një sistem hyjnor, universal e gjithpërfshirës. Sakaq, nëse 
biem dakord, dhe domosdoshmërisht biem dakord, se Islami është sistem universal, 
atëherë edhe angazhimi konkret i atyre që i besojnë këtij universaliteti, duhet të jetë 
po ashtu në të njëjtin nivel, pra në të gjithë fushat e jetës. Ky lloj angazhimi nuk 
duhet të ketë si synim kurrsesi thjesht arritjen e pushtetit apo të dominancës, por 
duhet të ketë si qëllim realizimin e detyrës madhore dhe misionit madhor hyjnor që 
është: rregullimi në tokë.

Problemet e rajonit...

Me rajon këtu kam parasysh çka ndodh rreth nesh si popull shqiptar, pra kryesisht 
në Ballkan dhe Mesdhe.

Në mënyrë më të veçantë kam parasysh pesë çështje madhore: 
1-	 Marrëdhëniet e shqiptarëve të Kosovës me Serbinë
2-	  Bashkimi i shqiptarëve
3-	 Çështja e shqiptarëve të Çamërisë
4-	 Interesat e popullit shqiptar në detin Mesdhe
5-	 Aleatët e popullit shqiptar në Mesdhe dhe më gjerë

Këto çështje quhen “madhore” jo për eufori, por sepse luajnë një rol jetik dhe 
ekzistencial në lidhje me përparimin e popullit shqiptar brenda tij, si dhe me pozitën 
që i takon në rajon dhe më gjërë. 

Preambul...

Besoj se roli i faktorëve të ligjërimit islam shqiptar, por edhe i të gjithë shqiptarëve, 
duhet të niset dhe të mbështetet nga një platformë e qartë konceptuale dhe parimore. 
Kjo bazë parimore i shërben popullit shqiptar, jo vetëm për t’iu dhënë drejtimin e 
duhur problemeve të mësipërme, por edhe për të përcaktuar mirë rrugën e zhvillimit 
të brendshëm dhe atë të përcaktimit dhe të konkretizimit të rolit jashtë tij. Pra, i 
shërben për të përcaktuar me qartësi vizionin e përpjekjeve për zgjidhjen e çështjeve 
të mësipërme, si dhe për t’i rezistuar deri në fund rrugës për zhvillimin e brendshëm 
dhe përcaktimin e duhur të pozitës së jashme.

1- E vërteta dhe e drejta

Parimi i parë nga ku duhet të nisen përpjekjet për çështjet e mësipërme është e 
vërteta. 

Rruga e popullit shqiptar drejt vizionit të tij duhet të jetë e ndriçuar nga fakti 
dhe argumenti. Kjo e vërtetë, e mishëruar me faktet dhe argumentet, përbën një nga 
burimet më të mëdha të forcës dhe fuqisë, e cila e furnizon me guximin dhe trimërinë 
e mjaftueshme për t’u përballur me sfidat, problemet dhe komplotet që pengojnë 
rrugën e shqiptarëve drejt vizionit të tyre.

Një nga favoret më të rëndësishme të popullit shqiptar është se nuk ka nevojë për 
prova false apo trillime mbi të cilat ngrihen kauza po ashtu false, sepse të qenurit e 
tij një popull sa autokton po aq edhe historik në këtë rajon, i jep atij forcën, guximin 
dhe rezistencën e mjaftueshme. 

2- Besimi në kauzën e drejtë dhe krijimi i besimit në kauzën shqiptare

Populli shqiptar duhet të besojë, domosdoshmërisht, në kauzën e tij. Mirëpo që 
të besojë në këtë kauzë ai duhet të vetëdijësohet për kauzën e tij. 

Kjo kauzë shqiptare përbëhet nga dy elementë:

- Zhvillimi i brendshëm e i gjithanshëm 
- Rol dhe faktorizim i jashtëm.

Kushtet e suksesit të kësaj kauze janë:

a- Zhvillim i gjithanshëm e i shtresëzuar apo akumulativ. Ky kusht mundëson 
që brezat t’i dorëzojnë stafetën njëri-tjetrit, me vetëdijen e plotë për rolin që ka secili 
brez në realizimin e kësaj kauze.

b- Derdhja e lumit të zhvillimit të brendshëm në detin e rolit dhe faktorizimit 
të jashtëm. Pra koordinimi i këtyre dy planeve dhe orientimi i të parit drejt të dytit, 
është një domosdoshmëri.

c- Edukimi i brezave me besimin e thellë në këtë kauzë madhore kombëtare, e cila 
ka në thelb atdhedashurinë dhe përgjegjshmërinë e lartë qytetare dhe kombëtare të 
cilat, këto të dyja, çojnë tek besnikëria e paluhatur ndaj kësaj kauze dhe gatishmëria 
për të sakrifikuar për hir të saj.

d- Bashkimi i sinqertë rreth kësaj kauze i sa më shumë faktorëve shqiptarë, islamë 
dhe joislamë, politikë, ekonomikë, social...etj., duke pasur parasysh se rruga për 
realizimin e kësaj kauze, është sa e gjatë po aq edhe e vështirë.

2- Kauza shqiptare si interes madhor strategjik

Vendosja dhe përcaktimi i mirëstudiuar i një plani të vërtetë, afatgjatë e strategjik, 
që ka si objektiv madhor zhvillimin e brendshëm dhe faktorizimin e jashtëm shqiptar, 
veç faktit se është një domosdoshmëri, do të shërbente:

a- Si argument kryesor për ekzistencën e një kauze të vërtetë shqiptare
b- Si mekanizëm kryesor i kultivimit të besimit në kauzën shqiptare
c- Për orientimin real të energjive dhe kapaciteteve të brezave për realizimin e 

kësaj kauze
d- Për dobësimin e ndjeshëm të dallgës së emigrimit dhe lënies së vendit.

Është shumë e rëndësishme, madje kusht, që ky plan strategjik jo vetëm të bëhet 
publik dhe të deklarohet, por edhe të jetë pjesë e debateve mediatike dhe publike dhe 
e uork-shopëve të ndryshme, gjë e cila shërben për shtimin e ndjeshmërisë, respektit 
dhe besimit në këtë vizion kombëtar.

3- “Dorën e thatë nuk e puth kush”, apo fuqizimi ekonomik

Nuk ka dyshim se zhvillimi ekonomik i një populli dhe vendi është shtylla kurrizore 
e trupit të tij. Siç është e ditur, apriori, se forca, fuqia dhe pavarësia ekonomike është 
kusht i fuqisë dhe pavarësisë politike. Pavarësia politike, në të njëjtën kohë, është 

premisë e domosdoshme për fitimin e respektit nga të tjerët dhe fillimin e ndikimit 
të jashtëm, si dhe fitimin e pozitave të duhura ndër popujt e tjerë. 

4- “Peshku i madh e ha të voglin”

Në marrëdhëniet mes shteteve fuqia bën dallimin,

Nuk ka dyshim se respekti i ndërsjelltë mes popujve dhe shteteve është i 
domosdoshëm për mbarëvajtjen e marrëdhënieve mes tyre. Mirëpo këtu, pra në 
kuadër të marrëdhënieve mes shteteve, del për detyrë përcaktimi i duhur i konceptit 
të respektit dhe motivit të tij. 

Historia tregon, por edhe aktualiteti, se popujve të dobët nuk u bëhet respekt. 
Madje në momente të amullisë së civilizimeve, popujt e dobët dhe të paaftë për të 
mbrojtur interesat e tyre, kanë qenë viktimë e dhunimeve të dhimbshme. Historia jo 
e largët e popullit shqiptar është argumenti më i mirë i këtij pohimi. Fakti i copëtimit 
të tokave shqiptare dhe i ndarjes së popullit shqiptar në disa shtete, është ndriçuesi 
më i mirë i kësaj historie të dhimbshme.

Nuk ka dyshim se fuqia ushtarake përbën premisën kryesore apo elementin 
thelbësor për sigurimin e fuqisë së duhur për të konkuruar në pistën e garës mes 
popujve. Për rrjedhojë, kthimi i vëmendjes, nga ana e popujve të vegjël, tek industria 
ushtarake, jo vetëm që nuk duhet konsideruar luks, por përkundrazi duhet të trajtohet 
si domosdoshmëri madhore. 

5- Diplomacia si arma më e fuqishme e popujve të vegjël

Duhet pranuar se masa e fuqisë së një populli a shteti, është e varur deri diku 
edhe nga volumi i tij, pra madhësia apo vogëlsia e tij. Sakaq popujt e vegjël, dhe jo 
vetëm popujt e vegjël, duhet t’i bashkëshoqërojnë intensivisht, fuqisë ekonomike dhe 
ushtarake, edhe fuqinë diplomatike. 

Në këtë kuadër, natyrshëm shfaqet rëndësia madhore e ngritjes dhe konsolidimit 
të institucioneve përkatëse për formimin e duhur diplomatik, i cili për rjedhojë çon 
në përfaqësimin e duhur diplomatik. Kjo do të mundësonte shkëputjen njëherë e 
përgjithmonë të fushës së diplomacisë nga emërimet në bazë të përkatësisë politike, 
gjë që çon domosdoshmërisht në një keqpërfaqësim dhe në një keqfunksionim në 
rrafshin diplomatik. Kuadro të tillë, në vend që ta kenë mendjen tek përfaqësimi i 

duhur i shtetit në rangun ndërkombëtar, si dhe tek ruajtja dhe shtimi i interesave 
të vendit e shtetit, do ta ketë mendjen tek mënyra se si të sigurojnë jetëgjatësinë e 
interesave të tyre materiale.

Sot ekzistojnë modele të suksesshme të shteteve të vogla dhe popujve të vegjël, të cilët 
gëzojnë pozitë goxha të respektuar në rangun ndërkombëtar, si shkak i mirëpërdorimit 
të fuqisë diplomatike dhe ushtarake. 

6- Popujt janë si individët: kush e respekton veten e respektojnë edhe 
të tjerët

Kjo shprehje nuk është thjesht një aforizëm, por është një fakt i madh. Nuk do 
zgjatem në këtë pikë, sepse nëse do të thoja diçka, do të kishte të bënte me shkaqet 
e respektimit të vetes si premisë e respektimit prej të tjerëve. Pikat e mësipërme janë 
pikërisht elementët kryesorë për krijimin e respektimit të vetes. 

7- Nuk vdes ajo kauzë që ka kush i del për zot

Të qenurit popull i madh apo i vogël nuk varet nga popujt, pasi ky është caktim 
i Zotit të njerëzisë, Allahut të Madhëruar. Ndërsa të qenurit popull apo shtet i fortë 
apo i dobët, kjo është sfida në të cilën Krijuesi i njerëzisë, Allahu i Madhëruar, i ka 
ftuar popujt të përcaktojnë me vullnetin e tyre se kush duan të jenë.

Fusha kryesore testuese e forcës së një populli dhe shteti, është mbrojtja apo braktisja 
e interesave të tij esencialë dhe madhorë. Popujt dhe shtetet, në marrëdhëniet mes tyre, 
marrin shumë në konsideratë precedentët e mëparshëm. D.m.th. nëse një populli të 
caktuar ia kanë cenuar një herë ekzistencën e tij, popujt e tjerë karshi tij e vlerësojnë 
shumë mënyrën se si ka reaguar. Dobësia në reagim ua shton oreksin e përsëritjes 
së precedentit, ndërsa forca dhe ashpërsia në reagim, i frikëson dhe i bën të jenë më 
të matur dhe më të kujdesshëm. Qëndrimi i shteteve fqinje, në të shkuarën dhe të 
tashmen, ndaj tokave shqiptare është fakt i mjaftueshëm për këtë pohim.

Mirëpo pas gjithë kësaj, popujt e vegjël duhet të kenë parasysh, madje duhet të 
besojnë fort, se asnjëherë nuk humb ajo e drejtë që ka kush e kërkon dhe ka kush i bie 
mbrapa. Ligjet hyjnore në këtë fushë janë shumë kokforta dhe të pandryshueshme: 
“Sa prej grupeve të vogla kanë mundur grupe të mëdha me lejen e Allahut”.(301)

(301) Kurani: Bekare, ajeti: 249. 

 Njëkohësisht, historia tregon se shumë transformime të mëdha në rang civilizimesh, 
kanë qenë shumë bujare për popujt e vegjël, por jo për të gjithë, por vetëm për ata 
popuj që kanë ditur si t’i shfrytëzojnë ashtu siç duhet ato mundësi historike të cilat 
mbase nuk përsëritet, vetëm se një herë në qindra vite.

8- “ Të ka vdekur vëllai...! Më qenka këputur krahu...!”(302)

Aftësia për të krijuar dhe për të ruajtur alencat e forta dhe të qëndrueshme, është 
një nga treguesit kryesorë të popujve dhe shteteve serioze, apo të shteteve që dinë të 
luajnë ashtu siç duhet në ringun e dialektikës mes popujve.

 
Në këtë lloj aleance, të fortë dhe të qëndrueshme, nuk ka dyshim se rol qendror 

luajnë interesat e ndërsjellta. Por, kurrsesi nuk duhet harruar faktori fetar, kulturor 
dhe historik. 

Popuj të zgjuar dhe të mençur janë ata popuj, edhe nëse janë të vegjël, që dinë t’i 
faktorizojnë të gjithë këto elementë, për të krijuar dhe konsoliduar të tilla aleanca që 
u shërbejnë interesave të tyre, por në të njëjtën kohë u mundësojnë të aspirojnë për 
një rol më të rëndësishëm dhe më të lavdishëm ndër popujt e tjerë. 

Populli shqiptar me të vërtetë e ka këtë mundësi të madhe edhe nga perëndimi 
edhe nga lindja, thjesht i duhet t’i faktorizojë ashtu siç duhet këto mundësi. Historia 
e marrëdhënies së popullit shqiptar me Perandorinë Osmane është një pasqyrë shumë 
e qartë e mundësisë së përfitimit nga kjo lloj aleance.

Besoj se kjo preambul, hedh dritë fort mirë mbi mënyrën se si duhet t’i qasen 
faktorët e ligjërimit islam, dhe jo vetëm, çështjes shqiptare brenda dhe jashtë saj, 
për të kontribuar ashtu siç duhet dhe aq sa duhet, për një zhvillim të brendshëm të 
popullit shqiptar dhe për një pozitë sa më të fortë, të qëndrueshme dhe të lavdishme 
ndër popujt e tjerë. 

(302) Ibn Hanbel, Ahmed, “Ez-Zuhd”, f, 551, si thënie të Lukman Hakimit, SHB “Daru`l-Kutubi`l-
Ilmije”, Bejrut, 1999

ligjërimi islam shqiptar  
dhe kontinenti

P
ër çështjen e integrimit në Europë kam folur më lart, po ashtu edhe për problemet 
ideore dhe vlerore me të cilat përballet civilizimi europian në veçanti dhe ai 

perëndimor në përgjithësi, sakaq qasja e kësaj nënteme ka si objekt dy çështje kryesore: 
ligjërimi islam shqiptar si model për ligjërimin islam në Europë dhe ligjërimi islam 
shqiptar dhe diaspora shqiptare.

Ligjërimi islam shqiptar si model për ligjërimin islam në Europë

Nevoja e shtrimit të kësaj teme buron nga dy fakte konkrete:

1- Dallimi mes myslimanëve shqiptarë dhe atyre në Europë në përgjithësi në 
aspektin e autoktonitetit.

2- Lista e prioriteteve të angazhimeve
Të qenit e myslimanëve shqiptarë autoktonë në këtë pjesë të Europës, që quhet 

Ballkan, përbën një fakt shumë të rëndësishëm që duhet marrë në konsideratë në 
ndërtimin e një ligjërimi vizionar e të qëndrueshëm, jo vetëm për vetë myslimanët 
shqiptarë, por edhe për prezencën islame në Europë në tërësi.

Autoktoniteti, veç faktit se i jep forcë këtij ligjërimi, e bën atë të jetë me këmbë 
në tokë, pra më real, më origjinal, më i vërtetë, më konkret. E bën atë një ligjërim 
të ndërtuar, veç bazës parimore islame, mbi kërkesat reale të aktualitetit dhe jo të 
ndërtuar mbi bazën e kërkesave të stisura nga trysnia apo presioni i të qenurit i huaj.

Autoktoniteti krijon mundësinë për një ligjërim akumulativ dhe jo të atypëratyshëm, 
largpamës dhe jo dritëshkurtër, që e shikon veten si një domosdoshmëri të paevitueshme 
për aktualitetin e tij dhe jo si një shtojcë, që e konsideron veten si një kontribues 
jetik për ecjen përpara të shoqërisë së tij dhe jo thjesht si një përpjekje për të ruajtur 
veten, një ligjërim që e di më së miri rëndësinë e vetes dhe pozicionin e tij në 
shoqërinë dhe vendin e tij, e jo një ligjërim me vizion gri për shkak të mjegullnajave 
të vazhdueshme të fushatave të presionit dhe të dyshimit, një ligjërim që orientohet 
nga një listë prioritetesh të çështjeve thelbësore autentike dhe burimore dhe jo nga 
një listë e shkartisur e të shënuar nga situata të fabrikuara në mënyrë permanente e 
të vazhdueshme. 

Pikërisht ky lloj ligjërimi është ai që mund të ndërtojnë faktorët e ligjërimit islam 
autokton. Po ashtu ky ligjërim është ai për të cilin ka nevojë prezenca islame në 
Europë, e cila në përqindjen më të madhe të saj është e ardhur nga jashtë Europës.

Ligjërimi islam shqiptar dhe diaspora shqiptare

Lëvizjet e shqiptarëve drejt Perëndimit janë të kahershme. Kjo lëvizje, siç dihet, 
është intensifikuar nga gjysma e shekullit të njëzetë e këndej.

 
Nga momenti që myslimanët shqiptarë janë vendosur në Perëndim, e deri tani, i 

kanë mbajtur sytë nga origjina e tyre në lidhje me nevojën për kuadër dhe orientim 
fetar. Ky fakt i ngarkon akoma dhe më shumë me përgjegjësi faktorët islamë shqiptarë 
karshi prezencës islame shqiptare në Europë.

Disa veçori të kësaj prezence...

Nuk ka dyshim se lloji i rolit dhe i përgjegjësisë së faktorëve të ligjërimit islam 
shqiptar karshi shqiptarëve në diasporë, varet shumë edhe nga njohja dhe perceptimi 
i saktë i aktualitetit të tyre atje ku jetojnë.

Veçori pozitive...

1- Aftësi integrimi dhe përshtatje

Aftësia për t’u integruar dhe përshtatur është një nga tiparet më dalluese të 
shqiptarëve në Perëndim. Pra njeriu shqiptar nuk e sheh veten të huaj në Europë. Kjo 
vjen edhe si pasojë e karakterit të vetë shqiptarëve, por edhe të politikave të shumicës 
së shteteve europiane dhe perëndimore në përgjithësi ndaj ballkanasve emigrantë  
në Europë.

Problemi demografik me të cilin përballet çdo ditë e më shumë Europa dhe 
Perëndimi, e bën atë nevojtare për burime të reja njerëzore, të cilat plotësojnë boshllëqet 
e krijuara jo vetëm në aspektin demografik, por edhe atë ekonomik e financiar. Sakaq, 
e shtyrë nga kjo nevojë, Europa do të shikojë tek ata që janë më të afërmit me ta në 
aspektin e kulturës dhe aftësisë integrative. Ballkanasit në përgjithësi, dhe shqiptarët 
në veçanti, janë në krye të popujve të kërkuar dhe të mirëpritur në Europë. Për këtë 
dëshmojnë si statistikat dhe aktualiteti.

2- Ambicie dhe shpirt sipërmarrës

Këtë pohim do ta mbështesnin dhe më shumë studimet statistikore, të cilat duhet 
t’i zhvillojnë vetë shqiptarët, për të qenë sa më të qartë rreth zhvillimeve të prezencës së 
tyre. Por aktualiteti dëshmon se shqiptarët e dalluar në fusha të ndryshme profesionale, 
si ajo e artit dhe e sipërmarrjes së biznesit, janë të shumtë në Perëndim. 

Natyrisht, sfidë e kësaj ambicie është lartësimi i tavanit të saj, për t’u shtrirë 
vertikalisht dhe horizontalisht edhe në sfera të tjera, si ajo e shkencës, politikës dhe 
e lidershipit, për të mos mbetur vetëm tek fusha e artit dhe biznesit, edhe pse kjo e 
fundit është jo pak e rëndësishme.

3- Komunitet vlerash

Pak më sipër cekëm problemin demografik të popujve europianë, që vjen edhe si 
pasojë e të menduarit neoliberal në lidhje me lirinë dhe për pasojë, edhe femrën dhe 
familjen. Nga kontaktet e vazhdueshme me prezencën shqiptare në Europë, duket se 
shqiptarët në përgjithësi dhe shqiptarët myslimanë në veçanti, janë akoma të interesuar 
praktikisht për ta ruajtur vlerën e familjes, interesim të cilin e shprehin konkretisht 
përmes krijimit të familjeve të reja dhe të shtimit dhe bashkimit familjar.

Veçori për t ’u rishikuar...

1- Krah pune...

Pjesa më e madhe e shqiptarëve ka lëvizur drejt Perëndimit të shtyrë nga nevoja 
ekonomike. Ky fakt ka luajtur rol jetik në përcaktimin e karakterit ekonomik e 
financiar të kategorisë së synimeve dhe qëllimeve e rrjedhimisht të llojit të ambicieve. 

Pikërisht kjo gjendje është ajo që seriozisht duhet rishikuar nga prezenca shqiptare 
në Europë e në Perëndim. Nëse veçoritë pozitive të lartpërmedura, nga të cilat 
karakterizohen shqiptarët në Europë, do të pasurohen me shqetësimin e lartësimit 
të ambicjeve për të pasur një rol konkret dhe real në fushat e tjera, veçanërisht atë të 
arsimimit, të shkencës, të politikës e të lidershipit, popujve Europianë dhe civilizimit 
Europian do ju vinte një e mirë akoma dhe më e madhe nga ana e shqiptarëve, në 
aspektin e rolit dhe kontributit civilizues, por edhe vetë shqiptarët do e ndienin 
veten më të vlerësuar dhe më të integruar pozitivisht. Pra, do të kishin mundësinë 
ta transferonin veten nga nga kategori krah pune, në një kategori inovative dhe me 
kontribut të karakterit thelbësor civilizues.

Diaspora shqiptare në shërbim të kauzës shqiptare...

Një nga rolet më të rëndësishme që mund ta luajë diaspora shqiptare në Perëndim, 
dhe do ta kishte të mundur ta luante nëse ngrihet në nivelet e larta të ndikimit në 
Europë, është lobimi për çështjen shqiptare, apo për kauzën shqiptare për të cilën 
folëm më lart.

Mirëpo edhe ky rol varet drejtpërsëdrejti, veç zënies së pozitave të larta në Europë, 
edhe nga niveli i shqetësimit dhe ndërgjegjësimit në lidhje me këtë rol, si dhe nga 
niveli i lartë i përkatësisë së diasporës shqiptare ndaj popullit, vendit dhe kauzës së 
tyre. Ky rol varet gjithashtu nga aftësia e shtetit shqiptar për të ruajtur dhe konsoliduar 
marrëdhëniet me diasporën, si dhe nga aftësia për t’i faktorizuar ashtu siç duhet.

2- Sfida e arsimimit...

Natyra e motivit ekonomik dhe financiar që ka shtyrë emigrimin e brezave të parë 
të shqiptarëve në Perëndim, ka prekur jo në pak raste edhe brezat e rinj që lindin dhe 
rriten atje. 

Karshi kësaj sfide, dhe për hir të kapërcimit të saj, brezat e parë duhet të vetëdijësohen 
për rëndësinë jetike të nxitjes dhe shtytjes së brezave të rinj, për t’u arsimuar dhe 
kualifikuar shkencërisht dhe profesionalisht, duke ditur se vetëm kështu mund të 
kenë të drejtë të rrisin ambiciet e tyre dhe të kenë rol dhe kontribut real në zhvillimin, 
madje dhe në përmirësimin e civilizimit europian.

3- Sfida e gjuhës...

Sfida e ruajtjes së gjuhës mëmë është një sfidë reale e prezencës islame në Perëndim. 

Dobësimi i lidhjeve me gjuhën do të shkaktonte avari jo të lehta në dy drejtime të 
rëndësishme: dobësimin e komunikimit me atdheun e tyre, pra dobësimin e identitetit 
kombëtar, i cili do të çonte për rrjedhojë në dobësimin e rolit që mund dhe duhet të 
ketë diaspora në kauzën kombëtare. Veç këtyre të dyjave, dobësimi i gjuhës do të 
shkaktonte vështirësi të ndjeshme në furnizimit e diasporës me kuadër fetar nga ana 
e vendeve mëmë, për shkak të pamundësisë së komunikimit gjuhësor dhe diskursiv 
mes kuadrove fetar dhe diasporës, të paktën përkohësisht.

4- Mes materializmit dhe imanit...

Natyra e karakterit pragmatik dhe e mendësisë empirike e materialiste e civilizimit 
europian, bën që hapësira dhe mundësia e muslimanëve për të kontaktuar natyrshëm me 
besimin dhe praktikat e tij të jetë shumë e ngushtë. Thënë thjesht dhe drejpërsëdrejti: 
ruajtja e besimit dhe përkushtimit fetar në Perëndim nuk është çështje e lehtë. 

Në Perëndim realisht janë shumë pak gjëra që ta kujtojnë Allahun. Ezani dëgjohet 
vetëm brenda mureve të xhamisë. Xhamitë dhe minaret janë thuajse inekzistente në 
qendrat e urbanizuara. Periferitë janë sfera kryesore e atyre pak objekteve që meritojnë 
të quhen xhami. Objektet e xhamive, duke qenë periferike, ftojnë drejt izolimit të 
myslimanëve dhe mënjanimit të rolit të tyre siç ftojnë njëkohësisht psikologjinë e 
myslimanit për ta trajtuar xhaminë si diçka po ashtu periferike dhe të dorës së dytë. 

Të gjitha këto fakte e vënë myslimanin përballë një dialektike të ashpër mes jetës 
materialiste dhe besimit të tij. 

Kjo gjendje duhet të merret në mënyrë shumë të veçantë në konsideratë, nga 
faktorët i ligjërimit islam, të cilët furnizojnë në mënyrë të vazhdueshme diasporën me 
kuadrin fetar. Pra, qasja ndaj çështjes së besimit për diasporën myslimane shqiptare 
në Perëndim, duhet të jetë qasje ndaj një çështje ekzistenciale dhe jo të konsiderohet 
a priori. Shqetësimi dhe interesimi real për këtë sfidë duhet të shfaqet në radhë të 
parë nëpërmjet diskursit fetar si: hytbet, ligjëratat, konferencat, kongreset, trajnimet 
fetare... etj.

Mendoj se këto çështje, të lartrajtuara, mund të shërbejnë si platforma bazë mbi të 
cilën duhet të ngrihet ligjërimi islam shqiptar, i aftë për të qenë model i eksportueshëm 
për prezencën islame në Europë, në përgjithësi, dhe për diasporën shqiptare islame 
në veçanti.

-xiii-

ligjërimi islam dhe jomyslimanët

P
ërbërja fetare dhe besimore heterogjene e popullit shqiptar, edhe pse myslimanët 
janë shumicë, i jep kësaj teme një pozitë të veçantë në vëmendjen e faktorëve të 

ligjërimit islam shqiptar. Kjo temë merr rëndësi të veçantë, sepse bashkëjetesa fetare 
ndër shqiptarët, shihet me një sy të veçantë nga popujt dhe shtetet e tjera të rajonit 
dhe të Europës, pra, shihet dhe prezantohet si një model suksesi.(303) 

Kurani dhe Suneti Profetik e konsiderojnë temën e marrëdhënieve me jomyslimanët, 
si një nga temat qendrore të Islamit. 

Kurani që në fillimet e tij, e në mënyrë të vazhdueshme deri në fund të tij, i 
qaset kësaj teme në kontekste të ndryshme, të cilat nxjerrin në pah shumë qartë 
metodologjinë mbi bazën e së cilës duhet të ndërtohen marrëdhëniet me jomyslimanët. 

Historia e gjatë e civilizimit islam hedh dritë të plotë mbi arsyen e kësaj qasje 
intensive kuranore dhe profetike ndaj besimit ndryshe. Pra, besimi ndryshe do të 
ishte pjesë e pandarë e civilizimit islam ndër shekuj dhe myslimanët do të kishin të 
bënin vazhdimisht me ta, për sakaq duhej rregulluar mirë dhe qartë kjo marrëdhënie. 

Profeti Muhamed a.s duke qenë Kurani që ecte në tokë, duhej ta konkretizonte 
domosdoshmërisht këtë marrëdhënie, për të qenë ky konkretizim si model i përkryer 
për myslimanët dhe për të gjithë njerëzimin deri në ditën e gjykimit. 

Këtë bëri Profeti Muhamed a.s sapo zbriti në Medinen e ndriçuar, duke nënshkruar 
me hebrenjtë dhe arabët konventën historike të të drejtave dhe detyrimeve të 

(303) Krasniqi, Mark, “Toleranca në traditën shqiptare”, Akademia e Shkencave dhe e Arteve e 
Kosovës, Prishtinë, 2007

përbashkëta, e duke i përfshirë hebrenjtë ligjërisht në shtetin islam dhe duke i bërë 
pjesë integrale të tij.(304) 

Bazat e përjetshme të marrëdhënieve me të ndryshmin në besim

Fillimisht duhet theksuar se qasja burimore islame, kuranore dhe profetike, ndaj 
besimit ndryshe nuk është e karakterit pragmatik, apo diplomatik dhe as e përkohshme. 
Këtë marrëdhënie Islami e ngre mbi baza të përjetshme parimore e besimore, të cilave 
u jep si garanci përjetësinë burimore dhe llogaridhënien besimore para Allahut të 
Madhëruar në Ditën e Kijametit. 

Për rrjedhojë këto baza janë të pacenueshme, të përjetshme, të qëndrueshme dhe 
universale, përveçse në rastet e shkeljes së këtyre bazave të cilat edhe këto i parashikon 
e drejta hyjnore universale.

1- Garantimi i lirisë së besimit

“Nuk ka imponim në fe. E drejta është ndarë tashmë nga paudhësia”.(305)

 “Ne ia treguam rrugën, ose bëhu falënderues ose ji prej mohuesëve”.(306) 
“A mos vallë do t’i detyrosh njerëzit të jenë besimtarë”. (307) 
“Profetit i del për detyrë vetëm transmetimi”. (308) 

Këto ajete kuranore dhe shumë të tjera, përbëjnë shtratin e fortifikuar të garantimit 
të lirisë së besimit. Transmetohet se ajeti: “Nuk ka imponim në fe...” ka zbritur për 
arsye se arabët e Medines i pagëzonin fëmijët e tyre si të krishterë, apo si hebrenj. 
Kjo kishte ndodhur para se të vijë Islami në Medinë. Pasi arabët e Medines u bënë 
myslimanë, filluan të këmbëngulin dhe të ushtrojnë presion ndaj fëmijëve të tyre për 
t’i kthyer në Islam.(309) Për ta kuruar këtë çështje zbret ky ajet i madhërishëm kuranor, 
për t’i dhënë fund një herë e për gjithmonë imponimit në fe.

(304) Ibn Hisham, Abdulmelik, “Es-Siratu`n-Nebevije”, vëll. 2, f.94-95; Ali, Ibrahim, “Sahihu`s-
Sirati`n-Nebevije”, f. 198-207.

(305) Kurani: Bekare, ajeti: 256. 

(306) Kurani: Insan, ajeti: 3. 

(307) Kurani: Junus, ajeti: 99. 

(308) Kurani: Maide, ajeti: 99. 

(309) Hadith i vërtetë. Ebu Daudi (2682) dhe Nesaiu në “Sunenu`l-Kubra”, (11049).

Apostazia...ose dalja nga Islami..!

Në kuadër të kësaj teme, lind pyetja: a ka të drejtë njeriu të dalë nga Islami me 
vullnetin e tij të lirë ashtu siç hyri në të me vullnetin e tij të lirë?!

Rëndësia e konceptimit të drejtë të kësaj teme shfaqet veçanërisht në ato raste 
kur diskutohet për të drejtat dhe liritë themelore të njeriut dhe bëhet akoma më 
problematike kur, me qëllim të mirë apo të keq, shtrohet diskutimi rreth ndëshkimit 
penal për daljen nga Islami.

Jo pak është diskutuar rreth kësaj teme nga dijetarët bashkëkohorë mysliman duke 
qenë shpesh, siç përmendëm dhe më lartë, përballë debateve të nxehta shkencore 
bashkëkohore, të cilat në përgjithësi janë stisur nga shumë prej orientalistëve të vjetër 
dhe bashkëkohorë për t’i vënë myslimanët në siklet dhe për t’i zënë ngushtë, si dhe 
për ta paraqitur Islamin si të paaftë për t’iu përgjigjur zhvillimeve bashkëkohore.

Shkollat islame në lidhje me këtë çështje 

Dy janë mendimet apo qëndrimet islame në lidhje me dispozitën e apostazisë.
(310) Mendimi që mbështet ndëshkimin penal të apostazisë në të gjitha rastet përveç 
imponimit ekstrem, si dhe mendimi që mbështet ndëshkimin penal vetëm në ato 
raste kur apostazia kapërcen kufijtë individualë dhe shoqërohet me përpjekje për të 
përmbysuar rendin kushtetues islam, apo me grusht shteti dhe gjakderdhje. 

Mendimi i parë

Baza e argumentuese e këtij qëndrimi është thënia profetike: “Kush ndërron fenë 
e tij vriteni”.(311)

Këtij hadithi profetik i bashkangjiten edhe disa hadithe të tjera të ngjashme, të 
cilat e përforcojnë mendimin e penalizimit të apostazisë.

Mendimi i dytë

Baza argumentuese e këtij qëndrimi janë parimet e përgjithshme universale, 

(310) Rajsuni, Ahmed, “El-Kulijatu`l-Esasijeh li`sh-Sheriati`l-Islamijeh”, f. 169-180, (e perifrazuar). 
SHB Dar As-selam 2010

(311) Hadith i vërtetë. Buhariu (6922).

kuranore siç janë ajetet e larpërmendura në fillim të kësaj nënteme, e veçanërisht 
ajeti kuranor: “Nuk ka imponim në fe”.(312) 

Qëllimi kryesor i paraqitjes së këtyre qëndrime nuk është ezaurimi i kësaj çështje, 
gjë e cila është e pamundur në kuadrin e kësaj qasje, por është tërheqja e vëmendjes 
tek fakti se vendimi sheriatik për apostazinë, jo vetëm që nuk është konsensual por 
përkundrazi është shumë i diskutueshëm. 

Kuptimi i specifikave sheriatike nën hijen e principeve universale islame

Për të kuptuar sado pak arsyet e këtij mospajtimi rreth çështjes së apostazisë, 
si dhe për të kuptuar peshën e mendimit të dytë, le të sjellim ndërmend disa prej 
karakteristikave kryesore të parimeve universale sheriatike dhe normave juridike, nën 
hijen e së cilave duhet dhe mund të kuptohen ashtu siç duhet shumë prej çështjeve 
sheriatike specifike, e veçanërisht çështja e apostazisë.

Për një shtjellim më të zgjeruar, këtë çështje e ka trajtuar hollësisht Prof. Dr Ahmed 
Rajsuni në librin e tij: “El-kulijat el-sherije- Principet universale sheriatike”, si dhe Shejh 
Jusuf Kardavi në librin e tij: “Tiparet e shoqërisë islame të synuar”, të cilët do të vijnë 
edhe në shqip së shpejti.

Universaliteti i parimeve kuranore

Universaliteti është një nga karakteristikat kryesore e parimeve kuranore. Mirëpo, 
që të kuptojmë ashtu siç duhet universalitetin e parimeve kuranore, duhet t’i japim 
përgjigje pyetjes se ç’kuptojmë me universalitet dhe cilat janë efektet e një parimi 
universal.

Përjetësia e tyre

Përjetësia është karakteristika më dalluese e universales. Pra nuk mund të diskutohet 
për diçka universale, vetëm nëse është e përjetshme. 

Qëndrueshmëria e tyre

Parimi universal është i qëndrueshëm, i pacenueshëm dhe i pandryshueshëm. 

(312) Kurani: Bekare, ajeti: 256. 

Principaliteti

Parimi univeral është bazik, themeltar, diçka mbi të cilën mbështetet diçka tjetër, 
diçka thelbësore, qendrore dhe jo periferike. Parimi universal është element thelbësor 
nga i cili derivojnë koncepte të tjera, dhe jo e kundërta.

Të paabrogueshme

Duke qenë të përjetshme, parimet universale janë të paabrogueshme, të 
paderogueeshme, pra të pazëvendësueshme.

Gjykuese dhe jo të gjykuara

Pra, janë principe a priori dhe përbëjnë bazën mbi të ciën gjykohen specifikat 
sheriatike.

Analizë konkrete...

Le të bëjmë një analizë konkrete të çështjes së apostazisë nën hijen e këtyre 
karakteristikave të parimeve universale sheriatike, për të parë konkretisht ndikimin 
e kësaj analize mbi këtë çështje.

Thamë pak më sipër se argumenti kryesor i mendimit të parë në lidhje me 
ndëshkimin penal të apostazisë është hadithi i saktë profetik: “Kush ndërron fenë 
e tij vriteni”(313), siç theksuam se ekzistojnë edhe transmetime të tjera të sakta me të 
njëjtin kuptim.

Para analizës... 

Duhet theksuar fort se burimet islame, Kurani dhe Suneti, ashtu siç përmbajnë 
argumentet specifike për çështje të caktuara, në të njëjtën kohë përmbajnë edhe 
metodologjinë e kuptimit të këtyre argumenteve specifike. Problemi kryesor në lidhje 
me të kuptuarit e këtyre argumenteve specifike, është tek përpjekja për ta kuptuar 
një ajet apo hadith të caktuar në mënyrë të veçuar, pra në vetvete, e të shkëputur 
nga metodologjia burimore e të kuptuarit. Kjo metodologji e të kuptuarit përbën 
laboratorin e domosdoshëm testues të kuptimit të argumenteve specifike, e nëse një 
ajet apo hadith specifik, pasi është verifikuar saktësia e hadithit, tentohet të kuptohet 

(313) Hadith i vërtetë. Buhariu (6922).

jashtë këtij laboratori, atëherë mundësia e konceptimit të gabuar do të jetë shumë e 
madhe. 

Elementët jetikë të metodologjisë kuranore konceptuese 

Si të bashkëveprojmë me to

Elementët jetikë të këtij laboratori konceptues janë disa(314), por në kuadër të kësaj 
analize mjafton të përmenden tre prej këtyre elementëve:

Elementi i parë: Kuptimi objektiv i një ajeti apo një hadithi të caktuar. Pra, 
kuptimi i tij në kuadër të të gjithë ajeteve apo haditheve që flasin për të njëjtën temë.

Elementi i dytë: Kuptimi i Sunetit Profetik nën hijen e Kuranit. Pas kuptimit 
të hadithit në kuadër të Sunetit, të të gjithë haditheve të së njëjtës temë, duhet të 
analizohet patjetër nën hijen e Kuranit, pra të ajeteve Kuranore të së njëjtës temë, 
duke ditur se asnjëherë Suneti nuk bie në kundërshtim me Kuranin.

Elementi i tretë: Principet universale burimore islame, karakteristikat e së cilave i 
përmendëm më sipër. Ky element përbën filtrin e fundit të metodologjisë konceptuese. 
Ndryshe mund të thuhet se ky element është certifikuesi përfundimtar dhe gjykuesi 
suprem, i saktësisë ose jo, të një domethënie të një ajeti apo hadithi të caktuar. Pra, 
pyetja: nëse domethënia specifike e një ajeti apo hadithi është apo jo në përputhje 
me principet universale Islame, duhet të marrë patjetër përgjigje, në të kundërt 
vetë konceptimi specifik që merret nga një ajet apo hadith i caktuar, po ashtu edhe 
konsekuencat e tij, rrezikojnë të jenë gabim.

Një provë metodologjike konceptuese...!

Pas kësaj qasje, le të vijmë tek një prove konkrete

I Dërguari i Allahut (Paqja qoftë mbi të) ka thënë: “Kush ndërron fenë e tij 
vriteni”(315) 

Hadithi është i saktë. Kuptimi i tij është eksplicit, i qartë e i drejtpërdrejtë. Sakaq 

(314) Kardavi, Jusuf. “Si të bashkëveprojmë me sunetin profetik”, SHB Dar Shuruk, Kajro 2002

(315) Hadith i vërtetë. Buhariu (6922).

referimi tek domethënia e vetëm këtij hadithi specifik çon në përftimin e dispozitës 
së ndëshkimit me vdekje të apostazisë, apo të ndërrimit të fesë. 

Por le ta dërgojmë këtë domethënie të këtij hadithi specifik tek filtri i fundit 
i metodologjisë konceptuese, principet universale kuranore. Pikërisht këtu do të 
konstatojmë një përplasje shumë të dukshme mes domethënies së hadithit dhe 
principit kuranor universal: “Nuk ka imponim në fe. E drejta është dalluar nga 
paudhësia”.(316)

Në këtë rast, duke ditur se suneti profetik nuk bie asnjëherë ndesh me Kuranin, 
duhet të shohim zgjidhje të tjera. 

Hadithi, siç thamë më sipër është i saktë. Për çështjen e abrogimit të këtij hadithi 
nuk kemi argument. Po ashtu hadithi është eksplicit dhe i qartë, pra nuk pranon 
interpretim tjetër. 

Kështu që duhet të kalojmë domosdoshmërisht tek filtri i parë, ai i analizës 
objektive, pra të kuptimit të një hadithi specifik nën hijen e të gjithë haditheve të 
tjera, për të konstatuar nëse kemi ndonjë hadith tjetër që me ndonjë detaj të tij na 
jep ndonjë kuptim shtesë apo kufizuese.

Një prej haditheve që flet për çështjen e apostazisë është i transmetuar nga Ibnu 
Mesudi, Aishja, Ebu Hurejra, Enesi, Ibnu Abasi etj., se Profeti a.s ka thënë: “Nuk 
lejohet cenimi i jetës së myslimanit vetëm se në tre raste: Kur bën amoralitet, kur 
vret dikë dhe kur braktis fenë e tij dhe ndahet nga xhemati”. (317)

Tek ky hadith gjejmë një shtesë të veçantë: “...dhe ndahet nga xhemati”, që i 
jep kuptimit te hadithit një dimension tjetër. Shumë mirë këtu mund të aludohet, 
siç kanë bërë shumë dijetarë(318), se që apostazia të ndëshkohet me vdekje, ajo duhet 
të shoqërohet me dalje nga xhemati i myslimanëve pra, me përçarjen e tyre, me 
kryengritje, me grusht shteti dhe me përpjekje për të prishur rendin kushtetues. 

(316) Kurani: Bekare, ajeti: 256. 

(317) Hadith i vërtetë. Buhariu (6878) dhe Muslimi (1676).

(318) Shiko “Tuhfetu`l-Ahuadhi”, vëll. 4, f. 457 dhe “Aunu`l-Mabud”, vëll. 12, f. /5.

Duhet theksuar gjithashtu se diskutimi rreth kësaj çështje, edhe në mesin e dijetarëve 
bashkëkohorë, është mjaft i gjatë. Mirëpo të bën përshtypje vendimi i Umer Ibnu 
Hatabit rreth kësaj çështje. Ai r.a ishte i mendimit, se heretiku nuk duhet të vritet, por 
të burgoset. Madje ai e kritikoi veprimin e të deleguarit të tij, i cili i vrau disa heretikë. 
Ibnu Ebi Shejbeh transmeton se Umer ibn Khatabi ka thënë të deleguarit të tij: “Nëse 
do i kishe lënë të gjallë, do ishte për mua më e mirë se çka prekin rrezet e diellit”. (319)

Nga ky qëndrim i Umer Ibnu Hatabit r.a, kuptohet se nga thëniet e Profetit 
a.s në lidhje me apostazinë, ai ka kuptuar se kjo çështje duhet të gjykohet nga 
pasojat shoqërore dhe politike që lë apostazia dhe jo thjesht në bazë të përzgjedhjes  
individuale.(320)

Pas kësaj qasje jo pak të rëndësishme, kthehemi edhe një herë tek bazat e përjetshme 
të marrëdhënieve me të ndryshmin në besim.

2- Uniteti i prejardhjes njerëzore

Allahu i Madhëruar urdhëron e thotë: “O ju njerëz, Ne ju kemi krijuar nga një 
mashkull dhe një femër dhe ju kemi bërë popuj e fise që të njiheni me njëri-tjetrin. 
Më i nderuari prej jush tek Allahu është ai që është më i devotshmi”.(321) Profeti 
a.s thotë: “Të gjithë jeni prej Ademit dhe Ademi është prej dheut”.(322) 

3- Shenjtëria e jetës, e gjakut, e dinjitetit

“Të vrasësh një njeri që nuk ka vrarë ndokënd e as ka shkatërruar në tokë, 
është sikur të vrasësh të gjithë njerëzinë, e ta ngjallësh atë është sikur ke ngjallur 
të gjithë njerëzinë”.(323) 

“Ne i kemi lartësuar bijtë e Ademit dhe u kemi mundësuar të udhëtojnë në 
tokë e në det dhe i kemi lartësuar mbi shumë krijesa të tjera që i kemi krijuar”.(324)

(319) Thënie e vërtetë. Ibn Ebi Shejbeh, vëll. 12, f. 266, nr. 33406.

(320) Kardavi, Jusuf, “Melamihu`l-Muxhtemai`l-Muslim”, f. 30.

(321) Kurani: Huxhurat, ajeti: 13. 

(322) Hadith i vërtetë për shkak të dëshmive përforcuese. Tirmidhiu (3270) dhe El-Ezraki në “Akhbâr 
Meke”, (713). 

(323) Kurani: Maide, ajeti: 32. 

(324) Kurani: Isra, ajeti: 70. 

Pra, kuptohet qartë nga këto ajete kuranore se njerëzit janë të barabartë në 
shenjtërimin e jetës, të gjakut e të dinjitetit. 

 
4- Bashkëpunimi për mirë dhe ndalimi nga e keqja

“Bashkëpunoni në të mirë e devotshmëri e mos bashkëpunoni në mëkat dhe 
armiqësi”.(325) 

“Allahu nuk ju ndalon t’i respektoni dhe t’i trajtoni me drejtësi ata që nuk 
ju kanë luftuar për shkak të besimit tuaj e as nuk ju kanë dëbuar nga shtëpitë 
tuaja”.(326) 

Këto ajete kuranore themelojnë marrëdhënien mbarënjerëzore mbi bazën e 
bashkëpunimit për mirë e ndalimit nga e keqja. 

Bazat e marrëdhënieve ndërshqiptare

Kurora e mrekullueshme e bazave të përjetshme, mbi të cilat Islami ndërton 
marrëdhëniet me të ndryshmin në besim, në kuadrin e aktualitetit shqiptar zbukurohet 
edhe më shumë me disa elementë të tjerë specifikë të këtij aktualiteti. 

1- Uniteti kombëtar 

Të qenurit një racë e një komb, është një fakt që i konsolidon dukshëm marrëdhëniet 
e myslimanëve shqiptarë, me shqiptarët e tjerë të ndryshëm në besim me ta. Pra, 
vëllazërisë humane i shtohet edhe vëllazëria kombëtare. “E për tek populli i Themudit 
dërguam vëllanë e tyre Salihun. E ai iu tha: O populli im adhurojeni Allahun. Ju 
nuk keni zot tjetër veç Tij”.(327) 

2- Histori e përbashkët

Islami dhe Krishterimi kanë një histori të gjatë në tokat shqiptare. Sipas të dhënave, 
kjo histori shkon afër shtatë shekuj, duke pasur parasysh se Islami në Ballkan dhe 
në tokat shqiptare ka hyrë para ardhjes së Perandorisë Osmane.(328) Këto dy besime 

(325) Kurani: Maide, ajeti: 2. 

(326) Kurani: Mumtehine, ajeti: 8. 

(327) Kurani: Hud, ajeti: 61. 

(328) Krasniqi, Nehat, “Zhvillimi i kulturës shqiptare me ndikime orientale prej shekullit XVIII deri në 

kanë histori të përbashkët edhe në aspektin e përpjekjeve për themelimin e shtetit 
të ri shqiptar që në fundshekullin e nëntëmbëdhjetë dhe fillimshekullin e njëzetë. 
Këtu duhet theksuar roli i veçantë që kanë luajtur shqiptarët e të dy besimeve nën 
Perandorinë Osmane, veçanërisht në aspektin e drejtimit të saj.

3- Vatan i përbashkët

Të dy këto besime kanë ndarë të njëjtin vatan në aspektin e të jetuarit në të, në 
aspektin e ndërtimit dhe zhvillimit të tij, por edhe të mbrojtjes së tij. 

4- E ardhmja e përbashkët

Është mëse e natyrshme që të punohet për një të ardhme të përbashkët nën hijen 
e një kombi, historie dhe vatani të përbashkët.

5- Përvoja e veçantë e bashkëjetesës

Bashkëjetesa shekullore dhe historike mes Islamit dhe Krishtërimit ndër popullin 
shqiptar, është një vlerë reale që duhet marrë seriozisht në konsideratë nga faktorët 
e ligjërimit islam shqiptar, sepse në radhë të parë është fakt i vërtetë dhe në radhë 
të dytë, ky fakt, duke qenë se myslimanët janë shumica e popullit shqiptar, tregon 
për aftësinë e Islamit dhe myslimanëve jo vetëm për përfshirjen e të ndryshmit në 
besim, por edhe për aftësinë e tij për të respektuar tjetrin dhe për të shtrirë dorën e 
bashkëpunimit për të mirë me të.

fillimet e Rilindjes Kombëtare”, IAP, Prishtinë, 2017, f. 68-72

-xiv-

ligjërimi islam dhe tarikatet

Q
asja ndaj tarikateve islame në Shqipëri vjen si pasojë e disa fakteve konkrete e 
historike, edhe pse kjo qasje e shkurtër në vetvete, do të jetë vetëm ndaj fenomenit 

“Tarikat” dhe jo ndaj vetë tarikateve. Pra, do të jetë me karakter subjektiv e teorik, që 
synon të tërheqë vëmendjen dhe t’u japë përgjigje këtyre dy pyetjeve të rëndësishme: 
pse duhet t’u kushtohet vëmendje tarikateve dhe cilët janë elementët kryesorë të 
metodologjisë së kësaj qasje? 

Pse vëmendja ndaj tarikateve islame...?!

Janë disa arsye objektive që e bëjnë të domosdoshme shtrirjen e vëmendjes tek 
tarikatet islame në Shqipëri dhe mendoj se pavëmendja dhe lënia pas dore e kësaj teme, 
është me pasoja negative të rënda jo vetëm për Islamin dhe myslimanët shqiptarë, por 
edhe për të gjithë popullin shqiptar dhe të ardhmen e tij. Sakaq duhet të vizatohet 
një platformë e plotë konceptuale dhe parimore për hir të një marrëdhënie të saktë 
e të drejtë me këtë çështje.

1- Tarikatet si fakt historik 

Tarikatet islame në Shqipëri kanë histori të gjatë. Madje me të drejtë duhet thënë 
se Islami në trevat shqiptare jo vetëm që ka ardhur në të njëjtën kohë me tarikatet, 
por jo pak prej figurave të tyre kanë luajtur një rol të rëndësishëm në përhapjen e 
Islamit në trevat shqiptare. 

Duhet pasur parasysh gjithashtu në të njëjtën kohë, se tarikatet kanë qenë një fakt 
jo vetëm në Perandorinë Osmane, por edhe në pjesët e tjera gjeografike të civilizimit 
islam. Pra, kemi të bëjmë me një fakt bashkëshoqërues të civilizimit islam, ku tarikatet 
shihen si entitete me rol konkret në sferat e ndryshe të këtij civilizimi, veçanërisht në 
aspektin shkencor dhe ushtarak.



çështje të rëndësishme dhe madhore të ligjërimit islam282

Kjo ka bërë që dijetarët myslimanë, përgjatë kësaj historie, jo vetëm të mos e lënë 
këtë fakt jashtë vëmendjes, por përkundrazi, të mobilizohen për ta sqaruar teorikisht, 
konceptualisht dhe sheriatikisht. 

Madje vetë kryesuesit dhe personalitet e tarikateve sufiste, si Imam Xhunejdi, 
Harith Muhasebi, Fudal ibn Ijadi, Hatim El-Esami, Sehl Tusteri, Kushejri, Xhejlani 
etj., janë angazhuar konkretisht për të sqaruar me argumente të drejta e të sakta 
çështjen e sufizmit, duke parë keqkuptimet dhe keqinterpretimet e shumta e në shumë 
raste të keqpërdorura rreth sufizmit dhe tarikateve të tij.(329)

2- Tarikatet si fakt aktual

Në trevat shqiptare tarikatet islame, veç të qenurit fakt historik, janë edhe fakt 
aktual, me emërtimet dhe organizimet e tyre. Madje akoma vazhdon të ruhet hierarkia 
sufiste, tek disa prej këtyre tarikateve.(330) 

Detyra e vazhdueshme e ndjekjes së zhvillimeve reale të aktualitetit dhe përbërësve 
të tij, detyrë që bie mbi supet e faktorëve islamë, përfshin po ashtu edhe ndjekjen e 
zhvillimeve të tarikateve islame në trevat shqiptare.

Vetëm në bazë të një ndjekje serioze të zhvillimeve të fenomenit tarikat, faktorët e 
ligjërimit islam shqiptar kanë të drejtë të pretendojnë se kanë mirëpërcaktuar bazat e 
sakta të marrëdhënieve të drejta me këtë fenomen. Në të kundërt, gjykimi ndaj këtij 
fenomeni do të vazhdojë të jetë i cungët, arbitrar dhe me pasoja dhe konsekuenca të 
padëshiruara për të ardhmen e afërt dhe të largët, pasoja për të cilat do të flasim dhe 
më poshtë.

3- Qasja bashkëkohore mes subjektivizmit dhe injorimit

Pavëmendja ndaj fenomenit “tarikate” ka bërë që qasja ndaj tij të jetë, në shumë 
raste, nga dy ekstreme: ose qasje subjektive, e mangët, e cunguar dhe e njëanshme ose 
qasje injoruese e mbuluar me kuvertën e “a priori-së” së trajtimit thjesht si të humbura 
dhe si të tilla nuk meritojnë vëmendje... !

(329) Shiko: Kushejri, Abdulkerim ibn Hevezan, “Err-Risaletu`l-Kushejrije”, f. 100-229; Sulemi, 
Muhamed ibn Husjen, “Tabekatu`s-Sufije”, f. 22-202; Suhraverdi, Shihabudin Umer, “Auarifu`l-
Mearif”, f. 63-87. 

(330) Izeti, Metin, “Kllapia e Tesavvufit”, BFI-FSHI, Shkup, 2004

Mirëpo të injorosh një fakt të tillë, është me të vërtetë një qëndrim që e pakta 
gjë me të cilën mund të etiketohet është papërgjegjshmëria. E njëjta gjë mund të 
thuhet edhe për qasjen sipërfaqësore e sa për të kaluar radhën. E theksuam edhe 
më sipër, se vetëm në bazë të një drejtkonceptimi dhe një vlerësimi objektiv të këtij 
fenomeni, mund të realizohet një platformë e plotë dhe e qartë, sa konceptuale po 
aq edhe parimore dhe praktike, mbi të cilën mund dhe duhet të ndërtohet qëndrimi 
ndaj këtij fenomeni dhe marrëdhënia e saktë me të. Dhe në të njëjtën kohë, mund 
të faktorizohet ashtu siç duhet e pozitivisht ky fenomen, mund të korrigjohen me 
kujdes pikat e tij të dobëta dhe mund të shmangen pasojat e rënda të keqpërdorimit.

4- Pasojat e rënda të lënies jashtë vëmendjes 

Pasojat e rënda që mund të shkaktojë lënia jashtë vëmendjes e fenomenit “Tarikate”, 
është një nga arsyet madhore për angazhimin objektiv me këtë fenomen.

Pasojat e parashikuara, për të ardhmen e afërt dhe të largët, janë disa por po 
mjaftohem me vetëm dy prej tyre:

a) Instrumentalizimi

Përpjekjet intensive për ta instrumentalizuar sufizmin bashkëkohor dhe për ta 
paraqitur atë si alternativë e Islamit universal burimor, tashmë është një realitet. 

Kjo çështje tashmë nuk është shqetësim angazhues vetëm i qarqeve akademike, 
por edhe i instancave drejtuese të shoqërive, pra është edhe çështje politike. Ky fakt 
është sa i ri, aq edhe i vjetër. 

Një nga detyrat madhore me të cilat ka qenë angazhuar, dhe vazhdon të jetë, 
orientalizmi me makromekanizmat e tij është shekullarizimi i jetës së popujve 
myslimanë. Mirëpo duke pasur mirë parasysh natyrën e rrënjosur islame dhe fetare 
të këtyre popujve, nuk mund të dilte hapur kundër Islamit dhe fetarizmit të mirëfilltë 
islam, por këtë zgjodhi ta bënte duke i ofruar alternativën sufiste.

Këtu duhet theksuar domosdoshmërisht se lloji i sufizmit që ofroi orientalizmi, 
si mekanizëm kryesor i kolonializimit, nuk ishte sufizmi burimor i rregulluar dhe 
përkufizuar sipas konceptit Xhunejdijan(331), por thjesht sufizmi sektarist, formal, 

(331) Shiko fjalët e Xhunejdit në lidhje me këtë çështje dhe vlerësimet e dijetarëve për të në “Er-
Risaletu`l-Kushejrije” , f, 154-155, në “Et-Tabekatu`s-Sufije”, f. 130-135 dhe në “Sijer Ealami`n-
Nubela”, vëll. 14, f, 66.

determinist,  i përkufizuar tek tyrbet e teqetë, e që nuk ka shqetësim dhe përkufizim 
tjetër veç sigurimit të një atmosfere të ngushtë e të volitshme që mundëson ruajtjen 
e hierarkisë sufiste të karakterit “Sheh-Murid” dhe kryerjen e riteve të dhikrit formal.

Kjo përpjekje orientalistiko-perëndimore u shtua akoma dhe më shumë nga mesi 
i shekullit të XX, kur bota islame filloi përnjëmend rizgjimin dhe përpjekjet e saj 
për t’u kthyer tek Islami burimor universal, të cilin e shihte dhe vazhdon ta shohë, 
si zgjidhjen e vetme të telasheve dhe problemeve ku ka rënë vetë dhe ku e ka zhytur 
akoma dhe më shumë makromekanizmi orientalisto-shekullarist i importuar.

Kjo përpjekje e ofrimit të sufizmit si alternativë, u rishfaq akoma dhe më shumë, 
menjëherë pas zhvillimeve rrënjësore të pranverës arabe, e cila në vetevete, ndër të 
tjera, ishte edhe një përpjekje e natyrshme për të faktorizuar Islamin në shërbim të 
mirëfunksionimit të jetës. 

Të shumta janë artikujt dhe studimet shkencore, konferencat dhe uork-shopet 
në Perëndim, që tashmë janë të publikuara, të cilat jo vetëm i kanë hyrë me themel 
njohjes dhe prezantimit me sufizmin bashkëkohor, por që kanë si synim kryesor se si 
t’i mbushin mendjen vetes në radhë të parë por edhe myslimanëve në Perëndim, se 
alternativa e vetme fetaro-islame që është e përshtatshme për Perëndimin dhe që duhet 
ta përqafojnë njerëzia perëndimore, myslimanë dhe jomyslimanë, është ajo sufiste. 
Madje do gjesh dhe konstatosh të jenë të angazhuar në shërbim të këtij synimi jo 
vetëm qendrat kërkimore e akademike perëndimore, por edhe personalitete të dijes 
islame në Lindje dhe Perëndim, me dashje apo pa dashje. 

Në Perëndim, kjo tendencë e theksuar e imponimit të sufizmit, vjen edhe si pasojë 
e rritjes, jo vetëm numerike por edhe cilësore e brezave të rinj myslimanë, të cilët 
shohin tek Islami zgjidhjen e problemeve universale me karakter filozofik, ideologjik 
dhe konkret, por vjen edhe nga nevoja e dukshme dhe e shprehur qartë nga njeriu 
perëndimor për besim, si pasojë e boshllëkut stërmundues, konceptual dhe shpirtëror, 
që ka shkaktuar postmodernizmi dhe neoliberalizmi tek ky njeri.

Pikërisht për këtë iu del për detyrë faktorëve të ligjërimit islam shqiptar, të 
angazhohen ashtu siç duhet për ta studiuar dhe trajtuar me drejtësi dhe objektivitet 
sufizmin bashkëkohor edhe si koncept edhe si fakt. Vetëm kështu mund të shpëtohen 
masat myslimanë nga makiazhi fals e kamuflues me të cilin prezantohet sufizmi 
bashkëkohor, jo burimor, si alternativë e Islamit burimor e universal.

b) Ruajtja nga rreziku i përçarjes

Ruajtja nga rreziku i përçarjes, ka qenë shqetësim madhor edhe i dijetarëve 
dhe personaliteteve islame, themeluese dhe kontribuese në ndërtimin e shtetit të  
ri shqiptar.(332) 

Kujdesi me të cilin dijetarët myslimanë dhe personalitetet islame shqiptare e kanë 
trajtuar çështjen e tarikateve, është për t’u marrë shembull nga faktorët e ligjërimit 
islam edhe në aktualitetin tonë. Do të gjejmë se qasja ndaj tarikateve jo vetëm se nuk 
ka qenë përjashtuese dhe injoruese, por përkundrazi kemi të bëjmë me një përfshirje 
reale dhe konkrete në fatet e popullit dhe shtetit shqiptar.(333) Madje, këtë fakt nuk e 
gjen të realizuar vetëm me tarikatet, por edhe me të krishterët shqiptarë, katolikë e 
ortodoksë.

Të  qenit e muslimanëve përqindja më e madhe e popullit shqiptar, është një vlerë 
e madhe potenciale jo vetëm për Islamin dhe myslimanët, por për të gjithë shqiptarët. 
Këtu e kam fjalën jo vetëm për vlerën shpirtërore dhe religjioze, por edhe në aspektin 
gjeopolitik. Tërheq jo pak vëmendjen fakti i modelit të bashkëjetesë fetare në një vend 
me shumicë myslimane si Shqipëria, ku natyrshëm myslimanët kanë rolin kryesor 
në këtë bashkëjetesë. 

Një vend me një demografi fetare të tillë dhe me një pozitë gjeopolitike të tillë, 
mund të përfitojë shumë edhe nga Perëndimi edhe nga Lindja, siç realisht ka përfituar 
në shumë aspekte të cilat nuk është vendi t’i përmendim. 

Mirëpo për shumë kënd, që nuk ia do të mirën popullit dhe shtetit shqiptar, tek 
instrumentalizimi i tarikateve mund të gjejë një rast shumë të mirë për ta cenuar këtë 
shumicë dhe për t’i prishur këto raporte, veçanërisht në këtë kohë që po jetojmë, 
ku sfera e tradicionalizmit jo vetëm se po ngushtohet çdo ditë e më shumë, por po 
dhunohen dukshëm raportet dhe ekuilibrat shumë shekullorë, duke i verbuar popujt 
në emër të neoliberalizmit dhe globalizmit.

Të interesuarit e parë për ruajtjen e këtyre vlerave duhet të jenë faktorët e ligjërimit 
islam shqiptar të cilëve iu kërkohet një angazhim konkret dhe real, ndër të tjera edhe 
me këtë çështje.

(332) Për më shumë shiko librin “Rrugëtimi i Islamit në Shqipëri”, f. 69-71, me autor Musa Ali 
Bashën.

(333) AQSH, 482, pa vit, dosja 15, f. 1-19.

Si t ’u qasemi tarikateve apo metodologjia...?!

Pyetja “si” në këtë kontekst, fton natyrshëm në sfidën e përcaktimit të metodologjisë 
mbi të cilën do t’i jepet përgjigje kësaj pyetje. Rëndësia e kësaj çështje është madhore, 
duke pasur parasysh se konceptimi i saktë dhe i drejtë i një çështje të caktuar, është 
premisa e parë e domosdoshme për t’u pozicionuar drejt dhe saktë ndaj asaj çështje.

Pra, në sa vijon, kemi të bëjmë me elementët kryesorë e të domosdoshëm, sipas 
mendimit tim, të metodologjisë me të cilën mund dhe duhet të bëhet qasja ndaj 
çështjes së tarikateve në Shqipëri. Disa prej këtyre elementëve janë me karakter 
metodologjik të përgjithshëm e disa specifikë për metodologjinë në fjalë.

1- Kuptimi i sufizmit

Problemet e përkufizimit...

Zbatimi i standardeve të duhura të përkufizimit, është vendimtar për të realizuar 
përkufizimin e duhur të një objekti apo teme të caktuar. Dy prej standardeve të 
domosdoshme të një përkufizimi janë: përkufizimi në bazë të substancës së objektit dhe 
jo të efekteve apo dukurive të tij, si dhe marrja në konsideratë e përkufizimit të njerëzve 
të fushës apo të zotëve të asaj dije. Normalisht pa harruar këtu standardin formal të 
përcaktimit dhe përjashtimit, pra që përkufizimi të përfshijë cilësitë reale të objektit 
dhe të përjashtojë cilësitë e huaja për këtë objekt.

Mendoj se në aktualitetin tonë, në shumë raste, gjatë përpjekjeve për ta përkufizuar 
sufizmin si koncept, nuk janë respektuar ashtu siç duhet këto standarde. 

Do të hasim shpesh se përkufizimi i sufizmit ka rënë prè e subjektivizmit për shkak 
të largimit nga thelbi, duke futur në përkufizim disa dukuri formale e të jashtme të 
sufizmit. 

Pra, shumë përkufizime i bëjnë padrejtësi sufizmit, duke e prezantuar atë me disa 
dukuri formale të realizimit të ritualeve të padrejta sufiste, siç janë disa forma absurde 
të dhikrit, si shpimi me gjilpëra dhe kërcimi apo mënyrat e përhumbjes dhe dehjes 
shpirtërore...etj., të cilat janë bidate apo risi që kanë hyrë në praktikën sufiste gjatë 
historisë së tij.

Përkufizime të tjera e dhunojnë konceptin e drejtë të sufizmit, duke mos marrë 
në konsideratë konceptimin e eminentëve të kësaj fushe, pra të parëve të kësaj dije 
dhe themeluesve të saj. 

Në aktualitetin bashkëkohor, në shumë raste konceptimi i sufizmit është ndikuar 
shumë nga subjektivizmat e njëanshëm dhe të cungëta, të promovuara me forcë, me 
dashje e pa dashje. Kjo tendencë, mbase me pavetëdije, ka dëmtuar marrëdhënien me 
aspektin shpirtëror të Islamit si një nga dimensionet jetike të tij, siç ka bërë që çdo qasje 
shpirtërore islame të akuzohet dhe të etiketohet me sufizëm. Kjo tendencë po ashtu, 
ka bërë, në shumë raste, që në vetëdijen bashkëkohore islame, koncepti i sufizmit të 
unifikohet me disa forma absurde të shprehjes së sufizmit. Pra, kur përmendet sufizmi 
përfytyrimi ynë për të na ballafaqon me dhikrin xhemator të shoqëruar me kërcim 
ritmik dhe na ballafaqon me shpimin e barqeve dhe të buzëve apo të gjuhëve, na 
ballafaqon me tespijet e gjata të varura në qafat e sufistëve, na ballafaqon me tavafin 
rreth varrezave dhe me tyrbet e mëdha dhe të jeshilta të ndërtuara mbi varre. Faktikisht 
të gjitha këto dukuri, të cilat janë bidate të refuzuara, nuk kanë të bëjnë me sufizmin 
e vërtetë burimor e të ekuilibruar.

Nëse kthehemi me sinqeritet dhe seriozitet tek përkufizimi që themeluesit e sufizmit 
i kanë bërë vetë sufizmit, do të shohim se sufizmi është shumë ndryshe nga ai që 
ofrojnë përkufizimet e cungëta, deformimet dhe bidatet praktike absurde.

Për t’i qëndruar besnik deri në fund këtij punimi, do të sjell vetëm dy përkufizime 
të sufizmit, të prezantuara nga dy prej personaliteteve të shquara të sufizmit dhe të 
dijes islame:

Imam Maruf El-Kerhij ka thënë: “Sufizëm do të thotë: të kapesh pas të vërtetave 
dhe të jesh i pavarur nga krijesat”.(334) 

Imam Xhunejdi e përkufizon sufizmin: “Të jesh me Allahun drejtpërsëdrejti e 
pa ndërmjetësim”.(335) 

Të shumtë janë figurat dhe personalitetet e brezit të parë të sufizmit dhe të shumtë 
janë edhe përkufizimet e tyre rreth tij, por këtu po mjaftohem vetëm me dy nga keto 
personalitete dhe dy prej përkufizimeve të tyre.

Të gjithë dijetarët e Islamit mendojnë se të dy këto personalitete të shquara, që 
kanë jetuar në shekullin II Hixhri/VIII-IX, janë prej imamllarëve të Ehlu Sunetit, 
të shquar jo vetëm për sufizëm, por edhe për dijen e fesë e të sheriatit e në të njëjtën 

(334) Suhraverdi, Shihabudin Umer, “Auarifu`l-Mearif”, f. 87.

(335) Kushejri, Abdulkerim ibn Hevazan, “Er-Risaletu`l-Kushejrije”, f. 586.

kohë konsiderohen nga themeluesit e parë të sufizmit. Madje Imam Xhunejdi është 
quajtur “Sejjidu et-taife- Zotëria i taifes, apo i grupit”, në aspektin sufistik.

Po t’i referohemi përkufizimeve të tyre për sufizmin, do të shohim se është thelbësisht 
burimor islam. Pra në këto përkufizime nuk kemi asgjë të kundërt me Islamin. 

Përkufizimi i imam Maruf El-Kerhit përputhet plotësisht me porosinë profetike: “Ji 
i pavarur nga dynjaja të të dojë Allahu dhe ji i pavarur nga ajo që kanë njerëzit 
të të duan njerëzit”.(336) 

Ndërsa përkufizimi i imam Xhunejdit përputhet me fjalën e Allahut të Madhëruar: 
“E nëse robërit e mi të pyesin (ti o Muhamed) për mua thuaju se jam shumë afër. 
I përgjigjem lutjeve të tyre kur ata më luten mua...”.(337) 

Sufizëm i kufizuar me Kuran dhe Sunet...

Sufizmi i këtij brezi, veç faktit se ka qenë substancialisht islam, në të njëjtën kohë 
edhe në aspektin formal ka qenë i rregulluar në bazë të Kuranit dhe Sunetit. Imam 
Xhunejdi thotë: “Të gjithë rrugët e njerëzve janë pa krye përveç atyre që ndjekin 
gjurmët e Profetit Muhamed a.s”.(338) 

Mendoj se sa më sipër mjafton sa për të tërhequr vëmendjen tek fakti se sa e 
rëndësishme është qasja objektive dhe e drejtë ndaj konceptit të sufizmit, dhe se kjo 
qasje objektive mund të realizohet vetëm nëse kthehemi tek burimet e vërteta të tij. 
Kështu dhe vetëm kështu mund të identifikohen dhe mënjanohen keqkuptimet, 
keqinterpretimet dhe keqzbatimet, jo vetëm të sufizmit, por edhe të gjithë temave 
të Islamit.

(336) Hadith i pranuar. Ibn Maxheh (4102) dhe Hakimi (7873).

(337) Kurani: Bekare, ajeti: 186. 

(338) Sulemi, Muhamed ibn Husjen, “Et-Tabekatu`s-Sufije”, f. 132; Kushejri, Abdulkerim ibn 
Hevazan, “Er-Risaletu`l-Kushejrije”, f. 155; Suhraverdi, Shihabudin Umer, “Auarifu`l-Mearif”, f. 78.

2- Aspekti shpirtëror i Islamit

Një nga pasojat negative të keqkonceptimit dhe të keqprezantimit të sufizmit, 
siç e përmendëm dhe më sipër, është ftohja e marrëdhënieve me aspektin shpirtëror 
të Islamit. Pra unifikimi i aspektit shpirtëror të Islamit me disa devijime praktike të 
sufizmit ka shkaktuar hendek, në shumë raste, mes shumë myslimanëve dhe edukimit 
të vërtetë shpirtëror, i cili është një nga objektivat madhorë të Islamit.

Konsolidimi i besimit në Allah nëpërmjet njohjes, adhurimit dhe kujtimit të 
Allahut, jo vetëm që është pjesë e Islamit, por vetë Islami nuk mund të konceptohet 
pa këtë aspekt. “Besmitarë të vërtetë janë ata të cilët kur kujtohet Allahu zemrat e 
tyre dridhen e kur dëgjojnë të këndohen argumentet e tij atyre iu shtohet besimi 
dhe tek Zoti i tyre ata mbështeten. Ata janë prej atyre që falin namazin, dhe nga 
ajo që u kemi dhënë ata japin. Këta janë besimtarë të vërtetë që tek Zoti i tyre 
gëzojnë grada shumë të larta, falje prej Tij dhe furnizim të bollshëm”.(339)

Duhet pasur parasysh, njëkohësisht, se reduktimi i Islamit vetëm me aspektin e 
tij shpirtëror, është një devijim i rëndë konceptual që çon, e pakta gjë, në pezullimin 
dhe defaktorizimin e Islamit si sistem hyjnor universal, e në të njëjtën kohë çon në 
drogimin e energjive të umetit, duke pasur parasysh se sjellja universale e myslimanit 
varet nga konceptimi i tij universal i Islamit. “Unë jam njeriu më i devotshëm ndaj 
Allahut e megjithatë unë falem dhe flej, agjëroj dhe ushqehem dhe jam i martuar. 
Kush kërkon rrugë tjetër për t’u afruar me Allahun, përveç rrugës sime, le ta dijë 
se nuk është prej meje”.(340) 

Konceptimi i drejtë i sufizmit, sipas brezave të parë të tij, nxjerr në pah se kemi të 
bëjmë me një qasje të ekuilibruar ndaj aspektit shpirtëror të Islamit dhe se edukimi 
shpirtëror i ekuilibruar i brezave të parë, jo vetëm që ka qenë sipas standardeve 
burimore islame, por veç kësaj, ka luajtur një rol vendimtar në ngritjen e umetit 
në nivelet e duhura të misionit të tij hyjnor në faqe të dheut. Mjafton këtu të 
përmendim rolin madhor që kanë luajtur brezat e parë të dijetarëve sufi në përhapjen 
e Islamit dhe në mobilizimin e umetit mysliman për të shpëtuar tokat myslimane 
nga pushtimet kryqtare dhe mongole. Abdul-Kadër Xhejlani, Imam Gazaliu, Izuddin 
Ibnu Abduselami... etj., janë prej këtyre modeleve të shquara. 

(339) Kurani: Enfal, ajeti: 2-4. 

(340) Hadith i vërtetë. Buhariu (5063) dhe Muslimi (1401).

3- Historiku i sufizmit 

Një nga temat madhore të domosdoshme për një drejtkonceptim, e për pasojë 
drejtqëndrim, ndaj sufizmit, është edhe studimi dhe njohja e duhur e historisë së tij 
dhe mënyrës së zhvillimit të dijes dhe praktikave të tij.

Disiplina e historisë së një dije të caktuar është po aq e rëndësishme sa vetë dija. 
Nëpërmjet kësaj disipline mund të dallojmë se si kanë lindur idetë kryesore të një 
dije të caktuar dhe se si janë zhvilluar përgjatë gjithë historisë së saj, e në të njëjtën 
kohë mund të konstatohet se si dhe kur kanë ndodhur devijimet e thjeshta apo të 
përbëra, si në koncept ashtu edhe në praktikë, se si këto devijime janë bërë shkak që 
të krijohet distancë e ngushtë apo e gjërë, mes substancës apo thelbit të konceptit 
dhe praktikave të tij.

Kjo vlen shumë veçanërisht për sufizmin, i cili në aktualitetin tonë gjen shpesh, 
për të mos thënë se është kthyer në çështje metodologjike, të prezantohet dhe të 
përkufizohet me disa praktika të devijuara, që nuk kanë asnjë lidhje as me thelbin e 
konceptit të sufizmit e as me praktikat e brezave të parë të sufistëve. 

Kujdes...!

Gjej rastin të theksoj se edhe në ato raste kur dikush, që e prezanton dhe e shfaq 
veten si sufi, e përkufizon dhe e barazon sufizmin me praktikat e tij të devijuara, kjo 
nuk duhet t’i bëjë faktorët e ligjërimit islam të bien në kurthin e keqkonceptimit dhe 
keqinterpretimit të sufizmit. Përkundrazi, duhet të jemi të qartë se sufizmi i vërtetë 
nuk ka të bëjë as me praktikat e devijuara e as me eksponentë apo grupime, që me 
dashje apo pa dashje, e prezantojnë atë me anë të këtyre praktikave të devijuara.

Ndarja e shapit nga sheqeri...! 

Injorimi i historisë së sufizmit dhe zhvillimeve të tij, ka bërë që të mos dallohet mes 
çka është e vërtetë dhe e pavërtetë në sufizëm, siç ka bërë të shkelet me këmbë dhe të 
mohohet i gjithë kontributi shkencor, intelektual, edukativ e rimëkëmbës i sufistëve. 

Hsitoria na vërteton se sufistët dhe organizimet sufiste kanë pasur një rol vendimtar 
si në përhapjen e Islamit po ashtu edhe në xhihad për mbrojtjen e vatanit islam. 
Rimëkëmbja e myslimanëve pas një shekulli të pushtimit kryqtar të Palestinës dhe 
të Shamit, e vërteton diçka të tillë po ashtu edhe roli historik i murabitinëve në 
veriperëndim të Afrikës(341). Këto lloj modelesh nuk janë të huaja edhe për historinë 

(341) Kejlani, Abdul-Mexhid, “Kështu u shfaq brezi i Salahudinit dhe kështu u kthy Kudsi”. SHB Dar 
El-kalem, Dubaj, 2002.

islame të trevave shqiptare dhe popullit shqiptar. Edhe historia islame e popullit 
shqiptar është e mbushur me modele të tilla të dijetarëve myslimanë sufistë, që jo 
vetëm kanë qenë të ekuilibruar dhe burimorë në qasjen e tyre konceptuale ndaj 
Islamit, por kanë patur, njëkohësisht, një rol të mrekullueshëm në zhvillimet pozitive 
të Islamit dhe po ashtu të popullit dhe shtetit shqiptar.(342) Mjafton të kthehemi tek roli 
i dijetarëve muslimanë në zhvillimet e popullit dhe shtetit shqiptar në fillimshekullin 
e njëzetë për të vërtetuar sa më sipër. Jo pak prej këtyre dijetarëve kanë qenë sufi dhe 
pjesë të tarikateve.(343)

4- Problemet dhe sfidat e sufizmit...

Theksuam pak më sipër se në momente të caktuar të historisë së sufizmit janë 
shfaqur disa devijime që e kanë vështirësuar konceptimin teorik të sufizmit, por edhe 
gjykimin ndaj praktikave të tij. 

Aktualiteti, problemet dhe sfidat...

Pikërisht këto devijime përbëjnë problemet kryesore aktuale, për drejtkonceptimin e 
sufizmit dhe drejtpozicionimin ndaj tij, por në të njëjtën kohë këto probleme përbëjnë 
sfidë reale për vetë sufizmin dhe protagonistët e tij, në aspektin e përgjigjes së saktë 
që duhet t’iu japin atyre për hir të kthimit në origjinë të vetë sufizmit, por edhe për 
hir të evitimit të pasojave të këtyre problemeve.

Ritheksoj për të disatën herë, se metodologjia e ndjekur në këtë punim më kufizon 
nga qasja shteruese ndaj këtyre çështjeve, të cilat realisht i përkasin një rëndësie të 
veçantë, prandaj do t’i qëndroj korrekt deri në fund kësaj metodologjie duke u 
munduar të kap thelbin e çështjeve dhe të problemeve, me shpresën se në një të 
ardhme jo të largët, unë vetë apo dikush tjetër do të ketë mundësinë për një studim 
më të zgjeruar të këtyre çështjeve dhe problemeve.

a) Organizimi sufist apo shejhu dhe muridi...

Personalisht mendoj se një nga problemet madhore të sufizmit bashkëkohor është 
hierarkia sufiste, e në mënyrë të veçantë gradimi i individit sufist nga një gradë në 
tjetrën, si dhe marrëdhënia mes Shejhut dhe muridit.

(342) Dobruna, Alban, “Tarikati islam halveti te shqiptarët”, IH, Prishtinë, 2017

(343) Ahmeti, Nuridin, “Krerët fetarë në lëvizjen kombëtare shqiptare”, Basha, Ali M, “Rrugëtimi i 
Islamit...1912-1967”.

Nuk ka dyshim se imani lartësohet dhe ulet, shtohet dhe pakësohet, pra mund 
të themi për hir të debatit se imani ka grada. Por rregullimi teknik i këtyre gradave 
dhe formalizimi parimor, procedurial dhe kohor i këtyre gradave, apo niveleve, duke 
i përcaktuar çdo niveli kohën e tij dhe shenjat e tij, pikërisht kjo çështje mendoj 
se e vështirësion shumë sufizmin, edhe si koncept edhe si praktikë dhe për pasojë 
vështirëson gjykimin e drejtë të tij, pozicionimin ndaj tij dhe marrëdhënien me të.

Trajtimi i shejhut si një element të domosdoshëm për të kaluar apo kapërcyer 
nga një gradë imanore në një tjetër, edhe ky është një problem jo i vogël që duhet 
trajtuar dhe që përbën një sfidë jo të vogël për sufizmin bashkëkohor, gjithmonë duke 
e analizuar nën hijen e standardeve burimore hyjnore. 

b) Shejhu si referencë zëvendësuese e burimeve referenciale...

Nuk ka dyshim se dijetari ka një rol të dalluar dhe të veçantë në edukimin gradual 
dhe të përshkallëzuar të individit dhe të shoqërive. Por trajtimi i tij si i padiskutueshëm 
në mendimet dhe udhëzimet e tij dhe si të pagabueshëm në vendimet e tij, edhe ky 
është një tjetër problem madhor dhe sfidë reale e sufizmit bashkëkohor, të paktën kur 
e analizojmë nën hijen e traditës së fjalimeve të Ebu Bekrit e të Umer Ibnu Hatabit 
kur u zgjodhën si Halife: “Jam zgjedhur nga ju, por nuk jam më i mirë se ju. Nëse jam në 
rrugën e drejtë më ndihmoni, e nëse gaboj më korrigjoni”.(344) Imami i Medines, Maliku, 
Allahu e mëshiroftë ka thënë: “Të gjithëve iu merret dhe iu refuzohet fjala përveç banorit 
të këtij varri, profetit Muhamed a.s”.(345)

Profeti a.s thotë: “Kam lënë në mesin tuaj dy gjëra. Nëse mbaheni tek ta nuk 
do të humbisni asnjëherë: Libri i Allahut dhe Suneti im”. (346)

Pra, referencat e vetme absolute dhe të përjetshme për çështjet e dynjasë, të fesë dhe të 

(344) Ibn Mubareku në “Ez-Zuhdu ue`rr-Rrakâik”, (473) shënon një transmetim që vërteton këto 
fjalë të Umer ibn Khatabit (r.a). Vargu i kësaj thënie është i vërtetë.

(345) Ibn Abdul Berri e përmend në “Xhamiu Bejani`l-Ilimi ue Fadlihi”, (1761) si thënie të Hakem 
ibn Utejbijes dhe me numër (1762) si thënie të Muxhahidit. Buhariu në “Rafu`l-Jedejni”, (179) e 
transmeton si thënie të Muxhahidit. Kjo thënie është e vërtetuar si thënie e Hakemit dhe Muxhahidit. 
Sakhavi në “El-Mekasidu`l-Hasene”, (815) thotë: “Kjo është thënie e imam Malikut, madje Taberaniu 
transmeton një hadith nga Ibn Abasi (r.a) në të cilin thuhet se i Dërguari i Allahut (Paqja qoftë mbi 
të) ka thënë: “Secilit mund ti pranohet dhe refuzohet fjala…”. 

(346) Hadith i pranuar për shkak të dëshmive përforcuese. Maliku si informatë (2618) dhe Hakimi 
(319).

ahiretit mbetet vetëm Kurani dhe Suneti, ndërsa vlera e fjalës apo veprimit të çdokujt 
tjetër matet vetëm me këto dy standarde.

Një nga efektet e rënda të keqkonceptimit dhe kepraktikimit të sufizmit, është 
largimi i distancës mes individit dhe shoqërisë myslimane dhe burimeve hyjnore, si 
dhe deformimi i rolit të dijetarëve dhe edukatorëve, që konsiston thjesht në mësimin, 
edukimin dhe udhëzimin, e jo në të qenurit referencë sheriatike apo gjykuese, mes 
të vërtetës dhe të pavërtetës.

c)  Inspirimi 

Evlijatë, miqtë e afërm të Allahut, janë fakt i vërtetuar nga Kurani dhe Suneti, po 
ashtu edhe inspirimet dhe kerametet, mrekullitë e tyre. Por të qenurit Velij i Allahut, 
nuk i jep të drejtën askërkujt të jetë referencë ligjvënëse as edhe në detajet më të thjeshta 
të Sheriatit, duke ditur se burimet e Sheriatit janë të përcaktuara dhe të plotësuara. 
Një nga elementët e keqkuptuar dhe keqpërdorur në këtë aspekt, është edhe inspirimi 
i cili në shumë raste është prezantuar dhe përdorur në mënyrë abuzive.

e) Dhikri dhe format e tij, apo bidati në dhikër

Nuk ka dyshim se dhikri, kujtimi dhe përmendja e Allahut, është nga adhurimet më 
të rëndësishme islame, madje një nga objektivat më madhorë të vetë adhurimeve më 
të dalluara islame si namazi, haxhi... etj. “Namazi ndalon nga ligësia dhe poshtërsia, 
por dhikri i Allahut është më i madhi qëllim i tij”.(347)

Një nga parimet jetike islame në fushën e adhurimeve, konsiston në atë se Allahu 
nuk mund të adhurohet vetëm se me atë formë që ka përcaktuar Ai vetë dhe Profeti 
i tij a.s. Pikërisht, për t’i prerë rrugën çdo lloj deformimi, edhe në formë, Profeti a.s 
i ka dhënë një goditje të veçantë fenomenit të bidatit apo risisë: “Çdo punë e kryer 
që nuk është në përputhje me rrugën tonë është e refuzuar”.(348)

Shumë prej formave të dhikrit që praktikohen nga shumë prej sufistëve 
bashkëkohorë, siç është kërcimi, shpimi me shtiza... etj., përbëjnë problem dhe sfidë 
për sufizmin bashkëkohor në aspektin e përcaktimit të burimeve të tyre. Problem 
kryesor nuk përbën vetë praktika më shumë se sa përbëjnë problem fakti i përcaktimit 
dhe përdorimit të këtyre praktikave si mjete apo metoda për përjetime shpirtërore, 
siç është përhumbja apo dehja në dhikër, duke pasur parasysh se metodat burimore 
islame, të përcaktuara për të realizuar shijimin shpirtëror të dhikrit dhe përjetimin 

(347) Kurani: Ankebut, ajeti: 45. 

(348) Hadith i vërtetë. Buhariu (2697) dhe Muslimi (1718).

e reflektimit të cilësive dhe të atributeve të Allahut, nuk kanë të bëjnë me këto lloj 
metodash. Të paktën, këtë na e thotë Tradita Profetike dhe ajo e brezave të parë.

e) Dhunimi i konceptit të universalitetit...

Dhunimi i konceptit të universalitetit të Islamit, është një nga pasojat më të rënda 
të keqkonceptimit sufist. 

Përkufizimi i sufizmit bashkëkohor vetëm me aspektin shpirtëror të Islamit, edhe ky 
i fundit i prezantuar me disa dukuri formale, në shumë raste jo burimore, ka shkaktuar 
ngushtimin e kuptimit të Islamit edhe në aspektin konceptual, edhe në atë praktik.

Natyrisht, ka pasoja të rënda ndaj misionit hyjnor të njeriut në faqe të dheut, si 
mëkëmbës i Zotit në tokë dhe si rregullues në të gjitha fushat e jetës, nëse njeriu do 
ta përkufizonte rolin e tij në ata kufij që ofron në shumë raste sufizmi bashkëkohor.

Është shumë e lehtë të kuptosh këtë të fundit, kur i referohesh pozicionimit ndaj 
pranverës arabe dhe bashkëpunimit me qeveritë zullumqare, të disa tarikateve sufiste 
dhe kur i referohesh gjithashtu se sufizmi aktualisht ofrohet, veçanërisht në perëndim 
dhe jo vetëm, si alternativa e vetme e të ashtuquajturit “Islami politik” i cili, ky i fundit 
prezantohet si epitet, etiketë dhe akuzë ndaj të gjithë përpjekjeve bashkëkohore të 
popujve myslimanë, për t’u ringritur dhe për ta faktorizuar Islamin në jetën e tyre.

4- Përvoja e komunitetit mysliman shqiptar me tarikatet

Këtu kam parasysh veçanërisht përvojën e fillimshekullit XX deri në delegjitimimin 
e fesë më 1967.

Mendoj se kjo përvojë, kaq shumë e vlefshme, e marrëdhënieve dhe qasjes teorike 
dhe praktike e Komunitetit Mysliman Shqiptar me tarikatet, duhet marrë seriozisht 
në konsideratë nga faktorët bashkëkohorë të ligjërimit islam shqiptar.(349)

Në këtë përvojë dallohet dukshëm urtësia me të cilën është trajtuar kjo dosje. Nuk 
ka ngjarje të rëndësishme të karakterit kombëtar ku të mos jenë përfshirë tarikatet. Në 
këtë përvojë identifikohen kollaj urat e komunikimit dhe bashkëpunimit konkret mes 
Institucionit të komunitetit musliman dhe tarikateve, gjë që jo vetëm ka faktorizuar 

(349) AQSH, 482, pa vit, dosja nr. 15, f. 1-19.

ashtu siç duhet energjitë e të gjithë faktorëve islam në momente kritike të popullit 
shqiptar, por ka mundësuar edhe shmangien e përçarjeve serioze mes myslimanëve 
shqiptarë. Mendoj se nëse do ishte marrë në konsideratë ajo përvojë dhe do të ishte 
ndjekur ajo metodologji, do kishte qenë shmangur ajo çka ndodhi me bektashinjtë 
shqiptarë, pra nuk do ishin shkëputur si komunitet më vete dhe nuk do ishin 
prezantuar, nga jo myslimanët..., si fe më vete... . (350)

(350) Basha, Ali. M, Rrugëtimi i Islamit në Shqipëri (1912-1967), f. 251, 252, 320, 329, 475.

-xv-

ligjërimi islam dhe shiizmi

“Muhamedi është Profeti i Allahut, e ata që janë me të (sahabet) janë të ashpër 
ndaj mohuesve dhe të mëshirshëm me njëri tjetrin. Ata i shikon në ruku e në 
sexhde për të kërkuar mirësinë e Allahut dhe kënaqësinë e Tij...”.(351) 

“Allahu ua ka dhënë kënaqësinë e Tij atyre besimtarëve që të dhanë besën nën 
hijen e pemës...”.(352) 

Imam Maliku ka thënë: “Nuk i ka mbetur gjë nga Islami atij që shan shokët e 
Profetit Muhamed a.s”.(353) 

Dy arsye madhore...

Dy janë arsyet madhore për shkak të së cilave faktorët e lidhërimit islam shqiptar 
duhet të kenë një qëndrim të qartë dhe të unifikuar ndaj Shiizmit në trevat shqiptare:

1- Arsyeja doktrinare
2- Arsyeja e ndikimit të sektarizmit ekstrem

Arsyeja e këtij qëndrimi, nuk ka të bëjë vetëm me aspektin e devijimeve doktrinare 
të rrezikshme, por edhe me pasojat reale që shiizmi lë në terrenin ku përhapet, siç 
është përçarja, sektarizmi i theksuar dhe mbjellja e urrejtjes.

(351) Kurani: Fet`h, ajeti: 29. 

(352) Kurani: Fet`h, ajeti: 18. 

(353) Vargu i thënies është i vërtetë. Khalali në “Es-Sunneh”, (782). 

Sharja, fyerja dhe demonizimi i brezit të sahabeve, përveç një numri shumë të 
vogël, hedhja e dyshimeve ndaj vërtetësisë së Kuranit, mohimi i të gjithë rrugëve të 
transmetimit të Sunetit Profetik, përveç imamllarëve të Alil-bejt (trashëgimtarëve të 
Profetit a.s.), pretendimi i pagabueshmërisë së prijësve të Alil-bejt, vilajetul-fakih apo 
zëvendësimi i pozitës së imamllëkut të Ehlu-Bejt me fakihun-dijetarin prej tyre etj., 
e çështje të tjera si këto, veç faktit se përbëjnë bazamentin e doktrinës shiite, mbi 
këto baza ata bëjnë dallimin mes tyre dhe të tjerëve, gjë që i ka transferuar në nivelin 
e tekfirizmit të pjesës tjetër të botës islame, megjithëse mundohen ta mbulojnë këtë 
fakt duke instrumentalizuar tukjan (shfaqja e të kundërtës së qëndrimit real).(354)

Ka një ndryshim thelbësor mes shiizmit si rrymë mendimi dhe shiizmit si organizim 
politik. I pari është i hershëm në botën islame, edhe si mendim, por edhe si përjetim 
bashkëjetues me të gjithë rrymat e tjera të mendimit dhe fetarizmit islam. Pra, ky lloj 
fakti nuk ka përbërë ndonjë problem apo sfidë serioze ndër myslimanët, përkundrazi 
liria e zhvillimit të dialektikës mes këtyre ideve, ka bërë që e vërteta rreth doktrinës 
shiite të dalë akoma dhe më tepër në pah. 

Problemi serioz dhe me pasoja shumë të rënda të shiizimit ndaj myslimanëve, ka 
të bëjë me instrumentalizimin politik të shiizmit që në momentin kur është përdorur 
si doktrinë shtetformuese (shteti fatimit dhe safevit)(355) e deri në ditët tona. 

Madje duhet theksuar se rreziqet që përbën instrumentalizimi politik bashkëkohor 
i shiizmit janë shumë më të mëdha dhe më të rënda se instrumentalizimi i vjetër, pra 
se sa ai i shtetit fatimij dhe atij safevit. Ndryshimi qëndron tek fakti se si ngjizja e dy 
shteteve shiite, por edhe konflikti mes tyre dhe pjesës tjetër sunite të botës islame ishte i 
brendshëm dhe i monitoruar nga vetë palët, ndërsa organizimi politik bashkëkohor apo 
modern shiit, si ngjizjen e tij ashtu edhe konfliktin dhe përpjekjen e tij për ekspansion 
e ka të vizatuar nga jashtë. Pra, organizimi politik shiit bashkëkohor është një vegël 
kolonialiste, që përçarjen e myslimanëve e ka si misionin e tij madhor për të sunduar 
sa më lehtë myslimanët. Por në të njëjtën kohë duhet përmendur, për hir të së vërtetës, 
se edhe shtetet myslimane sunite nuk kanë qenë të suksesshme në trajtimin si duhet 
të dosjes shiite, jo vetëm duke mos e amortizuar ashtu siç duhet, por në shumë raste 
duke i hedhur benzinë zjarrit të fanatizmit shiit përmes keqpërdorimit të fetarizmit 
dhe institucioneve të tij.

(354) Al-Musevij Husejn, “Lil-lahi Thumme li`t-Tarih”, pa vit botimi. Salabi, Muhamed, “Akaidu 
Shiah”, SHB Al-Rauda 2017

(355) Al-Katib, Ahmed, “Et-Tesheju`s-Sijasi ue`t-Tesheju`d-Dinij”, SHB Dar Intishar El-Arabij. 2008

Aktualiteti dëshmon se përpjekjet e zgjerimit të rrymës shiite janë të bashkëshoqëruara 
edhe me qëllime politike dashakeqe e të errëta.

Ka dhe një arsye tjetër shumë të rëndësishme që ka të bëjë me aktualitetin tonë 
shqiptar, që e dallon shiizmin nga tarikatet dhe rrymat e tjera islame. Duke mos qenë 
shiizmi autokton, duke mos pasur histori ndër popullin shqiptar, e po ashtu duke 
marrë në konsideratë se jemi një popull relativisht i vogël, duke u shtuar këtyre dy 
fakteve agresivitetin dhe cinizmin propagandistik dhe indoktrinues për arsye politike 
që përdor shiizmi, të gjitha këto bëjnë që efektet e rrezikshme të shiizmit të ndjehen 
shpejt ndër popullin tonë e të lenë pasoja shumë të rënda.

Pra, për rrjedhojë të sa më sipër, faktorët e ligjërimit islam shqiptar duhet të jenë 
të unifikuar ndaj çështjes së shiizmit dhe të ardhmes së tij në Ballkan, si në aspektin 
doktrinar edhe në aspektin e qëndrimit konkret ndaj tij. D.m.th, bëhet fjalë për një 
qëndrim refuzues të qartë dhe të paluhatshëm. 

Në fund të kësaj nënteme theksoj se: si studimi rrënjësor i shiizmit, por edhe ndjekja 
e zhvillimeve të tij aktuale, duhet të jetë pjesë e angazhimeve konkrete e faktorëve 
të ligjërimit islam shqiptar. Vetëm kështu mund të pretendohet për një qëndrim të 
qartë dhe të drejtë ndaj shiizmit dhe vetëm kështu mund të shpëtohet nga gjykimet 
emocionale, euforike, arbitrare dhe jokoherente ndaj tij.

përmbyllje

I dashur lexues!

Libri që sapo ke lexuar, apo ke ndërmend të lexosh, është në vetvete një ftesë e 
sinqertë:

- Për ta lexuar me synimin e të kuptuarit të drejtë të tij.
- Për ta lexuar me një sy kritik dhe objektiv.
- Për t’i dhuruar autorit të këtij libri, kënaqësinë e vërejtjeve të drejta dhe objektive 

me synimin e pasurimit dhe plotësimit të asaj që përmban ky libër.
- Për t’u furnizuar, përmes tij, me energji të reja dhe motiv të ri, në shërbim të 

përparimit të besimit e fesë, të shoqërisë dhe të vatanit.
- Për t’i shpërndarë idetë e tij tek të tjerët.
- E në fund, për t’iu lutur Allahut për autorin e këtij libri, që Allahu t’ia pranojë 

mundin dhe ta falë e ta mëshirojë. 

